
cūḷavaggapāḷi: 1 - 999

Namo tassa bhagavato arahato sammāsambuddhassa.

Vinayapiṭake

Cūḷavaggapāḷi

1. Kammakkhandhakaŋ

1. Tajjanīyakammaŋ

1. Tena (p. 001) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena paṇḍukalohitakā bhikkhū attanā bhaṇḍanakārakā kalahakārakā vivādakārakā bhassakārakā sanghe adhikaraṇakārakā, yepi caññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā te upasankamitvā evaŋ vadanti– ‘mā kho tumhe, āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca . Mā cassa bhāyittha. Mayampi tumhākaŋ pakkhā bhavissāmā’ ti. Tena anuppannāni ceva bhaṇḍanāni uppajjanti uppannāni ca bhaṇḍanāni bhiyyobhāvāya vepullāya saŋvattanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma paṇḍukalohitakā bhikkhū attanā bhaṇḍanakārakā kalahakārakā vivādakārakā bhassakārakā sanghe adhikaraṇakārakā, yepi caññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā te upasankamitvā evaŋ vakkhanti– “mā kho tumhe, āyasmanto, eso ajesi. Balavābalavaŋ (p. 002) paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti. Tena anuppannāni ceva bhaṇḍanāni uppajjanti uppannāni ca bhaṇḍanāni bhiyyobhāvāya vepullāya saŋvattantī’ ti.

2. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, paṇḍukalohitakā bhikkhū attanā bhaṇḍanakārakā kalahakārakā vivādakārakā bhassakārakā sanghe adhikaraṇakārakā, yepi caññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā te upasankamitvā evaŋ vadanti– “mā kho tumhe, āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti. Tena anuppannāni ceva bhaṇḍanāni uppajjanti, uppannāni ca bhaṇḍanāni bhiyyobhāvāya vepullāya saŋvattantī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, bhikkhave, tesaŋ moghapurisānaŋ ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma te, bhikkhave, moghapurisā attanā bhaṇḍanakārakā …pe… sanghe adhikaraṇakārakā, yepi caññe bhikkhū bhaṇḍanakārakā …pe… sanghe adhikaraṇakārakā te upasankamitvā evaŋ vakkhanti– “mā kho tumhe, āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti? Tena anuppannāni ceva bhaṇḍanāni uppajjanti, uppannāni ca bhaṇḍanāni bhiyyobhāvāya vepullāya saŋvattanti. Netaŋ, bhikkhave, appasannānaŋ vā pasādāya pasannānaŋ vā bhiyyobhāvāya. Atha khvetaŋ, bhikkhave, appasannānañceva appasādāya pasannānañca ekaccānaŋ aññathattāyā’ ti.

Atha kho bhagavā te bhikkhū anekapariyāyena vigarahitvā dubbharatāya dupposatāya mahicchatāya asantuṭṭhitāya sangaṇikāya kosajjassa (p. 003) avaṇṇaŋ bhāsitvā anekapariyāyena subharatāya suposatāya appicchassa santuṭṭhassa sallekhassa dhutassa pāsādikassa apacayassa vīriyārambhassa vaṇṇaŋ bhāsitvā bhikkhūnaŋ tadanucchavikaŋ tadanulomikaŋ dhammiŋ kathaŋ katvā bhikkhū āmantesi– ‘tena hi, bhikkhave, sangho paṇḍukalohitakānaŋ bhikkhūnaŋ tajjanīyakammaŋ karotu. Evañca pana, bhikkhave, kātabbaŋ. Paṭhamaŋ paṇḍukalohitakā bhikkhū codetabbā, codetvā sāretabbā, sāretvā āpattiŋ āropetabbā, āpattiŋ āropetvā byattena bhikkhunā paṭibalena sangho ñāpetabbo–

3. ‘Suṇātu me, bhante, sangho. Ime paṇḍukalohitakā bhikkhū attanā bhaṇḍanakārakā kalahakārakā vivādakārakā bhassakārakā sanghe adhikaraṇakārakā, yepi caññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā te upasankamitvā evaŋ vadanti– “mā kho tumhe, āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti. Tena anuppannāni ceva bhaṇḍanāni uppajjanti, uppannāni ca bhaṇḍanāni bhiyyobhāvāya vepullāya saŋvattanti. Yadi sanghassa pattakallaŋ, sangho paṇḍukalohitakānaŋ bhikkhūnaŋ tajjanīyakammaŋ kareyya. Esā ñatti.

‘Suṇātu me, bhante, sangho. Ime paṇḍukalohitakā bhikkhū attanā bhaṇḍanakārakā …pe… sanghe adhikaraṇakārakā, yepi caññe bhikkhū bhaṇḍanakārakā …pe… sanghe adhikaraṇakārakā te upasankamitvā evaŋ vadanti– “mā kho tumhe, āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti. Tena anuppannāni ceva bhaṇḍanāni uppajjanti, uppannāni ca bhaṇḍanāni bhiyyobhāvāya vepullāya saŋvattanti. Sangho paṇḍukalohitakānaŋ bhikkhūnaŋ (p. 004) tajjanīyakammaŋ karoti. Yassāyasmato khamati paṇḍukalohitakānaŋ bhikkhūnaŋ tajjanīyassa kammassa karaṇaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi– suṇātu me, bhante, sangho. Ime paṇḍukalohitakā bhikkhū attanā bhaṇḍanakārakā …pe… sanghe adhikaraṇakārakā, yepi caññe bhikkhū bhaṇḍanakārakā …pe… sanghe adhikaraṇakārakā te upasankamitvā evaŋ vadanti– “mā kho tumhe āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti. Tena anuppannāni ceva bhaṇḍanāni uppajjanti, uppannāni ca bhaṇḍanāni bhiyyobhāvāya vepullāya saŋvattanti. Sangho paṇḍukalohitakānaŋ bhikkhūnaŋ tajjanīyakammaŋ karoti. Yassāyasmato khamati paṇḍukalohitakānaŋ bhikkhūnaŋ tajjanīyassa kammassa karaṇaŋ, so tuṇhassa; yassa nakkhamati, so bhāseyya.

‘Tatiyampi etamatthaŋ vadāmi– suṇātu me, bhante, sangho Ime paṇḍukalohitakā bhikkhū attanā bhaṇḍanakārakā …pe… sanghe adhikaraṇakārakā, yepi caññe bhikkhū bhaṇḍanakārakā …pe… sanghe adhikaraṇakārakā te upasankamitvā evaŋ vadanti– “mā kho tumhe, āyasmanto, eso ajesi. Balavābalavaŋ paṭimantetha. Tumhe tena paṇḍitatarā ca byattatarā ca bahussutatarā ca alamattatarā ca. Mā cassa bhāyittha. Mayampi tumhākaŋ pakkhā bhavissāmā” ti. Tena anuppannāni ceva bhaṇḍanāni uppajjanti, uppannāni ca bhaṇḍanāni bhiyyobhāvāya vepullāya saŋvattanti. Sangho paṇḍukalohitakānaŋ bhikkhūnaŋ tajjanīyakammaŋ karoti. Yassāyasmato khamati paṇḍukalohitakānaŋ bhikkhūnaŋ tajjanīyassa kammassa karaṇaŋ, so tuṇhassa; yassa nakkhamati, so bhāseyya.

‘Kataŋ sanghena paṇḍukalohitakānaŋ bhikkhūnaŋ tajjanīyakammaŋ. Khamati sanghassa, tasmā tuṇhī, evametaŋ dhārayāmī’ ti.

Adhammakammadvādasakaŋ

4. ‘Tīhi (p. 005) bhikkhave, angehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Acodetvā kataŋ hoti, asāretvā kataŋ hoti, āpattiŋ anāropetvā kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Appaṭipucchā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Appaṭiññāya kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi (p. 006) bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Desitāya āpattiyā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Acodetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Asāretvā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca. Āpattiŋ anāropetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave (p. 007) tīhangehi samannāgataŋ tajjanīyakammaŋ adhammakammañca hoti, avinayakammañca, duvūpasantañca.

Adhammakammadvādasakaŋ niṭṭhitaŋ.

Dhammakammadvādasakaŋ

5. ‘Tīhi, bhikkhave, angehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Āpattiyā kataŋ hoti, desanāgāminiyā āpattiyā kataŋ hoti adesitāya āpattiyā kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Codetvā kataŋ hoti, sāretvā kataŋ hoti, āpattiŋ āropetvā kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Paṭipucchā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi (p. 008) bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Paṭiññāya kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Āpattiyā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Desanāgāminiyā āpattiyā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Adesitāya āpattiyā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Codetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Sāretvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ tajjanīyakammaŋ dhammakammañca hoti, vinayakammañca, suvūpasantañca. Āpattiŋ āropetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi (p. 009) samannāgataŋ tajjanīyakammaŋ dhammakammañca hoti, vinayakammañca, suvūpasantañca.

Dhammakammadvādasakaŋ niṭṭhitaŋ.

Ākankhamānachakkaŋ

6. ‘Tīhi, bhikkhave, angehi samannāgatassa bhikkhuno, ākankhamāno sangho, tajjanīyakammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako; bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno ākankhamāno sangho, tajjanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, tajjanīyakammaŋ kareyya. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave, tīhangehi samannāgatassa bhikkhuno, ākankhamāno sangho, tajjanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, tajjanīyakammaŋ kareyya. Buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno, ākankhamāno sangho, tajjanīyakammaŋ kareyya.

‘ tiṇṇaŋ, bhikkhave, bhikkhūnaŋ, ākankhamāno sangho, tajjanīyakammaŋ kareyya. Eko bhaṇḍanakārako hoti kalahakārako vivādakārako bhassakārako sanghe adhikaraṇakārako; eko bālo hoti abyatto āpattibahulo anapadāno; eko gihisaŋsaṭṭho viharati ananulomikehi gihisaŋsaggehi– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, tajjanīyakammaŋ kareyya.

‘Aparesampi (p. 010) bhikkhave, tiṇṇaŋ bhikkhūnaŋ, ākankhamāno sangho, tajjanīyakammaŋ kareyya. Eko adhisīle sīlavipanno hoti, eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, tajjanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, tajjanīyakammaŋ kareyya Eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, tajjanīyakammaŋ kareyya.

Ākankhamānachakkaŋ niṭṭhitaŋ.

Aṭṭhārasavattaŋ

7. ‘Tajjanīyakammakatena bhikkhave, bhikkhunā sammā vattitabbaŋ. Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena tajjanīyakammaŋ kataŋ hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabban’ ti.

Tajjanīyakamme aṭṭhārasavattaŋ niṭṭhitaŋ.

Nappaṭippassambhetabba-aṭṭhārasakaŋ

8. Atha kho sangho paṇḍukalohitakānaŋ bhikkhūnaŋ tajjanīyakammaŋ akāsi Te sanghena tajjanīyakammakatā sammā vattanti, lomaŋ pātenti (p. 011) netthāraŋ vattanti, bhikkhū upasankamitvā evaŋ vadanti– ‘mayaŋ, āvuso, sanghena tajjanīyakammakatā sammā vattāma, lomaŋ pātema, netthāraŋ vattāma, kathaŋ nu kho amhehi paṭipajjitabban’ ti? Bhikkhū bhagavato etamatthaŋ ārocesuŋ …pe…. ‘Tena hi, bhikkhave, sangho paṇḍukalohitakānaŋ bhikkhūnaŋ tajjanīyakammaŋ paṭippassambhetu.

Pañcahi, bhikkhave, angehi samannāgatassa bhikkhuno tajjanīyakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno tajjanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno tajjanīyakammaŋ nappaṭippassambhetabbaŋ. Yāya āpattiyā sanghena tajjanīyakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati– imehi kho, bhikkhave, pañcahangehi samannāgatassa bhikkhuno tajjanīyakammaŋ nappaṭippassambhetabbaŋ.

‘Aṭṭhahi bhikkhave, angehi samannāgatassa bhikkhuno tajjanīyakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti, okāsaŋ kāreti, codeti, sāreti, bhikkhūhi sampayojeti – imehi kho, bhikkhave, aṭṭhahangehi samannāgatassa bhikkhuno tajjanīyakammaŋ nappaṭippassambhetabbaŋ.

Nappaṭippassambhetabba-aṭṭhārasakaŋ niṭṭhitaŋ.

Paṭippassambhetabba-aṭṭhārasakaŋ

9. ‘Pañcahi, bhikkhave, angehi samannāgatassa bhikkhuno tajjanīyakammaŋ paṭippassambhetabbaŋ. Na upasampādeti, na nissayaŋ deti, na sāmaṇeraŋ upaṭṭhāpeti, na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa bhikkhuno tajjanīyakammaŋ paṭippassambhetabbaŋ.

‘Aparehipi (p. 012) bhikkhave, pañcahangehi samannāgatassa bhikkhuno tajjanīyakammaŋ paṭippassambhetabbaŋ. Yāya āpattiyā sanghena tajjanīyakammaŋ kataŋ hoti taŋ āpattiŋ na āpajjati, aññaŋ vā tādisikaŋ, tato vā pāpiṭṭhataraŋ; kammaŋ na garahati, kammike na garahati– imehi kho, bhikkhave, pañcahangehi samannāgatassa bhikkhuno tajjanīyakammaŋ paṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno tajjanīyakammaŋ paṭippassambhetabbaŋ.

Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno tajjanīyakammaŋ paṭippassambhetabbaŋ.

Paṭippassambhetabba-aṭṭhārasakaŋ niṭṭhitaŋ.

10. ‘Evañca pana, bhikkhave, paṭippassambhetabbaŋ. Tehi, bhikkhave, paṇḍukalohitakehi bhikkhūhi sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “mayaŋ, bhante, sanghena tajjanīyakammakatā sammā vattāma, lomaŋ pātema, netthāraŋ vattāma, tajjanīyassa kammassa paṭippassaddhiŋ yācāmā” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ime paṇḍukalohitakā bhikkhū sanghena tajjanīyakammakatā sammā vattanti, lomaŋ pātenti, netthāraŋ vattanti tajjanīyassa kammassa paṭippassaddhiŋ yācanti. Yadi sanghassa pattakallaŋ, sangho paṇḍukalohitakānaŋ bhikkhūnaŋ tajjanīyakammaŋ paṭippassambheyya. Esā ñatti.

‘Suṇātu me, bhante, sangho. Ime paṇḍukalohitakā bhikkhū sanghena tajjanīyakammakatā sammā vattanti, lomaŋ pātenti, netthāraŋ vattanti, tajjanīyassa kammassa paṭippassaddhiŋ yācanti. Sangho paṇḍukalohitakānaŋ bhikkhūnaŋ tajjanīyakammaŋ paṭippassambheti. Yassāyasmato khamati paṇḍukalohitakānaŋ bhikkhūnaŋ tajjanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi (p. 013) etamatthaŋ vadāmi– suṇātu me bhante, sangho. Ime paṇḍukalohitakā bhikkhū sanghena tajjanīyakammakatā sammā vattanti, lomaŋ pātenti, netthāraŋ vattanti, tajjanīyassa kammassa paṭippassaddhiŋ yācanti. Sangho paṇḍukalohitakānaŋ bhikkhūnaŋ tajjanīyakammaŋ paṭippassambheti. Yassāyasmato khamati paṇḍukalohitakānaŋ bhikkhūnaŋ tajjanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Tatiyampi etamatthaŋ vadāmi– suṇātu me, bhante, sangho. Ime paṇḍukalohitakā bhikkhū sanghena tajjanīyakammakatā sammā vattanti, lomaŋ pātenti, netthāraŋ vattanti, tajjanīyassa kammassa paṭippassaddhiŋ yācanti. Sangho paṇḍukalohitakānaŋ bhikkhūnaŋ tajjanīyakammaŋ paṭippassambheti. Yassāyasmato khamati paṇḍukalohitakānaŋ bhikkhūnaŋ tajjanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena paṇḍukalohitakānaŋ bhikkhūnaŋ tajjanīyakammaŋ. Khamati sanghassa,

Tasmā tuṇhī, evametaŋ dhārayāmī’ ti.

Tajjanīyakammaŋ niṭṭhitaŋ paṭhamaŋ.

2. Niyassakammaŋ

11. Tena kho pana samayena āyasmā seyyasako bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi; apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āyasmā seyyasako bālo bhavissati abyatto āpattibahulo anapadāno; gihisaŋsaṭṭho viharissati ananulomikehi gihisaŋsaggehi apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā’ ti. Atha kho te bhikkhū bhagavato etamatthaŋ ārocesuŋ.

Atha (p. 014) kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, seyyasako bhikkhu bālo abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi; apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, bhikkhave, tassa moghapurisassa ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma so, bhikkhave, moghapuriso bālo bhavissati abyatto āpattibahulo anapadāno; gihisaŋsaṭṭho viharissati ananulomikehi gihisaŋsaggehi; apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘tena hi, bhikkhave, sangho seyyasakassa bhikkhuno niyassakammaŋ karotu– nissāya te vatthabbanti. Evañca pana, bhikkhave, kātabbaŋ. Paṭhamaŋ seyyasako bhikkhu codetabbo, codetvā sāretabbo, sāretvā āpattiŋ āropetabbo, āpattiŋ āropetvā byattena bhikkhunā paṭibalena sangho ñāpetabbo–

12. ‘Suṇātu me, bhante, sangho. Ayaŋ seyyasako bhikkhu bālo abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi; apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā. Yadi sanghassa pattakallaŋ, sangho seyyasakassa bhikkhuno niyassakammaŋ kareyya– nissāya te vatthabbanti. Esā ñatti.

‘Suṇātu me, bhante, sangho. Ayaŋ seyyasako bhikkhu bālo abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi; apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā. Sangho seyyasakassa bhikkhuno niyassakammaŋ karoti– nissāya te vatthabbanti. Yassāyasmato khamati seyyasakassa bhikkhuno niyassassa kammassa karaṇaŋ– nissāya te vatthabbanti, so tuṇhassa; yassa nakkhamati, so bhāseyya.

‘Dutiyampi (p. 015) etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ seyyasako bhikkhu bālo abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi; apissu bhikkhū pakatā parivāsaŋ dentā mūlāya paṭikassantā mānattaŋ dentā abbhentā. Sangho seyyasakassa bhikkhuno niyassakammaŋ karoti– nissāya te vatthabbanti. Yassāyasmato khamati seyyasakassa bhikkhuno niyassassa kammassa karaṇaŋ– nissāya te vatthabbanti, so tuṇhassa; yassa nakkhamati, so bhāseyya.

‘Kataŋ sanghena seyyasakassa bhikkhuno niyassakammaŋ– nissāya te vatthabbanti. Khamati sanghassa, tasmā tuṇhī, evametaŋ dhārayāmī’ ti.

Adhammakammadvādasakaŋ

13. ‘Tīhi, bhikkhave, angehi samannāgataŋ niyassakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti– imehi kho, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca. Acodetvā kataŋ hoti, asāretvā kataŋ hoti, āpattiŋ anāropetvā kataŋ hoti– imehi kho, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave …pe… asammukhā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe….

‘Aparehipi (p. 016) bhikkhave …pe… appaṭipucchā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe….

‘Aparehipi, bhikkhave …pe… appaṭiññāya kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe….

‘Aparehipi, bhikkhave …pe… anāpattiyā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe…

‘Aparehipi, bhikkhave …pe… adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe….

‘Aparehipi, bhikkhave …pe… desitāya āpattiyā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe….

‘Aparehipi, bhikkhave …pe… acodetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe….

‘Aparehipi, bhikkhave …pe… asāretvā kataŋ hoti, adhammena kataŋ hoti, vaggena kataŋ hoti– imehi kho, bhikkhave …pe…

‘Aparehipi, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca. Āpattiŋ anāropetvā kataŋ hoti, adhammena kataŋ hoti, vaggena

Kataŋ hoti– imehi kho, bhikkhave, tīhangehi samannāgataŋ niyassakammaŋ adhammakammañca hoti, avinayakammañca, duvūpasantañca.

Adhammakammadvādasakaŋ niṭṭhitaŋ.

Dhammakammadvādasakaŋ

14. ‘Tīhi, bhikkhave, angehi samannāgataŋ niyassakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca.

‘Aparehipi (p. 017) bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca. Āpattiyā kataŋ hoti, desanāgāminiyā āpattiyā kataŋ hoti, adesitāya āpattiyā kataŋ hoti– imehi kho, bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca. Codetvā kataŋ hoti, sāretvā kataŋ hoti, āpattiŋ āropetvā kataŋ hoti imehi kho, bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave …pe… sammukhā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe….

‘Aparehipi, bhikkhave …pe… paṭipucchā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe….

‘Aparehipi, bhikkhave …pe… paṭiññāya kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe….

‘Aparehipi bhikkhave …pe… āpattiyā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe…

‘Aparehipi, bhikkhave …pe… desanāgāminiyā āpattiyā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe….

‘Aparehipi, bhikkhave …pe… adesitāya āpattiyā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe….

‘Aparehipi, bhikkhave …pe… codetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe….

‘Aparehipi, bhikkhave …pe… sāretvā kataŋ hoti, dhammena kataŋ hoti, samaggena kataŋ hoti– imehi kho, bhikkhave …pe…

‘Aparehipi (p. 018) bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca. Āpattiŋ āropetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ niyassakammaŋ dhammakammañca hoti, vinayakammañca, suvūpasantañca.

Dhammakammadvādasakaŋ niṭṭhitaŋ.

Ākankhamānachakkaŋ

15. ‘Tīhi, bhikkhave, angehi samannāgatassa bhikkhuno, ākankhamāno sangho, niyassakammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako; bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno, ākankhamāno sangho, niyassakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, niyassakammaŋ kareyya. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave, tīhangehi samannāgatassa bhikkhuno, ākankhamāno sangho, niyassakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, niyassakammaŋ kareyya. Buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno, ākankhamāno sangho, niyassakammaŋ kareyya.

‘ tiṇṇaŋ, bhikkhave, bhikkhūnaŋ, ākankhamāno sangho, niyassakammaŋ kareyya. Eko bhaṇḍanakārako hoti kalahakārako vivādakārako bhassakārako sanghe adhikaraṇakārako; eko bālo hoti, abyatto āpattibahulo anapadāno; eko gihisaŋsaṭṭho viharati ananulomikehi (p. 019) gihisaŋsaggehi– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, niyassakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, niyassakammaŋ kareyya. Eko adhisīle sīlavipanno hoti, eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, niyassakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, niyassakammaŋ kareyya. Eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, niyassakammaŋ kareyya.

Ākankhamānachakkaŋ niṭṭhitaŋ.

Aṭṭhārasavattaŋ

16. ‘Niyassakammakatena bhikkhave, bhikkhunā sammā vattitabbaŋ. Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena niyassakammaŋ kataŋ hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kārāpetabbo, na codetabbo, na sāretabbo, na bhikkhūhi sampayojetabban’ ti.

Niyassakamme aṭṭhārasavattaŋ niṭṭhitaŋ.

17. Atha kho sangho seyyasakassa bhikkhuno niyassakammaŋ akāsi– nissāya te vatthabbanti. So sanghena niyassakammakato kalyāṇamitte (p. 020) sevamāno bhajamāno payirupāsamāno uddisāpento paripucchanto bahussuto hoti, āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. Sammā vattati, lomaŋ pāteti, netthāraŋ vattati, bhikkhū upasankamitvā evaŋ vadeti– ‘ahaŋ, āvuso, sanghena niyassakammakato sammā vattāmi, lomaŋ pātemi, netthāraŋ vattāmi. Kathaŋ nu kho mayā paṭipajjitabban’ ti? Bhikkhū bhagavato etamatthaŋ ārocesuŋ …pe…. ‘Tena hi, bhikkhave, sangho seyyasakassa bhikkhuno niyassakammaŋ paṭippassambhetu.

Nappaṭippassambhetabba-aṭṭhārasakaŋ

18. ‘Pañcahi, bhikkhave, angehi samannāgatassa bhikkhuno niyassakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno niyassakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno niyassakammaŋ nappaṭippassambhetabbaŋ. Yāya āpattiyā sanghena niyassakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati– imehi kho, bhikkhave, pañcahangehi samannāgatassa bhikkhuno niyassakammaŋ nappaṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno niyassakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti okāsaŋ kāreti, codeti, sāreti, bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno niyassakammaŋ nappaṭippassambhetabbaŋ.

Nappaṭippassambhetabba-aṭṭhārasakaŋ niṭṭhitaŋ.

Paṭippassambhetabba-aṭṭhārasakaŋ

19. ‘Pañcahi (p. 021) bhikkhave, angehi samannāgatassa bhikkhuno niyassakammaŋ paṭippassambhetabbaŋ Na upasampādeti, na nissayaŋ deti, na sāmaṇeraŋ upaṭṭhāpeti, na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa bhikkhuno niyassakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno niyassakammaŋ paṭippassambhetabbaŋ. Yāya āpattiyā sanghena niyassakammaŋ kataŋ hoti taŋ āpattiŋ na āpajjati, aññaŋ vā tādisikaŋ, tato vā pāpiṭṭhataraŋ; kammaŋ na garahati, kammike na garahati– imehi kho, bhikkhave, pañcahangehi samannāgatassa bhikkhuno niyassakammaŋ paṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno niyassakammaŋ paṭippassambhetabbaŋ.

Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno niyassakammaŋ paṭippassambhetabbaŋ.

Paṭippassambhetabba-aṭṭhārasakaŋ niṭṭhitaŋ.

20. ‘Evañca pana, bhikkhave, paṭippassambhetabbaŋ. Tena, bhikkhave, seyyasakena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, sanghena niyassakammakato sammā vattāmi, lomaŋ pātemi, netthāraŋ vattāmi, niyassassa kammassa paṭippassaddhiŋ yācāmī” ti. Dutiyampi yācitabbā. Tatiyampi yācitabbā Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ seyyasako bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Yadi sanghassa pattakallaŋ, sangho seyyasakassa bhikkhuno niyassakammaŋ paṭippassambheyya. Esā ñatti.

‘Suṇātu (p. 022) me, bhante, sangho. Ayaŋ seyyasako bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Sangho seyyasakassa bhikkhuno niyassakammaŋ paṭippassambheti. Yassāyasmato khamati seyyasakassa bhikkhuno niyassassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi– suṇātu me, bhante, sangho. Ayaŋ seyyasako bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Sangho seyyasakassa bhikkhuno niyassakammaŋ paṭippassambheti. Yassāyasmato khamati seyyasakassa bhikkhuno niyassassa kammassa paṭippassaddhi, so tuṇhassa; yassa nakkhamati, so bhāseyya.

‘Tatiyampi etamatthaŋ vadāmi– suṇātu me, bhante, sangho. Ayaŋ seyyasako bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Sangho seyyasakassa bhikkhuno niyassakammaŋ paṭippassambheti. Yassāyasmato khamati seyyasakassa bhikkhuno niyassassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena seyyasakassa bhikkhuno niyassakammaŋ. Khamati sanghassa, tasmā tuṇhī, evametaŋ dhārayāmī’ ti.

Niyassakammaŋ niṭṭhitaŋ dutiyaŋ.

3. Pabbājanīyakammaŋ

21. Tena kho pana samayena assajipunabbasukā nāma kīṭāgirismiŋ āvāsikā honti alajjino pāpabhikkhū. Te evarūpaŋ anācāraŋ ācaranti– mālāvacchaŋ ropentipi ropāpentipi, siñcantipi siñcāpentipi, ocinantipi ocināpentipi, ganthentipi ganthāpentipi ekatovaṇṭikamālaŋ karontipi (p. 023) kārāpentipi, ubhatovaṇṭikamālaŋ karontipi kārāpentipi, mañjarikaŋ karontipi kārāpentipi, vidhūtikaŋ karontipi kārāpentipi, vaṭaŋsakaŋ karontipi kārāpentipi, āveḷaŋ karontipi kārāpentipi, uracchadaŋ karontipi kārāpentipi. Te kulitthīnaŋ kuladhītānaŋ kulakumārīnaŋ kulasuṇhānaŋ kuladāsīnaŋ ekatovaṇṭikamālaŋ harantipi harāpentipi, ubhatovaṇṭikamālaŋ harantipi harāpentipi, mañjarikaŋ harantipi harāpentipi, vidhūtikaŋ harantipi harāpentipi, vaṭaŋsakaŋ harantipi harāpentipi, āveḷaŋ harantipi harāpentipi, uracchadaŋ harantipi harāpentipi. Te kulitthīhi kuladhītāhi kulakumārīhi kulasuṇhāhi kuladāsīhi saddhiŋ ekabhājanepi bhuñjanti, ekathālakepi pivanti, ekāsanepi nisīdanti, ekamañcepi tuvaṭṭenti, ekattharaṇāpi tuvaṭṭenti, ekapāvuraṇāpi tuvaṭṭenti, ekattharaṇapāvuraṇāpi tuvaṭṭenti, vikālepi bhuñjanti, majjampi pivanti, mālāgandhavilepanampi dhārenti, naccantipi, gāyantipi, vādentipi, lāsentipi; naccantiyāpi naccanti, naccantiyāpi gāyanti, naccantiyāpi vādenti, naccantiyāpi lāsenti; gāyantiyāpi naccanti, gāyantiyāpi gāyanti, gāyantiyāpi vādenti, gāyantiyāpi lāsenti; vādentiyāpi naccanti, vādentiyāpi gāyanti, vādentiyāpi vādenti, vādentiyāpi lāsenti; lāsentiyāpi naccanti, lāsentiyāpi gāyanti, lāsentiyāpi vādenti, lāsentiyāpi lāsenti; aṭṭhapadepi kīḷanti, dasapadepi kīḷanti, ākāsepi kīḷanti, parihārapathepi kīḷanti, santikāyapi kīḷanti, khalikāyapi kīḷanti, ghaṭikāyapi kīḷanti, salākahatthenapi kīḷanti, akkhenapi kīḷanti, pangacīrenapi kīḷanti, vankakenapi kīḷanti, mokkhacikāyapi kīḷanti, cingulakenapi kīḷanti, pattāḷhakenapi kīḷanti, rathakenapi kīḷanti, dhanukenapi kīḷanti, akkharikāyapi kīḷanti, manesikāyapi kīḷanti, yathāvajjenapi kīḷanti; hatthismimpi sikkhanti, assasmimpi sikkhanti, rathasmimpi sikkhanti, dhanusmimpi sikkhanti, tharusmimpi sikkhanti; hatthissapi purato dhāvanti, assassapi purato dhāvanti, rathassapi purato dhāvantipi ādhāvantipi; usseḷentipi, apphoṭentipi nibbujjhantipi, muṭṭhīhipi yujjhanti; rangamajjhepi sanghāṭiŋ pattharitvā naccakiŋ evaŋ vadanti– ‘idha, bhagini, naccassū’ ti; nalāṭikampi denti; vividhampi anācāraŋ ācaranti.

22. Tena (p. 024) kho pana samayena aññataro bhikkhu kāsīsu vassaŋvuṭṭho sāvatthiŋ gacchanto bhagavantaŋ dassanāya yena kīṭāgiri tadavasari. Atha kho so bhikkhu pubbaṇhasamayaŋ nivāsetvā pattacīvaramādāya kīṭāgiriŋ piṇḍāya pāvisi pāsādikena abhikkantena paṭikkantena ālokitena vilokitena samiñjitena pasāritena, okkhittacakkhu iriyāpathasampanno. Manussā taŋ bhikkhuŋ passitvā evamāhaŋsu– ‘kvāyaŋ abalabalo viya mandamando viya bhākuṭikabhākuṭiko viya? Ko imassa upagatassa piṇḍakampi dassati? Amhākaŋ pana ayyā assajipunabbasukā saṇhā sakhilā sukhasambhāsā mihitapubbangamā ehisvāgatavādino abbhākuṭikā uttānamukhā pubbabhāsino. Tesaŋ kho nāma piṇḍo dātabbo’ ti.

Addasā kho aññataro upāsako taŋ bhikkhuŋ kīṭāgirismiŋ piṇḍāya carantaŋ; disvāna yena so bhikkhu tenupasankami, upasankamitvā taŋ bhikkhuŋ abhivādetvā etadavoca– ‘api, bhante, piṇḍo labbhatī’ ti? ‘Na kho, āvuso, piṇḍo labbhatī’ ti. ‘Ehi, bhante, gharaŋ gamissāmā’ ti. Atha kho so upāsako taŋ bhikkhuŋ gharaŋ netvā bhojetvā etadavoca– ‘kahaŋ, bhante, ayyo gamissatī’ ti? ‘Sāvatthiŋ kho ahaŋ, āvuso, gamissāmi bhagavantaŋ dassanāyā’ ti. ‘Tena hi, bhante, mama vacanena bhagavato pāde sirasā vanda, evañca vadehi– “duṭṭho, bhante, kīṭāgirismiŋ āvāso. Assajipunabbasukā nāma kīṭāgirismiŋ āvāsikā alajjino pāpabhikkhū. Te evarūpaŋ anācāraŋ ācaranti– mālāvacchaŋ ropentipi ropāpentipi, siñcantipi siñcāpentipi, ocinantipi, ocināpentipi, ganthentipi ganthāpentipi, ekatovaṇṭikamālaŋ karontipi kārāpentipi, ubhatovaṇṭikamālaŋ karontipi kārāpentipi, mañjarikaŋ karontipi kārāpentipi, vidhūtikaŋ karontipi kārāpentipi, vaṭaŋsakaŋ karontipi kārāpentipi, āveḷaŋ karontipi kārāpentipi, uracchadaŋ karontipi kārāpentipi. Te kulitthīnaŋ kuladhītānaŋ kulakumārīnaŋ kulasuṇhānaŋ kuladāsīnaŋ ekatovaṇṭikamālaŋ harantipi harāpentipi, ubhatovaṇṭikamālaŋ harantipi harāpentipi, mañjarikaŋ harantipi harāpentipi, vidhūtikaŋ (p. 025) harantipi harāpentipi, vaṭaŋsakaŋ harantipi harāpentipi, āveḷaŋ harantipi harāpentipi, uracchadaŋ harantipi harāpentipi. Te kulitthīhi kuladhītāhi kulakumārīhi kulasuṇhāhi kuladāsīhi saddhiŋ ekabhājanepi bhuñjanti, ekathālakepi pivanti, ekāsanepi nisīdanti, ekamañcepi tuvaṭṭenti, ekattharaṇāpi tuvaṭṭenti, ekapāvuraṇāpi tuvaṭṭenti, ekattharaṇapāvuraṇāpi tuvaṭṭenti, vikālepi bhuñjanti, majjampi pivanti, mālāgandhavilepanampi dhārenti, naccantipi, gāyantipi, vādentipi, lāsentipi; naccantiyāpi naccanti, naccantiyāpi gāyanti, naccantiyāpi vādenti, naccantiyāpi lāsenti …pe… (cakkaŋ kātabbaŋ). Lāsentiyāpi naccanti, lāsentiyāpi gāyanti, lāsentiyāpi vādenti, lāsentiyāpi lāsenti; aṭṭhapadepi kīḷanti, dasapadepi kīḷanti, ākāsepi kīḷanti, parihārapathepi kīḷanti, santikāyapi kīḷanti, khalikāyapi kīḷanti, ghaṭikāyapi kīḷanti, salākahatthenapi kīḷanti, akkhenapi kīḷanti, pangacīrenapi kīḷanti, vankakenapi kīḷanti, mokkhacikāyapi kīḷanti, cingulakenapi kīḷanti, pattāḷhakenapi kīḷanti, rathakenapi kīḷanti, dhanukenapi kīḷanti, akkharikāyapi kīḷanti, manesikāyapi kīḷanti, yathāvajjenapi kīḷanti; hatthismimpi sikkhanti, assasmimpi sikkhanti, rathasmimpi sikkhanti, dhanusmimpi sikkhanti, tharusmimpi sikkhanti; hatthissapi purato dhāvanti, assassapi purato dhāvanti, rathassapi purato dhāvantipi ādhāvantipi; usseḷentipi, apphoṭentipi, nibbujjhantipi, muṭṭhīhipi yujjhanti; rangamajjhepi sanghāṭiŋ pattharitvā naccakiŋ evaŋ vadanti– “idha, bhagini, naccassū” ti; nalāṭikampi denti; vividhampi anācāraŋ ācaranti. Yepi te, bhante, manussā pubbe saddhā ahesuŋ pasannā tepi etarahi assaddhā appasannā. Yānipi tāni sanghassa pubbe dānapathāni tānipi etarahi upacchinnāni. Riñcanti pesalā bhikkhū nivasanti pāpabhikkhū. Sādhu, bhante, bhagavā kīṭāgiriŋ bhikkhū pahiṇeyya, yathāyaŋ kīṭāgirismiŋ āvāso saṇṭhaheyyā’ ti.

‘Evamāvuso’ ti kho so bhikkhu tassa upāsakassa paṭissuṇitvā uṭṭhāyāsanā yena sāvatthi tena pakkāmi. Anupubbena yena sāvatthi jetavanaŋ anāthapiṇḍikassa ārāmo yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha (p. 026) kho bhagavā taŋ bhikkhuŋ etadavoca– ‘kacci, bhikkhu, khamanīyaŋ, kacci yāpanīyaŋ, kaccisi appakilamathena addhānaŋ āgato, kuto ca tvaŋ bhikkhu āgacchasī’ ti? ‘Khamanīyaŋ, bhagavā, yāpanīyaŋ bhagavā; appakilamathena ca ahaŋ, bhante, addhānaŋ āgato. Idhāhaŋ, bhante, kāsīsu vassaŋvuṭṭho sāvatthiŋ āgacchanto bhagavantaŋ dassanāya yena kīṭāgiri tadavasariŋ. Atha khvāhaŋ, bhante, pubbaṇhasamayaŋ nivāsetvā pattacīvaramādāya kīṭāgiriŋ piṇḍāya pāvisiŋ. Addasā kho maŋ, bhante, aññataro upāsako kīṭāgirismiŋ piṇḍāya carantaŋ disvāna yenāhaŋ tenupasankami, upasankamitvā maŋ abhivādetvā etadavoca– “api, bhante, piṇḍo labbhatī” ti. “Na kho, āvuso, piṇḍo labbhatī” ti. “Ehi, bhante, gharaŋ gamissāmā” ti. Atha kho, bhante, so upāsako maŋ gharaŋ netvā bhojetvā etadavoca– “kahaŋ, bhante, ayyo gamissatī” ti? “Sāvatthiŋ kho ahaŋ, āvuso, gamissāmi bhagavantaŋ dassanāyā” ti “Tena hi, bhante, mama vacanena bhagavato pāde sirasā vanda, evañca vadehi– duṭṭho, bhante, kīṭāgirismiŋ āvāso. Assajipunabbasukā nāma kīṭāgirismiŋ āvāsikā alajjino pāpabhikkhū Te evarūpaŋ anācāraŋ ācaranti– mālāvacchaŋ ropentipi ropāpentipi …pe… vividhampi anācāraŋ ācaranti. Yepi te, bhante, manussā pubbe saddhā ahesuŋ pasannā tepi etarahi assaddhā appasannā. Yānipi tāni sanghassa pubbe dānapathāni tānipi etarahi upacchinnāni. Riñcanti pesalā bhikkhū, nivasanti pāpabhikkhū. Sādhu, bhante, bhagavā kīṭāgiriŋ bhikkhū pahiṇeyya, yathāyaŋ kīṭāgirismiŋ āvāso saṇṭhaheyyā” ti. Tato ahaŋ bhagavā āgacchāmī’ ti.

23. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, assajipunabbasukā nāma kīṭāgirismiŋ āvāsikā alajjino pāpabhikkhū? Te evarūpaŋ anācāraŋ ācaranti– mālāvacchaŋ ropentipi …pe… vividhampi anācāraŋ ācaranti? Yepi te manussā pubbe saddhā ahesuŋ pasannā tepi etarahi assaddhā appasannā? Yānipi tāni sanghassa pubbe dānapathāni tānipi etarahi upacchinnāni? Riñcanti pesalā bhikkhū nivasanti pāpabhikkhū’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma te, bhikkhave (p. 027) moghapurisā evarūpaŋ anācāraŋ ācarissanti– mālāvacchaŋ ropessantipi ropāpessantipi, siñcissantipi siñcāpessantipi, ocinissantipi ocināpessantipi, ganthessantipi ganthāpessantipi, ekatovaṇṭikamālaŋ karissantipi kārāpessantipi, ubhatovaṇṭikamālaŋ karissantipi kārāpessantipi, mañjarikaŋ karissantipi kārāpessantipi, vidhūtikaŋ karissantipi kārāpessantipi, vaṭaŋsakaŋ karissantipi kārāpessantipi, āveḷaŋ karissantipi kārāpessantipi, uracchadaŋ karissantipi kārāpessantipi. Te kulitthīnaŋ kuladhītānaŋ kulakumārīnaŋ kulasuṇhānaŋ kuladāsīnaŋ ekatovaṇṭikamālaŋ harissantipi harāpessantipi, ubhatovaṇṭikamālaŋ harissantipi harāpessantipi, mañjarikaŋ harissantipi harāpessantipi, vidhūtikaŋ harissantipi harāpessantipi, vaṭaŋsakaŋ harissantipi harāpessantipi, āveḷaŋ harissantipi harāpessantipi, uracchadaŋ harissantipi harāpessantipi. Te kulitthīhi kuladhītāhi kulakumārīhi kulasuṇhāhi kuladāsīhi saddhiŋ ekabhājanepi bhuñjissanti, ekathālakepi pivissanti, ekāsanepi nisīdissanti, ekamañcepi tuvaṭṭissanti, ekattharaṇāpi tuvaṭṭissanti, ekapāvuraṇāpi tuvaṭṭissanti, ekattharaṇapāvuraṇāpi tuvaṭṭissanti, vikālepi bhuñjissanti, majjampi pivissanti, mālāgandhavilepanampi dhāressanti, naccissantipi, gāyissantipi, vādessantipi, lāsessantipi; naccantiyāpi naccissanti, naccantiyāpi gāyissanti, naccantiyāpi vādessanti, naccantiyāpi lāsessanti; gāyantiyāpi naccissanti gāyantiyāpi gāyissanti, gāyantiyāpi vādessanti, gāyantiyāpi lāsessanti; vādentiyāpi naccissanti, vādentiyāpi gāyissanti, vādentiyāpi vādessanti, vādentiyāpi lāsessanti; lāsentiyāpi naccissanti, lāsentiyāpi gāyissanti, lāsentiyāpi vādessanti; lāsentiyāpi lāsessanti; aṭṭhapadepi kīḷissanti, dasapadepi kīḷissanti, ākāsepi kīḷissanti, parihārapathepi kīḷissanti, santikāyapi kīḷissanti, khalikāyapi kīḷissanti, ghaṭikāyapi kīḷissanti, salākahatthenapi kīḷissanti, akkhenapi kīḷissanti, pangacīrenapi kīḷissanti, vankakenapi kīḷissanti mokkhacikāyapi kīḷissanti, cingulakenapi kīḷissanti, pattāḷhakenapi kīḷissanti, rathakenapi kīḷissanti, dhanukenapi kīḷissanti, akkharikāyapi kīḷissanti, manesikāyapi kīḷissanti, yathāvajjenapi kīḷissanti; hatthismimpi sikkhissanti, assasmimpi sikkhissanti, rathasmimpi sikkhissanti, dhanusmimpi sikkhissanti, tharusmimpi sikkhissanti; hatthissapi purato dhāvissanti (p. 028) assassapi purato dhāvissanti, rathassapi purato dhāvissantipi ādhāvissantipi; usseḷessantipi, apphoṭessantipi, nibbujjhissantipi, muṭṭhīhipi yujjhissanti; rangamajjhepi sanghāṭiŋ pattharitvā naccakiŋ evaŋ vakkhanti – “idha, bhagini, naccassū” ti; nalāṭikampi dassanti; vividhampi anācāraŋ ācarissanti. Netaŋ bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā sāriputtamoggallāne āmantesi– ‘gacchatha tumhe, sāriputtā, kīṭāgiriŋ gantvā assajipunabbasukānaŋ bhikkhūnaŋ kīṭāgirismā pabbājanīyakammaŋ karotha, tumhākaŋ ete saddhivihārino’ ti.

‘Kathaŋ mayaŋ, bhante, assajipunabbasukānaŋ bhikkhūnaŋ kīṭāgirismā pabbājanīyakammaŋ karoma, caṇḍā te bhikkhū pharusā’ ti? ‘Tena hi tumhe, sāriputtā, bahukehi bhikkhūhi saddhiŋ gacchathā’ ti. ‘Evaŋ, bhante’ ti kho sāriputtamoggallānā bhagavato paccassosuŋ. Evañca pana, bhikkhave, kātabbaŋ– paṭhamaŋ assajipunabbasukā bhikkhū codetabbā, codetvā sāretabbā, sāretvā āpattiŋ āropetabbā, āpattiŋ āropetvā byattena bhikkhunā paṭibalena sangho ñāpetabbo–

24. ‘Suṇātu me, bhante, sangho. Ime assajipunabbasukā bhikkhū kuladūsakā pāpasamācārā. Imesaŋ pāpakā samācārā dissanti ceva suyyanti ca. Kulāni ca imehi duṭṭhāni dissanti ceva suyyanti ca. Yadi sanghassa pattakallaŋ, sangho assajipunabbasukānaŋ bhikkhūnaŋ kīṭāgirismā pabbājanīyakammaŋ kareyya– na assajipunabbasukehi bhikkhūhi kīṭāgirismiŋ vatthabbanti. Esā ñatti.

‘Suṇātu me, bhante, sangho. Ime assajipunabbasukā bhikkhū kuladūsakā pāpasamācārā. Imesaŋ pāpakā samācārā dissanti ceva suyyanti ca. Kulāni ca imehi duṭṭhāni dissanti ceva suyyanti ca. Sangho assajipunabbasukānaŋ bhikkhūnaŋ kīṭāgirismā pabbājanīyakammaŋ karoti– na assajipunabbasukehi bhikkhūhi kīṭāgirismiŋ vatthabbanti. Yassāyasmato khamati assajipunabbasukānaŋ bhikkhūnaŋ kīṭāgirismā pabbājanīyassa kammassa karaṇaŋ– na assajipunabbasukehi bhikkhūhi kīṭāgirismiŋ vatthabbanti, so tuṇhassa; yassa nakkhamati, so bhāseyya.

‘Dutiyampi (p. 029) etamatthaŋ vadāmi …pe… tatiyampi etamatthaŋ vadāmi. Suṇātu me, bhante, sangho. Ime assajipunabbasukā bhikkhū kuladūsakā pāpasamācārā. Imesaŋ pāpakā samācārā dissanti ceva suyyanti ca. Kulāni ca imehi duṭṭhāni dissanti ceva suyyanti ca. Sangho assajipunabbasukānaŋ bhikkhūnaŋ kīṭāgirismā pabbājanīyakammaŋ karoti– na assajipunabbasukehi bhikkhūhi kīṭāgirismiŋ vatthabbanti. Yassāyasmato khamati assajipunabbasukānaŋ bhikkhūnaŋ kīṭāgirismā pabbājanīyassa kammassa karaṇaŋ– na assajipunabbasukehi bhikkhūhi kīṭāgirismiŋ vatthabbanti, so tuṇhassa; yassa nakkhamati, so bhāseyya.

‘Kataŋ sanghena assajipunabbasukānaŋ bhikkhūnaŋ kīṭāgirismā pabbājanīyakammaŋ– na assajipunabbasukehi bhikkhūhi kīṭāgirismiŋ vatthabbanti. Khamati sanghassa, tasmā tuṇhī, evametaŋ dhārayāmī’ ti.

Adhammakammadvādasakaŋ

25. ‘Tīhi, bhikkhave, angehi samannāgataŋ pabbājanīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ pabbājanīyakammaŋ adhammakammañca hoti, avinayakammañca, duvūpasantañca.

‘Aparehipi bhikkhave, tīhangehi samannāgataŋ pabbājanīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti …pe… acodetvā kataŋ hoti, asāretvā kataŋ hoti, āpattiŋ anāropetvā kataŋ hoti …pe… asammukhā kataŋ hoti, adhammena kataŋ hoti, vaggena kataŋ hoti …pe… appaṭipucchā kataŋ hoti, adhammena kataŋ hoti, vaggena kataŋ hoti …pe… appaṭiññāya kataŋ hoti, adhammena kataŋ hoti, vaggena kataŋ hoti …pe… anāpattiyā kataŋ hoti, adhammena kataŋ hoti, vaggena kataŋ hoti …pe… adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti …pe… desitāya āpattiyā kataŋ hoti, adhammena kataŋ hoti, vaggena kataŋ hoti …pe… acodetvā kataŋ hoti, adhammena kataŋ hoti, vaggena kataŋ hoti (p. 030) …pe… asāretvā kataŋ hoti, adhammena kataŋ hoti, vaggena kataŋ hoti …pe… āpattiŋ anāropetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ pabbājanīyakammaŋ adhammakammañca hoti, avinayakammañca, duvūpasantañca.

Adhammakammadvādasakaŋ niṭṭhitaŋ.

Dhammakammadvādasakaŋ

26. ‘Tīhi, bhikkhave, angehi samannāgataŋ pabbājanīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ pabbājanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ pabbājanīyakammaŋ dhammakammañca hoti, vinayakammañca, suvūpasantañca. Āpattiyā kataŋ hoti desanāgāminiyā āpattiyā kataŋ hoti adesitāya āpattiyā kataŋ hoti …pe… codetvā kataŋ hoti, sāretvā kataŋ hoti, āpattiŋ āropetvā kataŋ hoti …pe… sammukhā kataŋ hoti, dhammena kataŋ hoti, samaggena kataŋ hoti …pe… paṭipucchā kataŋ hoti, dhammena kataŋ hoti, samaggena kataŋ hoti …pe… paṭiññāya kataŋ hoti, dhammena kataŋ hoti, samaggena kataŋ hoti …pe… āpattiyā kataŋ hoti, dhammena kataŋ hoti, samaggena kataŋ hoti …pe… desanāgāminiyā āpattiyā kataŋ hoti, dhammena kataŋ hoti, samaggena kataŋ hoti …pe… adesitāya āpattiyā kataŋ hoti, dhammena kataŋ hoti, samaggena kataŋ hoti …pe… codetvā kataŋ hoti, dhammena kataŋ hoti, samaggena kataŋ hoti …pe… sāretvā kataŋ hoti, dhammena kataŋ hoti, samaggena kataŋ hoti …pe… āpattiŋ āropetvā kataŋ hoti, dhammena kataŋ (p. 031) hoti, samaggena kataŋ hoti– imehi kho, bhikkhave, tīhangehi samannāgataŋ pabbājanīyakammaŋ dhammakammañca hoti, vinayakammañca, suvūpasantañca.

Dhammakammadvādasakaŋ niṭṭhitaŋ.

Ākankhamānacuddasakaŋ

27. ‘Tīhi, bhikkhave, angehi samannāgatassa bhikkhuno, ākankhamāno sangho, pabbājanīyakammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako; bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya. Buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘Aparehipi bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya. Kāyikena davena samannāgato hoti, vācasikena davena samannāgato hoti, kāyikavācasikena davena samannāgato hoti– imehi kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘Aparehipi (p. 032) bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya. Kāyikena anācārena samannāgato hoti, vācasikena anācārena samannāgato hoti, kāyikavācasikena anācārena samannāgato hoti– imehi kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya. Kāyikena upaghātikena samannāgato hoti, vācasikena upaghātikena samannāgato hoti, kāyikavācasikena upaghātikena samannāgato hoti– imehi kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya. Kāyikena micchājīvena samannāgato hoti, vācasikena micchājīvena samannāgato hoti, kāyikavācasikena micchājīvena samannāgato hoti– imehi, kho, bhikkhave, tīhangehi samannāgatassa bhikkhuno, ākankhamāno sangho, pabbājanīyakammaŋ kareyya.

‘ tiṇṇaŋ, bhikkhave, bhikkhūnaŋ ākankhamāno sangho, pabbājanīyakammaŋ kareyya. Eko bhaṇḍanakārako hoti kalahakārako vivādakārako bhassakārako sanghe adhikaraṇakārako; eko bālo hoti abyatto āpattibahulo anapadāno; eko gihisaŋsaṭṭho viharati ananulomikehi gihisaŋsaggehi– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya. Eko adhisīle sīlavipanno hoti, eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

‘Aparesampi (p. 033) bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya. Eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya. Eko kāyikena davena samannāgato hoti, eko vācasikena davena samannāgato hoti, eko kāyikavācasikena davena samannāgato hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya. Eko kāyikena anācārena samannāgato hoti, eko vācasikena anācārena samannāgato hoti, eko kāyikavācasikena anācārena samannāgato hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya. Eko kāyikena upaghātikena samannāgato hoti, eko vācasikena upaghātikena samannāgato hoti, eko kāyikavācasikena upaghātikena samannāgato hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya. Eko kāyikena micchājīvena samannāgato hoti, eko vācasikena micchājīvena samannāgato hoti, eko kāyikavācasikena micchājīvena samannāgato hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pabbājanīyakammaŋ kareyya.

Ākankhamānacuddasakaŋ niṭṭhitaŋ.

Aṭṭhārasavattaŋ

28. ‘Pabbājanīyakammakatena (p. 034) bhikkhave, bhikkhunā sammā vattitabbaŋ. Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena pabbājanīyakammaŋ kataŋ hoti sā āpatti na āpajjitabbā, aññā vā tādisikā tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabban’ ti.

Pabbājanīyakamme aṭṭhārasavattaŋ niṭṭhitaŋ.

29. Atha kho sāriputtamoggallānappamukho bhikkhusangho kīṭāgiriŋ gantvā assajipunabbasukānaŋ bhikkhūnaŋ kīṭāgirismā pabbājanīyakammaŋ akāsi– na assajipunabbasukehi bhikkhūhi kīṭāgirismiŋ vatthabbanti. Te sanghena pabbājanīyakammakatā na sammā vattanti, na lomaŋ pātenti, na netthāraŋ vattanti; na bhikkhū khamāpenti, akkosanti, paribhāsanti; chandagāmitā dosagāmitā mohagāmitā bhayagāmitā pāpenti; pakkamantipi, vibbhamantipi. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma assajipunabbasukā bhikkhū sanghena pabbājanīyakammakatā na sammā vattissanti, na lomaŋ pātessanti, na netthāraŋ vattissanti; na bhikkhū khamāpessanti, akkosissanti, paribhāsissanti; chandagāmitā dosagāmitā mohagāmitā bhayagāmitā pāpessanti; pakkamissantipi, vibbhamissantipī’ ti. Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, assajipunabbasukā bhikkhū sanghena pabbājanīyakammakatā na sammā vattanti, na lomaŋ pātenti, na netthāraŋ vattanti; na bhikkhū khamāpenti, akkosanti, paribhāsanti; chandagāmitā dosagāmitā mohagāmitā bhayagāmitā pāpenti; pakkamantipi, vibbhamantipī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ (p. 035) …pe… kathañhi nāma te, bhikkhave, moghapurisā sanghena pabbājanīyakammakatā na sammā vattissanti, na lomaŋ pātessanti, na netthāraŋ vattissanti; na bhikkhū khamāpessanti, akkosissanti, paribhāsissanti; chandagāmitā dosagāmitā mohagāmitā bhayagāmitā pāpessanti; pakkamissantipi, vibbhamissantipi. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘tena hi, bhikkhave, sangho pabbājanīyakammaŋ paṭippassambhetu.

Nappaṭippassambhetabba-aṭṭhārasakaŋ

30. ‘Pañcahi bhikkhave, angehi samannāgatassa bhikkhuno pabbājanīyakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno pabbājanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno pabbājanīyakammaŋ nappaṭippassambhetabbaŋ. Yāya āpattiyā sanghena pabbājanīyakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati– imehi kho, bhikkhave, pañcahangehi samannāgatassa bhikkhuno pabbājanīyakammaŋ nappaṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno pabbājanīyakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti, okāsaŋ kāreti, codeti, sāreti, bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno pabbājanīyakammaŋ nappaṭippassambhetabbaŋ.

Pabbājanīyakamme nappaṭippassambhetabba-aṭṭhārasakaŋ niṭṭhitaŋ.

Paṭippassambhetabba-aṭṭhārasakaŋ

31. ‘Pañcahi, bhikkhave, angehi samannāgatassa bhikkhuno pabbājanīyakammaŋ paṭippassambhetabbaŋ. Na upasampādeti, na nissayaŋ deti, na sāmaṇeraŋ upaṭṭhāpeti (p. 036) na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa bhikkhuno pabbājanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno pabbājanīyakammaŋ paṭippassambhetabbaŋ. Yāya āpattiyā sanghena pabbājanīyakammaŋ kataŋ hoti taŋ āpattiŋ na āpajjati, aññaŋ vā tādisikaŋ, tato vā pāpiṭṭhataraŋ; kammaŋ na garahati, kammike na garahati imehi kho, bhikkhave, pañcahangehi samannāgatassa bhikkhuno pabbājanīyakammaŋ paṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno pabbājanīyakammaŋ paṭippassambhetabbaŋ. Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno pabbājanīyakammaŋ paṭippassambhetabbaŋ.

Pabbājanīyakamme paṭippassambhetabba-aṭṭhārasakaŋ niṭṭhitaŋ.

32. ‘Evañca pana, bhikkhave, paṭippassambhetabbaŋ. Tena, bhikkhave, pabbājanīyakammakatena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, sanghena pabbājanīyakammakato sammā vattāmi, lomaŋ pātemi, netthāraŋ vattāmi, pabbājanīyassa kammassa paṭippassaddhiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu sanghena pabbājanīyakammakato sammā vattati, lomaŋ pāteti, netthāraŋ vattati, pabbājanīyassa kammassa paṭippassaddhiŋ yācati. Yadi sanghassa pattakallaŋ, sangho itthannāmassa bhikkhuno pabbājanīyakammaŋ paṭippassambheyya. Esā ñatti.

‘Suṇātu me, bhante, sangho. Ayaŋ itthannāmo bhikkhu sanghena pabbājanīyakammakato sammā vattati, lomaŋ pāteti, netthāraŋ vattati, pabbājanīyassa (p. 037) kammassa paṭippassaddhiŋ yācati. Sangho itthannāmassa bhikkhuno pabbājanīyakammaŋ paṭippassambheti. Yassāyasmato khamati itthannāmassa bhikkhuno pabbājanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi. Suṇātu me, bhante, sangho Ayaŋ itthannāmo bhikkhu sanghena pabbājanīyakammakato sammā vattati, lomaŋ pāteti, netthāraŋ vattati, pabbājanīyassa kammassa paṭippassaddhiŋ yācati. Sangho itthannāmassa bhikkhuno pabbājanīyakammaŋ paṭippassambheti. Yassāyasmato khamati itthannāmassa bhikkhuno pabbājanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena itthannāmassa bhikkhuno pabbājanīyakammaŋ. Khamati sanghassa, tasmā

Tuṇhī, evametaŋ dhārayāmī’ ti.

Pabbājanīyakammaŋ niṭṭhitaŋ tatiyaŋ.

4. Paṭisāraṇīyakammaŋ

33. Tena kho pana samayena āyasmā sudhammo macchikāsaṇḍe cittassa gahapatino āvāsiko hoti, navakammiko dhuvabhattiko. Yadā citto gahapati sanghaŋ vā gaṇaŋ vā puggalaŋ vā nimantetukāmo hoti tadā na āyasmantaŋ sudhammaŋ anapaloketvā sanghaŋ vā gaṇaŋ vā puggalaŋ vā nimanteti.

Tena kho pana samayena sambahulā therā bhikkhū, āyasmā ca sāriputto, āyasmā ca mahāmoggallāno, āyasmā ca mahākaccāno, āyasmā ca mahākoṭṭhiko āyasmā ca mahākappino, āyasmā ca mahācundo, āyasmā ca anuruddho, āyasmā ca revato, āyasmā ca upāli, āyasmā ca ānando, āyasmā ca rāhulo, kāsīsu cārikaŋ caramānā yena macchikāsaṇḍo tadavasaruŋ.

Assosi kho citto gahapati therā kira bhikkhū macchikāsaṇḍaŋ anuppattāti. Atha kho citto gahapati yena therā bhikkhū tenupasankami (p. 038) upasankamitvā there bhikkhū abhivādetvā ekamantaŋ nisīdi. Ekamantaŋ nisinnaŋ kho cittaŋ gahapatiŋ āyasmā sāriputto dhammiyā kathāya sandassesi samādapesi samuttejesi sampahaŋsesi.

Atha kho citto gahapati āyasmatā sāriputtena dhammiyā kathāya sandassito samādapito samuttejito sampahaŋsito there bhikkhū etadavoca ‘adhivāsentu me, bhante, therā svātanāya āgantukabhattan’ ti. Adhivāsesuŋ kho therā bhikkhū tuṇhībhāvena.

Atha kho citto gahapati therānaŋ bhikkhūnaŋ adhivāsanaŋ viditvā uṭṭhāyāsanā there bhikkhū abhivādetvā padakkhiṇaŋ katvā yenāyasmā sudhammo tenupasankami, upasankamitvā āyasmantaŋ sudhammaŋ abhivādetvā ekamantaŋ aṭṭhāsi. Ekamantaŋ ṭhito kho citto gahapati āyasmantaŋ sudhammaŋ etadavoca– ‘adhivāsetu me, bhante, ayyo sudhammo svātanāya bhattaŋ saddhiŋ therehī’ ti. Atha kho āyasmā sudhammo “pubbe khvāyaŋ citto gahapati yadā sanghaŋ vā gaṇaŋ vā puggalaŋ vā nimantetukāmo na maŋ anapaloketvā sanghaŋ vā gaṇaŋ vā puggalaŋ vā nimanteti; sodāni maŋ anapaloketvā there bhikkhū nimantesi; duṭṭhodānāyaŋ citto gahapati anapekkho virattarūpo mayī” ti cittaŋ gahapatiŋ etadavoca– ‘alaŋ, gahapati, nādhivāsemī’ ti. Dutiyampi kho …pe… tatiyampi kho citto gahapati āyasmantaŋ sudhammaŋ etadavoca– ‘adhivāsetu me, bhante, ayyo sudhammo svātanāya bhattaŋ saddhiŋ therehī’ ti. ‘Alaŋ, gahapati, nādhivāsemī’ ti. Atha kho citto gahapati “kiŋ me karissati ayyo sudhammo adhivāsento vā anadhivāsento vā” ti āyasmantaŋ sudhammaŋ abhivādetvā padakkhiṇaŋ katvā pakkāmi.

34. Atha kho citto gahapati tassā rattiyā accayena therānaŋ bhikkhūnaŋ paṇītaŋ khādanīyaŋ bhojanīyaŋ paṭiyādāpesi. Atha kho āyasmā sudhammo “yaŋnūnāhaŋ cittassa gahapatino therānaŋ bhikkhūnaŋ paṭiyattaŋ passeyyan” ti pubbaṇhasamayaŋ nivāsetvā pattacīvaramādāya yena cittassa gahapatino nivesanaŋ tenupasankami, upasankamitvā paññatte āsane nisīdi. Atha kho citto gahapati yenāyasmā sudhammo tenupasankami, upasankamitvā (p. 039) āyasmantaŋ sudhammaŋ abhivādetvā ekamantaŋ nisīdi. Ekamantaŋ nisinnaŋ kho cittaŋ gahapatiŋ āyasmā sudhammo etadavoca– ‘pahūtaŋ kho te idaŋ, gahapati, khādanīyaŋ bhojanīyaŋ paṭiyattaŋ; ekā ca kho idha natthi yadidaŋ tilasanguḷikā’ ti. ‘Bahumhi vata, bhante, ratane buddhavacane vijjamāne ayyena sudhammena yadeva kiñci bhāsitaŋ yadidaŋ tilasanguḷikāti. Bhūtapubbaŋ, bhante, dakkhiṇāpathakā vāṇijā puratthimaŋ janapadaŋ agamaŋsu vāṇijjāya. Te tato kukkuṭiŋ ānesuŋ. Atha kho sā, bhante, kukkuṭī kākena saddhiŋ saŋvāsaŋ kappesi. Sā potakaŋ janesi. Yadā kho so, bhante, kukkuṭapotako kākavassaŋ vassitukāmo hoti, kākakukkuṭīti vassati; yadā kukkuṭivassaŋ vassitukāmo hoti, kukkuṭikākāti vassati. Evameva kho, bhante, bahumhi ratane buddhavacane vijjamāne ayyena sudhammena yadeva kiñci bhāsitaŋ yadidaŋ tilasaŋguḷikā’ ti. ‘Akkosasi maŋ tvaŋ, gahapati, paribhāsasi maŋ tvaŋ, gahapati. Eso te, gahapati, āvāso, pakkamissāmī’ ti. ‘Nāhaŋ, bhante, ayyaŋ sudhammaŋ akkosāmi, paribhāsāmi . Vasatu, bhante, ayyo sudhammo macchikāsaṇḍe. Ramaṇīyaŋ ambāṭakavanaŋ. Ahaŋ ayyassa sudhammassa ussukkaŋ karissāmi, cīvarapiṇḍapātasenāsanagilānappaccayabhesajjaparikkhārānan’ ti. Dutiyampi kho …pe… tatiyampi kho āyasmā sudhammo cittaŋ gahapatiŋ etadavoca– ‘akkosasi maŋ tvaŋ, gahapati, paribhāsasi maŋ tvaŋ, gahapati. Eso te, gahapati, āvāso, pakkamissāmī’ ti. ‘Kahaŋ, bhante, ayyo sudhammo gamissatī’ ti? ‘Sāvatthiŋ kho ahaŋ, gahapati, gamissāmi bhagavantaŋ dassanāyā’ ti. ‘Tena hi, bhante, yañca attanā bhaṇitaŋ, yañca mayā bhaṇitaŋ taŋ sabbaŋ bhagavato ārocehi. Anacchariyaŋ kho panetaŋ, bhante, yaŋ ayyo sudhammo punadeva macchikāsaṇḍaŋ paccāgaccheyyā’ ti.

35. Atha kho āyasmā sudhammo senāsanaŋ saŋsāmetvā pattacīvaramādāya yena sāvatthi tena pakkāmi. Anupubbena yena sāvatthi jetavanaŋ anāthapiṇḍikassa ārāmo yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sudhammo yañca attanā bhaṇitaŋ yañca cittena gahapatinā bhaṇitaŋ taŋ sabbaŋ bhagavato ārocesi.

Vigarahi (p. 040) buddho bhagavā– ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, moghapurisa, cittaŋ gahapatiŋ saddhaŋ pasannaŋ dāyakaŋ kārakaŋ sanghupaṭṭhākaŋ hīnena khuŋsessasi, hīnena vambhessasi? Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– tena hi, bhikkhave, sangho sudhammassa bhikkhuno paṭisāraṇīyakammaŋ karotu– citto te gahapati khamāpetabboti. Evañca pana, bhikkhave, kātabbaŋ– paṭhamaŋ sudhammo bhikkhu codetabbo, codetvā sāretabbo, sāretvā āpattiŋ āropetabbo, āpattiŋ āropetvā byattena bhikkhunā paṭibalena sangho ñāpetabbo–

36. ‘Suṇātu me, bhante, sangho. Ayaŋ sudhammo bhikkhu cittaŋ gahapatiŋ saddhaŋ pasannaŋ dāyakaŋ kārakaŋ sanghupaṭṭhākaŋ hīnena khuŋseti, hīnena vambheti. Yadi sanghassa pattakallaŋ, sangho sudhammassa bhikkhuno paṭisāraṇīyakammaŋ kareyya– citto te gahapati khamāpetabboti. Esā ñatti.

‘Suṇātu me, bhante, sangho. Ayaŋ sudhammo bhikkhu cittaŋ gahapatiŋ saddhaŋ pasannaŋ dāyakaŋ kārakaŋ sanghupaṭṭhākaŋ hīnena khuŋseti, hīnena vambheti. Sangho sudhammassa bhikkhuno paṭisāraṇīyakammaŋ karoti– citto te gahapati khamāpetabboti. Yassāyasmato khamati sudhammassa bhikkhuno paṭisāraṇīyassa kammassa karaṇaŋ– citto te gahapati khamāpetabboti, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ sudhammo bhikkhu cittaŋ gahapatiŋ saddhaŋ pasannaŋ dāyakaŋ kārakaŋ sanghupaṭṭhākaŋ hīnena khuŋseti, hīnena vambheti. Sangho sudhammassa bhikkhuno paṭisāraṇīyakammaŋ karoti– citto te gahapati khamāpetabboti. Yassāyasmato khamati sudhammassa bhikkhuno paṭisāraṇīyassa kammassa karaṇaŋ– citto te gahapati khamāpetabboti, so tuṇhassa; yassa nakkhamati, so bhāseyya.

‘Kataŋ sanghena sudhammassa bhikkhuno paṭisāraṇīyakammaŋ– citto te gahapati khamāpetabboti. Khamati sanghassa, tasmā tuṇhī, evametaŋ dhārayāmī’ ti.

Adhammakammadvādasakaŋ

37. ‘Tīhi (p. 041) bhikkhave, angehi samannāgataŋ paṭisāraṇīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ paṭisāraṇīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ paṭisāraṇīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti …pe… acodetvā kataŋ hoti, asāretvā kataŋ hoti, āpattiŋ anāropetvā kataŋ hoti …pe… asammukhā kataŋ hoti, adhammena kataŋ hoti, vaggena kataŋ hoti …pe… appaṭipucchā kataŋ hoti, adhammena kataŋ hoti, vaggena kataŋ hoti …pe… appaṭiññāya kataŋ hoti, adhammena kataŋ hoti, vaggena kataŋ hoti …pe… anāpattiyā kataŋ hoti, adhammena kataŋ hoti, vaggena kataŋ hoti …pe… adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti …pe… desitāya āpattiyā kataŋ hoti, adhammena kataŋ hoti, vaggena kataŋ hoti …pe… acodetvā kataŋ hoti, adhammena kataŋ hoti, vaggena kataŋ hoti …pe… asāretvā kataŋ hoti adhammena kataŋ hoti, vaggena kataŋ hoti …pe… āpattiŋ anāropetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ paṭisāraṇīyakammaŋ adhammakammañca hoti, avinayakammañca, duvūpasantañca.

Paṭisāraṇīyakamme adhammakammadvādasakaŋ niṭṭhitaŋ.

Dhammakammadvādasakaŋ

38. ‘Tīhi, bhikkhave, angehi samannāgataŋ paṭisāraṇīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ paṭisāraṇīyakammaŋ dhammakammañca hoti, vinayakammañca, suvūpasantañca.

‘Aparehipi (p. 042) bhikkhave, tīhangehi samannāgataŋ paṭisāraṇīyakammaŋ dhammakammañca hoti, vinayakammañca, suvūpasantañca. Āpattiyā kataŋ hoti, desanāgāminiyā āpattiyā kataŋ hoti, adesitāya āpattiyā kataŋ hoti …pe… codetvā kataŋ hoti, sāretvā kataŋ hoti, āpattiŋ āropetvā kataŋ hoti …pe… sammukhā kataŋ hoti, dhammena kataŋ hoti, samaggena kataŋ hoti …pe… paṭipucchā kataŋ hoti, dhammena kataŋ hoti, samaggena kataŋ hoti …pe… paṭiññāya kataŋ hoti, dhammena kataŋ hoti, samaggena kataŋ hoti …pe… āpattiyā kataŋ hoti, dhammena kataŋ hoti, samaggena kataŋ hoti …pe… desanāgāminiyā āpattiyā kataŋ hoti, dhammena kataŋ hoti, samaggena kataŋ hoti …pe… adesitāya āpattiyā kataŋ hoti, dhammena kataŋ hoti, samaggena kataŋ hoti …pe… codetvā kataŋ hoti, dhammena kataŋ hoti, samaggena kataŋ hoti …pe… sāretvā kataŋ hoti, dhammena kataŋ hoti, samaggena kataŋ hoti …pe… āpattiŋ āropetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ paṭisāraṇīyakammaŋ dhammakammañca hoti, vinayakammañca, suvūpasantañca.

Paṭisāraṇīyakamme dhammakammadvādasakaŋ niṭṭhitaŋ.

Ākankhamānacatukkaŋ

39. ‘Pañcahi, bhikkhave, angehi samannāgatassa bhikkhuno, ākankhamāno sangho, paṭisāraṇīyakammaŋ kareyya. Gihīnaŋ alābhāya parisakkati, gihīnaŋ anatthāya parisakkati, gihīnaŋ anāvāsāya parisakkati, gihī akkosati paribhāsati, gihī gihīhi bhedeti– imehi kho, bhikkhave, pañcahangehi samannāgatassa bhikkhuno, ākankhamāno sangho, paṭisāraṇīyakammaŋ kareyya.

‘Aparehipi, bhikkhave, pañcahangehi samannāgatassa bhikkhuno, ākankhamāno sangho, paṭisāraṇīyakammaŋ kareyya. Gihīnaŋ buddhassa avaṇṇaŋ bhāsati (p. 043) gihīnaŋ dhammassa avaṇṇaŋ bhāsati, gihīnaŋ sanghassa avaṇṇaŋ bhāsati, gihī hīnena khuŋseti hīnena vambheti, gihīnaŋ dhammikaŋ paṭissavaŋ na saccāpeti– imehi kho, bhikkhave, pañcahangehi samannāgatassa bhikkhuno, ākankhamāno sangho, paṭisāraṇīyakammaŋ kareyya.

‘Pañcannaŋ, bhikkhave, bhikkhūnaŋ, ākankhamāno sangho, paṭisāraṇīyakammaŋ kareyya. Eko gihīnaŋ alābhāya parisakkati, eko gihīnaŋ anatthāya parisakkati, eko gihīnaŋ anāvāsāya parisakkati, eko gihī akkosati paribhāsati, eko gihī gihīhi bhedeti– imesaŋ kho, bhikkhave, pañcannaŋ bhikkhūnaŋ, ākankhamāno sangho, paṭisāraṇīyakammaŋ kareyya.

‘Aparesampi, bhikkhave, pañcannaŋ bhikkhūnaŋ, ākankhamāno sangho, paṭisāraṇīyakammaŋ kareyya. Eko gihīnaŋ buddhassa avaṇṇaŋ bhāsati, eko gihīnaŋ dhammassa avaṇṇaŋ bhāsati, eko gihīnaŋ sanghassa avaṇṇaŋ bhāsati, eko gihī hīnena khuŋseti hīnena vambheti, eko gihīnaŋ dhammikaŋ paṭissavaŋ na saccāpeti– imesaŋ kho, bhikkhave, pañcannaŋ bhikkhūnaŋ, ākankhamāno sangho, paṭisāraṇīyakammaŋ kareyya.

Ākankhamānacatukkaŋ niṭṭhitaŋ.

Aṭṭhārasavattaŋ

40. ‘Paṭisāraṇīyakammakatena, bhikkhave, bhikkhunā sammā vattitabbaŋ. Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena paṭisāraṇīyakammaŋ kataŋ hoti sā āpatti na āpajjitabbā, aññā vā tādisikā tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo na codetabbo, na sāretabbo, na bhikkhūhi sampayojetabban’ ti.

Paṭisāraṇīyakamme aṭṭhārasavattaŋ niṭṭhitaŋ.

41. Atha (p. 044) kho sangho sudhammassa bhikkhuno paṭisāraṇīyakammaŋ akāsi– ‘citto te gahapati khamāpetabbo’ ti. So sanghena paṭisāraṇīyakammakato macchikāsaṇḍaŋ gantvā mankubhūto nāsakkhi cittaŋ gahapatiŋ khamāpetuŋ. Punadeva sāvatthiŋ paccāgañchi. Bhikkhū evamāhaŋsu– ‘khamāpito tayā, āvuso sudhamma, citto gahapatī’ ti? ‘Idhāhaŋ, āvuso, macchikāsaṇḍaŋ gantvā mankubhūto nāsakkhiŋ cittaŋ gahapatiŋ khamāpetun’ ti. Bhikkhū bhagavato etamatthaŋ ārocesuŋ …pe…. ‘Tena hi, bhikkhave, sangho sudhammassa bhikkhuno anudūtaŋ detu– cittaŋ gahapatiŋ khamāpetuŋ. Evañca pana bhikkhave dātabbo– paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ sudhammassa bhikkhuno anudūtaŋ dadeyya cittaŋ gahapatiŋ khamāpetuŋ. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ sudhammassa bhikkhuno anudūtaŋ deti cittaŋ gahapatiŋ khamāpetuŋ. Yassāyasmato khamati itthannāmassa bhikkhuno sudhammassa bhikkhuno anudūtassa dānaŋ cittaŋ gahapatiŋ khamāpetuŋ, so tuṇhassa; yassa nakkhamati, so bhāseyya.

‘Dinno sanghena itthannāmo bhikkhu sudhammassa bhikkhuno anudūto cittaŋ gahapatiŋ khamāpetuŋ. Khamati sanghassa, tasmā tuṇhī, evametaŋ dhārayāmī’ ti.

42. ‘Tena, bhikkhave, sudhammena bhikkhunā anudūtena bhikkhunā saddhiŋ macchikāsaṇḍaŋ gantvā citto gahapati khamāpetabbo– “khama, gahapati, pasādemi tan” ti. Evañce vuccamāno khamati, iccetaŋ kusalaŋ. No ce khamati, anudūtena bhikkhunā vattabbo– “khama, gahapati, imassa bhikkhuno, pasādeti tan” ti. Evañce vuccamāno khamati, iccetaŋ kusalaŋ. No ce khamati, anudūtena bhikkhunā vattabbo– “khama, gahapati, imassa bhikkhuno, ahaŋ taŋ pasādemī” ti. Evañce vuccamāno khamati, iccetaŋ kusalaŋ. No ce khamati, anudūtena bhikkhunā vattabbo– “khama, gahapati, imassa bhikkhuno, sanghassa vacanenā” ti. Evañce vuccamāno khamati, iccetaŋ kusalaŋ. No ce (p. 045) khamati, anudūtena bhikkhunā sudhammo bhikkhu cittassa gahapatino dassanūpacāraŋ avijahāpetvā savanūpacāraŋ avijahāpetvā ekaŋsaŋ uttarāsangaŋ kārāpetvā ukkuṭikaŋ nisīdāpetvā añjaliŋ paggaṇhāpetvā taŋ āpattiŋ desāpetabbo’ ti .

Atha kho āyasmā sudhammo anudūtena bhikkhunā saddhiŋ macchikāsaṇḍaŋ gantvā cittaŋ gahapatiŋ khamāpesi. So sammā vattati, lomaŋ pāteti, netthāraŋ vattati, bhikkhū upasankamitvā evaŋ vadeti ‘ahaŋ, āvuso, sanghena paṭisāraṇīyakammakato sammā vattāmi, lomaŋ pātemi, netthāraŋ vattāmi. Kathaŋ nu kho mayā paṭipajjitabban’ ti? Bhikkhū bhagavato etamatthaŋ ārocesuŋ …pe… ‘tena hi, bhikkhave, sangho sudhammassa bhikkhuno paṭisāraṇīyakammaŋ paṭippassambhetu.

Nappaṭippassambhetabba-aṭṭhārasakaŋ

43. ‘Pañcahi, bhikkhave, angehi samannāgatassa bhikkhuno paṭisāraṇīyakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno paṭisāraṇīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno paṭisāraṇīyakammaŋ nappaṭippassambhetabbaŋ. Yāya āpattiyā sanghena paṭisāraṇīyakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati– imehi kho, bhikkhave, pañcahangehi samannāgatassa bhikkhuno paṭisāraṇīyakammaŋ nappaṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno paṭisāraṇīyakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti, okāsaŋ kāreti, codeti (p. 046) sāreti, bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno paṭisāraṇīyakammaŋ nappaṭippassambhetabbaŋ’.

Paṭisāraṇīyakamme nappaṭippassambhetabba-aṭṭhārasakaŋ niṭṭhitaŋ.

Paṭippassambhetabba-aṭṭhārasakaŋ

44. ‘Pañcahi, bhikkhave, angehi samannāgatassa bhikkhuno paṭisāraṇīyakammaŋ paṭippassambhetabbaŋ. Na upasampādeti, na nissayaŋ deti, na sāmaṇeraŋ upaṭṭhāpeti, na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa bhikkhuno paṭisāraṇīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno paṭisāraṇīyakammaŋ paṭippassambhetabbaŋ. Yāya āpattiyā sanghena paṭisāraṇīyakammaŋ kataŋ hoti taŋ āpattiŋ na āpajjati, aññaŋ vā tādisikaŋ, tato vā pāpiṭṭhataraŋ; kammaŋ na garahati, kammike na garahati– imehi kho, bhikkhave, pañcahangehi samannāgatassa bhikkhuno paṭisāraṇīyakammaŋ paṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno paṭisāraṇīyakammaŋ paṭippassambhetabbaŋ. Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno paṭisāraṇīyakammaŋ paṭippassambhetabbaŋ.

Paṭisāraṇīyakamme paṭippassambhetabba-aṭṭhārasakaŋ niṭṭhitaŋ.

45. ‘Evañca pana, bhikkhave, paṭippassambhetabbaŋ. Tena, bhikkhave, sudhammena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, sanghena paṭisāraṇīyakammakato sammā vattāmi, lomaŋ pātemi, netthāraŋ vattāmi, paṭisāraṇīyassa kammassa paṭippassaddhiŋ yācāmī” ti (p. 047) Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ sudhammo bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Yadi sanghassa pattakallaŋ, sangho sudhammassa bhikkhuno paṭisāraṇīyakammaŋ paṭippassambheyya. Esā ñatti.

‘Suṇātu me, bhante, sangho. Ayaŋ sudhammo bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Sangho sudhammassa bhikkhuno paṭisāraṇīyakammaŋ paṭippassambheti. Yassāyasmato khamati sudhammassa bhikkhuno paṭisāraṇīyassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ sudhammo bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Sangho sudhammassa bhikkhuno paṭisāraṇīyakammaŋ paṭippassambheti. Yassāyasmato khamati sudhammassa bhikkhuno paṭisāraṇīyassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena sudhammassa bhikkhuno paṭisāraṇīyakammaŋ. Khamati sanghassa, tasmā tuṇhī, evametaŋ dhārayāmī’ ti.

Paṭisāraṇīyakammaŋ niṭṭhitaŋ catutthaŋ.

5. Āpattiyā adassane ukkhepanīyakammaŋ

46. Tena samayena buddho bhagavā kosambiyaŋ viharati ghositārāme. Tena kho pana samayena āyasmā channo āpattiŋ āpajjitvā na icchati āpattiŋ passituŋ. Ye te bhikkhū appicchā …pe… te ujjhāyanti (p. 048) khiyyanti vipācenti– ‘kathañhi nāma āyasmā channo āpattiŋ āpajjitvā na icchissati āpattiŋ passitun’ ti. Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, channo bhikkhu āpattiŋ āpajjitvā na icchati āpattiŋ passitun’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma so, bhikkhave, moghapuriso āpattiŋ āpajjitvā na icchissati āpattiŋ passituŋ? Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– tena hi, bhikkhave, sangho channassa bhikkhuno, āpattiyā adassane, ukkhepanīyakammaŋ karotu– asambhogaŋ sanghena. Evañca pana, bhikkhave, kātabbaŋ– paṭhamaŋ channo bhikkhu codetabbo, codetvā sāretabbo, sāretvā āpattiŋ āropetabbo, āpattiŋ āropetvā byattena bhikkhunā paṭibalena sangho ñāpetabbo–

47. ‘Suṇātu me, bhante, sangho. Ayaŋ channo bhikkhu āpattiŋ āpajjitvā na icchati āpattiŋ passituŋ. Yadi sanghassa pattakallaŋ, sangho channassa bhikkhuno, āpattiyā adassane, ukkhepanīyakammaŋ kareyya– asambhogaŋ sanghena. Esā ñatti.

‘Suṇātu me, bhante, sangho. Ayaŋ channo bhikkhu āpattiŋ āpajjitvā na icchati āpattiŋ passituŋ. Sangho channassa bhikkhuno, āpattiyā adassane, ukkhepanīyakammaŋ karoti– asambhogaŋ sanghena. Yassāyasmato khamati channassa bhikkhuno, āpattiyā adassane, ukkhepanīyassa kammassa karaṇaŋ– asambhogaŋ sanghena, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ channo bhikkhu āpattiŋ āpajjitvā na icchati āpattiŋ passituŋ. Sangho channassa bhikkhuno, āpattiyā adassane, ukkhepanīyakammaŋ karoti– asambhogaŋ sanghena. Yassāyasmato khamati channassa bhikkhuno, āpattiyā adassane, ukkhepanīyassa kammassa karaṇaŋ (p. 049) asambhogaŋ sanghena, so tuṇhassa; yassa nakkhamati, so bhāseyya.

‘Kataŋ sanghena channassa bhikkhuno, āpattiyā adassane, ukkhepanīyakammaŋ– asambhogaŋ sanghena. Khamati sanghassa, tasmā tuṇhī, evametaŋ dhārayāmīti.

‘Āvāsaparamparañca, bhikkhave, saŋsatha– “channo bhikkhu sanghena āpattiyā adassane ukkhepanīyakammakato– asambhogaŋ sanghenā” ti.

Adhammakammadvādasakaŋ

48. ‘Tīhi, bhikkhave, angehi samannāgataŋ, āpattiyā adassane, ukkhepanīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ, āpattiyā adassane, ukkhepanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ, āpattiyā adassane, ukkhepanīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti …pe… acodetvā kataŋ hoti, asāretvā kataŋ hoti, āpattiŋ anāropetvā kataŋ hoti …pe… asammukhā kataŋ hoti, adhammena kataŋ hoti, vaggena kataŋ hoti …pe… appaṭipucchā kataŋ hoti, adhammena kataŋ hoti, vaggena kataŋ hoti …pe… appaṭiññāya kataŋ hoti, adhammena kataŋ hoti, vaggena kataŋ hoti …pe… anāpattiyā kataŋ hoti, adhammena kataŋ hoti, vaggena kataŋ hoti …pe… adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti …pe… desitāya āpattiyā kataŋ hoti, adhammena kataŋ hoti, vaggena kataŋ hoti …pe… acodetvā kataŋ hoti, adhammena kataŋ hoti, vaggena kataŋ hoti …pe… asāretvā kataŋ hoti, adhammena kataŋ hoti, vaggena kataŋ hoti …pe… āpattiŋ anāropetvā (p. 050) kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ, āpattiyā adassane, ukkhepanīyakammaŋ adhammakammañca hoti, avinayakammañca, duvūpasantañca.

Āpattiyā adassane ukkhepanīyakamme adhammakammadvādasakaŋ niṭṭhitaŋ.

Dhammakammadvādasakaŋ

49. ‘Tīhi bhikkhave, angehi samannāgataŋ, āpattiyā adassane, ukkhepanīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ, āpattiyā adassane, ukkhepanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ …pe…. Āpattiyā kataŋ hoti, desanāgāminiyā āpattiyā kataŋ hoti, adesitāya āpattiyā kataŋ hoti …pe… codetvā kataŋ hoti, sāretvā kataŋ hoti, āpattiŋ āropetvā kataŋ hoti …pe… sammukhā kataŋ hoti, dhammena kataŋ hoti, samaggena kataŋ hoti …pe… paṭipucchā kataŋ hoti, dhammena kataŋ hoti, samaggena kataŋ hoti …pe… paṭiññāya kataŋ hoti, dhammena kataŋ hoti, samaggena kataŋ hoti …pe… āpattiyā kataŋ hoti, dhammena kataŋ hoti, samaggena kataŋ hoti …pe… desanāgāminiyā āpattiyā kataŋ hoti, dhammena kataŋ hoti, samaggena kataŋ hoti …pe… adesitāya āpattiyā kataŋ hoti, dhammena kataŋ hoti, samaggena kataŋ hoti …pe… codetvā kataŋ hoti, dhammena kataŋ hoti, samaggena kataŋ hoti …pe… sāretvā kataŋ hoti, dhammena kataŋ hoti, samaggena kataŋ hoti …pe… āpattiŋ āropetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ, āpattiyā adassane, ukkhepanīyakammaŋ dhammakammañca hoti, vinayakammañca, suvūpasantañca.

Āpattiyā adassane ukkhepanīyakamme dhammakammadvādasakaŋ niṭṭhitaŋ.

Ākankhamānachakkaŋ

50. ‘Tīhi (p. 051) bhikkhave, angehi samannāgatassa bhikkhuno, ākankhamāno sangho, āpattiyā adassane, ukkhepanīyakammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno, ākankhamāno sangho, āpattiyā adassane, ukkhepanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, āpattiyā adassane, ukkhepanīyakammaŋ kareyya. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave, tīhangehi samannāgatassa bhikkhuno, ākankhamāno sangho, āpattiyā adassane, ukkhepanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, āpattiyā adassane, ukkhepanīyakammaŋ kareyya. Buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno, ākankhamāno sangho, āpattiyā adassane, ukkhepanīyakammaŋ kareyya.

‘ tiṇṇaŋ, bhikkhave, bhikkhūnaŋ, ākankhamāno sangho, āpattiyā adassane, ukkhepanīyakammaŋ kareyya. Eko bhaṇḍanakārako hoti kalahakārako vivādakārako bhassakārako sanghe adhikaraṇakārako; eko bālo hoti abyatto āpattibahulo anapadāno; eko gihisaŋsaṭṭho viharati ananulomikehi gihisaŋsaggehi imesaŋ kho, bhikkhave, tiṇṇaŋ bhikkhūnaŋ, ākankhamāno sangho, āpattiyā adassane, ukkhepanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, āpattiyā adassane, ukkhepanīyakammaŋ kareyya. Eko adhisīle sīlavipanno hoti (p. 052) eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, āpattiyā adassane, ukkhepanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, āpattiyā adassane, ukkhepanīyakammaŋ kareyya. Eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, āpattiyā adassane, ukkhepanīyakammaŋ kareyya.

Āpattiyā adassane ukkhepanīyakamme

Ākankhamānachakkaŋ niṭṭhitaŋ.

Tecattālīsavattaŋ

51. ‘Āpattiyā adassane ukkhepanīyakammakatena, bhikkhave, bhikkhunā sammā vattitabbaŋ Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena, āpattiyā adassane, ukkhepanīyakammaŋ kataŋ hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā Na pakatattassa bhikkhuno abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāro, seyyābhihāro, pādodakaŋ, pādapīṭhaŋ pādakathalikaŋ, pattacīvarappaṭiggahaṇaŋ, nahāne piṭṭhiparikammaŋ sāditabbaŋ. Na pakatatto bhikkhu sīlavipattiyā anuddhaŋsetabbo, na ācāravipattiyā anuddhaŋsetabbo, na diṭṭhivipattiyā anuddhaŋsetabbo, na ājīvavipattiyā anuddhaŋsetabbo, na bhikkhu bhikkhūhi bhedetabbo, na gihiddhajo dhāretabbo, na titthiyaddhajo dhāretabbo, na titthiyā sevitabbā; bhikkhū sevitabbā, bhikkhusikkhāya sikkhitabbaŋ . Na pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse (p. 053) vatthabbaŋ, na ekacchanne āvāse vā anāvāse vā vatthabbaŋ, pakatattaŋ bhikkhuŋ disvā āsanā vuṭṭhātabbaŋ, na pakatatto bhikkhu āsādetabbo anto vā bahi vā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabban’ ti.

Āpattiyā adassane ukkhepanīyakamme

Tecattālīsavattaŋ niṭṭhitaŋ.

52. Atha kho sangho channassa bhikkhuno, āpattiyā adassane, ukkhepanīyakammaŋ akāsi– asambhogaŋ sanghena. So sanghena, āpattiyā adassane, ukkhepanīyakammakato tamhā āvāsā aññaŋ āvāsaŋ agamāsi. Tattha bhikkhū neva abhivādesuŋ, na paccuṭṭhesuŋ, na añjalikammaŋ na sāmīcikammaŋ akaŋsu, na sakkariŋsu, na garu kariŋsu, na mānesuŋ, na pūjesuŋ. So bhikkhūhi asakkariyamāno agarukariyamāno amāniyamāno apūjiyamāno asakkārapakato tamhāpi āvāsā aññaŋ āvāsaŋ agamāsi. Tatthapi bhikkhū neva abhivādesuŋ, na paccuṭṭhesuŋ, na añjalikammaŋ na sāmīcikammaŋ akaŋsu, na sakkariŋsu, na garuŋ kariŋsu, na mānesuŋ, na pūjesuŋ. So bhikkhūhi asakkariyamāno agarukariyamāno amāniyamāno apūjiyamāno asakkārapakato tamhāpi āvāsā aññaŋ āvāsaŋ agamāsi. Tatthapi bhikkhū neva abhivādesuŋ, na paccuṭṭhesuŋ, na añjalikammaŋ na sāmīcikammaŋ akaŋsu, na sakkariŋsu, na garuŋ kariŋsu, na mānesuŋ, na pūjesuŋ. So bhikkhūhi asakkariyamāno agarukariyamāno amāniyamāno apūjiyamāno asakkārapakato punadeva kosambiŋ paccāgañchi. So sammā vattati, lomaŋ pāteti, netthāraŋ vattati, bhikkhū upasankamitvā evaŋ vadeti– ‘ahaŋ, āvuso, sanghena, āpattiyā adassane, ukkhepanīyakammakato sammā vattāmi, lomaŋ pātemi, netthāraŋ vattāmi. Kathaŋ nu kho mayā paṭipajjitabban’ ti? Bhikkhū bhagavato etamatthaŋ ārocesuŋ …pe…. ‘Tena hi, bhikkhave, sangho channassa bhikkhuno, āpattiyā adassane, ukkhepanīyakammaŋ paṭippassambhetu.

Nappaṭippassambhetabba-tecattālīsakaŋ

53. ‘Pañcahi (p. 054) bhikkhave, angehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Yāya āpattiyā sanghena, āpattiyā adassane, ukkhepanīyakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Pakatattassa bhikkhuno abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ sādiyati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Pakatattassa bhikkhuno seyyābhihāraŋ, pādodakaŋ pādapīṭhaŋ, pādakathalikaŋ, pattacīvarappaṭiggahaṇaŋ nahāne piṭṭhiparikammaŋ sādiyati– imehi kho, bhikkhave pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Pakatattaŋ bhikkhuŋ sīlavipattiyā anuddhaŋseti, ācāravipattiyā anuddhaŋseti, diṭṭhivipattiyā anuddhaŋseti, ājīvavipattiyā anuddhaŋseti, bhikkhuŋ bhikkhūhi bhedeti– imehi (p. 055) kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Gihiddhajaŋ dhāreti, titthiyaddhajaŋ dhāreti, titthiye sevati; bhikkhū na sevati, bhikkhusikkhāya na sikkhati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Pakatattena bhikkhunā saddhiŋ ekacchanne āvāse vasati, ekacchanne anāvāse vasati, ekacchanne āvāse vā anāvāse vā vasati; pakatattaŋ bhikkhuŋ disvā āsanā na vuṭṭhāti; pakatattaŋ bhikkhuŋ āsādeti anto vā bahi vā– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti, okāsaŋ kāreti, codeti, sāreti, bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno, āpattiyā adassane, ukkhepanīyakammaŋ nappaṭippassambhetabbaŋ.

Āpattiyā adassane ukkhepanīyakamme

Nappaṭippassambhetabba-tecattālīsakaŋ niṭṭhitaŋ.

Paṭippassambhetabba-tecattālīsakaŋ

54. ‘Pañcahi bhikkhave, angehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na upasampādeti, na nissayaŋ deti, na sāmaṇeraŋ upaṭṭhāpeti, na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa (p. 056) bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Yāya āpattiyā sanghena āpattiyā adassane ukkhepanīyakammaŋ kataŋ hoti taŋ āpattiŋ na āpajjati, aññaŋ vā tādisikaŋ, tato vā pāpiṭṭhataraŋ; kammaŋ na garahati, kammike na garahati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na pakatattassa bhikkhuno abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ sādiyati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na pakatattassa bhikkhuno seyyābhihāraŋ, pādodakaŋ pādapīṭhaŋ, pādakathalikaŋ, pattacīvarappaṭiggahaṇaŋ, nahāne piṭṭhiparikammaŋ sādiyati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na pakatattaŋ bhikkhuŋ sīlavipattiyā anuddhaŋseti, na ācāravipattiyā anuddhaŋseti, na diṭṭhivipattiyā anuddhaŋseti, na ājīvavipattiyā anuddhaŋseti, na bhikkhuŋ bhikkhūhi bhedeti– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aparehipi bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na gihiddhajaŋ dhāreti, na titthiyaddhajaŋ dhāreti, na titthiye sevati, bhikkhū sevati, bhikkhusikkhāya (p. 057) sikkhati– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na pakatattena bhikkhunā saddhiŋ ekacchanne āvāse vasati, na ekacchanne anāvāse vasati, na ekacchanne āvāse vā anāvāse vā vasati, pakatattaŋ bhikkhuŋ disvā āsanā vuṭṭhāti, na pakatattaŋ bhikkhuŋ āsādeti anto vā bahi vā– imehi kho, bhikkhave, pañcahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ. Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno, āpattiyā adassane, ukkhepanīyakammaŋ paṭippassambhetabbaŋ.

Āpattiyā adassane ukkhepanīyakamme

Paṭippassambhetabbatecattālīsakaŋ niṭṭhitaŋ.

55. ‘Evañca pana, bhikkhave, paṭippassambhetabbaŋ. Tena, bhikkhave, channena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, sanghena, āpattiyā adassane, ukkhepanīyakammakato sammā vattāmi, lomaŋ pātemi, netthāraŋ vattāmi, āpattiyā adassane ukkhepanīyassa kammassa paṭippassaddhiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ channo bhikkhu sanghena, āpattiyā adassane, ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane ukkhepanīyassa kammassa paṭippassaddhiŋ yācati (p. 058) Yadi sanghassa pattakallaŋ, sangho channassa bhikkhuno, āpattiyā adassane, ukkhepanīyakammaŋ paṭippassambheyya. Esā ñatti.

‘Suṇātu me, bhante, sangho. Ayaŋ channo bhikkhu sanghena, āpattiyā adassane, ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane, ukkhepanīyassa kammassa paṭippassaddhiŋ yācati. Sangho channassa bhikkhuno, āpattiyā adassane, ukkhepanīyakammaŋ paṭippassambheti. Yassāyasmato khamati channassa bhikkhuno, āpattiyā adassane, ukkhepanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ channo bhikkhu sanghena, āpattiyā adassane, ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane, ukkhepanīyassa kammassa paṭippassaddhiŋ yācati. Sangho channassa bhikkhuno, āpattiyā adassane, ukkhepanīyakammaŋ paṭippassambheti. Yassāyasmato khamati channassa bhikkhuno, āpattiyā adassane, ukkhepanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena channassa bhikkhuno, āpattiyā adassane, ukkhepanīyakammaŋ. Khamati sanghassa, tasmā tuṇhī, evametaŋ dhārayāmī’ ti.

Āpattiyā adassane ukkhepanīyakammaŋ niṭṭhitaŋ pañcamaŋ.

6. Āpattiyā appaṭikamme ukkhepanīyakammaŋ

56. Tena samayena buddho bhagavā kosambiyaŋ viharati ghositārāme. Tena kho pana samayena āyasmā channo āpattiŋ āpajjitvā na icchati āpattiŋ paṭikātuŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āyasmā channo āpattiŋ āpajjitvā na icchissati āpattiŋ paṭikātun’ ti? Atha kho te bhikkhū bhagavato etamatthaŋ ārocesuŋ.

Atha (p. 059) kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, channo bhikkhu āpattiŋ āpajjitvā na icchati āpattiŋ paṭikātun’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma so, bhikkhave, moghapuriso āpattiŋ āpajjitvā na icchissati āpattiŋ paṭikātuŋ. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– tena hi, bhikkhave, sangho channassa bhikkhuno, āpattiyā appaṭikamme, ukkhepanīyakammaŋ karotu– asambhogaŋ sanghena. Evañca pana, bhikkhave, kātabbaŋ– paṭhamaŋ channo bhikkhu codetabbo, codetvā sāretabbo, sāretvā āpattiŋ āropetabbo, āpattiŋ āropetvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ channo bhikkhu āpattiŋ āpajjitvā na icchati āpattiŋ paṭikātuŋ. Yadi sanghassa pattakallaŋ, sangho channassa bhikkhuno, āpattiyā appaṭikamme, ukkhepanīyakammaŋ kareyya– asambhogaŋ sanghena. Esā ñatti.

‘Suṇātu me, bhante, sangho. Ayaŋ channo bhikkhu āpattiŋ āpajjitvā na icchati āpattiŋ paṭikātuŋ. Sangho channassa bhikkhuno, āpattiyā appaṭikamme, ukkhepanīyakammaŋ karoti– asambhogaŋ sanghena. Yassāyasmato khamati channassa bhikkhuno, āpattiyā appaṭikamme, ukkhepanīyassa kammassa karaṇaŋ– asambhogaŋ sanghena, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ channo bhikkhu āpattiŋ āpajjitvā na icchati āpattiŋ paṭikātuŋ. Sangho channassa bhikkhuno, āpattiyā appaṭikamme, ukkhepanīyakammaŋ karoti– asambhogaŋ sanghena. Yassāyasmato khamati channassa bhikkhuno, āpattiyā appaṭikamme, ukkhepanīyassa kammassa karaṇaŋ– asambhogaŋ sanghena, so tuṇhassa; yassa nakkhamati, so bhāseyya.

‘Kataŋ sanghena channassa bhikkhuno, āpattiyā appaṭikamme, ukkhepanīyakammaŋ– asambhogaŋ sanghena. Khamati sanghassa, tasmā tuṇhī, evametaŋ dhārayāmīti.

‘Āvāsaparamparañca (p. 060) bhikkhave, saŋsatha– “channo bhikkhu, sanghena āpattiyā appaṭikamme, ukkhepanīyakammakato– asambhogaŋ sanghenā” ti.

Adhammakammadvādasakaŋ

57. ‘Tīhi, bhikkhave, angehi samannāgataŋ, āpattiyā appaṭikamme, ukkhepanīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ, āpattiyā appaṭikamme, ukkhepanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ, āpattiyā appaṭikamme, ukkhepanīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti …pe… acodetvā kataŋ hoti, asāretvā kataŋ hoti, āpattiŋ anāropetvā kataŋ hoti …pe… asammukhā kataŋ hoti, adhammena kataŋ hoti, vaggena kataŋ hoti …pe… appaṭipucchā kataŋ hoti, adhammena kataŋ hoti, vaggena kataŋ hoti …pe… appaṭiññāya kataŋ hoti, adhammena kataŋ hoti, vaggena kataŋ hoti …pe… anāpattiyā kataŋ hoti, adhammena kataŋ hoti, vaggena kataŋ hoti …pe… adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti …pe… desitāya āpattiyā kataŋ hoti, adhammena kataŋ hoti, vaggena kataŋ hoti …pe… acodetvā kataŋ hoti, adhammena kataŋ hoti, vaggena kataŋ hoti …pe… asāretvā kataŋ hoti, adhammena kataŋ hoti, vaggena kataŋ hoti …pe… āpattiŋ anāropetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ, āpattiyā appaṭikamme, ukkhepanīyakammaŋ adhammakammañca hoti, avinayakammañca, duvūpasantañca.

Āpattiyā appaṭikamme ukkhepanīyakamme

Adhammakammadvādasakaŋ niṭṭhitaŋ.

Dhammakammadvādasakaŋ

58. ‘Tīhi (p. 061) bhikkhave, angehi samannāgataŋ, āpattiyā appaṭikamme, ukkhepanīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ, āpattiyā appaṭikamme, ukkhepanīyakammaŋ dhammakammañca hoti, vinayakammañca, suvūpasantañca.

‘Aparehipi, bhikkhave, tīhangehi samannāgataŋ, āpattiyā appaṭikamme, ukkhepanīyakammaŋ dhammakammañca hoti, vinayakammañca, suvūpasantañca. Āpattiyā kataŋ hoti, desanāgāminiyā āpattiyā kataŋ hoti, adesitāya āpattiyā kataŋ hoti …pe… codetvā kataŋ hoti, sāretvā kataŋ hoti, āpattiŋ āropetvā kataŋ hoti …pe… sammukhā kataŋ hoti, dhammena kataŋ hoti, samaggena kataŋ hoti …pe… paṭipucchā kataŋ hoti, dhammena kataŋ hoti, samaggena kataŋ hoti …pe… paṭiññāya kataŋ hoti, dhammena kataŋ hoti, samaggena kataŋ hoti …pe… āpattiyā kataŋ hoti, dhammena kataŋ hoti, samaggena kataŋ hoti …pe… desanāgāminiyā āpattiyā kataŋ hoti, dhammena kataŋ hoti, samaggena kataŋ hoti …pe… adesitāya āpattiyā kataŋ hoti, dhammena kataŋ hoti, samaggena kataŋ hoti …pe… codetvā kataŋ hoti, dhammena kataŋ hoti, samaggena kataŋ hoti …pe… sāretvā kataŋ hoti, dhammena kataŋ hoti, samaggena kataŋ hoti …pe… āpattiŋ āropetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ, āpattiyā appaṭikamme, ukkhepanīyakammaŋ dhammakammañca hoti, vinayakammañca, suvūpasantañca.

Āpattiyā appaṭikamme ukkhepanīyakamme

Dhammakammadvādasakaŋ niṭṭhitaŋ.

Ākankhamānachakkaŋ

59. ‘Tīhi (p. 062) bhikkhave, angehi samannāgatassa bhikkhuno, ākankhamāno sangho, āpattiyā appaṭikamme, ukkhepanīyakammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako; bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno, ākankhamāno sangho, āpattiyā appaṭikamme, ukkhepanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, āpattiyā appaṭikamme, ukkhepanīyakammaŋ kareyya Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave, tīhangehi samannāgatassa bhikkhuno, ākankhamāno sangho, āpattiyā appaṭikamme, ukkhepanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, āpattiyā appaṭikamme, ukkhepanīyakammaŋ kareyya. Buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno, ākankhamāno sangho, āpattiyā appaṭikamme, ukkhepanīyakammaŋ kareyya.

‘ tiṇṇaŋ, bhikkhave, bhikkhūnaŋ, ākankhamāno sangho, āpattiyā appaṭikamme, ukkhepanīyakammaŋ kareyya. Eko bhaṇḍanakārako hoti kalahakārako vivādakārako bhassakārako sanghe adhikaraṇakārako; eko bālo hoti abyatto āpattibahulo anapadāno; eko gihisaŋsaṭṭho viharati ananulomikehi gihisaŋsaggehi– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, āpattiyā appaṭikamme, ukkhepanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, āpattiyā appaṭikamme, ukkhepanīyakammaŋ kareyya. Eko adhisīle sīlavipanno (p. 063) hoti, eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, āpattiyā appaṭikamme, ukkhepanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, āpattiyā appaṭikamme, ukkhepanīyakammaŋ kareyya. Eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, āpattiyā appaṭikamme, ukkhepanīyakammaŋ kareyya.

Āpattiyā appaṭikamme ukkhepanīyakamme

Ākankhamānachakkaŋ niṭṭhitaŋ.

Tecattālīsavattaŋ

60. ‘Āpattiyā appaṭikamme ukkhepanīyakammakatena, bhikkhave, bhikkhunā sammā vattitabbaŋ. Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena, āpattiyā appaṭikamme, ukkhepanīyakammaŋ kataŋ hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāro, seyyābhihāro, pādodakaŋ pādapīṭhaŋ, pādakathalikaŋ, pattacīvarappaṭiggahaṇaŋ, nahāne piṭṭhiparikammaŋ sāditabbaŋ. Na pakatatto bhikkhu sīlavipattiyā anuddhaŋsetabbo na ācāravipattiyā anuddhaŋsetabbo, na diṭṭhivipattiyā anuddhaŋsetabbo, na ājīvavipattiyā anuddhaŋsetabbo, na bhikkhu bhikkhūhi bhedetabbo. Na gihiddhajo dhāretabbo, na titthiyaddhajo dhāretabbo, na titthiyā sevitabbā; bhikkhū sevitabbā, bhikkhusikkhāya sikkhitabbaŋ. Na pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā (p. 064) anāvāse vā vatthabbaŋ, pakatattaŋ bhikkhuŋ disvā āsanā vuṭṭhātabbaŋ, na pakatatto bhikkhu āsādetabbo anto vā bahi vā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabban’ ti.

Āpattiyā appaṭikamme ukkhepanīyakamme

Tecattālīsavattaŋ niṭṭhitaŋ.

61. Atha kho sangho channassa bhikkhuno, āpattiyā appaṭikamme, ukkhepanīyakammaŋ akāsi– asambhogaŋ sanghena. So sanghena, āpattiyā appaṭikamme, ukkhepanīyakammakato tamhā āvāsā aññaŋ āvāsaŋ agamāsi. Tattha bhikkhū neva abhivādesuŋ, na paccuṭṭhesuŋ, na añjalikammaŋ na sāmīcikammaŋ akaŋsu, na sakkariŋsu, na garuŋ kariŋsu, na mānesuŋ, na pūjesuŋ. So bhikkhūhi asakkariyamāno agarukariyamāno amāniyamāno apūjiyamāno asakkārapakato tamhāpi āvāsā aññaŋ āvāsaŋ agamāsi. Tatthapi bhikkhū neva abhivādesuŋ, na paccuṭṭhesuŋ, na añjalikammaŋ na sāmīcikammaŋ akaŋsu, na sakkariŋsu, na garuŋ kariŋsu, na mānesuŋ, na pūjesuŋ. So bhikkhūhi asakkariyamāno agarukariyamāno amāniyamāno apūjiyamāno asakkārapakato tamhāpi āvāsā aññaŋ āvāsaŋ agamāsi. Tatthapi bhikkhū neva abhivādesuŋ, na paccuṭṭhesuŋ, na añjalikammaŋ na sāmīcikammaŋ akaŋsu, na sakkariŋsu, na garuŋ kariŋsu, na mānesuŋ, na pūjesuŋ. So bhikkhūhi asakkariyamāno agarukariyamāno amāniyamāno apūjiyamāno asakkārapakato punadeva kosambiŋ paccāgañchi. So sammā vattati, lomaŋ pāteti, netthāraŋ vattati, bhikkhū upasankamitvā evaŋ vadeti– ‘ahaŋ, āvuso, sanghena, āpattiyā appaṭikamme, ukkhepanīyakammakato sammā vattāmi, lomaŋ pātemi, netthāraŋ vattāmi. Kathaŋ nu kho mayā paṭipajjitabban’ ti? Bhikkhū bhagavato etamatthaŋ ārocesuŋ …pe…. ‘Tena hi, bhikkhave, sangho channassa bhikkhuno, āpattiyā appaṭikamme, ukkhepanīyakammaŋ paṭippassambhetu.

Nappaṭippassambhetabbatecattālīsakaŋ

62. ‘Pañcahi (p. 065) bhikkhave, angehi samannāgatassa bhikkhuno, āpattiyā appaṭikamme, ukkhepanīyakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno, āpattiyā appaṭikamme, ukkhepanīyakammaŋ nappaṭippassambhetabbaŋ.

‘Aparehipi bhikkhave, pañcahangehi samannāgatassa bhikkhuno, āpattiyā appaṭikamme, ukkhepanīyakammaŋ nappaṭippassambhetabbaŋ. Yāya āpattiyā sanghena, āpattiyā appaṭikamme, ukkhepanīyakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati …pe… pakatattassa bhikkhuno abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ sādiyati …pe… pakatattassa bhikkhuno seyyābhihāraŋ, pādodakaŋ pādapīṭhaŋ, pādakathalikaŋ, pattacīvarappaṭiggahaṇaŋ, nahāne piṭṭhiparikammaŋ sādiyati …pe… pakatattaŋ bhikkhuŋ sīlavipattiyā anuddhaŋseti, ācāravipattiyā anuddhaŋseti, diṭṭhivipattiyā anuddhaŋseti, ājīvavipattiyā anuddhaŋseti, bhikkhuŋ bhikkhūhi bhedeti …pe… gihiddhajaŋ dhāreti, titthiyaddhajaŋ dhāreti, titthiye sevati, bhikkhū na sevati, bhikkhusikkhāya na sikkhati …pe… pakatattena bhikkhunā saddhiŋ ekacchanne āvāse vasati, ekacchanne anāvāse vasati, ekacchanne āvāse vā anāvāse vā vasati, pakatattaŋ bhikkhuŋ disvā āsanā na vuṭṭhāti, pakatattaŋ bhikkhuŋ āsādeti anto vā bahi vā– imehi kho, bhikkhave, pañcahangehi samannāgatassa bhikkhuno, āpattiyā appaṭikamme ukkhepanīyakammaŋ nappaṭippassambhetabbaŋ.

‘Aṭṭhahi, bhikkhave, angehi samannāgatassa bhikkhuno, āpattiyā appaṭikamme, ukkhepanīyakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti, okāsaŋ kāreti, codeti, sāreti, bhikkhūhi sampayojeti (p. 066) imehi kho, bhikkhave, aṭṭhahangehi samannāgatassa bhikkhuno, āpattiyā appaṭikamme, ukkhepanīyakammaŋ nappaṭippassambhetabbaŋ.

Āpattiyā appaṭikamme ukkhepanīyakamme

Nappaṭippassambhetabbatecattālīsakaŋ niṭṭhitaŋ.

Paṭippassambhetabbatecattālīsakaŋ

63. ‘Pañcahi, bhikkhave, angehi samannāgatassa bhikkhuno, āpattiyā appaṭikamme, ukkhepanīyakammaŋ paṭippassambhetabbaŋ. Na upasampādeti, na nissayaŋ deti, na sāmaṇeraŋ upaṭṭhāpeti, na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa bhikkhuno, āpattiyā appaṭikamme, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, āpattiyā appaṭikamme, ukkhepanīyakammaŋ paṭippassambhetabbaŋ. Yāya āpattiyā sanghena, āpattiyā appaṭikamme, ukkhepanīyakammaŋ kataŋ hoti taŋ āpattiŋ na āpajjati, aññaŋ vā tādisikaŋ, tato vā pāpiṭṭhataraŋ kammaŋ na garahati, kammike na garahati …pe… na pakatattassa bhikkhuno abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ sādiyati …pe… na pakatattassa bhikkhuno seyyābhihāraŋ, pādodakaŋ pādapīṭhaŋ, pādakathalikaŋ, pattacīvarappaṭiggahaṇaŋ, nahāne piṭṭhiparikammaŋ sādiyati …pe… na pakatattaŋ bhikkhuŋ sīlavipattiyā anuddhaŋseti, na ācāravipattiyā anuddhaŋseti, na diṭṭhivipattiyā anuddhaŋseti, na ājīvavipattiyā anuddhaŋseti, na bhikkhuŋ bhikkhūhi bhedeti …pe… na gihiddhajaŋ dhāreti, na titthiyaddhajaŋ dhāreti, na titthiye sevati, bhikkhū sevati, bhikkhusikkhāya sikkhati …pe… na pakatattena bhikkhunā saddhiŋ ekacchanne āvāse vasati, na ekacchanne anāvāse vasati, na ekacchanne āvāse vā anāvāse vā vasati, pakatattaŋ bhikkhuŋ disvā āsanā vuṭṭhāti, na pakatattaŋ bhikkhuŋ āsādeti anto vā bahi vā– imehi kho, bhikkhave, pañcahangehi samannāgatassa bhikkhuno, āpattiyā appaṭikamme, ukkhepanīyakammaŋ paṭippassambhetabbaŋ.

‘Aṭṭhahi (p. 067) bhikkhave, angehi samannāgatassa bhikkhuno, āpattiyā appaṭikamme, ukkhepanīyakammaŋ paṭippassambhetabbaŋ. Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno, āpattiyā appaṭikamme, ukkhepanīyakammaŋ paṭippassambhetabbaŋ.

Āpattiyā appaṭikamme ukkhepanīyakamme

Paṭippassambhetabbatecattālīsakaŋ niṭṭhitaŋ.

64. ‘Evañca pana, bhikkhave, paṭippassambhetabbaŋ. Tena bhikkhave, channena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, sanghena, āpattiyā appaṭikamme, ukkhepanīyakammakato sammā vattāmi, lomaŋ pātemi, netthāraŋ vattāmi, āpattiyā appaṭikamme ukkhepanīyassa kammassa paṭippassaddhiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ channo bhikkhu sanghena, āpattiyā appaṭikamme, ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme ukkhepanīyassa kammassa paṭippassaddhiŋ yācati. Yadi sanghassa pattakallaŋ, sangho channassa bhikkhuno āpattiyā appaṭikamme, ukkhepanīyakammaŋ paṭippassambheyya. Esā ñatti.

‘Suṇātu me, bhante, sangho. Ayaŋ channo bhikkhu sanghena, āpattiyā appaṭikamme, ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme ukkhepanīyassa kammassa paṭippassaddhiŋ yācati. Sangho channassa bhikkhuno, āpattiyā appaṭikamme, ukkhepanīyakammaŋ paṭippassambheti. Yassāyasmato khamati channassa bhikkhuno, āpattiyā appaṭikamme, ukkhepanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi (p. 068) etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ channo bhikkhu sanghena, āpattiyā appaṭikamme, ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme, ukkhepanīyassa kammassa paṭippassaddhiŋ yācati. Sangho channassa bhikkhuno, āpattiyā appaṭikamme, ukkhepanīyakammaŋ paṭippassambheti. Yassāyasmato khamati channassa bhikkhuno, āpattiyā appaṭikamme, ukkhepanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena channassa bhikkhuno, āpattiyā appaṭikamme, ukkhepanīyakammaŋ. Khamati sanghassa, tasmā tuṇhī, evametaŋ dhārayāmī’ ti.

Āpattiyā appaṭikamme ukkhepanīyakammaŋ niṭṭhitaŋ chaṭṭhaŋ.

7. Pāpikāya diṭṭhiyā appaṭinissagge ukkhepanīyakammaŋ

65. Tena samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena ariṭṭhassa nāma bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ hoti– ‘tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti. Assosuŋ kho sambahulā bhikkhū ariṭṭhassa nāma kira bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– ‘tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti. Atha kho te bhikkhū yena ariṭṭho bhikkhu gaddhabādhipubbo tenupasankamiŋsu. Upasankamitvā ariṭṭhaŋ bhikkhuŋ gaddhabādhipubbaŋ etadavocuŋ– ‘saccaŋ kira te, āvuso ariṭṭha, evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti? ‘Evaŋbyā kho ahaŋ, āvuso, bhagavatā dhammaŋ desitaŋ ājānāmi, yathā yeme (p. 069) antarāyikā dhammā vuttā bhagavatā te paṭisevato nālaŋ antarāyāyā’ ti.

‘Māvuso ariṭṭha, evaŋ avaca. Mā bhagavantaŋ abbhācikkhi. Na hi sādhu bhagavato abbhakkhānaŋ . Na hi bhagavā evaŋ vadeyya. Anekapariyāyenāvuso ariṭṭha, antarāyikā dhammā antarāyikā vuttā bhagavatā. Alañca pana te paṭisevato antarāyāya. Appassādā kāmā vuttā bhagavatā, bahudukkhā bahupāyāsā, ādīnavo ettha bhiyyo. Aṭṭhikankalūpamā kāmā vuttā bhagavatā, bahudukkhā bahūpāyāsā, ādīnavo ettha bhiyyo. Maŋsapesūpamā kāmā vuttā bhagavatā …pe… tiṇukkūpamā kāmā vuttā bhagavatā …pe… angārakāsūpamā kāmā vuttā bhagavatā… supinakūpamā kāmā vuttā bhagavatā… yācitakūpamā kāmā vuttā bhagavatā… rukkhaphalūpamā kāmā vuttā bhagavatā… asisūnūpamā kāmā vuttā bhagavatā… sattisūlūpamā kāmā vuttā bhagavatā… sappasirūpamā kāmā vuttā bhagavatā, bahudukkhā bahūpāyāsā, ādīnavo ettha bhiyyo’ ti.

Evampi kho ariṭṭho bhikkhu gaddhabādhipubbo tehi bhikkhūhi vuccamāno tatheva taŋ pāpakaŋ diṭṭhigataŋ thāmasā parāmāsā abhinivissa voharati– ‘evaŋbyā kho ahaŋ, āvuso, bhagavatā dhammaŋ desitaŋ ājānāmi, yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti. Yato ca kho te bhikkhū nāsakkhiŋsu ariṭṭhaŋ bhikkhuŋ gaddhabādhipubbaŋ etasmā pāpakā diṭṭhigatā vivecetuŋ, atha kho te bhikkhū yena bhagavā tenupasankamiŋsu, upasankamitvā bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā ariṭṭhaŋ bhikkhuŋ gaddhabādhipubbaŋ paṭipucchi– ‘saccaŋ kira te, ariṭṭha, evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti? ‘Evaŋbyā kho ahaŋ, bhante, bhagavatā dhammaŋ desitaŋ ājānāmi, yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti.

‘Kassa (p. 070) nu kho nāma tvaŋ, moghapurisa, mayā evaŋ dhammaŋ desitaŋ ājānāsi? Nanu mayā, moghapurisa, anekapariyāyena antarāyikā dhammā antarāyikā vuttā? Alañca pana te paṭisevato antarāyāya. Appassādā kāmā vuttā mayā, bahudukkhā bahupāyāsā, ādīnavo ettha bhiyyo. Aṭṭhikankalūpamā kāmā vuttā mayā, bahudukkhā bahupāyāsā, ādīnavo ettha bhiyyo. Maŋsapesūpamā kāmā vuttā mayā …pe… tiṇukkūpamā kāmā vuttā mayā… angārakāsūpamā kāmā vuttā mayā… supinakūpamā kāmā vuttā mayā …pe… yācitakūpamā kāmā vuttā mayā… rukkhaphalūpamā kāmā vuttā mayā… asisūnūpamā kāmā vuttā mayā… sattisūlūpamā kāmā vuttā mayā… sappasirūpamā kāmā vuttā mayā, bahudukkhā bahupāyāsā, ādīnavo ettha bhiyyo. Atha ca pana tvaŋ, moghapurisa, attanā duggahitena amhe ceva abbhācikkhasi, attānañca khaṇasi bahuñca apuññaŋ pasavasi. Tañhi te, moghapurisa, bhavissati dīgharattaŋ ahitāya dukkhāya. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– tena hi, bhikkhave, sangho ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyakammaŋ karotu– asambhogaŋ sanghena. Evañca pana bhikkhave kātabbaŋ– paṭhamaŋ ariṭṭho bhikkhu codetabbo, codetvā sāretabbo, sāretvā āpattiŋ āropetabbo, āpattiŋ āropetvā byattena bhikkhunā paṭibalena sangho ñāpetabbo–

66. ‘Suṇātu me, bhante, sangho. Ariṭṭhassa bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyāti. So taŋ diṭṭhiŋ na paṭinissajjati. Yadi sanghassa pattakallaŋ, sangho ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyakammaŋ kareyya– asambhogaŋ sanghena. Esā ñatti.

‘Suṇātu me, bhante, sangho. Ariṭṭhassa bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā (p. 071) yeme antarāyikā dhammā vuttā bhagavatā te paṭisevato nālaŋ antarāyāyāti. So taŋ diṭṭhiŋ na paṭinissajjati Sangho ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyakammaŋ karoti– asambhogaŋ sanghena. Yassāyasmato khamati ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyassa kammassa karaṇaŋ– asambhogaŋ sanghena, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ariṭṭhassa bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyāti. So taŋ diṭṭhiŋ na paṭinissajjati. Sangho ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyakammaŋ karoti– asambhogaŋ sanghena. Yassāyasmato khamati ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyassa kammassa karaṇaŋ– asambhogaŋ sanghena, so tuṇhassa; yassa nakkhamati, so bhāseyya.

‘Kataŋ sanghena ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyakammaŋ– asambhogaŋ sanghena. Khamati sanghassa, tasmā tuṇhī, evametaŋ dhārayāmīti.

‘Āvāsaparamparañca, bhikkhave, saŋsatha– “ariṭṭho bhikkhu gaddhabādhipubbo, sanghena pāpikāya diṭṭhiyā appaṭinissagge ukkhepanīyakammakato – asambhogaŋ sanghenā”’ ti.

Adhammakammadvādasakaŋ

67. ‘Tīhi, bhikkhave, angehi samannāgataŋ, pāpikāya diṭṭhiyā appaṭinissagge, ukkhepanīyakammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchā kataŋ hoti, appaṭiññāya kataŋ hoti– imehi kho, bhikkhave, tīhangehi samannāgataŋ, pāpikāya (p. 072) diṭṭhiyā appaṭinissagge, ukkhepanīyakammaŋ adhammakammañca hoti, avinayakammañca, duvūpasantañca.

‘Aparehipi, bhikkhave, tīhangehi samannāgataŋ, pāpikāya diṭṭhiyā appaṭinissagge, ukkhepanīyakammaŋ adhammakammañca hoti, avinayakammañca, duvūpasantañca. Anāpattiyā kataŋ hoti, adesanāgāminiyā āpattiyā kataŋ hoti, desitāya āpattiyā kataŋ hoti …pe… acodetvā kataŋ hoti, asāretvā kataŋ hoti, āpattiŋ anāropetvā kataŋ hoti …pe… asammukhā kataŋ hoti, adhammena kataŋ hoti, vaggena kataŋ hoti …pe… appaṭipucchā kataŋ hoti, adhammena kataŋ hoti, vaggena kataŋ hoti …pe… appaṭiññāya kataŋ hoti, adhammena kataŋ hoti, vaggena kataŋ hoti …pe… anāpattiyā kataŋ hoti, adhammena kataŋ hoti, vaggena kataŋ hoti …pe… adesanāgāminiyā āpattiyā kataŋ hoti, adhammena kataŋ hoti, vaggena kataŋ hoti …pe… desitāya āpattiyā kataŋ hoti, adhammena kataŋ hoti, vaggena kataŋ hoti …pe… acodetvā kataŋ hoti, adhammena kataŋ hoti, vaggena kataŋ hoti …pe… asāretvā kataŋ hoti, adhammena kataŋ hoti, vaggena kataŋ hoti …pe… āpattiŋ anāropetvā kataŋ hoti, adhammena kataŋ hoti, vaggena kataŋ hoti– imehi kho, bhikkhave tīhangehi samannāgataŋ, pāpikāya diṭṭhiyā appaṭinissagge, ukkhepanīyakammaŋ adhammakammañca hoti, avinayakammañca, duvūpasantañca.

Pāpikāya diṭṭhiyā appaṭinissagge ukkhepanīyakamme

Adhammakammadvādasakaŋ niṭṭhitaŋ.

Dhammakammadvādasakaŋ

68. ‘Tīhi bhikkhave, angehi samannāgataŋ, pāpikāya diṭṭhiyā appaṭinissagge, ukkhepanīyakammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchā kataŋ hoti, paṭiññāya kataŋ hoti– imehi kho, bhikkhave, tīhangehi samannāgataŋ, pāpikāya diṭṭhiyā appaṭinissagge, ukkhepanīyakammaŋ dhammakammañca hoti, vinayakammañca, suvūpasantañca.

‘Aparehipi (p. 073) bhikkhave, tīhangehi samannāgataŋ, pāpikāya diṭṭhiyā appaṭinissagge, ukkhepanīyakammaŋ dhammakammañca hoti, vinayakammañca, suvūpasantañca. Āpattiyā kataŋ hoti, desanāgāminiyā āpattiyā kataŋ hoti, adesitāya āpattiyā kataŋ hoti …pe… codetvā kataŋ hoti, sāretvā kataŋ hoti, āpattiŋ āropetvā kataŋ hoti …pe… sammukhā kataŋ hoti, dhammena kataŋ hoti, samaggena kataŋ hoti …pe… paṭipucchā kataŋ hoti, dhammena kataŋ hoti, samaggena kataŋ hoti …pe… paṭiññāya kataŋ hoti, dhammena kataŋ hoti, samaggena kataŋ hoti …pe… āpattiyā kataŋ hoti, dhammena kataŋ hoti, samaggena kataŋ hoti …pe… desanāgāminiyā āpattiyā kataŋ hoti, dhammena kataŋ hoti, samaggena kataŋ hoti …pe… adesitāya āpattiyā kataŋ hoti, dhammena kataŋ hoti, samaggena kataŋ hoti …pe… codetvā kataŋ hoti, dhammena kataŋ hoti, samaggena kataŋ hoti …pe… sāretvā kataŋ hoti, dhammena kataŋ hoti, samaggena kataŋ hoti …pe… āpattiŋ āropetvā kataŋ hoti, dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ, pāpikāya diṭṭhiyā appaṭinissagge, ukkhepanīyakammaŋ dhammakammañca hoti, vinayakammañca, suvūpasantañca.

Pāpikāya diṭṭhiyā appaṭinissagge ukkhepanīyakamme

Dhammakammadvādasakaŋ niṭṭhitaŋ.

Ākankhamānachakkaŋ

69. ‘Tīhi bhikkhave, angehi samannāgatassa bhikkhuno, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako; bālo hoti abyatto āpattibahulo anapadāno gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya.

‘Aparehipi (p. 074) bhikkhave, tīhangehi samannāgatassa bhikkhuno, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave, tīhangehi samannāgatassa bhikkhuno, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya.

‘Aparehipi, bhikkhave, tīhangehi samannāgatassa bhikkhuno, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya. Buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya.

‘ tiṇṇaŋ, bhikkhave, bhikkhūnaŋ, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya. Eko bhaṇḍanakārako hoti kalahakārako vivādakārako bhassakārako sanghe adhikaraṇakārako; eko bālo hoti abyatto āpattibahulo anapadāno; eko gihisaŋsaṭṭho viharati ananulomikehi gihisaŋsaggehi– imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankamāno sangho, pāpikāya diṭṭhiyā appaṭinissagge, ukkhepanīyakammaŋ kareyya. Eko adhisīle sīlavipanno hoti, eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave tiṇṇaŋ bhikkhūnaŋ, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya.

‘Aparesampi, bhikkhave, tiṇṇaŋ bhikkhūnaŋ, ākankhamāno sangho, pāpikāya diṭṭhiyā appaṭinissagge, ukkhepanīyakammaŋ kareyya. Eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati (p. 075) imesaŋ kho, bhikkhave, tiṇṇaŋ bhikkhūnaŋ, ākankhamāno sangho, pāpikāya diṭṭhiyā appaṭinissage, ukkhepanīyakammaŋ kareyya.

Pāpikāya diṭṭhiyā appaṭinissage ukkhepanīyakamme

Ākankhamānachakkaŋ niṭṭhitaŋ.

Tecattālīsavattaŋ

70. ‘Pāpikāya diṭṭhiyā appaṭinissagge ukkhepanīyakammakatena, bhikkhave, bhikkhunā sammā vattitabbaŋ. Tatrāyaŋ sammāvattanā– na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena, pāpikāya diṭṭhiyā appaṭinissagge, ukkhepanīyakammaŋ kataŋ hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā …pe… na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabban’ ti.

Pāpikāya diṭṭhiyā appaṭinissagge ukkhepanīyakamme

Tecattālīsavattaŋ niṭṭhitaŋ.

71. Atha kho sangho ariṭṭhassa bhikkhuno gaddhabādhipubbassa, pāpikāya diṭṭhiyā appaṭinissagge, ukkhepanīyakammaŋ akāsi– asambhogaŋ sanghena. So sanghena, pāpikāya diṭṭhiyā appaṭinissagge, ukkhepanīyakammakato vibbhami. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma ariṭṭho bhikkhu gaddhabādhipubbo sanghena pāpikāya diṭṭhiyā appaṭinissagge, ukkhepanīyakammakato vibbhamissatī’ ti? Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, ariṭṭho bhikkhu gaddhabādhipubbo (p. 076) sanghena, pāpikāya diṭṭhiyā appaṭinissagge, ukkhepanīyakammakato vibbhamatī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma so, bhikkhave, moghapuriso sanghena, pāpikāya diṭṭhiyā appaṭinissagge, ukkhepanīyakammakato vibbhamissati? Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘tena hi, bhikkhave, sangho, pāpikāya diṭṭhiyā appaṭinissagge, ukkhepanīyakammaŋ paṭippassambhetu.

Nappaṭippassambhetabbatecattālīsakaŋ

72. ‘Pañcahi, bhikkhave, angehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ nappaṭippassambhetabbaŋ. Upasampādeti, nissayaŋ deti, sāmaṇeraŋ upaṭṭhāpeti, bhikkhunovādakasammutiŋ sādiyati, sammatopi bhikkhuniyo ovadati– imehi kho, bhikkhave, pañcahangehi samannāgatassa bhikkhuno, pāpikāya diṭṭhiyā appaṭinissage, ukkhepanīyakammaŋ nappaṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ nappaṭippassambhetabbaŋ. Yāya āpattiyā sanghena pāpikāya diṭṭhiyā appaṭinissagge ukkhepanīyakammaŋ kataŋ hoti taŋ āpattiŋ āpajjati, aññaŋ vā tādisikaŋ, tato vā pāpiṭṭhataraŋ; kammaŋ garahati, kammike garahati– imehi kho, bhikkhave, pañcahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ nappaṭippassambhetabbaŋ …pe…

‘Aṭṭhahi, bhikkhave, angehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ nappaṭippassambhetabbaŋ. Pakatattassa bhikkhuno uposathaŋ ṭhapeti, pavāraṇaŋ ṭhapeti, savacanīyaŋ karoti, anuvādaŋ paṭṭhapeti, okāsaŋ kāreti, codeti, sāreti bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ nappaṭippassambhetabbaŋ.

Pāpikāya diṭṭhiyā appaṭinissagge ukkhepanīyakamme

Nappaṭippassambhetabbatecattālīsakaŋ niṭṭhitaŋ.

Paṭippassambhetabbatecattālīsakaŋ

73. ‘Pañcahi (p. 077) bhikkhave, angehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambhetabbaŋ. Na upasampādeti, na nissayaŋ deti, na sāmaṇeraŋ upaṭṭhāpeti, na bhikkhunovādakasammutiŋ sādiyati, sammatopi bhikkhuniyo na ovadati– imehi kho, bhikkhave, pañcahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambhetabbaŋ.

‘Aparehipi, bhikkhave, pañcahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambhetabbaŋ. Yāya āpattiyā sanghena, pāpikāya diṭṭhiyā appaṭinissagge, ukkhepanīyakammaŋ kataŋ hoti taŋ āpattiŋ na āpajjati, aññaŋ vā tādisikaŋ tato vā pāpiṭṭhataraŋ; kammaŋ na garahati, kammike na garahati– imehi kho, bhikkhave, pañcahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambhetabbaŋ …pe….

‘Aṭṭhahi, bhikkhave, angehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambhetabbaŋ. Na pakatattassa bhikkhuno uposathaŋ ṭhapeti, na pavāraṇaŋ ṭhapeti, na savacanīyaŋ karoti, na anuvādaŋ paṭṭhapeti, na okāsaŋ kāreti, na codeti, na sāreti, na bhikkhūhi sampayojeti– imehi kho, bhikkhave, aṭṭhahangehi samannāgatassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambhetabbaŋ’.

Pāpikāya diṭṭhiyā appaṭinissagge ukkhepanīyakamme

Paṭippassambhetabbatecattālīsakaŋ niṭṭhitaŋ.

74. ‘Evañca pana, bhikkhave, paṭippassambhetabbaŋ. Tena, bhikkhave, pāpikāya diṭṭhiyā appaṭinissagge, ukkhepanīyakammakatena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, sanghena, pāpikāya diṭṭhiyā appaṭinissagge, ukkhepanīyakammakato sammā vattāmi, lomaŋ pātemi, netthāraŋ vattāmi, pāpikāya diṭṭhiyā appaṭinissagge, ukkhepanīyassa (p. 078) kammassa paṭippassaddhiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu sanghena, pāpikāya diṭṭhiyā appaṭinissagge, ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge, ukkhepanīyassa kammassa paṭippassaddhiŋ yācati. Yadi sanghassa pattakallaŋ, sangho itthannāmassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambheyya. Esā ñatti.

‘Suṇātu me, bhante, sangho. Ayaŋ itthannāmo bhikkhu sanghena, pāpikāya diṭṭhiyā appaṭinissagge, ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge ukkhepanīyassa kammassa paṭippassaddhiŋ yācati. Sangho itthannāmassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambheti. Yassāyasmato khamati itthannāmassa bhikkhuno, pāpikāya diṭṭhiyā appaṭinissagge, ukkhepanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ itthannāmo bhikkhu sanghena, pāpikāya diṭṭhiyā appaṭinissagge, ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge ukkhepanīyassa kammassa paṭippassaddhiŋ yācati. Sangho itthannāmassa bhikkhuno, pāpikāya diṭṭhiyā appaṭinissagge, ukkhepanīyakammaŋ paṭippassambheti. Yassāyasmato khamati itthannāmassa bhikkhuno, pāpikāya diṭṭhiyā appaṭinissagge, ukkhepanīyassa kammassa paṭippassaddhi, so tuṇhassa; yassa nakkhamati, so bhāseyya.

‘Paṭippassaddhaŋ sanghena itthannāmassa bhikkhuno, pāpikāya diṭṭhiyā appaṭinissagge, ukkhepanīyakammaŋ. Khamati sanghassa, tasmā tuṇhī, evametaŋ dhārayāmī’ ti.

Pāpikāya diṭṭhiyā appaṭinissagge ukkhepanīyakammaŋ niṭṭhitaŋ sattamaŋ.

Kammakkhandhako paṭhamo.

Imamhi khandhake vatthū satta.

Tassuddānaŋ–

Paṇḍulohitakā (p. 079) bhikkhū, sayaŋ bhaṇḍanakārakā;

Tādise upasankamma, ussahiŋsu ca bhaṇḍane.

Anuppannāpi jāyanti, uppannānipi vaḍḍhare .

Appicchā pesalā bhikkhū, ujjhāyanti padassato .

Saddhammaṭṭhitiko buddho, sayambhū aggapuggalo;

Āṇāpesi tajjanīyakammaŋ sāvatthiyaŋ jino.

Asammukhāppaṭipucchāppaṭiññāya katañca yaŋ;

Anāpatti adesane, desitāya katañca yaŋ.

Acodetvā asāretvā, anāropetvā ca yaŋ kataŋ;

Asammukhā adhammena, vaggena cāpi yaŋ kataŋ.

Appaṭipucchā adhammena, puna vaggena yaŋ kataŋ;

Appaṭiññāya adhammena, vaggena cāpi yaŋ kataŋ.

Anāpatti adhammena, vaggena

Cāpi yaŋ kataŋ.

Adesanāgāminiyā, adhammavaggameva ca.

Desitāya adhammena, vaggenāpi tatheva ca;

Acodetvā adhammena, vaggenāpi tatheva ca.

Asāretvā adhammena, vaggenāpi tatheva ca;

Anāropetvā adhammena, vaggenāpi tatheva ca.

Kaṇhavāranayeneva, sukkavāraŋ vijāniyā;

Sangho ākankhamāno ca yassa tajjaniyaŋ kare.

Bhaṇḍanaŋ bālo saŋsaṭṭho, adhisīle ajjhācāre;

Atidiṭṭhivipannassa, sangho tajjaniyaŋ kare.

Buddhadhammassa (p. 080) sanghassa, avaṇṇaŋ yo ca bhāsati;

Tiṇṇannampi ca bhikkhūnaŋ, sangho tajjaniyaŋ kare.

Bhaṇḍanaŋ kārako eko, bālo saŋsagganissito;

Adhisīle ajjhācāre, tatheva atidiṭṭhiyā.

Buddhadhammassa sanghassa, avaṇṇaŋ yo ca bhāsati;

Tajjanīyakammakato, evaŋ sammānuvattanā.

Upasampadanissayā, sāmaṇeraŋ upaṭṭhanā;

Ovādasammatenāpi, na kare tajjanīkato.

Nāpajje tañca āpattiŋ, tādisañca tato paraŋ;

Kammañca kammike cāpi, na garahe tathāvidho.

Uposathaŋ pavāraṇaŋ, pakatattassa naṭṭhape;

Savacaniŋ anuvādo, okāso codanena ca.

Sāraṇaŋ sampayogañca, na kareyya tathāvidho;

Upasampadanissayā, sāmaṇeraŋ upaṭṭhanā.

Ovādasammatenāpi, pañcahangehi na sammati;

Tañcāpajjati āpattiŋ, tādisañca tato paraŋ.

Kammañca kammike cāpi, garahanto na sammati;

Uposathaŋ pavāraṇaŋ, savacanīyā ca novādo.

Okāso codanañceva, sāraṇā sampayojanā;

Imehaṭṭhangehi yo yutto, tajjanānupasammati.

Kaṇhavāranayeneva, sukkavāraŋ vijāniyā;

Bālo āpattibahulo, saŋsaṭṭhopi ca seyyaso.

Niyassakammaŋ sambuddho, āṇāpesi mahāmuni;

Kīṭāgirismiŋ dve bhikkhū, assajipunabbasukā.

Anācārañca (p. 081) vividhaŋ, ācariŋsu asaññatā;

Pabbājanīyaŋ sambuddho, kammaŋ sāvatthiyaŋ jino.

Macchikāsaṇḍe sudhammo, cittassāvāsiko ahu.

Jātivādena khuŋseti, sudhammo cittupāsakaŋ;

Paṭisāraṇīyakammaŋ, āṇāpesi tathāgato.

Kosambiyaŋ channaŋ bhikkhuŋ, nicchantāpattiŋ passituŋ;

Adassane ukkhipituŋ, āṇāpesi jinuttamo.

Channo taŋyeva āpattiŋ, paṭikātuŋ na icchati;

Ukkhepanāppaṭikamme, āṇāpesi vināyako.

Pāpadiṭṭhi ariṭṭhassa, āsi aññāṇanissitā;

Diṭṭhiyāppaṭinissagge, ukkhepaŋ jinabhāsitaŋ.

Niyassakammaŋ pabbajjaŋ, tatheva paṭisāraṇī;

Adassanāppaṭikamme anissagge ca diṭṭhiyā.

Davānācārūpaghāti, micchā-ājīvameva ca;

Pabbājanīyakammamhi, atirekapadā ime.

Alābhāvaṇṇā dve pañca, dve pañcakāti nāmakā .

Paṭisāraṇīyakammamhi, atirekapadā ime.

Tajjanīyaŋ niyassañca, duve kammāpi sādisā;

Pabbajjā paṭisārī ca, atthi padātirittatā.

Tayo ukkhepanā kammā, sadisā te vibhattito;

Tajjanīyanayenāpi, sesakammaŋ vijāniyāti.

Kammakkhandhakaŋ niṭṭhitaŋ.

2. Pārivāsikakkhandhakaŋ

1. Pārivāsikavattaŋ

75. Tena (p. 082) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena pārivāsikā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma pārivāsikā bhikkhū sādiyissanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikamman’ ti! Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, pārivāsikā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikamman’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma, bhikkhave, pārivāsikā bhikkhū sādiyissanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, pārivāsikena bhikkhunā sāditabbaŋ pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ sāmīcikammaŋ, āsanābhihāro, seyyābhihāro, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Yo sādiyeyya, āpatti dukkaṭassa.

‘Anujānāmi, bhikkhave, pārivāsikānaŋ bhikkhūnaŋ mithu yathāvuḍḍhaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ.

‘Anujānāmi (p. 083) bhikkhave, pārivāsikānaŋ bhikkhūnaŋ pañca yathāvuḍḍhaŋ– uposathaŋ, pavāraṇaŋ, vassikasāṭikaŋ, oṇojanaŋ, bhattaŋ. Tena hi, bhikkhave, pārivāsikānaŋ bhikkhūnaŋ vattaŋ paññapessāmi yathā pārivāsikehi bhikkhūhi vattitabbaŋ

76. ‘Pārivāsikena, bhikkhave, bhikkhunā sammā vattitabbaŋ. Tatrāyaŋ sammāvattanā–

Na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena parivāso dinno hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabbaŋ.

‘Na, bhikkhave, pārivāsikena bhikkhunā pakatattassa bhikkhuno purato gantabbaŋ, na purato nisīditabbaŋ. Yo hoti sanghassa āsanapariyanto seyyāpariyanto vihārapariyanto so tassa padātabbo. Tena ca so sāditabbo.

‘Na, bhikkhave, pārivāsikena bhikkhunā pakatattena bhikkhunā puresamaṇena vā pacchāsamaṇena vā kulāni upasankamitabbāni, na āraññikangaŋ samādātabbaŋ, na piṇḍapātikangaŋ samādātabbaŋ, na ca tappaccayā piṇḍapāto nīharāpetabbo– mā maŋ jāniŋsūti.

‘Pārivāsikena bhikkhave, bhikkhunā āgantukena ārocetabbaŋ, āgantukassa ārocetabbaŋ, uposathe ārocetabbaŋ, pavāraṇāya ārocetabbaŋ. Sace gilāno hoti, dūtenapi ārocetabbaŋ.

‘Na, bhikkhave, pārivāsikena bhikkhunā sabhikkhukā āvāsā abhikkhuko āvāso gantabbo, aññatra pakatattena, aññatra antarāyā.

‘Na (p. 084) bhikkhave, pārivāsikena bhikkhunā sabhikkhukā āvāsā abhikkhuko anāvāso gantabbo, aññatra pakatattena, aññatra antarāyā Na, bhikkhave, pārivāsikena bhikkhunā sabhikkhukā āvāsā abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, pārivāsikena bhikkhunā sabhikkhukā anāvāsā abhikkhuko āvāso gantabbo, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā anāvāsā abhikkhuko anāvāso gantabbo, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā anāvāsā abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, pārivāsikena bhikkhunā sabhikkhukā āvāsā vā anāvāsā vā abhikkhuko āvāso gantabbo, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā āvāsā vā anāvāsā vā abhikkhuko anāvāso gantabbo, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā āvāsā vā anāvāsā vā abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, pārivāsikena bhikkhunā sabhikkhukā āvāsā sabhikkhuko āvāso gantabbo, yatthassu bhikkhū nānāsaŋvāsakā, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā āvāsā sabhikkhuko anāvāso gantabbo, yatthassu bhikkhū nānāsaŋvāsakā, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā āvāsā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Na, bhikkhave, pārivāsikena bhikkhunā sabhikkhukā anāvāsā sabhikkhuko āvāso gantabbo, yatthassu bhikkhū nānāsaŋvāsakā, aññatra (p. 085) pakatattena, aññatra antarāyā. Na, bhikkhave, pārivāsikena bhikkhunā sabhikkhukā anāvāsā sabhikkhuko anāvāso gantabbo, yatthassu bhikkhū nānāsaŋvāsakā, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā anāvāsā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena aññatra antarāyā.

‘Na, bhikkhave, pārivāsikena bhikkhunā sabhikkhukā āvāsā vā anāvāsā vā sabhikkhuko āvāso gantabbo, yatthassu bhikkhū nānāsaŋvāsakā, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā āvāsā vā anāvāsā vā sabhikkhuko anāvāso gantabbo, yatthassu bhikkhū nānāsaŋvāsakā, aññatra pakatattena, aññatra antarāyā. Na, bhikkhave, pārivāsikena bhikkhunā sabhikkhukā āvāsā vā anāvāsā vā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

80. ‘Gantabbo, bhikkhave, pārivāsikena bhikkhunā sabhikkhukā āvāsā sabhikkhuko āvāso, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, pārivāsikena bhikkhunā sabhikkhukā āvāsā sabhikkhuko anāvāso, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, pārivāsikena bhikkhunā sabhikkhukā āvāsā sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo bhikkhave, pārivāsikena bhikkhunā sabhikkhukā anāvāsā sabhikkhuko āvāso, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo (p. 086) bhikkhave, pārivāsikena bhikkhunā sabhikkhukā anāvāsā sabhikkhuko anāvāso, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, pārivāsikena bhikkhunā sabhikkhukā anāvāsā sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, pārivāsikena bhikkhunā sabhikkhukā āvāsā vā anāvāsā vā sabhikkhuko āvāso, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, pārivāsikena bhikkhunā sabhikkhukā āvāsā vā anāvāsā vā sabhikkhuko anāvāso, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, pārivāsikena bhikkhunā sabhikkhukā āvāsā vā anāvāsā vā sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

81. ‘Na, bhikkhave, pārivāsikena bhikkhunā pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ. Pakatattaŋ bhikkhuŋ disvā āsanā vuṭṭhātabbaŋ. Pakatatto bhikkhu āsanena nimantetabbo. Na pakatattena bhikkhunā saddhiŋ ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

82. ‘Na bhikkhave, pārivāsikena bhikkhunā pārivāsikena vuḍḍhatarena bhikkhunā saddhiŋ …pe… mūlāyapaṭikassanārahena bhikkhunā saddhiŋ …pe… mānattārahena bhikkhunā saddhiŋ …pe… mānattacārikena bhikkhunā saddhiŋ …pe… abbhānārahena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ; na ekāsane nisīditabbaŋ (p. 087) na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Pārivāsikacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya, akammaŋ, na ca karaṇīyan’ ti.

Catunnavutipārivāsikavattaŋ niṭṭhitaŋ.

83. Atha kho āyasmā upāli yena bhagavā tenupasankami. Upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca– ‘kati nu kho, bhante, pārivāsikassa bhikkhuno ratticchedā’ ti? ‘Tayo kho, upāli, pārivāsikassa bhikkhuno ratticchedā Sahavāso, vippavāso, anārocanā– ime kho, upāli, tayo pārivāsikassa bhikkhuno ratticchedā’ ti.

84. Tena kho pana samayena sāvatthiyaŋ mahābhikkhusangho sannipatito hoti. Na sakkonti pārivāsikā bhikkhū parivāsaŋ sodhetuŋ Bhagavato etamatthaŋ ārocesuŋ. ‘Anujānāmi, bhikkhave, parivāsaŋ nikkhipituŋ. Evañca pana, bhikkhave, nikkhipitabbo. Tena pārivāsikena bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– “parivāsaŋ nikkhipāmī” ti. Nikkhitto hoti parivāso. “Vattaŋ nikkhipāmī” ti. Nikkhitto hoti parivāso.

85. Tena kho pana samayena sāvatthiyā bhikkhū tahaŋ tahaŋ pakkamiŋsu. Sakkonti pārivāsikā bhikkhū parivāsaŋ sodhetuŋ. Bhagavato etamatthaŋ ārocesuŋ. ‘Anujānāmi, bhikkhave, parivāsaŋ samādiyituŋ . Evañca pana, bhikkhave, samādiyitabbo . Tena pārivāsikena bhikkhunā ekaŋ bhikkhuŋ upasankamitvā (p. 088) ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– “parivāsaŋ samādiyāmī” ti. Samādinno hoti parivāso. “Vattaŋ samādiyāmī” ti. Samādinno hoti parivāso’.

Pārivāsikavattaŋ niṭṭhitaŋ.

2. Mūlāyapaṭikassanārahavattaŋ

86. Tena kho pana samayena mūlāyapaṭikassanārahā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma mūlāyapaṭikassanārahā bhikkhū sādiyissanti pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikamman’ ti. Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, mūlāyapaṭikassanārahā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikamman’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma, bhikkhave, mūlāyapaṭikassanārahā bhikkhū sādiyissanti pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikammaŋ! Netaŋ bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, mūlāyapaṭikassanārahena bhikkhunā sāditabbaŋ pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāro, seyyābhihāro, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Yo sādiyeyya, āpatti dukkaṭassa. Anujānāmi, bhikkhave, mūlāyapaṭikassanārahānaŋ bhikkhūnaŋ mithu yathāvuḍḍhaŋ abhivādanaŋ, paccuṭṭhānaŋ …pe… nahāne piṭṭhiparikammaŋ. Anujānāmi, bhikkhave, mūlāyapaṭikassanārahānaŋ bhikkhūnaŋ pañca yathāvuḍḍhaŋ– uposathaŋ (p. 089) pavāraṇaŋ, vassikasāṭikaŋ, oṇojanaŋ, bhattaŋ. Tena hi, bhikkhave, mūlāyapaṭikassanārahānaŋ bhikkhūnaŋ vattaŋ paññāpessāmi yathā mūlāyapaṭikassanārahehi bhikkhūhi vattitabbaŋ.

87. ‘Mūlāyapaṭikassanārahena bhikkhave, bhikkhunā sammā vattitabbaŋ. Tatrāyaŋ sammāvattanā–

Na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena mūlāya paṭikassanāraho kato hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabbaŋ.

‘Na, bhikkhave, mūlāyapaṭikassanārahena bhikkhunā pakatattassa bhikkhuno purato gantabbaŋ, na purato nisīditabbaŋ. Yo hoti sanghassa āsanapariyanto seyyāpariyanto vihārapariyanto so tassa padātabbo. Tena ca so sāditabbo.

‘Na, bhikkhave, mūlāyapaṭikassanārahena bhikkhunā pakatattena bhikkhunā puresamaṇena vā pacchāsamaṇena vā kulāni upasankamitabbāni, na āraññikangaŋ samādātabbaŋ, na piṇḍapātikangaŋ samādātabbaŋ, na ca tappaccayā piṇḍapāto nīharāpetabbo– mā maŋ jāniŋsūti.

‘Na, bhikkhave, mūlāyapaṭikassanārahena bhikkhunā sabhikkhukā āvāsā abhikkhuko āvāso gantabbo, aññatra pakatattena, aññatra antarāyā.

‘Na, bhikkhave, mūlāyapaṭikassanārahena bhikkhunā sabhikkhukā āvāsā abhikkhuko anāvāso gantabbo, aññatra pakatattena, aññatra antarāyā.

‘Na (p. 090) bhikkhave, mūlāyapaṭikassanārahena bhikkhunā sabhikkhukā āvāsā abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, mūlāyapaṭikassanārahena bhikkhunā sabhikkhukā anāvāsā abhikkhuko āvāso gantabbo …pe… abhikkhuko anāvāso gantabbo …pe… abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, mūlāyapaṭikassanārahena bhikkhunā sabhikkhukā āvāsā vā anāvāsā vā abhikkhuko āvāso gantabbo …pe… abhikkhuko anāvāso gantabbo …pe… abhikkhuko āvāso vā anāvāso vā gantabbo, aññatra pakatattena aññatra antarāyā.

‘Na, bhikkhave, mūlāyapaṭikassanārahena bhikkhunā sabhikkhukā āvāsā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Na, bhikkhave, mūlāyapaṭikassanārahena bhikkhunā sabhikkhukā anāvāsā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Na, bhikkhave, mūlāyapaṭikassanārahena bhikkhunā sabhikkhukā āvāsā vā anāvāsā vā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Gantabbo, bhikkhave, mūlāyapaṭikassanārahena bhikkhunā sabhikkhukā āvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo (p. 091) bhikkhave mūlāyapaṭikassanārahena bhikkhunā sabhikkhukā anāvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo bhikkhave, mūlāyapaṭikassanārahena bhikkhunā sabhikkhukā āvāsā vā anāvāsā vā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Na, bhikkhave, mūlāyapaṭikassanārahena bhikkhunā pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ; pakatattaŋ bhikkhuŋ disvā āsanā vuṭṭhātabbaŋ, pakatatto bhikkhu āsanena nimantetabbo; na pakatattena bhikkhunā saddhiŋ ekāsane nisīditabbaŋ; na nīce āsane nisinne ucce āsane nisīditabbaŋ; na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Na, bhikkhave, mūlāyapaṭikassanārahena bhikkhunā pārivāsikena bhikkhunā saddhiŋ …pe… mūlāyapaṭikassanārahena vuḍḍhatarena bhikkhunā saddhiŋ …pe… mānattārahena bhikkhunā saddhiŋ …pe… mānattacārikena bhikkhunā saddhiŋ …pe… abbhānārahena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ; na ekāsane nisīditabbaŋ; na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Mūlāyapaṭikassanārahacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya, akammaŋ, na ca karaṇīyan’ ti.

Mūlāyapaṭikassanārahavattaŋ niṭṭhitaŋ.

3. Mānattārahavattaŋ

88. Tena (p. 092) kho pana samayena mānattārahā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma mānattārahā bhikkhū sādiyissanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikamman’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, mānattārahā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikamman’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma, bhikkhave, mānattārahā bhikkhū sādiyissanti pakatattānaŋ bhikkhūnaŋ abhivādanaŋ …pe… nahāne piṭṭhiparikammaŋ! Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, mānattārahena bhikkhunā sāditabbaŋ pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikammaŋ. Yo sādiyeyya, āpatti dukkaṭassa. Anujānāmi, bhikkhave, mānattārahānaŋ bhikkhūnaŋ mithu yathāvuḍḍhaŋ abhivādanaŋ, paccuṭṭhānaŋ …pe… nahāne piṭṭhiparikammaŋ. Anujānāmi, bhikkhave, mānattārahānaŋ bhikkhūnaŋ pañca yathāvuḍḍhaŋ– uposathaŋ, pavāraṇaŋ, vassikasāṭikaŋ, oṇojanaŋ, bhattaŋ. Tena hi, bhikkhave, mānattārahānaŋ bhikkhūnaŋ vattaŋ paññāpessāmi yathā mānattārahehi bhikkhūhi vattitabbaŋ.

89. ‘Mānattārahena, bhikkhave, bhikkhunā sammā vattitabbaŋ. Tatrāyaŋ sammāvattanā–

Na upasampādetabbaŋ …pe… (yathā mūlāya paṭikassanā, tathā vitthāretabbaŋ.) Na bhikkhūhi sampayojetabbaŋ.

‘Na, bhikkhave, mānattārahena bhikkhunā pakatattassa bhikkhuno purato gantabbaŋ, na purato nisīditabbaŋ. Yo hoti sanghassa āsanapariyanto seyyāpariyanto vihārapariyanto so tassa padātabbo. Tena ca so sāditabbo.

‘Na (p. 093) bhikkhave, mānattārahena bhikkhunā pakatattena bhikkhunā puresamaṇena vā pacchāsamaṇena vā kulāni upasankamitabbāni, na āraññikangaŋ samādātabbaŋ, na piṇḍapātikangaŋ samādātabbaŋ, na ca tappaccayā piṇḍapāto nīharāpetabbo– mā maŋ jāniŋsūti.

‘Na, bhikkhave, mānattārahena bhikkhunā sabhikkhukā āvāsā abhikkhuko āvāso gantabbo, aññatra pakatattena, aññatra antarāyā.

‘Na, bhikkhave, manattārahena bhikkhunā sabhikkhukā āvāsā abhikkhuko anāvāso gantabbo, aññatra pakatattena, aññatra antarāyā.

‘Na, bhikkhave, mānattārahena bhikkhunā sabhikkhukā āvāsā abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, mānattārahena bhikkhunā sabhikkhukā anāvāsā abhikkhuko āvāso gantabbo …pe… abhikkhuko anāvāso gantabbo …pe… abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, mānattārahena bhikkhunā sabhikkhukā āvāsā vā anāvāsā vā abhikkhuko āvāso gantabbo …pe… abhikkhuko anāvāso gantabbo …pe… abhikkhuko āvāso vā anāvāso vā gantabbo, aññatra pakatattena, aññatra antarāyā.

‘Na, bhikkhave, mānattārahena bhikkhunā sabhikkhukā āvāsā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Na, bhikkhave, mānattārahena bhikkhunā sabhikkhukā anāvāsā sabhikkhuko āvāso gantabbo …pe… sabhikkhuko anāvāso gantabbo (p. 094) …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Na, bhikkhave, mānattārahena bhikkhunā sabhikkhukā āvāsā vā anāvāsā vā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra pakatattena, aññatra antarāyā.

‘Gantabbo, bhikkhave, mānattārahena bhikkhunā sabhikkhukā āvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, mānattārahena bhikkhunā sabhikkhukā anāvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, mānattārahena bhikkhunā sabhikkhukā āvāsā vā anāvāsā vā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Na, bhikkhave, mānattārahena bhikkhunā pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ. Pakatattaŋ bhikkhuŋ disvā āsanā vuṭṭhātabbaŋ. Pakatatto bhikkhu āsanena nimantetabbo. Na pakatattena bhikkhunā saddhiŋ ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Na (p. 095) bhikkhave, mānattārahena bhikkhunā pārivāsikena bhikkhunā saddhiŋ …pe… mūlāyapaṭikassanārahena bhikkhunā saddhiŋ …pe… mānattārahena vuḍḍhatarena bhikkhunā saddhiŋ …pe… mānattacārikena bhikkhunā saddhiŋ …pe… abbhānārahena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ; na ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Mānattārahacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya, akammaŋ, na ca karaṇīyan’ ti.

Mānattārahavattaŋ niṭṭhitaŋ.

4. Mānattacārikavattaŋ

90. Tena kho pana samayena mānattacārikā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāraŋ, seyyābhihāraŋ, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Ye te bhikkhū appicchā …pe… te ujhāyanti khiyyanti vipācenti– ‘kathañhi nāma mānattacārikā bhikkhū sādiyissanti pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikamman’ ti! Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, mānattacārikā bhikkhū sādiyanti pakatattānaŋ bhikkhūnaŋ abhivādanaŋ, paccuṭṭhānaŋ …pe… nahāne piṭṭhiparikamman’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma, bhikkhave, mānattacārikā bhikkhū sādiyissanti pakatattānaŋ bhikkhūnaŋ abhivādanaŋ …pe… nahāne piṭṭhiparikammaŋ! Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

‘Na (p. 096) bhikkhave, mānattacārikena bhikkhunā sāditabbaŋ pakatattānaŋ bhikkhūnaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, āsanābhihāro, seyyābhihāro, pādodakaŋ pādapīṭhaŋ, pādakathalikaŋ, pattacīvarapaṭiggahaṇaŋ, nahāne piṭṭhiparikammaŋ. Yo sādiyeyya, āpatti dukkaṭassa. Anujānāmi, bhikkhave, mānattacārikānaŋ bhikkhūnaŋ mithu yathāvuḍḍhaŋ abhivādanaŋ, paccuṭṭhānaŋ …pe… nahāne piṭṭhiparikammaŋ. Anujānāmi, bhikkhave, mānattacārikānaŋ bhikkhūnaŋ pañca yathāvuḍḍhaŋ– uposathaŋ, pavāraṇaŋ, vassikasāṭikaŋ, oṇojanaŋ, bhattaŋ. Tena hi, bhikkhave, mānattacārikānaŋ bhikkhūnaŋ vattaŋ paññapessāmi yathā mānattacārikehi bhikkhūhi vattitabbaŋ.

91. ‘Mānattacārikena bhikkhave, bhikkhunā sammā vattitabbaŋ. Tatrāyaŋ sammāvattanā–

Na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā. Yāya āpattiyā sanghena mānattaŋ dinnaŋ hoti sā āpatti na āpajjitabbā, aññā vā tādisikā, tato vā pāpiṭṭhatarā; kammaŋ na garahitabbaŋ, kammikā na garahitabbā. Na pakatattassa bhikkhuno uposatho ṭhapetabbo, na pavāraṇā ṭhapetabbā, na savacanīyaŋ kātabbaŋ, na anuvādo paṭṭhapetabbo, na okāso kāretabbo, na codetabbo, na sāretabbo, na bhikkhūhi sampayojetabbaŋ.

‘Na, bhikkhave, mānattacārikena bhikkhunā pakatattassa bhikkhuno purato gantabbaŋ, na purato nisīditabbaŋ. Yo hoti sanghassa āsanapariyanto seyyāpariyanto vihārapariyanto so tassa padātabbo. Tena ca so sāditabbo.

‘Na, bhikkhave, mānattacārikena bhikkhunā pakatattena bhikkhunā puresamaṇena vā pacchāsamaṇena vā kulāni upasankamitabbāni, na āraññikangaŋ samādātabbaŋ, na piṇḍapātikangaŋ samādātabbaŋ, na ca tappaccayā piṇḍapāto nīharāpetabbo– mā maŋ jāniŋsūti.

‘Mānattacārikena, bhikkhave, bhikkhunā āgantukena ārocetabbaŋ, āgantukassa ārocetabbaŋ, uposathe ārocetabbaŋ, pavāraṇāya ārocetabbaŋ (p. 097) devasikaŋ ārocetabbaŋ. Sace gilāno hoti, dūtenapi ārocetabbaŋ.

‘Na, bhikkhave, mānattacārikena bhikkhunā sabhikkhukā āvāsā abhikkhuko āvāso gantabbo, aññatra sanghena, aññatra antarāyā.

‘Na, bhikkhave, mānattacārikena bhikkhunā sabhikkhukā āvāsā abhikkhuko anāvāso gantabbo, aññatra sanghena, aññatra antarāyā.

‘Na bhikkhave, mānattacārikena bhikkhunā sabhikkhukā āvāsā abhikkhuko āvāso vā anāvāso vā gantabbo, aññatra sanghena, aññatra antarāyā.

‘Na, bhikkhave, mānattacārikena bhikkhunā sabhikkhukā anāvāsā abhikkhuko āvāso gantabbo …pe… abhikkhuko anāvāso gantabbo …pe… abhikkhuko āvāso vā anāvāso vā gantabbo, aññatra sanghena, aññatra antarāyā.

‘Na, bhikkhave, mānattacārikena bhikkhunā sabhikkhukā āvāsā vā anāvāsā vā abhikkhuko āvāso gantabbo …pe… abhikkhuko anāvāso gantabbo …pe… abhikkhuko āvāso vā anāvāso vā gantabbo, aññatra sanghena, aññatra antarāyā.

‘Na, bhikkhave, mānattacārikena bhikkhunā sabhikkhukā āvāsā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena, aññatra antarāyā.

‘Na bhikkhave mānattacārikena bhikkhunā sabhikkhukā anāvāsā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena, aññatra antarāyā.

‘Na, bhikkhave, mānattacārikena bhikkhunā sabhikkhukā āvāsā vā anāvāsā vā sabhikkhuko āvāso gantabbo …pe… sabhikkhuko anāvāso gantabbo …pe… sabhikkhuko āvāso vā anāvāso vā gantabbo (p. 098) yatthassu bhikkhū nānāsaŋvāsakā, aññatra sanghena, aññatra antarāyā.

‘Gantabbo, bhikkhave mānattacārikena bhikkhunā sabhikkhukā āvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo bhikkhave, mānattacārikena bhikkhunā sabhikkhukā anāvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Gantabbo, bhikkhave, mānattacārikena bhikkhunā sabhikkhukā āvāsā vā anāvāsā vā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Na bhikkhave, mānattacārikena bhikkhunā pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ. Pakatattaŋ bhikkhuŋ disvā āsanā vuṭṭhātabbaŋ. Pakatatto bhikkhu āsanena nimantetabbo. Na pakatattena bhikkhunā saddhiŋ ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Na, bhikkhave, mānattacārikena bhikkhunā pārivāsikena bhikkhunā saddhiŋ …pe… mūlāyapaṭikassanārahena bhikkhunā saddhiŋ …pe… mānattārahena bhikkhunā saddhiŋ …pe… mānattacārikena vuḍḍhatarena bhikkhunā saddhiŋ …pe… abbhānārahena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ; na ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ (p. 099) na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Mānattacārikacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya, akammaŋ, na ca karaṇīyan’ ti.

92. Atha kho āyasmā upāli yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca– ‘kati nu kho, bhante, mānattacārikassa bhikkhuno ratticchedā’ ti? ‘Cattāro kho upāli, mānattacārikassa bhikkhuno ratticchedā. Sahavāso, vippavāso, anārocanā, ūne gaṇe caraṇaŋ – ime kho, upāli, cattāro mānattacārikassa bhikkhuno ratticchedā’ ti.

93. Tena kho pana samayena sāvatthiyaŋ mahābhikkhusangho sannipatito hoti. Na sakkonti mānattacārikā bhikkhū mānattaŋ sodhetuŋ. Bhagavato etamatthaŋ ārocesuŋ. ‘Anujānāmi, bhikkhave, mānattaŋ nikkhipituŋ. Evañca pana, bhikkhave, nikkhipitabbaŋ. Tena mānattacārikena bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– “mānattaŋ nikkhipāmī” ti. Nikkhittaŋ hoti mānattaŋ. “Vattaŋ nikkhipāmī” ti. Nikkhittaŋ hoti mānattan’ ti.

94. Tena kho pana samayena sāvatthiyā bhikkhū tahaŋ tahaŋ pakkamiŋsu Sakkonti mānattacārikā bhikkhū mānattaŋ sodhetuŋ. Bhagavato etamatthaŋ ārocesuŋ. ‘Anujānāmi, bhikkhave, mānattaŋ samādiyituŋ. Evañca pana, bhikkhave, samādiyitabbaŋ. Tena mānattacārikena bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā, evamassa vacanīyo– “mānattaŋ samādiyāmī” ti. Samādinnaŋ hoti mānattaŋ. “Vattaŋ samādiyāmī” ti. Samādinnaŋ hoti mānattan’ ti.

Mānattacārikavattaŋ niṭṭhitaŋ.

5. Abbhānārahavattaŋ

95. Tena (p. 100) kho pana samayena abbhānārahā bhikkhū sādiyanti pakatattānaŋ bhikkhūnaŋ abhivādanaŋ paccuṭṭhānaŋ …pe… nahāne piṭṭhiparikammaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma abbhānārahā bhikkhū sādiyissanti pakatattānaŋ bhikkhūnaŋ abhivādanaŋ paccuṭṭhānaŋ …pe… nahāne piṭṭhiparikamman’ ti! Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, abbhānārahā bhikkhū sādiyanti pakatattānaŋ bhikkhūnaŋ abhivādanaŋ paccuṭṭhānaŋ …pe… nahāne piṭṭhiparikammanti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ …pe… kathañhi nāma, bhikkhave, abbhānārahā bhikkhū sādiyissanti pakatattānaŋ bhikkhūnaŋ abhivādanaŋ paccuṭṭhānaŋ …pe… nahāne piṭṭhiparikammaŋ Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, abbhānārahena bhikkhunā sāditabbaŋ pakatattānaŋ bhikkhūnaŋ abhivādanaŋ paccupaṭṭhānaŋ …pe… nahāne piṭṭhiparikammaŋ. Yo sādiyeyya, āpatti dukkaṭassa. Anujānāmi, bhikkhave, abbhānārahānaŋ bhikkhūnaŋ mithu yathāvuḍḍhaŋ abhivādanaŋ paccuṭṭhānaŋ …pe… nahāne piṭṭhiparikammaŋ. Anujānāmi, bhikkhave, abbhānārahānaŋ bhikkhūnaŋ pañca yathāvuḍḍhaŋ– uposathaŋ, pavāraṇaŋ, vassikasāṭikaŋ, oṇojanaŋ, bhattaŋ. Tena hi, bhikkhave, abbhānārahānaŋ bhikkhūnaŋ vattaŋ paññāpessāmi yathā abbhānārahehi bhikkhūhi vattitabbaŋ.

96. ‘Abbhānārahena, bhikkhave, bhikkhunā sammā vattitabbaŋ. Tatrāyaŋ sammāvattanā–

Na upasampādetabbaŋ …pe… (yathā heṭṭhā, tathā vitthāretabbaŋ,) na bhikkhūhi sampayojetabbaŋ.

‘Na, bhikkhave, abbhānārahena bhikkhunā pakatattassa bhikkhuno purato gantabbaŋ, na purato nisīditabbaŋ. Yo hoti sanghassa āsanapariyanto seyyāpariyanto vihārapariyanto so tassa padātabbo. Tena ca so sāditabbo.

‘Na (p. 101) bhikkhave, abbhānārahena bhikkhunā pakatattena bhikkhunā puresamaṇena vā pacchāsamaṇena vā kulāni upasankamitabbāni; na āraññikangaŋ samādātabbaŋ; na piṇḍapātikangaŋ samādātabbaŋ; na ca tappaccayā piṇḍapāto nīharāpetabbo– mā maŋ jāniŋsūti.

‘Na, bhikkhave, abbhānārahena bhikkhunā sabhikkhukā āvāsā abhikkhuko āvāso gantabbo, aññatra pakatattena, aññatra antarāyā.

‘Na, bhikkhave, abbhānārahena bhikkhunā sabhikkhukā āvāsā abhikkhuko anāvāso gantabbo, aññatra pakatattena, aññatra antarāyā …pe…. (yathā heṭṭhā, tathā vitthāretabbā.)

‘Gantabbo bhikkhave, abbhānārahena bhikkhunā sabhikkhukā āvāsā …pe… anāvāsā …pe… āvāsā vā anāvāsā vā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā sakkomi ajjeva gantunti.

‘Na, bhikkhave, abbhānārahena bhikkhunā pakatattena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ, na ekacchanne āvāse vā anāvāse vā vatthabbaŋ; pakatattaŋ bhikkhuŋ disvā āsanā vuṭṭhātabbaŋ, pakatatto bhikkhu āsanena nimantetabbo; na pakatattena bhikkhunā saddhiŋ ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ, na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Na, bhikkhave, abbhānārahena bhikkhunā pārivāsikena bhikkhunā saddhiŋ …pe… mūlāyapaṭikassanārahena bhikkhunā saddhiŋ …pe… mānattārahena bhikkhunā saddhiŋ …pe… mānattacārikena bhikkhunā saddhiŋ …pe… abbhānārahena vuḍḍhatarena bhikkhunā saddhiŋ ekacchanne āvāse vatthabbaŋ, na ekacchanne anāvāse vatthabbaŋ; na ekacchanne āvāse vā anāvāse vā vatthabbaŋ; na ekāsane nisīditabbaŋ, na nīce āsane nisinne ucce āsane nisīditabbaŋ, na chamāyaŋ nisinne āsane nisīditabbaŋ; na ekacankame cankamitabbaŋ (p. 102) na nīce cankame cankamante ucce cankame cankamitabbaŋ, na chamāyaŋ cankamante cankame cankamitabbaŋ.

‘Abbhānārahacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya, akammaŋ, na ca karaṇīyan’ ti.

Abbhānārahavattaŋ niṭṭhitaŋ.

Pārivāsikakkhandhako dutiyo.

Imamhi khandhake vatthū pañca.

Tassuddānaŋ–

Pārivāsikā sādenti, pakatattāna bhikkhunaŋ;

Abhivādanaŋ paccuṭṭhānaŋ, añjaliñca sāmīciyaŋ.

Āsanaŋ seyyābhihāraŋ, pādo pīṭhaŋ kathalikaŋ;

Pattaŋ nahāne parikammaŋ, ujjhāyanti ca pesalā.

Dukkaṭaŋ sādiyantassa, mithu pañca yathāvuḍḍhaŋ;

Uposathaŋ pavāraṇaŋ, vassikoṇojabhojanaŋ.

Sammā ca vattanā tattha, pakatattassa gacchantaŋ;

Yo ca hoti pariyanto, pure pacchā tatheva ca .

Āraññapiṇḍanīhāro, āgantuke uposathe;

Pavāraṇāya dūtena, gantabbo ca sabhikkhuko.

Ekacchanne ca vuṭṭhānaŋ, tatheva ca nimantaye;

Āsane nīce cankame, chamāyaŋ cankamena ca.

Vuḍḍhatarena akammaŋ, ratticchedā ca sodhanā;

Nikkhipanaŋ samādānaŋ, vattaŋva pārivāsike .

Mūlāya (p. 103) mānattārahā, tathā mānattacārikā;

Abbhānārahe nayo cāpi, sambhedaŋ nayato puna.

Pārivāsikesu tayo, catu mānattacārike;

Na samenti ratticchedesu, mānattesu ca devasi;

Dve kammā sadisā sesā, tayo kammā samāsamāti .

Pārivāsikakkhandhakaŋ niṭṭhitaŋ.

3. Samuccayakkhandhakaŋ

1. Sukkavissaṭṭhi

97. Tena (p. 104) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena āyasmā udāyī ekaŋ āpattiŋ āpanno hoti sañcetanikaŋ sukkavissaṭṭhiŋ appaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ detu. Evañca pana, bhikkhave, dātabbaŋ–

Appaṭicchannamānattaŋ

98. ‘Tena, bhikkhave, udāyinā bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ, bhante, sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācāmi. Ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Dutiyampi, sohaŋ bhante, sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācāmi. Ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Tatiyampi sohaŋ, bhante, sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācāmī” ti. ‘Byattena bhikkhunā paṭibalena sangho ñāpetabbo–

99. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācati. Yadi sanghassa pattakallaŋ, sangho udāyissa bhikkhuno ekissā (p. 105) āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ deti. Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattassa dānaŋ, so tuṇhassa yassa nakkhamati, so bhāseyya.

‘Dutiyampi etamatthaŋ vadāmi– suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ deti. Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattassa dānaŋ, so tuṇhassa; yassa nakkhamati, so bhāseyya.

‘Tatiyampi etamatthaŋ vadāmi– suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ deti. Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattassa dānaŋ, so tuṇhassa; yassa nakkhamati, so bhāseyya.

‘Dinnaŋ sanghena udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti

Appaṭicchanna-abbhānaŋ

100. So (p. 106) ciṇṇamānatto bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. Sohaŋ ciṇṇamānatto. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ abbhetu. Evañca pana, bhikkhave, abbhetabbo–

Tena, bhikkhave, udāyinā bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– ‘ahaŋ bhante ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ, sohaŋ sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. Sohaŋ, bhante, ciṇṇamānatto sanghaŋ abbhānaŋ yācāmi.

‘Ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. Sohaŋ ciṇṇamānatto dutiyampi, bhante, sanghaŋ abbhānaŋ yācāmi.

‘Ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. Sohaŋ ciṇṇamānatto tatiyampi, bhante, sanghaŋ abbhānaŋ yācāmīti. Byattena bhikkhunā paṭibalena sangho ñāpetabbo–

101. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā (p. 107) sañcetanikāya sukkavissaṭṭhiyā appaṭicchannāya chārattaŋ mānattaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Yadi sanghassa pattakallaŋ, sangho udāyiŋ bhikkhuŋ abbheyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Sangho udāyiŋ bhikkhuŋ abbheti. Yassāyasmato khamati udāyissa bhikkhuno abbhānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi– suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Sangho udāyiŋ bhikkhuŋ abbheti. Yassāyasmato khamati udāyissa bhikkhuno abbhānaŋ, so tuṇhassa; yassa nakkhamati, so bhāseyya.

‘Tatiyampi etamatthaŋ vadāmi– suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Sangho udāyiŋ bhikkhuŋ abbheti. Yassāyasmato khamati udāyissa bhikkhuno abbhānaŋ, so tuṇhassa; yassa nakkhamati, so bhāseyya.

‘Abbhito (p. 108) sanghena udāyī bhikkhu. Khamati sanghassa, tasmā tuṇhī, evametaŋ dhārayāmī’ ti.

Ekāhappaṭicchannaparivāsaŋ

102. Tena kho pana samayena āyasmā udāyī ekaŋ āpattiŋ āpanno hoti sañcetanikaŋ sukkavissaṭṭhiŋ ekāhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ ekāhappaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ detu. Evañca pana, bhikkhave, dātabbo–

‘Tena, bhikkhave, udāyinā bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ ekāhappaṭicchannaŋ. Sohaŋ, bhante, sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yācāmī” ti. Dutiyampi yācitabbo. Tatiyampi yācitabbo. ‘Byattena bhikkhunā paṭibalena sangho ñāpetabbo–

103. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ ekāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yācati. Yadi sanghassa pattakallaŋ, sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ ekāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ deti (p. 109) Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe…

‘Dinno sanghena udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāso. Khamati sanghassa, tasmā tuṇhī, evametaŋ dhārayāmī’ ti.

Ekāhappaṭicchannamānattaŋ

104. So parivutthaparivāso bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ ekāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. Sohaŋ parivutthaparivāso. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ detu. Evañca pana, bhikkhave, dātabbaŋ–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ ekāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. Sohaŋ, bhante, parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yācāmī” ti. Dutiyampi yācitabbaŋ . Tatiyampi yācitabbaŋ . Byattena bhikkhunā paṭibalena sangho ñāpetabbo–

105. ‘Suṇātu (p. 110) me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ ekāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. So parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yācati. Yadi sanghassa pattakallaŋ, sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ ekāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. So parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ deti. Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe…

‘Dinnaŋ sanghena udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Ekāhappaṭicchanna-abbhānaŋ

106. So ciṇṇamānatto bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ ekāhappaṭicchannaŋ. Sohaŋ (p. 111) sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. Sohaŋ parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ adāsi. Sohaŋ ciṇṇamānatto. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ abbhetu. Evañca pana, bhikkhave, abbhetabbo–

‘Tena bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ ekāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. Sohaŋ parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ adāsi. Sohaŋ, bhante, ciṇṇamānatto sanghaŋ abbhānaŋ yācāmī” ti. Dutiyampi yācitabbaŋ. Tatiyampi yācitabbaŋ. Byattena bhikkhunā paṭibalena sangho ñāpetabbo–

107. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ ekāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. So parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ adāsi. So ciṇṇamānatto (p. 112) sanghaŋ abbhānaŋ yācati. Yadi sanghassa pattakallaŋ, sangho udāyiŋ bhikkhuŋ abbheyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ ekāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya ekāhaparivāsaŋ adāsi. So parivutthaparivāso sanghaŋ ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā ekāhappaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Sangho udāyiŋ bhikkhuŋ abbheti. Yassāyasmato khamati udāyissa bhikkhuno abbhānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Abbhito sanghena udāyī bhikkhu. Khamati sanghassa, tasmā tuṇhī, evametaŋ dhārayāmī’ ti.

Pañcāhappaṭicchannaparivāso

108. Tena kho pana samayena āyasmā udāyī ekaŋ āpattiŋ āpanno hoti sañcetanikaŋ sukkavissaṭṭhiŋ dvīhappaṭicchannaŋ …pe… tīhappaṭicchannaŋ …pe… catūhappaṭicchannaŋ …pe… pañcāhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ detu. Evañca pana, bhikkhave, dātabbo–

‘Tena, bhikkhave, udāyinā bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, ekaŋ āpattiŋ āpajjiŋ (p. 113) sañcetanikaŋ sukkavissaṭṭhiŋ pañcāhappaṭicchannaŋ. Sohaŋ, bhante, sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yācāmī” ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

109. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yācati. Yadi sanghassa pattakallaŋ, sangho udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ deti. Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāso. Khamati sanghassa, tasmā tuṇhī, evametaŋ dhārayāmī’ ti.

Pārivāsikamūlāyapaṭikassanā

110. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāciŋ. Tassa me sangho ekissā āpattiyā (p. 114) sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassatu. Evañca pana, bhikkhave, mūlāya paṭikassitabbo–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ Sohaŋ sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ, bhante, sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassanaŋ yācāmī” ti. Dutiyampi yācitabbā . Tatiyampi yācitabbā . Byattena bhikkhunā paṭibalena sangho ñāpetabbo–

111. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yācati. Yadi sanghassa pattakallaŋ, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikasseyya. Esā ñatti.

‘Suṇātu (p. 115) me, bhante sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yācati. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassati. Yassāyasmato khamati udāyissa bhikkhuno antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanā, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe…

‘Paṭikassito sanghena udāyī bhikkhu antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanā . Khamati sanghassa, tasmā tuṇhī, evametaŋ dhārayāmī’ ti.

Mānattārahamūlāyapaṭikassanā

112. So parivutthaparivāso mānattāraho antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya (p. 116) sukkavissaṭṭhiyā appaṭicchannāya mūlāya paṭikassi. Sohaŋ parivutthaparivāso mānattāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassatu. Evañca pana, bhikkhave, mūlāya paṭikassitabbo–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ parivutthaparivāso mānattāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

113. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ …pe… so parivutthaparivāso mānattāraho antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yācati. Yadi sanghassa pattakallaŋ, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikasseyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ …pe… so parivutthaparivāso mānattāraho antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yācati Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassati. Yassāyasmato khamati udāyissa bhikkhuno antarā ekissā āpattiyā sañcetanikāya sukkavissaṭṭhiyā (p. 117) appaṭicchannāya mūlāyapaṭikassanā, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Paṭikassito sanghena udāyī bhikkhu antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanā. Khamati sanghassa, tasmā tuṇhī, evametaŋ dhārayāmī’ ti.

Tikāpattimānattaŋ

114. So parivutthaparivāso bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ parivutthaparivāso. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyissa bhikkhuno tissannaŋ āpattīnaŋ chārattaŋ mānattaŋ detu. Evañca pana, bhikkhave, dātabbaŋ–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi …pe… sohaŋ, bhante, parivutthaparivāso sanghaŋ tissannaŋ āpattīnaŋ chārattaŋ mānattaŋ yācāmī” ti. Dutiyampi yācitabbaŋ. Tatiyampi yācitabbaŋ. Byattena bhikkhunā paṭibalena sangho ñāpetabbo–

115. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ …pe… so parivutthaparivāso sanghaŋ tissannaŋ āpattīnaŋ chārattaŋ mānattaŋ yācati. Yadi sanghassa pattakallaŋ, sangho udāyissa bhikkhuno tissannaŋ āpattīnaŋ chārattaŋ mānattaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ …pe… so parivutthaparivāso sanghaŋ (p. 118) tissannaŋ āpattīnaŋ chārattaŋ mānattaŋ yācati. Sangho udāyissa bhikkhuno tissannaŋ āpattīnaŋ chārattaŋ mānattaŋ deti. Yassāyasmato khamati udāyissa bhikkhuno tissannaŋ āpattīnaŋ chārattaŋ mānattassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinnaŋ sanghena udāyissa bhikkhuno tissannaŋ āpattīnaŋ chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Mānattacārikamūlāyapaṭikassanā

116. So mānattaŋ caranto antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ mānattaŋ caranto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassitvā chārattaŋ mānattaŋ detu. Evañca pana, bhikkhave, mūlāya paṭikassitabbo– tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ mānattaŋ caranto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ, bhante, sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yācāmī” ti. Dutiyampi yācitabbā. Tatiyampi yācitabbā. ‘Byattena bhikkhunā paṭibalena sangho ñāpetabbo–

117. ‘Suṇātu me, bhante, sangho. Ayaŋ udāyī bhikkhu …pe… mūlāyapaṭikassanaŋ yācati Yadi sanghassa pattakallaŋ, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikasseyya. Esā ñatti …pe… paṭikassito sanghena udāyī bhikkhu antarā ekissā āpattiyā sañcetanikāya sukkavissaṭṭhiyā (p. 119) appaṭicchannāya mūlāyapaṭikassanā. Khamati sanghassa, tasmā tuṇhī, evametaŋ dhārayāmīti.

‘Evañca pana, bhikkhave, chārattaŋ mānattaŋ dātabbaŋ– tena, bhikkhave, udāyinā bhikkhunā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ mānattaŋ caranto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. Sohaŋ, bhante, sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yācāmī” ti. Dutiyampi yācitabbaŋ. Tatiyampi yācitabbaŋ. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ udāyī bhikkhu …pe… chārattaŋ mānattaŋ yācati. Yadi sanghassa pattakallaŋ, sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ dadeyya. Esā ñatti …pe… dinnaŋ sanghena udāyissa bhikkhuno antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Abbhānārahamūlāyapaṭikassanā

118. So ciṇṇamānatto abbhānāraho antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ ciṇṇamānatto abbhānāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassitvā chārattaŋ mānattaŋ detu. Evañca pana, bhikkhave, mūlāya paṭikassitabbo …pe….

‘Evañca (p. 120) pana, bhikkhave, chārattaŋ mānattaŋ dātabbaŋ …pe….

‘Dinnaŋ sanghena udāyissa bhikkhuno antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Mūlāyapaṭikassita-abbhānaŋ

119. So ciṇṇamānatto bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ …pe… sohaŋ ciṇṇamānatto. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Tena hi, bhikkhave, sangho udāyiŋ bhikkhuŋ abbhetu. Evañca pana, bhikkhave, abbhetabbo–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. Sohaŋ parivutthaparivāso mānattāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. Sohaŋ parivutthaparivāso sanghaŋ tissannaŋ āpattīnaŋ chārattaŋ mānattaŋ yāciŋ. Tassa me sangho tissannaŋ āpattīnaŋ chārattaŋ mānattaŋ adāsi. Sohaŋ mānattaŋ caranto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāciŋ. Taŋ maŋ sangho (p. 121) antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. Sohaŋ ciṇṇamānatto abbhānāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ appaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. Sohaŋ, bhante, ciṇṇamānatto sanghaŋ abbhānaŋ yācāmī”’ ti.

‘Dutiyampi yācitabbaŋ. Tatiyampi yācitabbaŋ. Byattena bhikkhunā paṭibalena sangho ñāpetabbo–

120. ‘Suṇātu me bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pañcāhappaṭicchannāya pañcāhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. So parivutthaparivāso mānattāraho antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya (p. 122) sukkavissaṭṭhiyā appaṭicchannāya mūlāya paṭikassi. So parivutthaparivāso sanghaŋ tissannaŋ āpattīnaŋ chārattaŋ mānattaŋ yāci. Sangho udāyissa bhikkhuno tissannaŋ āpattīnaŋ chārattaŋ mānattaŋ adāsi. So mānattaŋ caranto antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. So ciṇṇamānatto abbhānāraho antarā ekaŋ āpattiŋ āpajji sañcetanikaŋ sukkavissaṭṭhiŋ appaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā appaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā appaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Yadi sanghassa pattakallaŋ, sangho udāyiŋ bhikkhuŋ abbheyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ …pe… so ciṇṇamānatto sanghaŋ abbhānaŋ yācati. Sangho udāyiŋ bhikkhuŋ abbheti. Yassāyasmato khamati udāyissa bhikkhuno abbhānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Abbhito sanghena udāyī bhikkhu. Khamati sanghassa, tasmā tuṇhī, evametaŋ dhārayāmī’ ti.

Pakkhappaṭicchannaparivāso

121. Tena (p. 123) kho pana samayena āyasmā udāyī ekaŋ āpattiŋ āpanno hoti sañcetanikaŋ sukkavissaṭṭhiŋ pakkhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ detu. Evañca pana, bhikkhave, dātabbo–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ. Sohaŋ, bhante, sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yācāmī” ti. Dutiyampi yācitabbo. Tatiyampi yācitabbo. Byattena bhikkhuno paṭibalena sangho ñāpetabbo–

122. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yācati. Yadi sanghassa pattakallaŋ, sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yācati. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ deti. Yassāyasmato khamati udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno (p. 124) sanghena udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāso. Khamati sanghassa, tasmā tuṇhī, evametaŋ dhārayāmī’ ti.

Pakkhapārivāsikamūlāyapaṭikassanā

123. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Kathaŋ nu kho mayā paṭipajjitabban’ ti! Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassitvā purimāya āpattiyā samodhānaparivāsaŋ detu. Evañca pana, bhikkhave, mūlāya paṭikassitabbo–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ, bhante, sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

124. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāci (p. 125) Sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yācati. Yadi sanghassa pattakallaŋ, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikasseyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yācati. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassati. Yassāyasmato khamati udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanā, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Paṭikassito sanghena udāyī bhikkhu antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanā. Khamati sanghassa, tasmā tuṇhī, evametaŋ dhārayāmī’ ti.

Samodhānaparivāso

125. ‘Evañca pana, bhikkhave, purimāya āpattiyā samodhānaparivāso dātabbo– tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ (p. 126) pakkhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. Sohaŋ, bhante, sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yācāmī”’ ti.

‘Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

126. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yācati. Yadi sanghassa pattakallaŋ, sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā (p. 127) sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yācati. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ deti. Yassāyasmato khamati udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāso. Khamati sanghassa, tasmā tuṇhī, evametaŋ dhārayāmī’ ti.

Mānattārahamūlāyapaṭikassanādi

127. So parivutthaparivāso mānattāraho antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ …pe… sohaŋ parivutthaparivāso mānattāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassitvā purimāya (p. 128) āpattiyā samodhānaparivāsaŋ detu. Evañca pana, bhikkhave, mūlāya paṭikassitabbo …pe….

‘Evañca pana, bhikkhave, purimāya āpattiyā samodhānaparivāso dātabbo …pe… deti …pe….

‘Dinno sanghena udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāso. Khamati sanghassa, tasmā tuṇhī, evametaŋ dhārayāmī’ ti.

Tikāpattimānattaŋ

128. So parivutthaparivāso bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ …pe… sohaŋ parivutthaparivāso. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi bhikkhave, sangho udāyissa bhikkhuno tissannaŋ āpattīnaŋ chārattaŋ mānattaŋ detu. Evañca pana, bhikkhave, dātabbaŋ–

‘Tena, bhikkhave, udāyinā bhikkhunā sanghaŋ upasankamitvā …pe… evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ …pe… sohaŋ, bhante, parivutthaparivāso sanghaŋ tissannaŋ āpattīnaŋ chārattaŋ mānattaŋ yācāmī” ti. Dutiyampi yācitabbaŋ. Tatiyampi yācitabbaŋ. Byattena bhikkhunā paṭibalena sangho ñāpetabbo–

129. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ …pe… so parivutthaparivāso sanghaŋ tissannaŋ āpattīnaŋ chārattaŋ mānattaŋ yācati. Yadi sanghassa pattakallaŋ, sangho udāyissa bhikkhuno tissannaŋ āpattīnaŋ chārattaŋ mānattaŋ dadeyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ …pe… so parivutthaparivāso sanghaŋ tissannaŋ āpattīnaŋ chārattaŋ mānattaŋ yācati. Sangho udāyissa bhikkhuno tissannaŋ āpattīnaŋ chārattaŋ mānattaŋ deti. Yassāyasmato khamati (p. 129) udāyissa bhikkhuno tissannaŋ āpattīnaŋ chārattaŋ mānattassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinnaŋ sanghena udāyissa bhikkhuno tissannaŋ āpattīnaŋ chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Mānattacārikamūlāyapaṭikassanādi

130. So mānattaŋ caranto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ …pe… sohaŋ mānattaŋ caranto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassitvā purimāya āpattiyā samodhānaparivāsaŋ datvā chārattaŋ mānattaŋ detu. Evañca pana, bhikkhave, mūlāya paṭikassitabbo …pe….

‘Evañca pana, bhikkhave, purimāya āpattiyā samodhānaparivāso dātabbo …pe….

‘Evañca pana, bhikkhave, chārattaŋ mānattaŋ dātabbaŋ …pe… deti …pe…

‘Dinnaŋ sanghena udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Abbhānārahamūlāyapaṭikassanādi

131. So ciṇṇamānatto abbhānāraho antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ …pe… sohaŋ ciṇṇamānatto abbhānāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Kathaŋ nu kho mayā (p. 130) paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassitvā purimāya āpattiyā samodhānaparivāsaŋ datvā chārattaŋ mānattaŋ detu. Evañca pana, bhikkhave, mūlāya paṭikassitabbo …pe….

‘Evañca pana, bhikkhave, purimāya āpattiyā samodhānaparivāso dātabbo …pe….

‘Evañca pana, bhikkhave, chārattaŋ mānattaŋ dātabbaŋ …pe… deti …pe….

‘Dinnaŋ sanghena udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ. Khamati sanghassa, tasmā tuṇhī, evametaŋ dhārayāmī’ ti.

Pakkhappaṭicchanna-abbhānaŋ

132. So ciṇṇamānatto bhikkhūnaŋ ārocesi– ‘ahaŋ, āvuso, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ …pe… sohaŋ ciṇṇamānatto. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho udāyiŋ bhikkhuŋ abbhetu. Evañca pana, bhikkhave, abbhetabbo–

‘Tena, bhikkhave, udāyinā bhikkhunā sanghaŋ upasankamitvā, ekaŋsaŋ uttarāsangaŋ karitvā, vuḍḍhānaŋ bhikkhūnaŋ pāde vanditvā, ukkuṭikaŋ nisīditvā, añjaliŋ paggahetvā, evamassa vacanīyo– “ahaŋ, bhante, ekaŋ āpattiŋ āpajjiŋ sañcetanikaŋ sukkavissaṭṭhiŋ pakkhappaṭicchannaŋ. Sohaŋ sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāciŋ. Tassa me sangho ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. Sohaŋ parivasanto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. Sohaŋ sanghaŋ antarā ekissā āpattiyā (p. 131) sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. Sohaŋ parivutthaparivāso mānattāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. Sohaŋ parivutthaparivāso sanghaŋ tissannaŋ āpattīnaŋ chārattaŋ mānattaŋ yāciŋ. Tassa me sangho tissannaŋ āpattīnaŋ chārattaŋ mānattaŋ adāsi. Sohaŋ mānattaŋ caranto antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. Sohaŋ parivutthaparivāso sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ adāsi. Sohaŋ ciṇṇamānatto abbhānāraho antarā ekaŋ āpattiŋ āpajjiŋ sañcetanikaŋ sukkavissaṭṭhiŋ pañcāhappaṭicchannaŋ. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāciŋ. Taŋ maŋ sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya (p. 132) mūlāya paṭikassi. Sohaŋ sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. Sohaŋ parivutthaparivāso sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ yāciŋ. Tassa me sangho antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ adāsi. Sohaŋ, bhante, ciṇṇamānatto sanghaŋ abbhānaŋ yācāmī”’ ti.

‘Dutiyampi yācitabbaŋ. Tatiyampi yācitabbaŋ. Byattena bhikkhunā paṭibalena sangho ñāpetabbo–

133. ‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ. So sanghaŋ ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ yāci. Sangho udāyissa bhikkhuno ekissā āpattiyā sañcetanikāya sukkavissaṭṭhiyā pakkhappaṭicchannāya pakkhaparivāsaŋ adāsi. So parivasanto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. So parivutthaparivāso mānattāraho antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. So sanghaŋ antarā ekissā (p. 133) āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. So parivutthaparivāso sanghaŋ tissannaŋ āpattīnaŋ chārattaŋ mānattaŋ yāci. Sangho udāyissa bhikkhuno tissannaŋ āpattīnaŋ chārattaŋ mānattaŋ adāsi. So mānattaŋ caranto antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. So parivutthaparivāso sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ adāsi. So ciṇṇamānatto abbhānāraho antarā ekaŋ āpattiŋ āpajji sañcetanikaŋ sukkavissaṭṭhiŋ pañcāhappaṭicchannaŋ. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāyapaṭikassanaŋ yāci. Sangho udāyiŋ bhikkhuŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya mūlāya paṭikassi. So sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya purimāya āpattiyā samodhānaparivāsaŋ adāsi. So parivutthaparivāso sanghaŋ antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ (p. 134) mānattaŋ yāci. Sangho udāyissa bhikkhuno antarā ekissā āpattiyā sañcetanikāya sukkavissaṭṭhiyā pañcāhappaṭicchannāya chārattaŋ mānattaŋ adāsi. So ciṇṇamānatto sanghaŋ abbhānaŋ yācati. Yadi sanghassa pattakallaŋ, sangho udāyiŋ bhikkhuŋ abbheyya. Esā ñatti.

‘Suṇātu me, bhante, sangho. Ayaŋ udāyī bhikkhu ekaŋ āpattiŋ āpajji sañcetanikaŋ sukkavissaṭṭhiŋ pakkhappaṭicchannaŋ …pe… so ciṇṇamānatto sanghaŋ abbhānaŋ yācati. Sangho udāyiŋ bhikkhuŋ abbheti. Yassāyasmato khamati udāyissa bhikkhuno abbhānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Abbhito sanghena udāyī bhikkhu. Khamati sanghassa, tasmā tuṇhī, evametaŋ dhārayāmī’ ti.

Sukkavissaṭṭhi samattā.

2. Parivāso

Agghasamodhānaparivāso

134. Tena kho pana samayena aññataro bhikkhu sambahulā sanghādisesā āpattiyo āpanno hoti– ekā āpatti ekāhappaṭicchannā, ekā āpatti dvīhappaṭicchannā, ekā āpatti tīhappaṭicchannā, ekā āpatti catūhappaṭicchannā, ekā āpatti pañcāhappaṭicchannā, ekā āpatti chāhappaṭicchannā, ekā āpatti sattāhappaṭicchannā, ekā āpatti aṭṭhāhappaṭicchannā, ekā āpatti navāhappaṭicchannā, ekā āpatti dasāhappaṭicchannā. So bhikkhūnaŋ ārocesi– ‘ahaŋ, āvuso, sambahulā sanghādisesā āpattiyo āpajjiŋ– ekā āpatti ekāhappaṭicchannā …pe… ekā āpatti dasāhappaṭicchannā. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho tassa bhikkhuno tāsaŋ āpattīnaŋ yā āpatti dasāhappaṭicchannā tassā agghena samodhānaparivāsaŋ detu. Evañca pana, bhikkhave, dātabbo–

‘Tena (p. 135) bhikkhave, bhikkhunā sanghaŋ upasankamitvā …pe… evamassa vacanīyo– “ahaŋ, bhante, sambahulā sanghādisesā āpattiyo āpajjiŋ– ekā āpatti ekāhappaṭicchannā …pe… ekā āpatti dasāhappaṭicchannā. Sohaŋ, bhante, sanghaŋ tāsaŋ āpattīnaŋ yā āpatti dasāhappaṭicchannā tassā agghena samodhānaparivāsaŋ yācāmī” ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

135. ‘Suṇātu me, bhante, sangho. Ayaŋ itthannāmo bhikkhu sambahulā sanghādisesā āpattiyo āpajji– ekā āpatti ekāhappaṭicchannā …pe… ekā āpatti dasāhappaṭicchannā. So sanghaŋ tāsaŋ āpattīnaŋ yā āpatti dasāhappaṭicchannā tassā agghena samodhānaparivāsaŋ yācati. Yadi sanghassa pattakallaŋ, sangho itthannāmassa bhikkhuno tāsaŋ āpattīnaŋ yā āpatti dasāhappaṭicchannā tassā agghena samodhānaparivāsaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu sambahulā sanghādisesā āpattiyo āpajji– ekā āpatti ekāhappaṭicchannā …pe… ekā āpatti dasāhappaṭicchannā. So sanghaŋ tāsaŋ āpattīnaŋ yā āpatti dasāhappaṭicchannā tassā agghena samodhānaparivāsaŋ yācati. Sangho itthannāmassa bhikkhuno tāsaŋ āpattīnaŋ yā āpatti dasāhappaṭicchannā tassā agghena samodhānaparivāsaŋ deti. Yassāyasmato khamati itthannāmassa bhikkhuno tāsaŋ āpattīnaŋ yā āpatti dasāhappaṭicchannā; tassā agghena samodhānaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno tāsaŋ āpattīnaŋ yā āpatti dasāhappaṭicchannā tassā agghena samodhānaparivāso. Khamati sanghassa, tasmā tuṇhī, evametaŋ dhārayāmī’ ti.

Sabbacirappaṭicchanna-agghasamodhānaŋ

136. Tena kho pana samayena aññataro bhikkhu sambahulā sanghādisesā āpattiyo āpanno hoti– ekā āpatti ekāhappaṭicchannā (p. 136) dve āpattiyo dvīhappaṭicchannāyo, tisso āpattiyo tīhappaṭicchannāyo, catasso āpattiyo catūhappaṭicchannāyo, pañca āpattiyo pañcāhappaṭicchannāyo, cha āpattiyo chāhappaṭicchannāyo, satta āpattiyo sattāhappaṭicchannāyo, aṭṭha āpattiyo aṭṭhāhappaṭicchannāyo, nava āpattiyo navāhappaṭicchannāyo, dasa āpattiyo dasāhappaṭicchannāyo. So bhikkhūnaŋ ārocesi– ‘ahaŋ, āvuso, sambahulā sanghādisesā āpattiyo āpajjiŋ, ekā āpatti ekāhappaṭicchannā …pe… dasa āpattiyo dasāhappaṭicchannāyo Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho tassa bhikkhuno tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāsaŋ detu. Evañca pana, bhikkhave, dātabbo–

‘Tena, bhikkhave, bhikkhunā sanghaŋ upasankamitvā …pe… evamassa vacanīyo– “ahaŋ, bhante, sambahulā sanghādisesā āpattiyo āpajjiŋ, ekā āpatti ekāhappaṭicchannā …pe… dasa āpattiyo dasāhappaṭicchannāyo. Sohaŋ, bhante, sanghaŋ tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāsaŋ yācāmī” ti. Dutiyampi yācitabbo. Tatiyampi yācitabbo. ‘Byattena bhikkhunā paṭibalena sangho ñāpetabbo–

137. Suṇātu me, bhante, sangho. Ayaŋ itthannāmo bhikkhu sambahulā sanghādisesā āpattiyo āpajji, ekā āpatti ekāhappaṭicchannā …pe… dasa āpattiyo dasāhappaṭicchannāyo. So sanghaŋ tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāsaŋ yācati. Yadi sanghassa pattakallaŋ sangho itthannāmassa bhikkhuno tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāsaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu sambahulā sanghādisesā āpattiyo āpajji– ekā āpatti ekāhappaṭicchannā …pe… dasa āpattiyo dasāhappaṭicchannāyo. So sanghaŋ tāsaŋ āpattīnaŋ yā (p. 137) āpattiyo sabbacirappaṭicchannāyo tāsaŋ agghena samodhānaparivāsaŋ yācati. Sangho itthannāmassa bhikkhuno tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāsaŋ deti. Yassāyasmato khamati itthannāmassa bhikkhuno tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno tāsaŋ āpattīnaŋ yā āpattiyo sabbacirappaṭicchannāyo tāsaŋ agghena samodhānaparivāso. Khamati sanghassa, tasmā tuṇhī, evametaŋ dhārayāmī’ ti.

Dvemāsaparivāso

138. Tena kho pana samayena aññataro bhikkhu dve sanghādisesā āpattiyo āpanno hoti dvemāsappaṭicchannāyo. Tassa etadahosi– ‘ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan’ ti. So sanghaŋ ekissā āpattiyā dvemāsappaṭicchannāya dvemāsaparivāsaŋ yāci. Tassa sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– ‘ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyanti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyan’ ti.

So bhikkhūnaŋ ārocesi– ‘ahaŋ, āvuso, dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ (p. 138) kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami– yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyanti. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho tassa bhikkhuno itarissāpi āpattiyā dvemāsappaṭicchannāya dvemāsaparivāsaŋ detu. Evañca pana, bhikkhave, dātabbo–

‘Tena, bhikkhave, bhikkhunā sanghaŋ upasankamitvā, ekaŋsaŋ uttarāsangaŋ karitvā, vuḍḍhānaŋ bhikkhūnaŋ pāde vanditvā, ukkuṭikaŋ nisīditvā, añjaliŋ paggahetvā, evamassa vacanīyo– “ahaŋ, bhante, dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– ahaŋ kho dve sanghādisesā āpattiyo āpajjiŋ dvemāsappaṭicchannāyo Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ (p. 139) yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami– yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyanti. Sohaŋ, bhante, sanghaŋ itarissāpi āpattiyā dvemāsappaṭicchannāya dvemāsaparivāsaŋ yācāmīti.

‘Dutiyampi yācitabbo. Tatiyampi yācitabbo. ‘Byattena bhikkhunā paṭibalena sangho ñāpetabbo–

139. ‘Suṇātu me, bhante, sangho. Ayaŋ itthannāmo bhikkhu dve sanghādisesā āpattiyo āpajji dvemāsappaṭicchannāyo. Tassa etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. So sanghaŋ ekissā āpattiyā dvemāsappaṭicchannāya dvemāsaparivāsaŋ yāci. Tassa sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyanti. So sanghaŋ itarissāpi āpattiyā dvemāsappaṭicchannāya dvemāsaparivāsaŋ yācati. Yadi sanghassa pattakallaŋ, sangho itthannāmassa bhikkhuno itarissāpi āpattiyā dvemāsappaṭicchannāya dvemāsaparivāsaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu dve sanghādisesā āpattiyo āpajji dvemāsappaṭicchannāyo. Tassa etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya (p. 140) dvemāsaparivāsaŋ yāceyyan” ti. So sanghaŋ ekissā āpattiyā dvemāsappaṭicchannāya dvemāsaparivāsaŋ yāci. Tassa sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyanti. So sanghaŋ itarissāpi āpattiyā dvemāsappaṭicchannāya dvemāsaparivāsaŋ yācati. Sangho itthannāmassa bhikkhuno itarissāpi āpattiyā dvemāsappaṭicchannāya dvemāsaparivāsaŋ deti. Yassāyasmato khamati itthannāmassa bhikkhuno itarissāpi āpattiyā dvemāsappaṭicchannāya dvemāsaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno itarissāpi āpattiyā dvemāsappaṭicchannāya dvemāsaparivāso. Khamati sanghassa, tasmā tuṇhī, evametaŋ dhārayāmī’ ti. Tena, bhikkhave, bhikkhunā tadupādāya dve māsā parivasitabbā.

Dve māsā parivasitabbavidhi

140. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti So sanghaŋ ekissā āpattiyā dvemāsappaṭicchannāya dvemāsaparivāsaŋ yācati. Tassa sangho ekissā āpattiyā dvemāsappaṭicchannāya dvemāsaparivāsaŋ deti. Tassa parivasantassa lajjīdhammo okkami (p. 141) “ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāceyyan” ti. Sohaŋ sanghaŋ ekissā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho ekissā āpattiyā dvemāsappaṭicchannāya dvemāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyanti. So sanghaŋ itarissāpi āpattiyā dvemāsappaṭicchannāya dvemāsaparivāsaŋ yācati. Tassa sangho itarissāpi āpattiyā dvemāsappaṭicchannāya dvemāsaparivāsaŋ deti. Tena, bhikkhave, bhikkhunā tadupādāya dve māsā parivasitabbā.

141. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo ekaŋ āpattiŋ jānāti, ekaŋ āpattiŋ na jānāti. So sanghaŋ yaŋ āpattiŋ jānāti tassā āpattiyā dvemāsappaṭicchannāya dvemāsaparivāsaŋ yācati. Tassa sangho tassā āpattiyā dvemāsappaṭicchannāya dvemāsaparivāsaŋ deti. So parivasanto itarampi āpattiŋ jānāti. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo; ekaŋ āpattiŋ jāniŋ, ekaŋ āpattiŋ na jāniŋ. Sohaŋ sanghaŋ yaŋ āpattiŋ jāniŋ tassā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho tassā āpattiyā dvemāsappaṭicchannāya dvemāsaparivāsaŋ adāsi. Sohaŋ parivasanto itarampi āpattiŋ jānāmi. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyan” ti. So sanghaŋ itarissāpi āpattiyā dvemāsappaṭicchannāya dvemāsaparivāsaŋ yācati. Tassa sangho itarissāpi āpattiyā dvemāsappaṭicchannāya dvemāsaparivāsaŋ deti. Tena, bhikkhave, bhikkhunā tadupādāya dve māsā parivasitabbā.

142. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekaŋ āpattiŋ sarati, ekaŋ āpattiŋ nassarati. So sanghaŋ yaŋ āpattiŋ sarati tassā āpattiyā dvemāsappaṭicchannāya (p. 142) dvemāsaparivāsaŋ yācati. Tassa sangho tassā āpattiyā dvemāsappaṭicchannāya dvemāsaparivāsaŋ deti. So parivasanto itarampi āpattiŋ sarati. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo; ekaŋ āpattiŋ sariŋ, ekaŋ āpattiŋ nassariŋ. Sohaŋ sanghaŋ yaŋ āpattiŋ sariŋ, tassā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho tassā āpattiyā dvemāsappaṭicchannāya dvemāsaparivāsaŋ adāsi. Sohaŋ parivasanto itarampi āpattiŋ sarāmi. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyan” ti. So sanghaŋ itarissāpi āpattiyā dvemāsappaṭicchannāya dvemāsaparivāsaŋ yācati. Tassa sangho itarissāpi āpattiyā dvemāsappaṭicchannāya dvemāsaparivāsaŋ deti. Tena, bhikkhave, bhikkhunā tadupādāya dve māsā parivasitabbā.

143. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekāya āpattiyā nibbematiko, ekāya āpattiyā vematiko. So sanghaŋ yāya āpattiyā nibbematiko tassā āpattiyā dvemāsappaṭicchannāya dvemāsaparivāsaŋ yācati. Tassa sangho tassā āpattiyā dvemāsappaṭicchannāya dvemāsaparivāsaŋ deti. So parivasanto itarissāpi āpattiyā nibbematiko hoti. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo; ekāya āpattiyā nibbematiko, ekāya āpattiyā vematiko. Sohaŋ sanghaŋ yāya āpattiyā nibbematiko tassā āpattiyā dvemāsappaṭicchannāya dvemāsaparivāsaŋ yāciŋ. Tassa me sangho tassā āpattiyā dvemāsappaṭicchannāya dvemāsaparivāsaŋ adāsi. Sohaŋ parivasanto itarissāpi āpattiyā nibbematiko. Yaŋnūnāhaŋ sanghaŋ itarissāpi āpattiyā dvemāsappaṭicchannāya dvemāsaparivāsaŋ yāceyyan” ti. So sanghaŋ itarissāpi āpattiyā dvemāsappaṭicchannāya dvemāsaparivāsaŋ yācati. Tassa sangho itarissāpi āpattiyā dvemāsappaṭicchannāya dvemāsaparivāsaŋ deti. Tena, bhikkhave, bhikkhunā tadupādāya dve māsā parivasitabbā.

144. ‘Idha (p. 143) pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekā āpatti jānappaṭicchannā, ekā āpatti ajānappaṭicchannā. So sanghaŋ tāsaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho tāsaŋ āpattīnaŋ dvemāsappaṭicchannānaŋ dvemāsaparivāsaŋ deti. Tassa parivasantassa añño bhikkhu āgacchati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. So evaŋ vadeti– “kiŋ ayaŋ, āvuso, bhikkhu āpanno? Kissāyaŋ bhikkhu parivasatī” ti? Te evaŋ vadenti– “ayaŋ, āvuso, bhikkhu dve sanghādisesā āpattiyo āpajji dvemāsappaṭicchannāyo; ekā āpatti jānappaṭicchannā, ekā āpatti ajānappaṭicchannā. So sanghaŋ tāsaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho tāsaŋ āpattīnaŋ dvemāsappaṭicchannānaŋ dvemāsaparivāsaŋ adāsi. Tāyo ayaŋ, āvuso, bhikkhu āpanno, tāsāyaŋ bhikkhu parivasatī” ti. So evaŋ vadeti– “yāyaŋ, āvuso āpatti jānappaṭicchannā, dhammikaŋ tassā āpattiyā parivāsadānaŋ; dhammattā ruhati. Yā ca khvāyaŋ, āvuso, āpatti ajānappaṭicchannā, adhammikaŋ tassā āpattiyā parivāsadānaŋ; adhammattā na ruhati. Ekissā, āvuso, āpattiyā bhikkhu mānattāraho”’ ti.

145. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekā āpatti saramānappaṭicchannā, ekā āpatti assaramānappaṭicchannā. So sanghaŋ tāsaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho tāsaŋ āpattīnaŋ dvemāsappaṭicchannānaŋ dvemāsaparivāsaŋ deti. Tassa parivasantassa añño bhikkhu āgacchati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. So evaŋ vadeti– “ki ayaŋ, āvuso, bhikkhu āpanno? Kissāyaŋ bhikkhu parivasatī” ti? Te evaŋ vadenti– “ayaŋ, āvuso, bhikkhu dve sanghādisesā āpattiyo āpajji dvemāsappaṭicchannāyo; ekā āpatti saramānappaṭicchannā, ekā āpatti assaramānappaṭicchannā. So sanghaŋ tāsaŋ āpattīnaŋ dvemāsappaṭicchannānaŋ dvemāsaparivāsaŋ yāci. Tassa sangho tāsaŋ āpattīnaŋ dvemāsappaṭicchannānaŋ dvemāsaparivāsaŋ adāsi. Tāyo (p. 144) ayaŋ, āvuso, bhikkhu āpanno; tāsāyaŋ bhikkhu parivasatī” ti. So evaŋ vadeti– “yāyaŋ, āvuso āpatti saramānappaṭicchannā dhammikaŋ tassā āpattiyā parivāsadānaŋ; dhammattā ruhati. Yā ca khvāyaŋ, āvuso, āpatti assaramānappaṭicchannā, adhammikaŋ tassā āpattiyā parivāsadānaŋ; adhammattā na ruhati. Ekissā, āvuso, āpattiyā bhikkhu mānattāraho”’ ti.

146. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekā āpatti nibbematikappaṭicchannā, ekā āpatti vematikappaṭicchannā. So sanghaŋ tāsaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho tāsaŋ āpattīnaŋ dvemāsappaṭicchannānaŋ dvemāsaparivāsaŋ deti. Tassa parivasantassa añño bhikkhu āgacchati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. So evaŋ vadeti– “kiŋ ayaŋ, āvuso, bhikkhu āpanno? Kissāyaŋ bhikkhu parivasatī” ti? Te evaŋ vadenti– “ayaŋ, āvuso, bhikkhu dve sanghādisesā āpattiyo āpajji dvemāsappaṭicchannāyo; ekā āpatti nibbematikappaṭicchannā, ekā āpatti vematikappaṭicchannā. So sanghaŋ tāsaŋ āpattīnaŋ dvemāsappaṭicchannānaŋ dvemāsaparivāsaŋ yāci. Tassa sangho tāsaŋ āpattīnaŋ dvemāsappaṭicchannānaŋ dvemāsaparivāsaŋ adāsi. Tāyo ayaŋ, āvuso, bhikkhu āpanno; tāsāyaŋ bhikkhu parivasatī” ti. So evaŋ vadeti– “yāyaŋ āvuso, āpatti nibbematikappaṭicchannā, dhammikaŋ tassā āpattiyā parivāsadānaŋ; dhammattā ruhati. Yā ca khvāyaŋ, āvuso, āpatti vematikappaṭicchannā adhammikaŋ tassā āpattiyā parivāsadānaŋ; adhammattā na ruhati. Ekissā, āvuso, āpattiyā bhikkhu mānattāraho’ ti.

147. Tena kho pana samayena aññattaro bhikkhu dve sanghādisesā āpattiyo āpanno hoti dvemāsappaṭicchannāyo. Tassa etadahosi– ‘ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan’ ti. So sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ (p. 145) yāci. Tassa sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa parivasantassa lajjīdhammo okkami– ‘ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyan’ ti.

So bhikkhūnaŋ ārocesi– ‘ahaŋ kho, āvuso, dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyan” ti. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho tassa bhikkhuno dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ detu. Evañca pana, bhikkhave, dātabbo–

‘Tena, bhikkhave, bhikkhunā sanghaŋ upasankamitvā …pe… evamassa vacanīyo– ahaŋ, bhante, dve sanghādisesā āpattiyo āpajjiŋ dvemāsappaṭicchannāyo (p. 146) Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyanti. Sohaŋ, bhante, sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yācāmīti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

148. ‘Suṇātu me, bhante, sangho. Ayaŋ itthannāmo bhikkhu dve sanghādisesā āpattiyo āpajji dvemāsappaṭicchannāyo. Tassa etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāci. Tassa sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyanti. So sanghaŋ dvinnaŋ āpattīnaŋ (p. 147) dvemāsappaṭicchannānaŋ itarampi māsaŋ parivāsaŋ yācati. Yadi sanghassa pattakallaŋ, sangho itthannāmassa bhikkhuno dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu dve sanghādisesā āpattiyo āpajji dvemāsappaṭicchannāyo. Tassa etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāci. Tassa sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yācati. Sangho itthannāmassa bhikkhuno dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ deti. Yassāyasmato khamati itthannāmassa bhikkhuno dvinnaŋ āpattīnaŋ dvemāsappaṭicchannānaŋ itarampi māsaŋ parivāsassa

dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno dvinnaŋ āpattīnaŋ dvemāsappaṭicchannānaŋ itarampi māsaŋ parivāso . Khamati sanghassa, tasmā tuṇhī, evametaŋ dhārayāmī’ ti.

‘Tena, bhikkhave, bhikkhunā purimaŋ upādāya dve māsā parivasitabbā.

149. ‘Idha (p. 148) pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ deti. Tassa parivasantassa lajjīdhammo okkami– ahaŋ kho dve sanghādisesā āpattiyo āpajjiŋ dvemāsappaṭicchannāyo. Tassa me etadahosi– “ahaŋ kho dve sanghādisesā āpattiyo āpajjiŋ dvemāsappaṭicchannāyo. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāceyyan” ti. Sohaŋ sanghaŋ dvinnaŋ āpattīnaŋ dvemāsappaṭicchannānaŋ ekamāsaparivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ ekamāsaparivāsaŋ adāsi. Tassa me parivasantassa lajjīdhammo okkami. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ deti. Tena, bhikkhave, bhikkhunā purimaŋ upādāya dve māsā parivasitabbā.

150. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekaŋ māsaŋ jānāti, ekaŋ māsaŋ na jānāti. So sanghaŋ dvinnaŋ āpattīnaŋ dvemāsappaṭicchannānaŋ yaŋ māsaŋ jānāti taŋ māsaŋ parivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ yaŋ māsaŋ jānāti taŋ māsaŋ parivāsaŋ deti. So parivasanto itarampi māsaŋ jānāti. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo; ekaŋ māsaŋ jāniŋ, ekaŋ māsaŋ na jāniŋ. Sohaŋ sanghaŋ dvinnaŋ āpattīnaŋ dvemāsappaṭicchannānaŋ yaŋ māsaŋ jāniŋ taŋ māsaŋ parivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ yaŋ māsaŋ jāniŋ taŋ māsaŋ parivāsaŋ adāsi. Sohaŋ parivasanto itarampi māsaŋ jānāmi. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yācati (p. 149) Tassa sangho dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ deti. Tena, bhikkhave, bhikkhunā purimaŋ upādāya dve māsā parivasitabbā.

151. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekaŋ māsaŋ sarati, ekaŋ māsaŋ nassarati. So sanghaŋ dvinnaŋ āpattīnaŋ dvemāsappaṭicchannānaŋ yaŋ māsaŋ sarati taŋ māsaŋ parivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ yaŋ māsaŋ sarati taŋ māsaŋ parivāsaŋ deti. So parivasanto itarampi māsaŋ sarati. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo; ekaŋ māsaŋ sariŋ, ekaŋ māsaŋ nassariŋ. Sohaŋ sanghaŋ dvinnaŋ āpattīnaŋ dvemāsappaṭicchannānaŋ yaŋ māsaŋ sariŋ taŋ māsaŋ parivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchannānaŋ yaŋ māsaŋ sariŋ taŋ māsaŋ parivāsaŋ adāsi. Sohaŋ parivasanto itarampi māsaŋ sarāmi. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ deti. Tena, bhikkhave, bhikkhunā purimaŋ upādāya dve māsā parivasitabbā.

152. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; ekaŋ māsaŋ nibbematiko, ekaŋ māsaŋ vematiko. So sanghaŋ dvinnaŋ āpattīnaŋ dvemāsappaṭicchannānaŋ yaŋ māsaŋ nibbematiko taŋ māsaŋ parivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ yaŋ māsaŋ nibbematiko taŋ māsaŋ parivāsaŋ deti. So parivasanto itarampi māsaŋ nibbematiko hoti. Tassa evaŋ hoti– “ahaŋ kho dve sanghādisesā āpattiyo āpajjiŋ dvemāsappaṭicchannāyo; ekaŋ māsaŋ nibbematiko, ekaŋ māsaŋ vematiko Sohaŋ sanghaŋ dvinnaŋ āpattīnaŋ dvemāsappaṭicchannānaŋ yaŋ māsaŋ nibbematiko taŋ māsaŋ parivāsaŋ yāciŋ. Tassa me sangho dvinnaŋ āpattīnaŋ dvemāsappaṭicchānnānaŋ yaŋ māsaŋ nibbematiko taŋ māsaŋ parivāsaŋ adāsi. Sohaŋ parivasanto itarampi māsaŋ nibbematiko. Yaŋnūnāhaŋ sanghaŋ dvinnaŋ āpattīnaŋ dvemāsappaṭicchannānaŋ (p. 150) itarampi māsaŋ parivāsaŋ yāceyyan” ti. So sanghaŋ dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ itarampi māsaŋ parivāsaŋ deti. Tena, bhikkhave bhikkhunā purimaŋ upādāya dve māsā parivasitabbā.

153. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; eko māso jānappaṭicchanno, eko māso ajānappaṭicchanno. So sanghaŋ dvinnaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ dvemāsaparivāsaŋ deti. Tassa parivasantassa añño bhikkhu āgacchati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. So evaŋ vadeti– “kiŋ ayaŋ, āvuso, bhikkhu āpanno? Kissāyaŋ bhikkhu parivasatī” ti? Te evaŋ vadenti– “ayaŋ, āvuso, bhikkhu dve sanghādisesā āpattiyo āpajji dvemāsappaṭicchannāyo. Eko māso jānappaṭicchanno, eko māso ajānappaṭicchanno. So sanghaŋ dvinnaŋ āpattīnaŋ dvemāsappaṭicchannānaŋ dvemāsaparivāsaŋ yāci. Tassa sangho dvinnaŋ āpattīnaŋ dvemāsappaṭicchannānaŋ dvemāsaparivāsaŋ adāsi. Tāyo ayaŋ, āvuso, bhikkhu āpanno tāsāyaŋ bhikkhu parivasatī” ti. So evaŋ vadeti– “yvāyaŋ, āvuso, māso jānappaṭicchanno dhammikaŋ tassa māsassa parivāsadānaŋ; dhammattā ruhati. Yo ca khvāyaŋ, āvuso, māso ajānappaṭicchanno adhammikaŋ tassa māsassa parivāsadānaŋ; adhammattā na ruhati. Ekassa, āvuso māsassa bhikkhu mānattāraho” ti.

154. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; eko māso saramānappaṭicchanno, eko māso assaramānappaṭicchanno. So sanghaŋ dvinnaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ dvemāsaparivāsaŋ deti. Tassa parivasantassa añño bhikkhu āgacchati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo (p. 151) So evaŋ vadeti– “kiŋ ayaŋ, āvuso, bhikkhu āpanno? Kissāyaŋ bhikkhu parivasatī” ti? Te evaŋ vadenti– “ayaŋ, āvuso, bhikkhu dve sanghādisesā āpattiyo āpajji dvemāsappaṭicchannāyo; eko māso saramānappaṭicchanno, eko māso assaramānappaṭicchanno. So sanghaŋ dvinnaŋ āpattīnaŋ dvemāsappaṭicchannānaŋ dvemāsaparivāsaŋ yāci. Tassa sangho dvinnaŋ āpattīnaŋ dvemāsappaṭicchannānaŋ dvemāsaparivāsaŋ adāsi. Tāyo ayaŋ, āvuso, bhikkhu āpanno tāsāyaŋ bhikkhu parivasatī” ti. So evaŋ vadeti– “yvāyaŋ, āvuso, māso saramānappaṭicchanno dhammikaŋ tassa māsassa parivāsadānaŋ; dhammattā ruhati. Yo ca khvāyaŋ, āvuso, māso assaramānappaṭicchanno adhammikaŋ tassa māsassa parivāsadānaŋ; adhammattā na ruhati. Ekassa, āvuso, māsassa bhikkhu mānattāraho” ti.

155. ‘Idha pana, bhikkhave, bhikkhu dve sanghādisesā āpattiyo āpajjati dvemāsappaṭicchannāyo; eko māso nibbematikappaṭicchanno, eko māso vematikappaṭicchanno. So sanghaŋ dvinnaŋ āpattīnaŋ dvemāsappaṭicchannānaŋ dvemāsaparivāsaŋ yācati. Tassa sangho dvinnaŋ āpattīnaŋ dvemāsappaṭicchannānaŋ dvemāsaparivāsaŋ deti. Tassa parivasantassa añño bhikkhu āgacchati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. So evaŋ vadeti– “kiŋ ayaŋ, āvuso, bhikkhu āpanno? Kissāyaŋ bhikkhu parivasatī” ti? Te evaŋ vadenti– “ayaŋ, āvuso, bhikkhu dve sanghādisesā āpattiyo āpajji dvemāsappaṭicchannāyo; eko māso nibbematikappaṭicchanno, eko māso vematikappaṭicchanno. So sanghaŋ dvinnaŋ āpattīnaŋ dvemāsappaṭicchannānaŋ dvemāsaparivāsaŋ yāci. Tassa sangho dvinnaŋ āpattīnaŋ dvemāsappaṭicchannānaŋ dvemāsaparivāsaŋ adāsi. Tāyo ayaŋ, āvuso, bhikkhu āpanno tāsāyaŋ bhikkhu parivasatī” ti So evaŋ vadeti– “yvāyaŋ, āvuso, māso nibbematikappaṭicchanno dhammikaŋ tassa māsassa parivāsadānaŋ; dhammattā ruhati. Yo ca khvāyaŋ, āvuso, māso vematikappaṭicchanno adhammikaŋ tassa māsassa parivāsadānaŋ; adhammattā na ruhati. Ekassa, āvuso, māsassa bhikkhu mānattāraho’ ti.

Suddhantaparivāso

156. Tena (p. 152) kho pana samayena aññataro bhikkhu sambahulā sanghādisesā āpattiyo āpanno hoti. So āpattipariyantaŋ na jānāti; rattipariyantaŋ na jānāti; āpattipariyantaŋ nassarati, rattipariyantaŋ nassarati; āpattipariyante vematiko, rattipariyante vematiko. So bhikkhūnaŋ ārocesi– ‘ahaŋ, āvuso, sambahulā sanghādisesā āpattiyo āpajjiŋ; āpattipariyantaŋ na jānāmi, rattipariyantaŋ na jānāmi; āpattipariyantaŋ nassarāmi, rattipariyantaŋ nassarāmi; āpattipariyante vematiko, rattipariyante vematiko. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Tena hi, bhikkhave, sangho tassa bhikkhuno tāsaŋ āpattīnaŋ suddhantaparivāsaŋ detu. Evañca pana, bhikkhave, dātabbo–

‘Tena, bhikkhave, bhikkhunā sanghaŋ upasankamitvā …pe… evamassa vacanīyo– “ahaŋ, bhante, sambahulā sanghādisesā āpattiyo āpajjiŋ. Āpattipariyantaŋ na jānāmi, rattipariyantaŋ na jānāmi; āpattipariyantaŋ nassarāmi, rattipariyantaŋ nassarāmi; āpattipariyante vematiko, rattipariyante vematiko. Sohaŋ, bhante, sanghaŋ tāsaŋ āpattīnaŋ suddhantaparivāsaŋ yācāmī” ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

157. ‘Suṇātu me, bhante, sangho. Ayaŋ itthannāmo bhikkhu sambahulā sanghādisesā āpattiyo āpajji. Āpattipariyantaŋ na jānāti, rattipariyantaŋ na jānāti; āpattipariyantaŋ nassarati, rattipariyantaŋ nassarati; āpattipariyante vematiko, rattipariyante vematiko. So sanghaŋ tāsaŋ āpattīnaŋ suddhantaparivāsaŋ yācati. Yadi sanghassa pattakallaŋ, sangho itthannāmassa bhikkhuno tāsaŋ āpattīnaŋ suddhantaparivāsaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu sambahulā sanghādisesā āpattiyo āpajji. Āpattipariyantaŋ na jānāti, rattipariyantaŋ na jānāti; āpattipariyantaŋ nassarati rattipariyantaŋ nassarati; āpattipariyante vematiko, rattipariyante vematiko. So sanghaŋ tāsaŋ (p. 153) āpattīnaŋ suddhantaparivāsaŋ yācati. Sangho itthannāmassa bhikkhuno tāsaŋ āpattīnaŋ suddhantaparivāsaŋ deti. Yassāyasmato khamati itthannāmassa bhikkhuno tāsaŋ āpattīnaŋ suddhantaparivāsassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno tāsaŋ āpattīnaŋ suddhantaparivāso. Khamati sanghassa, tasmā tuṇhī, evametaŋ dhārayāmī’ ti.

158. ‘Evaŋ kho, bhikkhave, suddhantaparivāso dātabbo; evaŋ parivāso dātabbo. Kathañca, bhikkhave, suddhantaparivāso dātabbo? Āpattipariyantaŋ na jānāti, rattipariyantaŋ na jānāti; āpattipariyantaŋ nassarati, rattipariyantaŋ nassarati; āpattipariyante vematiko, rattipariyante vematiko– suddhantaparivāso dātabbo.

‘Āpattipariyantaŋ jānāti, rattipariyantaŋ na jānāti; āpattipariyantaŋ sarati, rattipariyantaŋ nassarati; āpattipariyante nibbematiko, rattipariyante vematiko– suddhantaparivāso dātabbo.

‘Āpattipariyantaŋ ekaccaŋ jānāti, ekaccaŋ na jānāti, rattipariyantaŋ na jānāti; āpattipariyantaŋ ekaccaŋ sarati, ekaccaŋ nassarati, rattipariyantaŋ nassarati; āpattipariyante ekacce vematiko, ekacce nibbematiko, rattipariyante vematiko– suddhantaparivāso dātabbo.

‘Āpattipariyantaŋ na jānāti, rattipariyantaŋ ekaccaŋ jānāti, ekaccaŋ na jānāti; āpattipariyantaŋ nassarati, rattipariyantaŋ ekaccaŋ sarati, ekaccaŋ nassarati; āpattipariyante vematiko, rattipariyante ekacce vematiko, ekacce nibbematiko– suddhantaparivāso dātabbo.

‘Āpattipariyantaŋ jānāti, rattipariyantaŋ ekaccaŋ jānāti, ekaccaŋ na jānāti; āpattipariyantaŋ sarati, rattipariyantaŋ ekaccaŋ sarati, ekaccaŋ nassarati; āpattipariyante nibbematiko, rattipariyante ekacce vematiko, ekacce nibbematiko– suddhantaparivāso dātabbo.

‘Āpattipariyantaŋ ekaccaŋ jānāti, ekaccaŋ na jānāti; rattipariyantaŋ ekaccaŋ jānāti, ekaccaŋ na jānāti; āpattipariyantaŋ ekaccaŋ sarati, ekaccaŋ nassarati (p. 154) rattipariyantaŋ ekaccaŋ sarati, ekaccaŋ nassarati; āpattipariyante ekacce vematiko, ekacce nibbematiko; rattipariyante ekacce vematiko, ekacce nibbematiko– suddhantaparivāso dātabbo. Evaŋ kho, bhikkhave, suddhantaparivāso dātabbo.

159. ‘Kathañca, bhikkhave, parivāso dātabbo? Āpattipariyantaŋ jānāti, rattipariyantaŋ jānāti; āpattipariyantaŋ sarati, rattipariyantaŋ sarati; āpattipariyante nibbematiko, rattipariyante nibbematiko– parivāso dātabbo.

‘Āpattipariyantaŋ na jānāti, rattipariyantaŋ jānāti; āpattipariyantaŋ nassarati, rattipariyantaŋ sarati, āpattipariyante vematiko, rattipariyante nibbematiko– parivāso dātabbo.

‘Āpattipariyantaŋ ekaccaŋ jānāti, ekaccaŋ na jānāti, rattipariyantaŋ jānāti; āpattipariyantaŋ ekaccaŋ sarati, ekaccaŋ nassarati, rattipariyantaŋ sarati; āpattipariyante ekacce vematiko, ekacce nibbematiko, rattipariyante nibbematiko– parivāso dātabbo. Evaŋ kho, bhikkhave, parivāso dātabbo.

Parivāso niṭṭhito.

3. Cattālīsakaŋ

160. Tena kho pana samayena aññataro bhikkhu parivasanto vibbhami. So puna paccāgantvā bhikkhū upasampadaŋ yāci. Bhagavato etamatthaŋ ārocesuŋ.

‘Idha pana, bhikkhave, bhikkhu parivasanto vibbhamati. Vibbhantakassa, bhikkhave, parivāso na ruhati. So ce puna upasampajjati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto sāmaṇero hoti. Sāmaṇerassa, bhikkhave, parivāso na ruhati. So ce puna upasampajjati, tassa (p. 155) tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto ummattako hoti. Ummattakassa, bhikkhave, parivāso na ruhati. So ce puna anummattako hoti, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto khittacitto hoti. Khittacittassa, bhikkhave, parivāso na ruhati. So ce puna akhittacitto hoti, tassa tadeva purimaŋ parivāsadānaŋ. Yo parivāso dinno sudinno, yo purivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto vedanāṭṭo hoti. Vedanāṭṭassa bhikkhave, parivāso na ruhati. So ce puna avedanāṭṭo hoti, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto, āpattiyā adassane, ukkhipiyyati . Ukkhittakassa, bhikkhave, parivāso na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto, āpattiyā appaṭikamme, ukkhipiyyati. Ukkhittakassa, bhikkhave, parivāso na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

‘Idha pana, bhikkhave, bhikkhu parivasanto, pāpikāya diṭṭhiyā, appaṭinissagge, ukkhipiyyati. Ukkhittakassa, bhikkhave, parivāso na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho, avaseso parivasitabbo.

161. ‘Idha (p. 156) pana, bhikkhave, bhikkhu mūlāyapaṭikassanāraho vibbhamati. Vibbhantakassa, bhikkhave, mūlāyapaṭikassanā na ruhati. So ce puna upasampajjati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho. So bhikkhu mūlāya paṭikassitabbo.

‘Idha pana, bhikkhave, bhikkhu mūlāyapaṭikassanāraho sāmaṇero hoti …pe… ummattako hoti …pe… khittacitto hoti …pe… vedanāṭṭo hoti …pe… āpattiyā adassane ukkhipiyyati …pe… āpattiyā appaṭikamme ukkhipiyyati …pe… pāpikāya diṭṭhiyā, appaṭinissagge, ukkhipiyyati. Ukkhittakassa, bhikkhave, mūlāyapaṭikassanā na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho. So bhikkhu mūlāya paṭikassitabbo.

162. ‘Idha pana, bhikkhave, bhikkhu mānattāraho vibbhamati. Vibbhantakassa, bhikkhave, mānattadānaŋ na ruhati. So ce puna upasampajjati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho. Tassa bhikkhuno mānattaŋ dātabbaŋ.

‘Idha pana, bhikkhave, bhikkhu mānattāraho sāmaṇero hoti …pe… ummattako hoti …pe… khittacitto hoti …pe… vedanāṭṭo hoti …pe… āpattiyā adassane, ukkhipiyyati …pe… āpattiyā appaṭikamme, ukkhipiyyati …pe… pāpikāya diṭṭhiyā, appaṭinissagge ukkhipiyyati. Ukkhittakassa, bhikkhave, mānattadānaŋ na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho. Tassa bhikkhuno mānattaŋ dātabbaŋ.

163. ‘Idha pana, bhikkhave, bhikkhu mānattaŋ caranto vibbhamati. Vibbhantakassa, bhikkhave mānattacariyā na ruhati. So ce puna upasampajjati tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho; yaŋ mānattaŋ dinnaŋ sudinnaŋ, yaŋ mānattaŋ ciṇṇaŋ suciṇṇaŋ, avasesaŋ caritabbaŋ.

‘Idha (p. 157) pana, bhikkhave, bhikkhu mānattaŋ caranto sāmaṇero hoti …pe… ummattako hoti …pe… khittacitto hoti …pe… vedanāṭṭo hoti …pe… āpattiyā adassane, ukkhipiyyati …pe… āpattiyā appaṭikamme, ukkhipiyyati …pe… pāpikāya diṭṭhiyā, appaṭinissagge, ukkhipiyyati. Ukkhittakassa, bhikkhave, mānattacariyā na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo purivuttho suparivuttho; yaŋ mānattaŋ dinnaŋ sudinnaŋ, yaŋ mānattaŋ ciṇṇaŋ suciṇṇaŋ, avasesaŋ caritabbaŋ.

164. ‘Idha pana, bhikkhave, bhikkhu abbhānāraho vibbhamati. Vibbhantakassa, bhikkhave, abbhānaŋ na ruhati. So ce puna upasampajjati tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho; yaŋ mānattaŋ dinnaŋ sudinnaŋ, yaŋ mānattaŋ ciṇṇaŋ suciṇṇaŋ. So bhikkhu abbhetabbo.

‘Idha pana, bhikkhave, bhikkhu abbhānāraho sāmaṇero hoti …pe… ummattako hoti …pe…

Khittacitto hoti …pe… vedanāṭṭo hoti …pe… āpattiyā adassane, ukkhipiyyati …pe… āpattiyā appaṭikamme, ukkhipiyyati …pe… pāpikāya diṭṭhiyā, appaṭinissagge, ukkhipiyyati. Ukkhittakassa, bhikkhave, abbhānaŋ na ruhati. So ce puna osāriyyati, tassa tadeva purimaŋ parivāsadānaŋ. Yo parivāso dinno sudinno, yo parivuttho suparivuttho; yaŋ mānattaŋ dinnaŋ sudinnaŋ, yaŋ mānattaŋ ciṇṇaŋ suciṇṇaŋ. So bhikkhu abbhetabbo.

Cattālīsakaŋ samattaŋ.

4. Chattiŋsakaŋ

165. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati parimāṇā appaṭicchannāyo. So bhikkhu mūlāya paṭikassitabbo.

‘Idha (p. 158) pana, bhikkhave, bhikkhu parivasanto antarā sambahulā sanghādisesā āpattiyo āpajjati parimāṇā paṭicchannāyo. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati parimāṇā paṭicchannāyopi appaṭicchannāyopi. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati aparimāṇā appaṭicchannāyo …pe… aparimāṇā paṭicchannāyo …pe… aparimāṇā paṭicchannāyopi appaṭicchannāyopi …pe… parimāṇāyopi aparimāṇāyopi appaṭicchannāyo …pe… parimāṇāyopi aparimāṇāyopi paṭicchannāyo …pe… parimāṇāyopi aparimāṇāyopi paṭicchannāyopi appaṭicchannāyopi. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu mānattāraho …pe… mānattaŋ caranto …pe… (yathāparivāsaŋ tathā vitthāretabbaŋ) abbhānāraho antarā sambahulā sanghādisesā āpattiyo āpajjati parimāṇā appaṭicchannāyo …pe… parimāṇā paṭicchannāyo …pe… parimāṇā paṭicchannāyopi appaṭicchannāyopi …pe… aparimāṇā appaṭicchannāyo …pe… aparimāṇā paṭicchannāyo …pe… aparimāṇā paṭicchannāyopi appaṭicchannāyopi …pe… parimāṇāyopi aparimāṇāyopi appaṭicchannāyo …pe… parimāṇāyopi aparimāṇāyopi paṭicchannāyo …pe… parimāṇāyopi aparimāṇāyopi paṭicchannāyopi appaṭicchannāyopi. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

Chattiŋsakaŋ samattaŋ.

5. Mānattasatakaŋ

166. ‘Idha (p. 159) pana, bhikkhave, bhikkhu sambahulā sanghādisesā āpattiyo āpajjitvā appaṭicchādetvā vibbhamati. So puna upasampanno tā āpattiyo nacchādeti. Tassa, bhikkhave, bhikkhuno mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjitvā appaṭicchādetvā vibbhamati. So puna upasampanno tā āpattiyo chādeti. Tassa, bhikkhave, bhikkhuno pacchimasmiŋ āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjitvā paṭicchādetvā vibbhamati. So puna upasampanno tā āpattiyo nacchādeti. Tassa, bhikkhave, bhikkhuno purimasmiŋ āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjitvā paṭicchādetvā vibbhamati. So puna upasampanno tā āpattiyo chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

167. ‘Idha pana, bhikkhave, bhikkhu sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā nacchādeti; yā āpattiyo pubbe nacchādesi tā āpattiyo pacchā nacchādeti. Tassa, bhikkhave, bhikkhuno purimasmiŋ āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā nacchādeti; yā āpattiyo pubbe nacchādesi tā āpattiyo pacchā chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha (p. 160) pana, bhikkhave, bhikkhu sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā chādeti; yā āpattiyo pubbe nacchādesi tā āpattiyo pacchā nacchādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā chādeti; yā āpattiyo pubbe nacchādesi tā āpattiyo pacchā chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

168. ‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti. Yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā nacchādeti; yā āpattiyo pubbe ajānitvā nacchādesi tā āpattiyo pacchā jānitvā nacchādeti. Tassa, bhikkhave, bhikkhuno purimasmiŋ āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti. Yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā nacchādeti; yā āpattiyo pubbe ajānitvā nacchādesi tā āpattiyo pacchā jānitvā chādeti. Tassa (p. 161) bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti. Yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā chādeti; yā āpattiyo pubbe ajānitvā nacchādesi tā āpattiyo pacchā jānitvā nacchādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti; yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā chādeti; yā āpattiyo pubbe ajānitvā nacchādesi tā āpattiyo pacchā jānitvā chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

169. ‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā nacchādeti; yā āpattiyo pubbe assaritvā nacchādesi tā āpattiyo pacchā saritvā nacchādeti. Tassa, bhikkhave, bhikkhuno purimasmiŋ āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati Ekaccā āpattiyo sarati, ekaccā āpattiyo nassarati. Yā (p. 162) āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā nacchādeti; yā āpattiyo pubbe assaritvā nacchādesi tā āpattiyo pacchā saritvā chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā chādeti; yā āpattiyo pubbe assaritvā nacchādesi tā āpattiyo pacchā saritvā nacchādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā chādeti; yā āpattiyo pubbe assaritvā nacsādesi tā āpattiyo pacchā saritvā chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

170. ‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo (p. 163) pubbe vematiko nacchādesi tā āpattiyo pacchā nibbematiko nacchādeti. Tassa, bhikkhave, bhikkhuno purimasmiŋ āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

‘Idha pana, bhikkhave, bhikkhu sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

171. ‘Idha (p. 164) pana, bhikkhave, bhikkhu sambahulā sanghādisesā āpattiyo āpajjitvā appaṭicchādetvā sāmaṇero hoti …pe… ummattako hoti …pe… khittacitto hoti …pe… (yathā heṭṭhā tathā vitthāretabbaŋ) vedanāṭṭo hoti …pe… tassa honti āpattiyo paṭicchannāyopi appaṭicchannāyopi …pe… ekaccā āpattiyo jānāti, ekaccā āpattiyo na jānāti …pe… ekaccā āpattiyo sarati, ekaccā āpattiyo nassarati …pe… ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vedanāṭṭo hoti. So puna avedanāṭṭo hutvā yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti …pe… yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko chādeti …pe… yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti …pe… yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko chādeti. Tassa, bhikkhave, bhikkhuno purimasmiñca pacchimasmiñca āpattikkhandhe yathāpaṭicchanne parivāsaŋ datvā mānattaŋ dātabbaŋ.

Mānattasataŋ niṭṭhitaŋ.

6. Samūlāyasamodhānaparivāsacatussataŋ

172. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjitvā appaṭicchādetvā vibbhamati. So (p. 165) puna upasampanno tā āpattiyo nacchādeti. So bhikkhu mūlāya paṭikassitabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjitvā appaṭicchādetvā vibbhamati. So puna upasampanno tā āpattiyo chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjitvā paṭicchādetvā vibbhamati. So puna upasampanno tā āpattiyo nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjitvā paṭicchādetvā vibbhamati. So puna upasampanno tā āpattiyo chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

173. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā nacchādeti; yā āpattiyo pubbe nacchādesi tā āpattiyo pacchā nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā nacchādeti; yā (p. 166) āpattiyo pubbe nacchādesi tā āpattiyo pacchā chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā chādeti; yā āpattiyo pubbe nacchādesi tā āpattiyo pacchā nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Tassa honti āpattiyo paṭicchannāyopi appaṭicchannāyopi. So vibbhamitvā puna upasampanno yā āpattiyo pubbe chādesi tā āpattiyo pacchā chādeti; yā āpattiyo pubbe nacchādesi tā āpattiyo pacchā chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

174. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti; yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā nacchādeti; yā āpattiyo pubbe ajānitvā nacchādesi tā āpattiyo pacchā jānitvā nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo (p. 167) na jānāti. Yā āpattiyo jānāti tā āpattiyo chādeti; yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā nacchādeti; yā āpattiyo pubbe ajānitvā nacchādesi tā āpattiyo pacchā jānitvā chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti; yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā chādeti; yā āpattiyo pubbe ajānitvā nacchādesi tā āpattiyo pacchā jānitvā nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo jānāti, ekaccā āpattiyo na jānāti. Yā āpattiyo jānāti tā āpattiyo chādeti, yā āpattiyo na jānāti tā āpattiyo nacchādeti. So vibbhamitvā puna upasampanno yā āpattiyo pubbe jānitvā chādesi tā āpattiyo pacchā jānitvā chādeti; yā āpattiyo pubbe ajānitvā nacchādesi tā āpattiyo pacchā jānitvā chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

175. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo (p. 168) chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā nacchādeti; yā āpattiyo pubbe assaritvā nacchādesi tā āpattiyo pacchā saritvā nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā nacchādeti; yā āpattiyo pubbe assaritvā nacchādesi tā āpattiyo pacchā saritvā chādeti. So bhikkhu mūlāya paṭikassitabbo Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi tā āpattiyo pacchā saritvā chādeti; yā āpattiyo pubbe assaritvā nacchādesi tā āpattiyo pacchā saritvā nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccā āpattiyo sarati, ekaccā āpattiyo nassarati. Yā āpattiyo sarati tā āpattiyo chādeti; yā āpattiyo nassarati tā āpattiyo nacchādeti. So vibbhamitvā puna upasampanno yā āpattiyo pubbe saritvā chādesi (p. 169) tā āpattiyo pacchā saritvā chādeti; yā āpattiyo pubbe assaritvā nacchādesi tā āpattiyo pacchā saritvā chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

176. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko chādeti. So bhikkhu mūlāya paṭikassitabbo Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo (p. 170) pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjati. Ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vibbhamitvā puna upasampanno yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko chādeti. So bhikkhu mūlāya paṭikassitabbo Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

177. ‘Idha pana, bhikkhave, bhikkhu parivasanto antarā sambahulā sanghādisesā āpattiyo āpajjitvā appaṭicchādetvā sāmaṇero hoti …pe… ummattako hoti …pe… khittacitto hoti …pe… vedanāṭṭo hoti …pe… tassa honti āpattiyo paṭicchannāyopi appaṭicchannāyopi (yathā heṭṭhā vitthāritaŋ tathā vitthāretabbaŋ) …pe… ekaccā āpattiyo jānāti, ekaccā āpattiyo na jānāti …pe… ekaccā āpattiyo sarati, ekaccā āpattiyo nassarati …pe… ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vedanāṭṭo hoti. So puna avedanāṭṭo hutvā yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti …pe… yā āpattiyo pubbe nibbematiko chādesi tā āpattiyo pacchā nibbematiko nacchādeti (p. 171) yā āpattiyo pubbe vematiko nacchādesi tā āpattiyo pacchā nibbematiko chādeti …pe… yā āpattiyo pubbe nibbematiko chādesi tā āpattiyo pacchā nibbematiko chādeti yā āpattiyo pubbe vematiko nacchādesi tā āpattiyo pacchā nibbematiko nacchādeti …pe… yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

178. ‘Idha pana, bhikkhave, bhikkhu mānattāraho …pe… mānattaŋ caranto …pe… abbhānāraho antarā sambahulā sanghādisesā āpattiyo āpajjitvā appaṭicchādetvā vibbhamati …pe… (mānattāraho ca mānattacārī ca abbhānāraho ca yathā parivāso vitthārito tathā vitthāretabbo).

179. ‘Idha pana, bhikkhave, bhikkhu abbhānāraho antarā sambahulā sanghādisesā āpattiyo āpajjitvā appaṭicchādetvā sāmaṇero hoti …pe… ummattako hoti …pe… khittacitto hoti …pe… vedanāṭṭo hoti …pe… tassa honti āpattiyo paṭicchannāyopi appaṭicchannāyopi …pe… ekaccā āpattiyo jānāti, ekaccā āpattiyo na jānāti …pe… ekaccā āpattiyo sarati, ekaccā āpattiyo nassarati …pe… ekaccāsu āpattīsu nibbematiko, ekaccāsu āpattīsu vematiko. Yāsu āpattīsu nibbematiko tā āpattiyo chādeti; yāsu āpattīsu vematiko tā āpattiyo nacchādeti. So vedanāṭṭo hoti. So puna avedanāṭṭo hutvā yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti …pe… yā āpattiyo pubbe nibbematiko chādesi tā āpattiyo pacchā nibbematiko nacchādeti; yā āpattiyo pubbe vematiko nacchādesi (p. 172) tā āpattiyo pacchā nibbematiko chādeti …pe… yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko nacchādeti …pe… yā āpattiyo pubbe nibbematiko chādesi tā āpattiyo pacchā nibbematiko chādeti; yā āpattiyo pubbe vematiko nacchādesi tā āpattiyo pacchā nibbematiko chādeti. So bhikkhu mūlāya paṭikassitabbo. Yathāpaṭicchannānañcassa āpattīnaŋ purimāya āpattiyā samodhānaparivāso dātabbo.

Samūlāyasamodhānaparivāsacatussataŋ niṭṭhitaŋ.

7. Parimāṇādivāra-aṭṭhakaŋ

180. ‘Idha pana, bhikkhave, bhikkhu sambahulā sanghādisesā āpattiyo āpajjitvā parimāṇā appaṭicchādetvā …pe… aparimāṇā appaṭicchādetvā …pe… ekanāmā appaṭicchādetvā …pe… nānānāmā appaṭicchādetvā …pe… sabhāgā appaṭicchādetvā …pe… visabhāgā appaṭicchādetvā …pe… vavatthitā appaṭicchādetvā …pe… sambhinnā appaṭicchādetvā vibbhamati …pe… (yathā heṭṭhā tathā vitthāretabbaŋ).

Parimāṇādivāra-aṭṭhakaŋ niṭṭhitaŋ.

8. Dvebhikkhuvāra-ekādasakaŋ

181. ‘Dve bhikkhū sanghādisesaŋ āpannā honti. Te sanghādisese sanghādisesadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve (p. 173) bhikkhū sanghādisesaŋ āpannā honti. Te sanghādisese vematikā honti. Eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve bhikkhū sanghādisesaŋ āpannā honti. Te sanghādisese missakadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve bhikkhū missakaŋ āpannā honti. Te missake sanghādisesadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve bhikkhū missakaŋ āpannā honti. Te missake missakadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve bhikkhū suddhakaŋ āpannā honti. Te suddhake sanghādisesadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Ubhopi yathādhammaŋ kārāpetabbā.

‘Dve bhikkhū suddhakaŋ āpannā honti. Te suddhake suddhakadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Ubhopi yathādhammaŋ kārāpetabbā.

‘Dve bhikkhū sanghādisesaŋ āpannā honti. Te sanghādisese sanghādisesadiṭṭhino honti. Ekassa hoti ārocessāmīti, ekassa hoti na ārocessāmīti. So paṭhamampi yāmaŋ chādeti, dutiyampi yāmaŋ chādeti, tatiyampi yāmaŋ chādeti– uṭṭhite aruṇe channā hoti āpatti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve (p. 174) bhikkhū sanghādisesaŋ āpannā honti. Te sanghādisese sanghādisesadiṭṭhino honti. Te gacchanti ārocessāmāti. Ekassa antarāmagge makkhadhammo uppajjati na ārocessāmīti. So paṭhamampi yāmaŋ chādeti, dutiyampi yāmaŋ chādeti, tatiyampi yāmaŋ chādeti– uṭṭhite aruṇe channā hoti āpatti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve bhikkhū sanghādisesaŋ āpannā honti. Te sanghādisese sanghādisesadiṭṭhino honti. Te ummattakā honti. Te pacchā anummattakā hutvā eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

‘Dve bhikkhū sanghādisesaŋ āpannā honti. Te pātimokkhe uddissamāne evaŋ vadanti– “idāneva kho mayaŋ jānāma– ayampi kira dhammo suttāgato suttapariyāpanno anvaddhamāsaŋ uddesaŋ āgacchatī” ti. Te sanghādisese sanghādisesadiṭṭhino honti. Eko chādeti, eko nacchādeti. Yo chādeti so dukkaṭaŋ desāpetabbo. Yathāpaṭicchanne cassa parivāsaŋ datvā ubhinnampi mānattaŋ dātabbaŋ.

Dvebhikkhuvāra-ekādasakaŋ niṭṭhitaŋ.

9. Mūlāya-avisuddhinavakaŋ

182. ‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyo appaṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati (p. 175) dhammikena kammena akuppena ṭhānārahena, dhammena samodhānaparivāsaŋ deti; adhammena mānattaŋ deti, adhammena abbheti. So, bhikkhave, bhikkhu avisuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyo paṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti; adhammena mānattaŋ deti, adhammena abbheti. So, bhikkhave, bhikkhu avisuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyo paṭicchannāyopi appaṭicchannāyopi. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti, adhammena mānattaŋ deti, adhammena abbheti. So, bhikkhave, bhikkhu avisuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati aparimāṇāyo appaṭicchannāyo …pe… aparimāṇāyo paṭicchannāyo …pe… aparimāṇāyo paṭicchannāyopi appaṭicchannāyopi (p. 176) …pe… parimāṇāyopi aparimāṇāyopi appaṭicchannāyo So sanghaŋ antarā-āpattīnaŋ mūlāyapaṭikassanaŋ yācati Taŋ sangho antarā-āpattīnaŋ mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti; adhammena mānattaŋ deti, adhammena abbheti. So, bhikkhave, bhikkhu avisuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti; adhammena mānattaŋ deti, adhammena abbheti. So, bhikkhave, bhikkhu avisuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyopi appaṭicchannāyopi. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati dhammikena kammena akuppena ṭhānārahena; dhammena samodhānaparivāsaŋ deti; adhammena mānattaŋ deti; adhammena abbheti. So, bhikkhave, bhikkhu avisuddho tāhi āpattīhi.

Mūlāya-avisuddhinavakaŋ niṭṭhitaŋ.

10. Dutiyanavakaŋ

183. ‘Idha (p. 177) pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇā appaṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti; dhammena mānattaŋ deti, dhammena abbheti. So, bhikkhave, bhikkhu avisuddho tāhi āpattīhi. (1)

Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇā paṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena (p. 178) adhammena samodhānaparivāsaŋ deti; dhammena mānattaŋ deti, dhammena abbheti. So, bhikkhave, bhikkhu avisuddho tāhi āpattīhi. (2)

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇā paṭicchannāyopi appaṭicchannāyopi. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti; dhammena mānattaŋ deti, dhammena abbheti. So bhikkhave, bhikkhu avisuddho tāhi āpattīhi. (3)

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi, ekanāmampi nānānāmampi, sabhāgampi visabhāgampi, vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti (p. 179) So parivasanto antarā sambahulā sanghādisesā āpattiyo āpajjati aparimāṇā appaṭicchannāyo …pe… aparimāṇā paṭicchannāyo …pe… aparimāṇā paṭicchannāyopi appaṭicchannāyopi …pe… parimāṇāyopi aparimāṇāyopi appaṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti; dhammena mānattaŋ deti, dhammena abbheti. So, bhikkhave, bhikkhu avisuddho tāhi āpattīhi. (4-7)

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti, dhammena mānattaŋ deti, dhammena abbheti. So, bhikkhave, bhikkhu avisuddho tāhi āpattīhi. (8)

‘Idha (p. 180) pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyopi appaṭicchannāyopi. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti; dhammena mānattaŋ deti, dhammena abbheti. So, bhikkhave, bhikkhu avisuddho tāhi āpattīhi. (9)

Dutiyanavakaŋ niṭṭhitaŋ.

11. Tatiyanavakaŋ

184. ‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ (p. 181) samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyo appaṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti So parivasāmīti maññamāno antarā sambahulā sanghādisesā āpattiyo āpajjati parimāṇāyo appaṭicchannāyo. So tasmiŋ bhūmiyaŋ ṭhito purimā-āpattīnaŋ antarā-āpattiyo sarati, aparā-āpattīnaŋ antarā-āpattiyo sarati. Tassa evaŋ hoti– “ahaŋ kho sambahulā sanghādisesā āpattiyo āpajjiŋ parimāṇampi aparimāṇampi …pe… vavatthitampi sambhinnampi. Sohaŋ sanghaŋ tāsaŋ āpattīnaŋ samodhānaparivāsaŋ yāciŋ. Tassa me sangho tāsaŋ āpattīnaŋ samodhānaparivāsaŋ adāsi. Sohaŋ parivasanto antarā sambahulā sanghādisesā āpattiyo āpajjiŋ parimāṇāyo appaṭicchannāyo. Sohaŋ sanghaŋ antarā-āpattīnaŋ mūlāyapaṭikassanaŋ yāciŋ. Taŋ maŋ sangho antarā-āpattīnaŋ mūlāya paṭikassi adhammikena kammena kuppena aṭṭhānārahena, adhammena samodhānaparivāsaŋ adāsi. Sohaŋ parivasāmīti maññamāno antarā sambahulā sanghādisesā āpattiyo āpajjiŋ parimāṇāyo appaṭicchannāyo Sohaŋ tasmiŋ bhūmiyaŋ ṭhito purimā-āpattīnaŋ antarā-āpattiyo sarāmi, aparā-āpattīnaŋ antarā-āpattiyo sarāmi. Yaŋnūnāhaŋ sanghaŋ purimā-āpattīnaŋ antarā-āpattīnañca aparā-āpattīnaŋ antarā-āpattīnañca mūlāyapaṭikassanaŋ yāceyyaŋ dhammikena kammena akuppena ṭhānārahena, dhammena samodhānaparivāsaŋ; dhammena mānattaŋ, dhammena abbhānan” ti. So sanghaŋ purimā-āpattīnaŋ antarā-āpattīnañca, aparā-āpattīnaŋ antarā-āpattīnañca, mūlāyapaṭikassanaŋ yācati dhammikena kammena akuppena ṭhānārahena, dhammena samodhānaparivāsaŋ; dhammena mānattaŋ, dhammena abbhānaŋ. Taŋ sangho purimā-āpattīnaŋ antarā-āpattīnañca, aparā-āpattīnaŋ antarā-āpattīnañca, mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti; dhammena mānattaŋ deti, dhammena abbheti. So, bhikkhave, bhikkhu visuddho tāhi āpattīhi .

‘Idha (p. 182) pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇā paṭicchannāyo. So sanghaŋ antarā-āpattīnaŋ mūlāyapaṭikassanaŋ yācati Taŋ sangho antarā-āpattīnaŋ mūlāya paṭikassati, adhammikena kammena kuppena aṭṭhānārahena, adhammena samodhānaparivāsaŋ deti. So parivasāmīti maññamāno antarā sambahulā sanghādisesā āpattiyo āpajjati parimāṇā paṭicchannāyo. So tasmiŋ bhūmiyaŋ ṭhito purimā-āpattīnaŋ antarā-āpattiyo sarati, aparā-āpattīnaŋ antarā-āpattiyo sarati. Tassa evaŋ hoti– “ahaŋ kho sambahulā sanghādisesā āpattiyo āpajjiŋ parimāṇampi aparimāṇampi …pe… vavatthitampi sambhinnampi. Sohaŋ sanghaŋ tāsaŋ āpattīnaŋ samodhānaparivāsaŋ yāciŋ. Tassa me sangho tāsaŋ āpattīnaŋ samodhānaparivāsaŋ adāsi. Sohaŋ parivasanto antarā sambahulā sanghādisesā āpattiyo āpajjiŋ parimāṇā paṭicchannāyo. Sohaŋ sanghaŋ antarā-āpattīnaŋ mūlāyapaṭikassanaŋ yāciŋ. Taŋ maŋ sangho antarā-āpattīnaŋ mūlāyapaṭikassi, adhammikena kammena kuppena aṭṭhānārahena, adhammena samodhānaparivāsaŋ adāsi. Sohaŋ parivasāmīti maññamāno antarā sambahulā sanghādisesā āpattiyo āpajjiŋ parimāṇā paṭicchannāyo. Sohaŋ tasmiŋ bhūmiyaŋ ṭhito purimāpattīnaŋ antarā-āpattiyo sarāmi, aparā-āpattīnaŋ antarā-āpattiyo sarāmi. Yaŋnūnāhaŋ sanghaŋ purimāpattīnaŋ antarā-āpattīnañca, aparā āpattīnaŋ antarā-āpattīnañca, mūlāyapaṭikassanaŋ yāceyyaŋ dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānan” ti. So sanghaŋ purimāpattīnaŋ antarā-āpattīnañca, aparā-āpattīnaŋ antarā-āpattīnañca mūlāyapaṭikassanaŋ yācati dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānaŋ. Taŋ sangho purimāpattīnaŋ antarā-āpattīnañca, aparā-āpattīnaŋ antarā-āpattīnañca, mūlāya paṭikassati dhammikena (p. 183) kammena akuppena ṭhānārahena, dhammena samodhānaparivāsaŋ deti, dhammena mānattaŋ deti, dhammena abbheti. So, bhikkhave, bhikkhu visuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇā paṭicchannāyopi appaṭicchannāyopi. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti. So parivasāmīti maññamāno antarā sambahulā sanghādisesā āpattiyo āpajjati parimāṇā paṭicchannāyopi appaṭicchannāyopi. So tasmiŋ bhūmiyaŋ ṭhito purimāpattīnaŋ antarā-āpattiyo sarati, aparā-āpattīnaŋ antarā-āpattiyo sarati. Tassa evaŋ hoti– “ahaŋ kho sambahulā sanghādisesā āpattiyo āpajjiŋ parimāṇampi aparimāṇampi …pe… vavatthitampi sambhinnampi. Sohaŋ sanghaŋ tāsaŋ āpattīnaŋ samodhānaparivāsaŋ yāciŋ. Tassa me sangho tāsaŋ āpattīnaŋ samodhānaparivāsaŋ adāsi. Sohaŋ parivasanto antarā sambahulā sanghādisesā āpattiyo āpajjiŋ parimāṇā paṭicchannāyopi appaṭicchannāyopi. Sohaŋ sanghaŋ antarā-āpattīnaŋ mūlāyapaṭikassanaŋ yāciŋ. Taŋ maŋ sangho antarā-āpattīnaŋ mūlāya paṭikassi adhammikena kammena kuppena aṭṭhānārahena, adhammena samodhānaparivāsaŋ adāsi. Sohaŋ parivasāmīti maññamāno antarā sambahulā sanghādisesā āpattiyo āpajjiŋ parimāṇā paṭicchannāyopi appaṭicchannāyopi. Sohaŋ tasmiŋ bhūmiyaŋ ṭhito purimāpattīnaŋ antarā-āpattiyo sarāmi, aparā-āpattīnaŋ antarā-āpattiyo sarāmi. Yaŋnūnāhaŋ sanghaŋ purimāpattīnaŋ antarā-āpattīnañca, aparā-āpattīnaŋ antarā-āpattīnañca, mūlāyapaṭikassanaŋ yāceyyaŋ dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānan” ti. So sanghaŋ purimāpattīnaŋ antarā āpattīnañca, aparā āpattīnaŋ antarā āpattīnañca, mūlāyapaṭikassanaŋ (p. 184) yācati dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānaŋ. Taŋ sangho purimāpattīnaŋ antarā āpattīnañca, aparā āpattīnaŋ antarā āpattīnañca, mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti, dhammena mānattaŋ deti, dhammena abbheti. So, bhikkhave, bhikkhu visuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati aparimāṇāyo appaṭicchannāyo …pe… aparimāṇāyo paṭicchannāyo …pe… aparimāṇāyo paṭicchannāyopi appaṭicchannāyopi …pe… parimāṇāyopi aparimāṇāyopi appaṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassi adhammikena kammena kuppena aṭṭhānārahena, adhammena samodhānaparivāsaŋ deti. So parivasāmīti maññamāno …pe… taŋ sangho purimā āpattīnaŋ antarā-āpattīnañca, aparā-āpattīnaŋ antarā-āpattīnañca, mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti, dhammena mānattaŋ deti, dhammena abbheti. So, bhikkhave, bhikkhu visuddho tāhi āpattīhi .

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyo. So sanghaŋ antarā-āpattīnaŋ mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti. So parivasāmīti maññamāno antarā sambahulā sanghādisesā (p. 185) āpattiyo āpajjati parimāṇāyopi aparimāṇāyopi paṭicchannāyo. So tasmiŋ bhūmiyaŋ ṭhito purimā āpattīnaŋ antarā-āpattiyo sarati, aparā-āpattīnaŋ antarā-āpattiyo sarati. Tassa evaŋ hoti– “ahaŋ kho sambahulā sanghādisesā āpattiyo āpajjiŋ parimāṇampi aparimāṇampi …pe… vavatthitampi sambhinnampi. Sohaŋ sanghaŋ tāsaŋ āpattīnaŋ samodhānaparivāsaŋ yāciŋ. Tassa me sangho tāsaŋ āpattīnaŋ samodhānaparivāsaŋ adāsi. Sohaŋ parivasanto antarā sambahulā sanghādisesā āpattiyo āpajjiŋ parimāṇāyopi aparimāṇāyopi paṭicchannāyo. Sohaŋ sanghaŋ antarā-āpattīnaŋ mūlāyapaṭikassanaŋ yāciŋ. Taŋ maŋ sangho antarā-āpattīnaŋ mūlāyapaṭikassi adhammikena kammena kuppena aṭṭhānārahena, adhammena samodhānaparivāsaŋ adāsi. Sohaŋ parivasāmīti maññamāno antarā sambahulā sanghādisesā āpattiyo āpajjiŋ parimāṇāyopi aparimāṇāyopi paṭicchannāyo. Sohaŋ tasmiŋ bhūmiyaŋ ṭhito purimā āpattīnaŋ antarā-āpattiyo sarāmi, aparā-āpattīnaŋ antarā-āpattiyo sarāmi. Yaŋnūnāhaŋ sanghaŋ purimā āpattīnaŋ antarā pattīnañca, aparā-āpattīna antarā-āpattīnañca, mūlāyapaṭikassanaŋ yāceyyaŋ dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānan” ti. So sanghaŋ purimā āpattīnaŋ antarā-āpattīnañca, aparā-āpattīnaŋ antarā-āpattīnañca, mūlāyapaṭikassanaŋ yācati dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānaŋ. Taŋ sangho purimā āpattīnaŋ antarā-āpattīnañca, aparā-āpattīnaŋ antarā-āpattīnañca, mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti, dhammena mānattaŋ deti, dhammena abbheti. So, bhikkhave, bhikkhu visuddho tāhi āpattīhi.

‘Idha pana, bhikkhave, bhikkhu sambahulā sanghādisesā āpattiyo āpajjati parimāṇampi aparimāṇampi …pe… vavatthitampi sambhinnampi. So sanghaŋ tāsaŋ āpattīnaŋ samodhānaparivāsaŋ yācati. Tassa sangho tāsaŋ āpattīnaŋ samodhānaparivāsaŋ deti. So parivasanto antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyopi appaṭicchannāyopi. So sanghaŋ antarā-āpattīnaŋ (p. 186) mūlāyapaṭikassanaŋ yācati. Taŋ sangho antarā-āpattīnaŋ mūlāya paṭikassati adhammikena kammena kuppena aṭṭhānārahena, adhammena samodhānaparivāsaŋ deti. So parivasāmīti maññamāno antarā sambahulā sanghādisesā āpattiyo āpajjati parimāṇāyopi aparimāṇāyopi paṭicchannāyopi appaṭicchannāyopi. So tasmiŋ bhūmiyaŋ ṭhito purimā āpattīnaŋ antarā-āpattiyo sarati, aparā-āpattīnaŋ antarā-āpattiyo sarati. Tassa evaŋ hoti– “ahaŋ kho sambahulā sanghādisesā āpattiyo āpajjiŋ parimāṇampi aparimāṇampi …pe… vavatthitampi sambhinnampi. Sohaŋ sanghaŋ tāsaŋ āpattīnaŋ samodhānaparivāsaŋ yāciŋ. Tassa me sangho tāsaŋ āpattīnaŋ samodhānaparivāsaŋ adāsi. Sohaŋ parivasanto antarā sambahulā sanghādisesā āpattiyo āpajjiŋ parimāṇāyopi aparimāṇāyopi paṭicchannāyopi appaṭicchannāyopi. Sohaŋ sanghaŋ antarā-āpattīnaŋ mūlāyapaṭikassanaŋ yāciŋ. Taŋ maŋ sangho antarā-āpattīnaŋ mūlāya paṭikassi adhammikena kammena kuppena aṭṭhānārahena, adhammena samodhānaparivāsaŋ adāsi. Sohaŋ parivasāmīti maññamāno antarā sambahulā sanghādisesā āpattiyo āpajjiŋ parimāṇāyopi aparimāṇāyopi paṭicchannāyopi appaṭicchannāyopi. Sohaŋ tasmiŋ bhūmiyaŋ ṭhito purimā āpattīnaŋ antarā-āpattiyo sarāmi, aparā-āpattīnaŋ antarā-āpattiyo sarāmi. Yaŋnūnāhaŋ sanghaŋ purimāpattīnaŋ antarā-āpattīnañca, aparā-āpattīnaŋ antarā-āpattīnañca, mūlāyapaṭikassanaŋ yāceyyaŋ dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānan” ti. So sanghaŋ purimā āpattīnaŋ antarā-āpattīnañca, aparā-āpattīnaŋ antarā-āpattīnañca, mūlāya paṭikassanaŋ yācati dhammikena kammena akuppena ṭhānārahena, dhammena samodhānaparivāsaŋ, dhammena mānattaŋ, dhammena abbhānaŋ. Taŋ sangho purimā āpattīnaŋ antarā āpattīnañca, aparā āpattīnaŋ antarā āpattīnañca, mūlāya paṭikassati dhammikena kammena akuppena ṭhānārahena, dhammena samodhānaparivāsaŋ deti, dhammena mānattaŋ deti, dhammena abbheti. So, bhikkhave, bhikkhu visuddho tāhi āpattīhi’.

Tatiyanavakaŋ niṭṭhitaŋ.

Samuccayakkhandhako tatiyo.

Tassuddānaŋ–

Appaṭicchannā (p. 187) ekāha-dvīha-tīha-catūha ca.

Pañcāhapakkhadasannaŋ, āpattimāha mahāmuni.

Suddhanto ca vibbhamanto, parimāṇamukhaŋ dve bhikkhū;

Tattha saññino dve yathā, vematikā tatheva ca.

Missakadiṭṭhino dve ca, asuddhakekadiṭṭhino;

Dve ceva suddhadiṭṭhino.

Tatheva ca eko chādeti, atha makkhamatena ca;

Ummattakadesanañca, mūlā aṭṭhārasa visuddhato.

Ācariyānaŋ vibhajjapadānaŋ, tambapaṇṇidīpapasādakānaŋ;

Mahāvihāravāsīnaŋ, vācanā saddhammaṭṭhitiyāti.

Samuccayakkhandhakaŋ niṭṭhitaŋ.

4. Samathakkhandhakaŋ

1. Sammukhāvinayo

185. Tena (p. 188) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena chabbaggiyā bhikkhū asammukhībhūtānaŋ bhikkhūnaŋ kammāni karonti– tajjanīyampi, niyassampi, pabbājanīyampi, paṭisāraṇīyampi, ukkhepanīyampi. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū asammukhībhūtānaŋ bhikkhūnaŋ kammāni karissanti– tajjanīyampi, niyassampi, pabbājanīyampi, paṭisāraṇīyampi, ukkhepanīyampī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū asammukhībhūtānaŋ bhikkhūnaŋ kammāni karonti– tajjanīyampi, niyassampi, pabbājanīyampi, paṭisāraṇīyampi, ukkhepanīyampī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, bhikkhave, tesaŋ moghapurisānaŋ ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma te, bhikkhave, moghapurisā asammukhībhūtānaŋ bhikkhūnaŋ kammāni karissanti– tajjanīyampi, niyassampi, pabbājanīyampi, paṭisāraṇīyampi, ukkhepanīyampi! Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– na, bhikkhave, asammukhībhūtānaŋ bhikkhūnaŋ kammaŋ kātabbaŋ– tajjanīyaŋ vā, niyassaŋ vā, pabbājanīyaŋ vā, paṭisāraṇīyaŋ vā, ukkhepanīyaŋ vā. Yo kareyya āpatti dukkaṭassa.

186. ‘Adhammavādī puggalo adhammavādī sambahulā adhammavādī sangho. Dhammavādī puggalo dhammavādī sambahulā dhammavādī sangho.

Kaṇhapakkhanavakaŋ

187. ‘Adhammavādī puggalo dhammavādiŋ puggalaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī puggalo dhammavādī sambahule saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo (p. 189) idaŋ satthusāsanaŋ, imaŋ gaṇhatha, imaŋ rocethāti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī puggalo dhammavādiŋ sanghaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti . Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī sambahulā dhammavādiŋ puggalaŋ saññāpenti nijjhāpenti pekkhenti anupekkhenti dassenti anudassenti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī sambahulā dhammavādī sambahule saññāpenti nijjhāpenti pekkhenti anupekkhenti dassenti anudassenti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethāti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī sambahulā dhammavādiŋ sanghaŋ saññāpenti nijjhāpenti pekkhenti anupekkhenti dassenti anudassenti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī sangho dhammavādiŋ puggalaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī sangho dhammavādī sambahule saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethāti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

‘Adhammavādī sangho dhammavādiŋ sanghaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ (p. 190) satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, adhammena vūpasammati sammukhāvinayapatirūpakena.

Kaṇhapakkhanavakaŋ niṭṭhitaŋ.

Sukkapakkhanavakaŋ

188. ‘Dhammavādī puggalo adhammavādiŋ puggalaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī puggalo adhammavādī sambahule saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethāti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī puggalo adhammavādiŋ sanghaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī sambahulā adhammavādiŋ puggalaŋ saññāpenti nijjhāpenti pekkhenti anupekkhenti dassenti anudassenti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi imaŋ rocehīti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī sambahulā adhammavādī sambahule saññāpenti nijjhāpenti pekkhenti anupekkhenti dassenti anudassenti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethāti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī sambahulā adhammavādiŋ sanghaŋ saññāpenti nijjhāpenti pekkhenti anupekkhenti dassenti anudassenti– ayaŋ dhammo, ayaŋ vinayo, idaŋ satthusāsanaŋ (p. 191) imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī sangho adhammavādiŋ puggalaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī sangho adhammavādī sambahule saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethāti. Evañcetaŋ adhikaraṇaŋ vūpasammati, dhammena vūpasammati sammukhāvinayena.

‘Dhammavādī sangho adhammavādiŋ sanghaŋ saññāpeti nijjhāpeti pekkheti anupekkheti dasseti anudasseti– ayaŋ dhammo, ayaŋ vinayo, idaŋ satthusāsanaŋ, imaŋ gaṇhāhi, imaŋ rocehīti. Evañcetaŋ adhikaraṇaŋ vūpasammati, dhammena vūpasammati sammukhāvinayenā’ ti.

Sukkapakkhanavakaŋ niṭṭhitaŋ.

2. Sativinayo

189. Tena samayena buddho bhagavā rājagahe viharati veḷuvane kalandakanivāpe. Tena kho pana samayena āyasmatā dabbena mallaputtena jātiyā sattavassena arahattaŋ sacchikataŋ hoti Yaŋ kiñci sāvakena pattabbaŋ sabbaŋ tena anuppattaŋ hoti. Natthi cassa kiñci uttari karaṇīyaŋ, katassa vā paticayo. Atha kho āyasmato dabbassa mallaputtassa rahogatassa paṭisallīnassa evaŋ cetaso parivitakko udapādi– ‘mayā kho jātiyā sattavassena arahattaŋ sacchikataŋ. Yaŋ kiñci sāvakena pattabbaŋ sabbaŋ mayā anuppattaŋ. Natthi ca me kiñci uttarikaraṇīyaŋ, katassa vā paticayo. Kiŋ nu kho ahaŋ sanghassa veyyāvaccaŋ kareyyan’ ti?

Atha (p. 192) kho āyasmato dabbassa mallaputtassa etadahosi– ‘yaŋnūnāhaŋ sanghassa senāsanañca paññapeyyaŋ bhattāni ca uddiseyyan’ ti. Atha kho āyasmā dabbo mallaputto sāyanhasamayaŋ paṭisallānā vuṭṭhito yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā dabbo mallaputto bhagavantaŋ etadavoca– ‘idha mayhaŋ, bhante, rahogatassa paṭisallīnassa evaŋ cetaso parivitakko udapādi– “mayā kho jātiyā sattavassena arahattaŋ sacchikataŋ. Yaŋ kiñci sāvakena pattabbaŋ, sabbaŋ mayā anuppattaŋ. Natthi ca me kiñci uttarikaraṇīyaŋ, katassa vā paticayo. Kiŋ nu kho ahaŋ sanghassa veyyāvaccaŋ kareyyan” ti Tassa mayhaŋ, bhante, etadahosi– “yaŋnūnāhaŋ sanghassa senāsanañca paññapeyyaŋ bhattāni ca uddiseyyan” ti. Icchāmahaŋ, bhante, sanghassa senāsanañca paññāpetuŋ bhattāni ca uddisitun’ ti. ‘Sādhu sādhu, dabba. Tena hi tvaŋ, dabba, sanghassa senāsanañca paññapehi bhattāni ca uddisāhī’ ti . ‘Evaŋ, bhante’ ti kho āyasmā dabbo mallaputto bhagavato paccassosi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘tena hi, bhikkhave, sangho dabbaŋ mallaputtaŋ senāsanapaññāpakañca bhattuddesakañca sammannatu. Evañca pana, bhikkhave, sammannitabbo. Paṭhamaŋ dabbo mallaputto yācitabbo . Yācitvā byattena bhikkhunā paṭibalena sangho ñāpetabbo–

190. ‘Suṇātu me, bhante, sangho. Yadi sanghassa pattakallaŋ, sangho āyasmantaŋ dabbaŋ mallaputtaŋ senāsanapaññāpakañca bhattuddesakañca sammanneyya. Esā ñatti.

‘Suṇātu me, bhante, sangho. Sangho āyasmantaŋ dabbaŋ mallaputtaŋ senāsanapaññāpakañca bhattuddesakañca sammannati. Yassāyasmato khamati āyasmato dabbassa mallaputtassa senāsanapaññāpakassa ca bhattuddesakassa ca sammuti, so tuṇhassa; yassa nakkhamati, so bhāseyya.

‘Sammato sanghena āyasmā dabbo mallaputto senāsanapaññāpako ca bhattuddesako ca. Khamati sanghassa, tasmā tuṇhī, evametaŋ dhārayāmī’ ti

191. Sammato (p. 193) ca panāyasmā dabbo mallaputto sabhāgānaŋ bhikkhūnaŋ ekajjhaŋ senāsanaŋ paññapeti. Ye te bhikkhū suttantikā tesaŋ ekajjhaŋ senāsanaŋ paññapeti– te aññamaññaŋ suttantaŋ sangāyissantīti. Ye te bhikkhū vinayadharā tesaŋ ekajjhaŋ senāsanaŋ paññapeti– te aññamaññaŋ vinayaŋ vinicchinissantīti. Ye te bhikkhū dhammakathikā tesaŋ ekajjhaŋ senāsanaŋ paññapeti– te aññamaññaŋ dhammaŋ sākacchissantīti. Ye te bhikkhū jhāyino tesaŋ ekajjhaŋ senāsanaŋ paññapeti– te aññamaññaŋ na byābādhissantīti Ye te bhikkhū tiracchānakathikā kāyadaḷhibahulā viharanti tesampi ekajjhaŋ senāsanaŋ paññapeti– imāyapime āyasmanto ratiyā acchissantīti. Yepi te bhikkhū vikāle āgacchanti tesampi tejodhātuŋ samāpajjitvā teneva ālokena senāsanaŋ paññapeti; apisu bhikkhū sañcicca vikāle āgacchanti– mayaŋ āyasmato dabbassa mallaputtassa iddhipāṭihāriyaŋ passissāmāti.

Te āyasmantaŋ dabbaŋ mallaputtaŋ upasankamitvā evaŋ vadanti– ‘amhākaŋ, āvuso dabba, senāsanaŋ paññapehī’ ti. Te āyasmā dabbo mallaputto evaŋ vadeti– ‘kattha āyasmantā icchanti kattha paññapemī’ ti? Te sañcicca dūre apadisanti– ‘amhākaŋ, āvuso dabba, gijjhakūṭe pabbate senāsanaŋ paññapehi. Amhākaŋ, āvuso, corapapāte senāsanaŋ paññapehi. Amhākaŋ, āvuso, isigilipasse kāḷasilāyaŋ senāsanaŋ paññapehi. Amhākaŋ, āvuso, vebhārapasse sattapaṇṇiguhāyaŋ senāsanaŋ paññapehi. Amhākaŋ, āvuso, sītavane sappasoṇḍikapabbhāre senāsanaŋ paññapehi. Amhākaŋ, āvuso, gotamakakandarāyaŋ senāsanaŋ paññapehi. Amhākaŋ, āvuso, tindukakandarāyaŋ senāsanaŋ paññapehi. Amhākaŋ, āvuso, tapodakandarāyaŋ senāsanaŋ paññapehi. Amhākaŋ, āvuso, tapodārāme senāsanaŋ paññapehi. Amhākaŋ, āvuso, jīvakambavane senāsanaŋ paññapehi. Amhākaŋ, āvuso, maddakucchimhi migadāye senāsanaŋ paññapehī’ ti.

Tesaŋ (p. 194) āyasmā dabbo mallaputto tejodhātuŋ samāpajjitvā anguliyā jalamānāya purato purato gacchati. Tepi teneva ālokena āyasmato dabbassa mallaputtassa piṭṭhito piṭṭhito gacchanti. Tesaŋ āyasmā dabbo mallaputto evaŋ senāsanaŋ paññapeti– ayaŋ mañco, idaŋ pīṭhaŋ ayaŋ bhisi, idaŋ bibbohanaŋ, idaŋ vaccaṭṭhānaŋ, idaŋ passāvaṭṭhānaŋ, idaŋ pānīyaŋ, idaŋ paribhojanīyaŋ, ayaŋ kattaradaṇḍo, idaŋ sanghassa katikasaṇṭhānaŋ, imaŋ kālaŋ pavisitabbaŋ imaŋ kālaŋ nikkhamitabbanti. Tesaŋ āyasmā dabbo mallaputto evaŋ senāsanaŋ paññapetvā punadeva veḷuvanaŋ paccāgacchati.

192. Tena kho pana samayena mettiyabhūmajakā bhikkhū navakā ceva honti appapuññā ca. Yāni sanghassa lāmakāni senāsanāni tāni tesaŋ pāpuṇanti lāmakāni ca bhattāni. Tena kho pana samayena rājagahe manussā icchanti therānaŋ bhikkhūnaŋ abhisankhārikaŋ piṇḍapātaŋ dātuŋ– sappimpi, telampi, uttaribhangampi. Mettiyabhūmajakānaŋ pana bhikkhūnaŋ pākatikaŋ denti– yathārandhaŋ kaṇājakaŋ bilangadutiyaŋ. Te pacchābhattaŋ piṇḍapātappaṭikkantā there bhikkhū pucchanti– ‘tumhākaŋ, āvuso, bhattagge kiŋ ahosi, tumhākaŋ kiŋ ahosī’ ti? Ekacce therā evaŋ vadanti– ‘amhākaŋ, āvuso, sappi ahosi, telaŋ ahosi, uttaribhangaŋ ahosī’ ti. Mettiyabhūmajakā pana bhikkhū evaŋ vadanti– ‘amhākaŋ, āvuso, na kiñci ahosi– pākatikaŋ yathārandhaŋ kaṇājakaŋ bilangadutiyan’ ti.

Tena kho pana samayena kalyāṇabhattiko gahapati sanghassa catukkabhattaŋ deti niccabhattaŋ. So bhattagge saputtadāro upatiṭṭhitvā parivisati– aññe odanena pucchanti, aññe sūpena pucchanti, aññe telena pucchanti, aññe uttaribhangena pucchanti. Tena kho pana samayena kalyāṇabhattikassa gahapatino bhattaŋ svātanāya mettiyabhūmajakānaŋ bhikkhūnaŋ uddiṭṭhaŋ hoti. Atha kho kalyāṇabhattiko gahapati ārāmaŋ agamāsi kenacideva karaṇīyena. So yenāyasmā dabbo mallaputto tenupasankami, upasankamitvā āyasmantaŋ dabbaŋ mallaputtaŋ abhivādetvā ekamantaŋ (p. 195) nisīdi. Ekamantaŋ nisinnaŋ kho kalyāṇabhattikaŋ gahapatiŋ āyasmā dabbo mallaputto dhammiyā kathāya sandassesi samādapesi samuttejesi sampahaŋsesi. Atha kho kalyāṇabhattiko gahapati āyasmatā dabbena mallaputtena dhammiyā kathāya sandassito samādapito samuttejito sampahaŋsito āyasmantaŋ dabbaŋ mallaputtaŋ etadavoca– ‘kassa, bhante, amhākaŋ ghare svātanāya bhattaŋ uddiṭṭhan’ ti? ‘Mettiyabhūmajakānaŋ kho, gahapati, bhikkhūnaŋ tumhākaŋ ghare svātanāya bhattaŋ uddiṭṭhan’ ti. Atha kho kalyāṇabhattiko gahapati anattamano ahosi. Kathañhi nāma pāpabhikkhū amhākaŋ ghare bhuñjissantīti gharaŋ gantvā dāsiŋ āṇāpesi– ‘ye, je, sve bhattikā āgacchanti te koṭṭhake āsanaŋ paññapetvā kaṇājakena bilangadutiyena parivisā’ ti. ‘Evaŋ ayyā’ ti kho sā dāsī kalyāṇabhattikassa gahapatino paccassosi.

Atha kho mettiyabhūmajakā bhikkhū– hiyyo kho, āvuso, amhākaŋ kalyāṇabhattikassa gahapatino bhattaŋ uddiṭṭhaŋ; sve amhe kalyāṇabhattiko gahapati saputtadāro upatiṭṭhitvā parivisissati; aññe odanena pucchissanti, aññe sūpena pucchissanti, aññe telena pucchissanti, aññe uttaribhangena pucchissantīti. Te teneva somanassena na cittarūpaŋ rattiyā supiŋsu. Atha kho mettiyabhūmajakā bhikkhū pubbaṇhasamayaŋ nivāsetvā pattacīvaramādāya yena kalyāṇabhattikassa gahapatino nivesanaŋ tenupasankamiŋsu. Addasā kho sā dāsī mettiyabhūmajake bhikkhū dūratova āgacchante; disvāna koṭṭhake āsanaŋ paññāpetvā mettiyabhūmajake bhikkhū etadavoca– ‘nisīdatha, bhante’ ti. Atha kho mettiyabhūmajakānaŋ bhikkhūnaŋ etadahosi– ‘nissaŋsayaŋ kho na tāva bhattaŋ siddhaŋ bhavissati yathā mayaŋ koṭṭhake nisīdāpiyāmā’ ti . Atha kho sā dāsī kaṇājakena bilangadutiyena upagañchi– bhuñjatha, bhanteti. ‘Mayaŋ kho, bhagini, niccabhattikā’ ti. ‘Jānāmi ayyā niccabhattikāti. Api cāhaŋ hiyyova gahapatinā āṇattā– “ye, je, sve bhattikā āgacchanti, te koṭṭhake āsanaŋ paññāpetvā kaṇājakena bilangadutiyena parivisā” ti. Bhuñjatha, bhante’ ti. Atha kho mettiyabhūmajakā bhikkhū– hiyyo kho, āvuso, kalyāṇabhattiko gahapati ārāmaŋ agamāsi dabbassa mallaputtassa (p. 196) santike. Nissaŋsayaŋ kho mayaŋ dabbena mallaputtena gahapatino antare paribhinnāti . Te teneva domanassena na cittarūpaŋ bhuñjiŋsu. Atha kho mettiyabhūmajakā bhikkhū pacchābhattaŋ piṇḍapātappaṭikkantā ārāmaŋ gantvā pattacīvaraŋ paṭisāmetvā bahārāmakoṭṭhake sanghāṭipallatthikāya nisīdiŋsu tuṇhībhūtā mankubhūtā pattakkhandhā adhomukhā pajjhāyantā appaṭibhānā.

Atha kho mettiyā bhikkhunī yena mettiyabhūmajakā bhikkhū tenupasankami, upasankamitvā mettiyabhūmajake bhikkhū etadavoca– ‘vandāmi ayyā’ ti. Evaŋ vutte mettiyabhūmajakā bhikkhū nālapiŋsu. Dutiyampi kho …pe… tatiyampi kho mettiyā bhikkhunī mettiyabhūmajake bhikkhū etadavoca– ‘vandāmi ayyā’ ti. Tatiyampi kho mettiyabhūmajakā bhikkhū nālapiŋsu. ‘Kyāhaŋ ayyānaŋ aparajjhāmi? Kissa maŋ ayyā nālapantī’ ti? ‘Tathā hi pana tvaŋ, bhagini, amhe dabbena mallaputtena viheṭhiyamāne ajjhupekkhasī’ ti? ‘Kyāhaŋ, ayyā, karomī’ ti? ‘Sace kho tvaŋ, bhagini, iccheyyāsi, ajjeva bhagavā āyasmantaŋ dabbaŋ mallaputtaŋ nāsāpeyyā’ ti. ‘Kyāhaŋ, ayyā, karomi? Kiŋ mayā sakkā kātun’ ti? ‘Ehi tvaŋ, bhagini, yena bhagavā tenupasankami, upasankamitvā bhagavantaŋ evaŋ vadehi– “idaŋ bhante, nacchannaŋ nappatirūpaŋ, yāyaŋ, bhante, disā abhayā anītikā anupaddavā sāyaŋ disā sabhayā sa-ītikā sa-upaddavā; yato nivātaŋ tato savātaŋ; udakaŋ maññe ādittaŋ; ayyenamhi dabbena mallaputtena dūsitā”’ ti. ‘Evaŋ ayyā’ ti kho mettiyā bhikkhunī mettiyabhūmajakānaŋ bhikkhūnaŋ paṭissutvā yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho mettiyā bhikkhunī bhagavantaŋ etadavoca ‘idaŋ, bhante, nacchannaŋ nappatirūpaŋ, yāyaŋ, bhante, disā abhayā anītikā anupaddavā sāyaŋ disā sabhayā sa-ītikā sa-upaddavā; yato nivātaŋ tato savātaŋ; udakaŋ maññe ādittaŋ; ayyenamhi dabbena mallaputtena dūsitā’ ti.

193. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā āyasmantaŋ dabbaŋ mallaputtaŋ paṭipucchi– ‘sarasi tvaŋ, dabba, evarūpaŋ kattā (p. 197) yathāyaŋ bhikkhunī āhā’ ti? ‘Yathā maŋ, bhante, bhagavā jānātī’ ti. Dutiyampi kho bhagavā āyasmantaŋ dabbaŋ mallaputtaŋ etadavoca– ‘sarasi tvaŋ, dabba, evarūpaŋ kattā yathāyaŋ bhikkhunī āhā’ ti? ‘Yathā maŋ, bhante, bhagavā jānātī’ ti. Tatiyampi kho bhagavā āyasmantaŋ dabbaŋ mallaputtaŋ etadavoca– ‘sarasi tvaŋ, dabba, evarūpaŋ kattā yathāyaŋ bhikkhunī āhā’ ti? ‘Yathā maŋ, bhante, bhagavā jānātī’ ti. ‘Na kho, dabba, dabbā evaŋ nibbeṭhenti. Sace tayā kataŋ katanti vadehi. Sace akataŋ akatanti vadehī’ ti. ‘Yatohaŋ, bhante, jāto nābhijānāmi supinantenapi methunaŋ dhammaŋ paṭisevitā, pageva jāgaro’ ti. Atha kho bhagavā bhikkhū āmantesi– ‘tena hi, bhikkhave, mettiyaŋ bhikkhuniŋ nāsetha. Ime ca bhikkhū anuyuñjathā’ ti. Idaŋ vatvā bhagavā uṭṭhāyāsanā vihāraŋ pāvisi.

Atha kho te bhikkhū mettiyaŋ bhikkhuniŋ nāsesuŋ. Atha kho mettiyabhūmajakā bhikkhū te bhikkhū etadavocuŋ– ‘māvuso, mettiyaŋ bhikkhuniŋ nāsetha, na sā kiñci aparajjhati; amhehi sā ussāhitā kupitehi anattamanehi cāvanādhippāyehī’ ti. ‘Kiŋ pana tumhe, āvuso, āyasmantaŋ dabbaŋ mallaputtaŋ amūlikāya sīlavipattiyā anuddhaŋsethā’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma mettiyabhūmajakā bhikkhū āyasmantaŋ dabbaŋ mallaputtaŋ amūlikāya sīlavipattiyā anuddhaŋsessantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, mettiyabhūmajakā bhikkhū dabbaŋ mallaputtaŋ amūlikāya sīlavipattiyā anuddhaŋsentī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

‘Tena hi, bhikkhave, sangho dabbassa mallaputtassa sativepullappattassa sativinayaŋ detu. Evañca pana, bhikkhave, dātabbo– ‘tena, bhikkhave, dabbena mallaputtena sanghaŋ upasankamitvā, ekaŋsaŋ uttarāsangaŋ karitvā, vuḍḍhānaŋ bhikkhūnaŋ pāde vanditvā, ukkuṭikaŋ nisīditvā, añjaliŋ paggahetvā, evamassa vacanīyo– “ime maŋ, bhante, mettiyabhūmajakā bhikkhū amūlikāya sīlavipattiyā anuddhaŋsenti. Sohaŋ, bhante, sativepullappatto sanghaŋ sativinayaŋ yācāmī” ti. Dutiyampi yācitabbo. Tatiyampi yācitabbo– “ime maŋ, bhante mettiyabhūmajakā bhikkhū amūlikāya sīlavipattiyā anuddhaŋsenti. Sohaŋ (p. 198) sativepullappatto tatiyampi, bhante, sanghaŋ sativinayaŋ yācāmī” ti. ‘Byattena bhikkhunā paṭibalena sangho ñāpetabbo–

194. Suṇātu me, bhante, sangho. Ime mettiyabhūmajakā bhikkhū āyasmantaŋ dabbaŋ mallaputtaŋ amūlikāya sīlavipattiyā anuddhaŋsenti. Āyasmā dabbo mallaputto sativepullappatto sanghaŋ sativinayaŋ yācati. Yadi sanghassa pattakallaŋ, sangho āyasmato dabbassa mallaputtassa sativepullappattassa sativinayaŋ dadeyya. Esā ñatti.

‘Suṇātu me, bhante, sangho. Ime mettiyabhūmajakā bhikkhū āyasmantaŋ dabbaŋ mallaputtaŋ amūlikāya sīlavipattiyā anuddhaŋsenti. Āyasmā dabbo mallaputto sativepullappatto sanghaŋ sativinayaŋ yācati. Sangho āyasmato dabbassa mallaputtassa sativepullappattassa sativinayaŋ deti. Yassāyasmato khamati āyasmato dabbassa mallaputtassa sativepullappattassa sativinayassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ime mettiyabhūmajakā bhikkhū āyasmantaŋ dabbaŋ mallaputtaŋ amūlikāya sīlavipattiyā anuddhaŋsenti. Āyasmā dabbo mallaputto sativepullappatto sanghaŋ sativinayaŋ yācati. Sangho āyasmato dabbassa mallaputtassa sativepullappattassa sativinayaŋ deti. Yassāyasmato khamati āyasmato dabbassa mallaputtassa sativepullappattassa sativinayassa dānaŋ, so tuṇhassa; yassa nakkhamati, so bhāseyya.

‘Dinno sanghena āyasmato dabbassa mallaputtassa sativepullappattassa sativinayo. Khamati sanghassa, tasmā tuṇhī, evametaŋ dhārayāmī’ ti.

195. ‘Pañcimāni, bhikkhave, dhammikāni sativinayassa dānāni. Suddho hoti bhikkhu anāpattiko, anuvadanti ca naŋ, yācati ca, tassa sangho sativinayaŋ deti dhammena samaggena– imāni kho, bhikkhave, pañca dhammikāni sativinayassa dānānī’ ti.

3. Amūḷhavinayo

196. Tena (p. 199) kho pana samayena gaggo bhikkhu ummattako hoti, cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Bhikkhū gaggaŋ bhikkhuŋ ummattakena cittavipariyāsakatena ajjhāciṇṇena āpattiyā codenti– ‘saratāyasmā evarūpiŋ āpattiŋ āpajjitā’ ti? So evaŋ vadeti– ‘ahaŋ kho, āvuso ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan’ ti. Evampi naŋ vuccamānā codenteva– ‘saratāyasmā evarūpiŋ āpattiŋ āpajjitā’ ti? Ye te bhikkhū appicchā. .pe… te ujjhāyanti khiyyanti vipācenti– ‘kathañhi nāma bhikkhū gaggaŋ bhikkhuŋ ummattakena cittavipariyāsakatena ajjhāciṇṇena āpattiyā codessanti– ‘saratāyasmā evarūpiŋ āpattiŋ āpajjitā” ti! So evaŋ vadeti “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan” ti. Evampi naŋ vuccamānā codenteva– ‘saratāyasmā evarūpiŋ āpattiŋ āpajjitā’ ti? Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave …pe… saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

‘Tena hi, bhikkhave, sangho gaggassa bhikkhuno amūḷhassa amūḷhavinayaŋ detu. Evañca pana, bhikkhave, dātabbo– ‘tena, bhikkhave, gaggena bhikkhunā sanghaŋ upasankamitvā, ekaŋsaŋ uttarāsangaŋ karitvā, vuḍḍhānaŋ bhikkhūnaŋ pāde vanditvā, ukkuṭikaŋ nisīditvā, añjaliŋ paggahetvā, evamassa vacanīyo– “ahaŋ, bhante, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Maŋ bhikkhū ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti? Tyāhaŋ evaŋ vadāmi– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan” ti. Evampi maŋ vuccamānā codenteva (p. 200) “saratāyasmā evarūpiŋ āpattiŋ āpajjitā” ti? Sohaŋ bhante, amūḷho sanghaŋ amūḷhavinayaŋ yācāmī” ti. Dutiyampi yācitabbo. Tatiyampi yācitabbo– “ahaŋ, bhante, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Maŋ bhikkhū ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti? Tyāhaŋ evaŋ vadāmi– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi mūḷhena me etaŋ katan” ti. Evampi maŋ vuccamānā codenteva– “saratāyasmā evarūpiŋ āpattiŋ āpajjitā” ti? Sohaŋ amūḷho tatiyampi, bhante, sanghaŋ amūḷhavinayaŋ yācāmī” ti. Byattena bhikkhunā paṭibalena sangho ñāpetabbo–

197. ‘Suṇātu me, bhante, sangho. Ayaŋ gaggo bhikkhu ummattako ahosi cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Bhikkhū gaggaŋ bhikkhuŋ ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti? So evaŋ vadeti– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi, mūḷhena me etaŋ katan” ti. Evampi naŋ vuccamānā codenteva– “saratāyasmā evarūpiŋ āpattiŋ āpajjitā” ti? So amūḷho sanghaŋ amūḷhavinayaŋ yācati. Yadi sanghassa pattakallaŋ, sangho gaggassa bhikkhuno amūḷhassa amūḷhavinayaŋ dadeyya. Esā ñatti.

‘Suṇātu me, bhante, sangho. Ayaŋ gaggo bhikkhu ummattako ahosi cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Bhikkhū gaggaŋ bhikkhuŋ ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti? So evaŋ vadeti– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ (p. 201) bhāsitaparikkantaŋ. Nāhaŋ taŋ sarāmi mūḷhena me etaŋ katan” ti. Evampi naŋ vuccamānā codenteva– “saratāyasmā evarūpiŋ āpattiŋ āpajjitā” ti? So amūḷho sanghaŋ amūḷhavinayaŋ yācati. Sangho gaggassa bhikkhuno amūḷhassa amūḷhavinayaŋ deti. Yassāyasmato khamati gaggassa bhikkhuno amūḷhassa amūḷhavinayassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena gaggassa bhikkhuno amūḷhassa amūḷhavinayo. Khamati sanghassa, tasmā tuṇhī evametaŋ dhārayāmī’ ti.

198. ‘Tīṇimāni, bhikkhave, adhammikāni amūḷhavinayassa dānāni, tīṇi dhammikāni. Kammāni tīṇi adhammikāni amūḷhavinayassa dānāni?

‘Idha pana, bhikkhave, bhikkhu āpattiŋ āpanno hoti. Tamenaŋ codeti sangho vā, sambahulā vā, ekapuggalo vā– “saratāyasmā evarūpiŋ āpattiŋ āpajjitā” ti? So saramānova evaŋ vadeti– “na kho ahaŋ, āvuso, sarāmi evarūpiŋ āpattiŋ āpajjitā” ti. Tassa sangho amūḷhavinayaŋ deti. Adhammikaŋ amūḷhavinayassa dānaŋ.

‘Idha pana, bhikkhave, bhikkhu āpattiŋ āpanno hoti. Tamenaŋ codeti sangho vā, sambahulā vā, ekapuggalo vā– “saratāyasmā evarūpiŋ āpattiŋ āpajjitā” ti? So saramānova evaŋ vadeti– “sarāmi kho ahaŋ, āvuso, yathāsupinantenā” ti. Tassa sangho amūḷhavinayaŋ deti. Adhammikaŋ amūḷhavinayassa dānaŋ.

‘Idha pana, bhikkhave, bhikkhu āpattiŋ āpanno hoti. Tamenaŋ codeti sangho vā, sambahulā vā, ekapuggalo vā– “saratāyasmā evarūpiŋ āpattiŋ āpajjitā” ti? So anummattako ummattakālayaŋ karoti– “ahampi kho evaŋ karomi. Tumhepi evaŋ karotha. Mayhampi etaŋ kappati. Tumhākampetaŋ kappatī” ti. Tassa sangho amūḷhavinayaŋ deti. Adhammikaŋ amūḷhavinayassa dānaŋ. Imāni tīṇi adhammikāni amūḷhavinayassa dānāni.

199. ‘Katamāni (p. 202) tīṇi dhammikāni amūḷhavinayassa dānāni?

‘Idha pana, bhikkhave, bhikkhu ummattako hoti cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Tamenaŋ codeti sangho vā, sambahulā vā, ekapuggalo vā– “saratāyasmā evarūpiŋ āpattiŋ āpajjitā” ti? So assaramānova evaŋ vadeti– “na kho ahaŋ, āvuso, sarāmi evarūpiŋ āpattiŋ āpajjitā” ti. Tassa sangho amūḷhavinayaŋ deti. Dhammikaŋ amūḷhavinayassa dānaŋ.

‘Idha pana, bhikkhave, bhikkhu ummattako hoti cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Tamenaŋ codeti sangho vā, sambahulā vā, ekapuggalo vā– “saratāyasmā evarūpiŋ āpattiŋ āpajjitā” ti So assaramānova evaŋ vadeti– “sarāmi kho ahaŋ, āvuso, yathā supinantenā” ti. Tassa sangho amūḷhavinayaŋ deti. Dhammikaŋ amūḷhavinayassa dānaŋ.

‘Idha pana, bhikkhave, bhikkhu ummattako hoti cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Tamenaŋ codeti sangho vā, sambahulā vā, ekapuggalo vā– “saratāyasmā evarūpiŋ āpattiŋ āpajjitā” ti? So ummattako ummattakālayaŋ karoti– “ahampi evaŋ karomi. Tumhepi evaŋ karotha. Mayhampi etaŋ kappati. Tumhākampetaŋ kappatī” ti. Tassa sangho amūḷhavinayaŋ deti. Dhammikaŋ amūḷhavinayassa dānaŋ. ‘Imāni tīṇi dhammikāni amūḷhavinayassa dānānī’ ti.

4. Paṭiññātakaraṇaŋ

200. Tena kho pana samayena chabbaggiyā bhikkhū appaṭiññāya bhikkhūnaŋ kammāni karonti tajjanīyampi, niyassampi, pabbājanīyampi, paṭisāraṇīyampi, ukkhepanīyampi. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū appaṭiññāya bhikkhūnaŋ kammāni karissanti– tajjanīyampi, niyassampi, pabbājanīyampi, paṭisāraṇīyampi, ukkhepanīyampī’ ti! Atha kho (p. 203) te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, appaṭiññāya bhikkhūnaŋ kammaŋ kātabbaŋ– tajjanīyaŋ vā, niyassaŋ vā, pabbājanīyaŋ vā, paṭisāraṇīyaŋ vā, ukkhepanīyaŋ vā. Yo kareyya, āpatti dukkaṭassa.

201. ‘Evaŋ kho, bhikkhave, adhammikaŋ hoti paṭiññātakaraṇaŋ, evaŋ dhammikaŋ. Kathañca, bhikkhave, adhammikaŋ hoti paṭiññātakaraṇaŋ?

‘Bhikkhu pārājikaŋ ajjhāpanno hoti. Tamenaŋ codeti sangho vā, sambahulā vā, ekapuggalo vā– “pārājikaŋ āyasmā ajjhāpanno” ti? So evaŋ vadeti– “na kho ahaŋ, āvuso, pārājikaŋ ajjhāpanno sanghādisesaŋ ajjhāpanno” ti. Taŋ sangho sanghādisesena kāreti. Adhammikaŋ paṭiññātakaraṇaŋ.

‘Bhikkhu pārājikaŋ ajjhāpanno hoti. Tamenaŋ codeti sangho vā, sambahulā vā, ekapuggalo vā– “pārājikaŋ āyasmā ajjhāpanno” ti? So evaŋ vadeti– “na kho ahaŋ, āvuso, pārājikaŋ ajjhāpanno, thullaccayaŋ …pe… pācittiyaŋ …pe… pāṭidesanīyaŋ …pe… dukkaṭaŋ …pe… dubbhāsitaŋ ajjhāpanno” ti. Taŋ sangho dubbhāsitena kāreti. Adhammikaŋ paṭiññātakaraṇaŋ.

‘Bhikkhu sanghādisesaŋ …pe… thullaccayaŋ …pe… pācittiyaŋ …pe… pāṭidesanīyaŋ …pe… dukkaṭaŋ …pe… dubbhāsitaŋ ajjhāpanno hoti. Tamenaŋ codeti sangho vā, sambahulā vā, ekapuggalo vā– “dubbhāsitaŋ āyasmā ajjhāpanno” ti So evaŋ vadeti– “na kho ahaŋ, āvuso, dubbhāsitaŋ ajjhāpanno, pārājikaŋ ajjhāpanno” ti. Taŋ sangho pārājikena kāreti. Adhammikaŋ paṭiññātakaraṇaŋ.

‘Bhikkhu dubbhāsitaŋ ajjhāpanno hoti. Tamenaŋ codeti sangho vā, sambahulā vā, ekapuggalo vā– “dubbhāsitaŋ āyasmā ajjhāpanno” ti? So evaŋ vadeti– “na kho ahaŋ, āvuso, dubbhāsitaŋ ajjhāpanno, sanghādisesaŋ …pe… thullaccayaŋ …pe… pācittiyaŋ …pe… pāṭidesanīyaŋ …pe… dukkaṭaŋ ajjhāpanno” ti. Taŋ sangho dukkaṭena kāreti. Adhammikaŋ paṭiññātakaraṇaŋ. ‘Evaŋ kho, bhikkhave, adhammikaŋ hoti paṭiññātakaraṇaŋ.

‘Kathañca (p. 204) bhikkhave, dhammikaŋ hoti paṭiññātakaraṇaŋ? Bhikkhu pārājikaŋ ajjhāpanno hoti. Tamenaŋ codeti sangho vā, sambahulā vā, ekapuggalo vā– “pārājikaŋ āyasmā ajjhāpanno” ti? So evaŋ vadeti– “āma, āvuso, pārājikaŋ ajjhāpanno” ti. Taŋ sangho pārājikena kāreti. Dhammikaŋ paṭiññātakaraṇaŋ.

‘Bhikkhu sanghādisesaŋ …pe… thullaccayaŋ …pe… pācittiyaŋ …pe… pāṭidesanīyaŋ …pe… dukkaṭaŋ …pe… dubbhāsitaŋ ajjhāpanno hoti. Tamenaŋ codeti sangho vā, sambahulā vā, ekapuggalo vā– “dubbhāsitaŋ āyasmā ajjhāpanno” ti? So evaŋ vadeti– “āma, āvuso, dubbhāsitaŋ ajjhāpanno” ti. Taŋ sangho dubbhāsitena kāreti. Dhammikaŋ paṭiññātakaraṇaŋ. Evaŋ kho, bhikkhave, dhammikaŋ hoti paṭiññātakaraṇan’ ti.

5. Yebhuyyasikā

202. Tena kho pana samayena bhikkhū sanghamajjhe bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti, na sakkonti taŋ adhikaraṇaŋ vūpasametuŋ. Bhagavato etamatthaŋ ārocesuŋ. ‘Anujānāmi, bhikkhave, evarūpaŋ adhikaraṇaŋ yebhuyyasikāya vūpasametuŋ. Pañcahangehi samannāgato bhikkhu salākaggāhāpako sammannitabbo– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, gahitāgahituñca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

203. ‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ salākaggāhāpakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ salākaggāhāpakaŋ sammannati. Yassāyasmato khamati itthannāmassa bhikkhuno salākaggāhāpakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu salākaggāhāpako. Khamati sanghassa, tasmā tuṇhī, evametaŋ dhārayāmī’ ti.

204. ‘Dasayime (p. 205) bhikkhave, adhammikā salākaggāhā, dasa dhammikā . Katame dasa adhammikā salākaggāhā? Oramattakañca adhikaraṇaŋ hoti, na ca gatigataŋ hoti, na ca saritasāritaŋ hoti, jānāti adhammavādī bahutarāti, appeva nāma adhammavādī bahutarā assūti, jānāti sangho bhijjissatīti, appeva nāma sangho bhijjeyyāti, adhammena gaṇhanti, vaggā gaṇhanti, na ca yathādiṭṭhiyā gaṇhanti– ime dasa adhammikā salākaggāhā.

‘Katame dasa dhammikā salākaggāhā? Na ca oramattakaŋ adhikaraṇaŋ hoti, gatigatañca hoti, saritasāritañca hoti, jānāti dhammavādī bahutarāti, appeva nāma dhammavādī bahutarā assūti, jānāti sangho na bhijjissatīti, appeva nāma sangho na bhijjeyyāti, dhammena gaṇhanti, samaggā gaṇhanti, yathādiṭṭhiyā ca gaṇhanti– ime dasa dhammikā salākaggāhā’ ti.

6. Tassapāpiyasikā

205. Tena kho pana samayena upavāḷo bhikkhu sanghamajjhe āpattiyā anuyuñjiyamāno avajānitvā paṭijānāti, paṭijānitvā avajānāti, aññenaññaŋ paṭicarati, sampajānamusā bhāsati. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma upavāḷo bhikkhu sanghamajjhe āpattiyā anuyuñjiyamāno avajānitvā paṭijānissati, paṭijānitvā avajānissati, aññenaññaŋ paṭicarissati, sampajānamusā bhāsissatī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– tena hi, bhikkhave, sangho upavāḷassa bhikkhuno tassapāpiyasikākammaŋ karotu. Evañca pana, bhikkhave, kātabbaŋ. Paṭhamaŋ upavāḷo bhikkhu codetabbo, codetvā sāretabbo, sāretvā āpattiŋ āropetabbo, āpattiŋ āropetvā byattena bhikkhunā paṭibalena sangho ñāpetabbo–

206. ‘Suṇātu me, bhante, sangho. Ayaŋ upavāḷo bhikkhu sanghamajjhe āpattiyā anuyuñjiyamāno avajānitvā paṭijānāti, paṭijānitvā avajānāti, aññenaññaŋ paṭicarati, sampajānamusā “bhāsati. Yadi (p. 206) sanghassa pattakallaŋ, sangho upavāḷassa bhikkhuno tassapāpiyasikākammaŋ kareyya. Esā ñatti.

‘Suṇātu me, bhante, sangho. Ayaŋ upavāḷo bhikkhu sanghamajjhe āpattiyā anuyuñjiyamāno avajānitvā paṭijānāti, paṭijānitvā avajānāti, aññenaññaŋ paṭicarati, sampajānamusā bhāsati. Sangho upavāḷassa bhikkhuno tassapāpiyasikākammaŋ karoti. Yassāyasmato khamati upavāḷassa bhikkhuno tassapāpiyasikākammassa karaṇaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Kataŋ sanghena upavāḷassa bhikkhuno tassapāpiyasikākammaŋ. Khamati sanghassa, tasmā tuṇhī, evametaŋ dhārayāmī’ ti.

207. ‘Pañcimāni bhikkhave, dhammikāni tassapāpiyasikākammassa karaṇāni. Asuci ca hoti, alajjī ca, sānuvādo ca, tassa sangho tassapāpiyasikākammaŋ karoti dhammena, samaggena– imāni kho, bhikkhave, pañca dhammikāni tassapāpiyasikākammassa karaṇāni.

Adhammakammadvādasakaŋ

208. ‘Tīhi, bhikkhave, angehi samannāgataŋ tassapāpiyasikākammaŋ adhammakammañca hoti, avinayakammañca, duvūpasantañca. Asammukhā kataŋ hoti, appaṭipucchākataŋ hoti, appaṭiññāya kataŋ hoti …pe… adhammena kataŋ hoti, vaggena kataŋ hoti– imehi kho, bhikkhave, tīhangehi samannāgataŋ tassapāpiyasikākammaŋ adhammakammañca hoti, avinayakammañca, duvūpasantañca.

Dhammakammadvādasakaŋ

209. ‘Tīhi bhikkhave, angehi samannāgataŋ tassapāpiyasikākammaŋ dhammakammañca hoti, vinayakammañca, suvūpasantañca. Sammukhā kataŋ hoti, paṭipucchākataŋ hoti, paṭiññāya kataŋ hoti …pe… dhammena kataŋ hoti, samaggena kataŋ hoti– imehi kho, bhikkhave, tīhangehi samannāgataŋ tassapāpiyasikākammaŋ dhammakammañca hoti, vinayakammañca, suvūpasantañca.

Ākankhamānachakkaŋ

210. ‘Tīhi (p. 207) bhikkhave, angehi samannāgatassa bhikkhuno ākankhamāno sangho tassapāpiyasikākammaŋ kareyya. Bhaṇḍanakārako hoti kalahakārako vivādakārako bhassakārako sanghe adhikaraṇakārako; bālo hoti abyatto āpattibahulo anapadāno; gihisaŋsaṭṭho viharati ananulomikehi gihisaŋsaggehi– imehi kho, bhikkhave, tīhangehi samannāgatassa bhikkhuno ākankhamāno sangho tassapāpiyasikākammaŋ kareyya.

‘Aparehipi, bhikkhave, tīhangehi samannāgatassa bhikkhuno ākankhamāno sangho tassapāpiyasikākammaŋ kareyya. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti– imehi kho, bhikkhave …pe….

‘Aparehipi, bhikkhave …pe… buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati– imehi kho, bhikkhave, tīhangehi samannāgatassa bhikkhuno ākankhamāno sangho tassapāpiyasikākammaŋ kareyya.

‘ tiṇṇaŋ, bhikkhave, bhikkhūnaŋ ākankhamāno sangho tassapāpiyasikākammaŋ kareyya. Eko bhaṇḍanakārako hoti …pe… sanghe adhikaraṇakārako; eko bālo hoti abyatto āpattibahulo anapadāno; eko gihisaŋsaṭṭho viharati ananulomikehi gihisaŋsaggehi– imesaŋ kho, bhikkhave, tiṇṇaŋ bhikkhūnaŋ ākankhamāno sangho tassapāpiyasikākammaŋ kareyya.

‘Aparesampi, bhikkhave, tiṇṇaŋ bhikkhūnaŋ ākankhamāno sangho tassapāpiyasikākammaŋ kareyya. Eko adhisīle sīlavipanno hoti, eko ajjhācāre ācāravipanno hoti, eko atidiṭṭhiyā diṭṭhivipanno hoti– imesaŋ kho, bhikkhave …pe….

‘Aparesampi bhikkhave …pe… eko buddhassa avaṇṇaŋ bhāsati, eko dhammassa avaṇṇaŋ bhāsati, eko sanghassa avaṇṇaŋ bhāsati– imesaŋ kho, bhikkhave, tiṇṇaŋ bhikkhūnaŋ ākankhamāno sangho tassapāpiyasikākammaŋ kareyya.

Aṭṭhārasavattaŋ

211. ‘Tassapāpiyasikākammakatena (p. 208) bhikkhave, bhikkhunā sammā vattitabbaŋ. Tatrāyaŋ sammāvattanā–

Na upasampādetabbaŋ, na nissayo dātabbo, na sāmaṇero upaṭṭhāpetabbo, na bhikkhunovādakasammuti sāditabbā, sammatenapi bhikkhuniyo na ovaditabbā …pe… na bhikkhūhi sampayojetabban’ ti. Atha kho sangho upavāḷassa bhikkhuno tassapāpiyasikākammaŋ akāsi.

7. Tiṇavatthārakaŋ

212. Tena kho pana samayena bhikkhūnaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Atha kho tesaŋ bhikkhūnaŋ etadahosi– ‘amhākaŋ kho bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ.

‘Idha pana, bhikkhave, bhikkhūnaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ hoti bhāsitaparikkantaŋ Tatra ce bhikkhūnaŋ evaŋ hoti– “amhākaŋ kho bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ; sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyyā” ti, anujānāmi, bhikkhave, evarūpaŋ adhikaraṇaŋ tiṇavatthārakena vūpasametuŋ. Evañca pana, bhikkhave, vūpasametabbaŋ. Sabbeheva ekajjhaŋ sannipatitabbaŋ, sannipatitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ (p. 209) adhikaraṇaŋ kakkhaḷattāya vāḷattāya bhedāya saŋvatteyya. Yadi sanghassa pattakallaŋ, sangho imaŋ adhikaraṇaŋ tiṇavatthārakena vūpasameyya, ṭhapetvā thullavajjaŋ, ṭhapetvā gihippaṭisaŋyuttan’ ti. ‘Ekatopakkhikānaŋ bhikkhūnaŋ byattena bhikkhunā paṭibalena sako pakkho ñāpetabbo–

‘Suṇantu me āyasmantā. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadāyasmantānaŋ pattakallaŋ, ahaŋ yā ceva āyasmantānaŋ āpatti, yā ca attano āpatti, āyasmantānañceva atthāya, attano ca atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttan’ ti.

‘Athāparesaŋ ekatopakkhikānaŋ bhikkhūnaŋ byattena bhikkhunā paṭibalena sako pakkho ñāpetabbo–

‘Suṇantu me āyasmantā. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadāyasmantānaŋ pattakallaŋ, ahaŋ yā ceva āyasmantānaŋ āpatti, yā ca attano āpatti, āyasmantānañceva atthāya, attano ca atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttan’ ti.

213. ‘Athāparesaŋ ekatopakkhikānaŋ bhikkhūnaŋ byattena bhikkhunā paṭibalena sangho ñāpetabbo–

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadi sanghassa pattakallaŋ, ahaŋ yā ceva imesaŋ āyasmantānaŋ āpatti, yā ca attano āpatti, imesañceva āyasmantānaŋ atthāya, attano ca (p. 210) atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttaŋ. Esā ñatti.

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Ahaŋ yā ceva imesaŋ āyasmantānaŋ āpatti, yā ca attano āpatti, imesañceva āyasmantānaŋ atthāya, attano ca atthāya, sanghamajjhe tiṇavatthārakena desemi, ṭhapetvā thullavajjaŋ, ṭhapetvā gihippaṭisaŋyuttaŋ. Yassāyasmato khamati amhākaŋ imāsaŋ āpattīnaŋ sanghamajjhe tiṇavatthārakena desanā, ṭhapetvā thullavajjaŋ, ṭhapetvā gihippaṭisaŋyuttaŋ, so tuṇhassa; yassa nakkhamati, so bhāseyya.

‘Desitā amhākaŋ imā āpattiyo sanghamajjhe tiṇavatthārakena, ṭhapetvā thullavajjaŋ, ṭhapetvā gihippaṭisaŋyuttaŋ. Khamati sanghassa, tasmā tuṇhī, evametaŋ dhārayāmī’ ti.

214. ‘Athāparesaŋ ekatopakkhikānaŋ bhikkhūnaŋ byattena bhikkhunā paṭibalena sangho ñāpetabbo–

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadi sanghassa pattakallaŋ, ahaŋ yā ceva imesaŋ āyasmantānaŋ āpatti, yā ca attano āpatti, imesañceva āyasmantānaŋ atthāya, attano ca atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttaŋ. Esā ñatti.

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Ahaŋ yā ceva imesaŋ āyasmantānaŋ āpatti, yā ca attano āpatti, imesañceva āyasmantānaŋ (p. 211) atthāya, attano ca atthāya, sanghamajjhe tiṇavatthārakena desemi, ṭhapetvā thullavajjaŋ, ṭhapetvā gihippaṭisaŋyuttaŋ. Yassāyasmato khamati amhākaŋ imāsaŋ āpattīnaŋ sanghamajjhe tiṇavatthārakena desanā, ṭhapetvā thullavajjaŋ, ṭhapetvā gihippaṭisaŋyuttaŋ, so tuṇhassa; yassa nakkhamati, so bhāseyya.

‘Desitā amhākaŋ imā āpattiyo sanghamajjhe tiṇavatthārakena, ṭhapetvā thullavajjaŋ, ṭhapetvā gihippaṭisaŋyuttaŋ. Khamati sanghassa, tasmā tuṇhī, evametaŋ dhārayāmī’ ti.

‘Evañca pana, bhikkhave, te bhikkhū tāhi āpattīhi vuṭṭhitā honti, ṭhapetvā thullavajjaŋ, ṭhapetvā gihippaṭisaŋyuttaŋ, ṭhapetvā diṭṭhāvikammaŋ ṭhapetvā ye na tattha hontī’ ti.

8. Adhikaraṇaŋ

215. Tena kho pana samayena (bhikkhūpi bhikkhūhi vivadanti,) bhikkhūpi bhikkhunīhi vivadanti, bhikkhuniyopi bhikkhūhi vivadanti, channopi bhikkhu bhikkhunīnaŋ anupakhajja bhikkhūhi saddhiŋ vivadati, bhikkhunīnaŋ pakkhaŋ gāheti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma channo bhikkhu bhikkhunīnaŋ anupakhajja bhikkhūhi saddhiŋ vivadissati, bhikkhunīnaŋ pakkhaŋ gāhessatīti! Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave …pe… saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

‘cattārimāni, bhikkhave, adhikaraṇāni– vivādādhikaraṇaŋ, anuvādādhikaraṇaŋ, āpattādhikaraṇaŋ, kiccādhikaraṇaŋ .

‘Tattha katamaŋ vivādādhikaraṇaŋ? Idha pana, bhikkhave, bhikkhū vivadanti– dhammoti vā adhammoti vā, vinayoti vā avinayoti vā, bhāsitaŋ lapitaŋ tathāgatenāti vā abhāsitaŋ alapitaŋ tathāgatenāti vā, āciṇṇaŋ tathāgatenāti vā anāciṇṇaŋ tathāgatenāti vā, paññattaŋ tathāgatenāti vā appaññattaŋ tathāgatenāti vā, āpattīti vā anāpattīti vā (p. 212) lahukā āpattīti vā garukā āpattīti vā, sāvasesā āpattīti vā anavasesā āpattīti vā, duṭṭhullā āpattīti vā aduṭṭhullā āpattīti vā? Yaŋ tattha bhaṇḍanaŋ kalaho viggaho vivādo nānāvādo aññathāvādo vipaccatāya vohāro medhagaŋ– idaŋ vuccati vivādādhikaraṇaŋ.

‘Tattha katamaŋ anuvādādhikaraṇaŋ? Idha pana, bhikkhave, bhikkhū bhikkhuŋ anuvadanti sīlavipattiyā vā ācāravipattiyā vā diṭṭhivipattiyā vā ājīvavipattiyā vā. Yo tattha anuvādo anuvadanā anullapanā anubhaṇanā anusampavankatā abbhussahanatā anubalappadānaŋ– idaŋ vuccati anuvādādhikaraṇaŋ.

‘Tattha katamaŋ āpattādhikaraṇaŋ? Pañcapi āpattikkhandhā āpattādhikaraṇaŋ, sattapi āpattikkhandhā āpattādhikaraṇaŋ– idaŋ vuccati āpattādhikaraṇaŋ

‘Tattha katamaŋ kiccādhikaraṇaŋ? Yā sanghassa kiccayatā, karaṇīyatā, apalokanakammaŋ, ñattikammaŋ, ñattidutiyakammaŋ, ñatticatutthakammaŋ– idaŋ vuccati kiccādhikaraṇaŋ.

216. ‘Vivādādhikaraṇassa kiŋ mūlaŋ? Cha vivādamūlāni vivādādhikaraṇassa mūlaŋ. Tīṇipi akusalamūlāni vivādādhikaraṇassa mūlaŋ, tīṇipi kusalamūlāni vivādādhikaraṇassa mūlaŋ. Katamāni cha vivādamūlāni vivādādhikaraṇassa mūlaŋ? Idha pana, bhikkhave, bhikkhu kodhano hoti upanāhī. Yo so, bhikkhave, bhikkhu kodhano hoti upanāhī, so sattharipi agāravo viharati appatisso, dhammepi agāravo viharati appatisso sanghepi agāravo viharati appatisso, sikkhāyapi na paripūrakārī hoti. Yo so, bhikkhave, bhikkhu sattharipi agāravo viharati appatisso, dhammepi …pe… sanghepi …pe… sikkhāyapi na paripūrakārī, so sanghe vivādaŋ janeti. Yo hoti vivādo bahujanāhitāya bahujanāsukhāya bahuno janassa anatthāya ahitāya dukkhāya devamanussānaŋ. Evarūpañce tumhe, bhikkhave, vivādamūlaŋ ajjhattaŋ vā bahiddhā vā samanupasseyyātha, tatra tumhe, bhikkhave, tasseva pāpakassa vivādamūlassa pahānāya vāyameyyātha. Evarūpañce tumhe, bhikkhave, vivādamūlaŋ ajjhattaŋ vā bahiddhā vā na samanupasseyyātha, tatra tumhe, bhikkhave, tasseva pāpakassa vivādamūlassa (p. 213) āyatiŋ anavassavāya paṭipajjeyyātha. Evametassa pāpakassa vivādamūlassa pahānaŋ hoti. Evametassa pāpakassa vivādamūlassa āyatiŋ anavassavo hoti.

‘Puna caparaŋ, bhikkhave, bhikkhu makkhī hoti paḷāsī …pe… issukī hoti maccharī saṭho hoti māyāvī, pāpiccho hoti micchādiṭṭhī, sandiṭṭhiparāmāsī hoti ādhānaggāhī duppaṭinissaggī. Yo so, bhikkhave, bhikkhu sandiṭṭhiparāmāsī hoti ādhānaggāhī duppaṭinissaggī, so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, bhikkhave, bhikkhu sattharipi agāravo viharati appatisso, dhammepi …pe… sanghepi …pe… sikkhāyapi na paripūrakārī, so sanghe vivādaŋ janeti. Yo hoti vivādo bahujanāhitāya bahujanāsukhāya bahuno janassa anatthāya ahitāya dukkhāya devamanussānaŋ. Evarūpañce tumhe, bhikkhave, vivādamūlaŋ ajjhattaŋ vā bahiddhā vā samanupasseyyātha, tatra tumhe, bhikkhave, tasseva pāpakassa vivādamūlassa pahānāya vāyameyyātha. Evarūpañce tumhe, bhikkhave, vivādamūlaŋ ajjhattaŋ vā bahiddhā vā na samanupasseyyātha, tatra tumhe, bhikkhave, tasseva pāpakassa vivādamūlassa āyatiŋ anavassavāya paṭipajjeyyātha. Evametassa pāpakassa vivādamūlassa pahānaŋ hoti. Evametassa pāpakassa vivādamūlassa āyatiŋ anavassavo hoti. Imāni cha vivādamūlāni vivādādhikaraṇassa mūlaŋ.

‘Katamāni tīṇi akusalamūlāni vivādādhikaraṇassa mūlaŋ? Idha pana, bhikkhave, bhikkhū luddhacittā vivadanti, duṭṭhacittā vivadanti, mūḷhacittā vivadanti– dhammoti vā adhammoti vā, vinayoti vā avinayoti vā, bhāsitaŋ lapitaŋ tathāgatenāti vā abhāsitaŋ alapitaŋ tathāgatenāti vā, āciṇṇaŋ tathāgatenāti vā anāciṇṇaŋ tathāgatenāti vā, paññattaŋ tathāgatenāti vā appaññattaŋ tathāgatenāti vā, āpattīti vā anāpattīti vā, lahukā āpattīti vā garukā āpattīti vā, sāvasesā āpattīti vā anavasesā āpattīti vā, duṭṭhullā āpattīti vā aduṭṭhullā āpattīti vā. Imāni tīṇi akusalamūlāni vivādādhikaraṇassa mūlaŋ.

‘Katamāni (p. 214) tīṇi kusalamūlāni vivādādhikaraṇassa mūlaŋ? Idha pana, bhikkhave, bhikkhū aluddhacittā vivadanti, aduṭṭhacittā vivadanti, amūḷhacittā vivadanti dhammoti vā adhammoti vā …pe… duṭṭhullā āpattīti vā aduṭṭhullā āpattīti vā. Imāni tīṇi kusalamūlāni vivādādhikaraṇassa mūlaŋ.

217. ‘Anuvādādhikaraṇassa kiŋ mūlaŋ? Cha anuvādamūlāni anuvādādhikaraṇassa mūlaŋ. Tīṇipi akusalamūlāni anuvādādhikaraṇassa mūlaŋ, tīṇipi kusalamūlāni anuvādādhikaraṇassa mūlaŋ, kāyopi anuvādādhikaraṇassa mūlaŋ, vācāpi anuvādādhikaraṇassa mūlaŋ. ‘Katamāni cha anuvādamūlāni anuvādādhikaraṇassa mūlaŋ? Idha pana, bhikkhave, bhikkhu kodhano hoti upanāhī. Yo so, bhikkhave, bhikkhu kodhano hoti upanāhī, so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, bhikkhave, bhikkhu sattharipi agāravo viharati appatisso, dhammepi …pe… sanghepi …pe… sikkhāyapi na paripūrakārī, so sanghe anuvādaŋ janeti. Yo hoti anuvādo bahujanāhitāya bahujanāsukhāya bahuno janassa anatthāya ahitāya dukkhāya devamanussānaŋ. Evarūpañce tumhe, bhikkhave, anuvādamūlaŋ ajjhattaŋ vā bahiddhā vā samanupasseyyātha, tatra tumhe, bhikkhave, tasseva pāpakassa anuvādamūlassa pahānāya vāyameyyātha. Evarūpañce tumhe, bhikkhave, anuvādamūlaŋ ajjhattaŋ vā bahiddhā vā na samanupasseyyātha, tatra tumhe, bhikkhave, tasseva pāpakassa anuvādamūlassa āyatiŋ anavassavāya paṭipajjeyyātha. Evametassa pāpakassa anuvādamūlassa pahānaŋ hoti. Evametassa pāpakassa anuvādamūlassa āyatiŋ anavassavo hoti.

‘Puna caparaŋ, bhikkhave, bhikkhu makkhī hoti paḷāsī …pe… issukī hoti maccharī, saṭho hoti māyāvī, pāpiccho hoti micchādiṭṭhī, sandiṭṭhiparāmāsī hoti ādhānaggāhī duppaṭinissaggī. Yo so, bhikkhave, bhikkhu sandiṭṭhiparāmāsī hoti ādhānaggāhī duppaṭinissaggī, so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, bhikkhave, bhikkhu sattharipi agāravo viharati appatisso (p. 215) dhammepi …pe… sanghepi …pe… sikkhāyapi na paripūrakārī, so sanghe anuvādaŋ janeti. Yo hoti anuvādo bahujanāhitāya bahujanāsukhāya bahuno janassa anatthāya ahitāya dukkhāya devamanussānaŋ. Evarūpañce tumhe, bhikkhave, anuvādamūlaŋ ajjhattaŋ vā bahiddhā vā samanupasseyyātha, tatra tumhe, bhikkhave, tasseva pāpakassa anuvādamūlassa pahānāya vāyameyyātha. Evarūpañce tumhe, bhikkhave, anuvādamūlaŋ ajjhattaŋ vā bahiddhā vā na samanupasseyyātha, tatra tumhe, bhikkhave, tasseva pāpakassa anuvādamūlassa āyattiŋ anavassavāya paṭipajjeyyātha. Evametassa pāpakassa anuvādamūlassa pahānaŋ hoti. Evametassa pāpakassa anuvādamūlassa āyatiŋ anavassavo hoti. Imāni cha anuvādamūlāni anuvādādhikaraṇassa mūlaŋ.

‘Katamāni tīṇi akusalamūlāni anuvādādhikaraṇassa mūlaŋ? Idha pana, bhikkhave, bhikkhū bhikkhuŋ luddhacittā anuvadanti, duṭṭhacittā anuvadanti, mūḷhacittā anuvadanti– sīlavipattiyā vā, ācāravipattiyā vā, diṭṭhivipattiyā vā, ājīvavipattiyā vā. Imāni tīṇi akusalamūlāni anuvādādhikaraṇassa mūlaŋ.

‘Katamāni tīṇi kusalamūlāni anuvādādhikaraṇassa mūlaŋ? Idha pana, bhikkhave, bhikkhū bhikkhuŋ aluddhacittā anuvadanti, aduṭṭhacittā anuvadanti, amūḷhacittā anuvadanti– sīlavipattiyā vā, ācaravipattiyā vā, diṭṭhivipattiyā vā, ājīvavipattiyā vā. Imāni tīṇi kusalamūlāni anuvādādhikaraṇassa mūlaŋ.

‘Katamo kāyo anuvādādhikaraṇassa mūlaŋ? Idhekacco dubbaṇṇo hoti, duddassiko, okoṭimako, bahvābādho, kāṇo vā, kuṇī vā, khañjo vā, pakkhahato vā, yena naŋ anuvadanti. Ayaŋ kāyo anuvādādhikaraṇassa mūlaŋ.

‘Katamā vācā anuvādādhikaraṇassa mūlaŋ? Idhekacco dubbaco hoti, mammano, eḷagalavāco, yāya naŋ anuvadanti. Ayaŋ vācā anuvādādhikaraṇassa mūlaŋ.

218. ‘Āpattādhikaraṇassa kiŋ mūlaŋ? Cha āpattisamuṭṭhānā āpattādhikaraṇassa mūlaŋ. Atthāpatti kāyato samuṭṭhāti, na vācato, na (p. 216) cittato. Atthāpatti vācato samuṭṭhāti, na kāyato, na cittato. Atthāpatti kāyato ca vācato ca samuṭṭhāti, na cittato. Atthāpatti kāyato ca cittato ca samuṭṭhāti, na vācato. Atthāpatti vācato ca cittato ca samuṭṭhāti, na kāyato. Atthāpatti kāyato ca vācato ca cittato ca samuṭṭhāti. Ime cha āpattisamuṭṭhānā āpattādhikaraṇassa mūlaŋ.

219. ‘Kiccādhikaraṇassa kiŋ mūlaŋ? Kiccādhikaraṇassa ekaŋ mūlaŋ– sangho.

220. ‘Vivādādhikaraṇaŋ kusalaŋ, akusalaŋ, abyākataŋ. Vivādādhikaraṇaŋ siyā kusalaŋ, siyā akusalaŋ, siyā abyākataŋ. Tattha katamaŋ vivādādhikaraṇaŋ kusalaŋ? Idha pana, bhikkhave, bhikkhū kusalacittā vivadanti– dhammoti vā adhammoti vā …pe… duṭṭhullā āpattīti vā aduṭṭhullā āpattīti vā. Yaŋ tattha bhaṇḍanaŋ kalaho viggaho vivādo nānāvādo aññathāvādo vipaccatāya vohāro medhagaŋ– idaŋ vuccati vivādādhikaraṇaŋ kusalaŋ.

‘Tattha katamaŋ vivādādhikaraṇaŋ akusalaŋ? Idha pana, bhikkhave, bhikkhū akusalacittā vivadanti– dhammoti vā adhammoti vā …pe… duṭṭhullā āpattīti vā aduṭṭhullā āpattīti vā. Yaŋ tattha bhaṇḍanaŋ kalaho viggaho vivādo nānāvādo aññathāvādo vipaccatāya vohāro medhagaŋ– idaŋ vuccati vivādādhikaraṇaŋ akusalaŋ.

‘Tattha katamaŋ vivādādhikaraṇaŋ abyākataŋ? Idha pana, bhikkhave, bhikkhū abyākatacittā vivadanti– dhammoti vā adhammoti vā …pe… duṭṭhullā āpattīti vā aduṭṭhullā āpattīti vā. Yaŋ tattha bhaṇḍanaŋ kalaho viggaho vivādo nānāvādo aññathāvādo vipaccatāya vohāro medhagaŋ– idaŋ vuccati vivādādhikaraṇaŋ abyākataŋ.

221. ‘Anuvādādhikaraṇaŋ kusalaŋ, akusalaŋ, abyākataŋ. Anuvādādhikaraṇaŋ siyā kusalaŋ, siyā akusalaŋ, siyā abyākataŋ. Tattha katamaŋ anuvādādhikaraṇaŋ kusalaŋ? Idha, bhikkhave, bhikkhū bhikkhuŋ kusalacittā anuvadanti– sīlavipattiyā vā, ācāravipattiyā vā, diṭṭhivipattiyā vā, ājīvavipattiyā vā. Yo tattha anuvādo anuvadanā anullapanā anubhaṇanā (p. 217) anusampavankatā abbhussahanatā anubalappadānaŋ– idaŋ vuccati anuvādādhikaraṇaŋ kusalaŋ.

‘Tattha katamaŋ anuvādādhikaraṇaŋ akusalaŋ? Idha pana, bhikkhave, bhikkhū bhikkhuŋ akusalacittā anuvadanti– sīlavipattiyā vā, ācāravipattiyā vā, diṭṭhivipattiyā vā, ājīvavipattiyā vā. Yo tattha anuvādo anuvadanā anullapanā anubhaṇanā anusampavankatā abbhussahanatā anubalappadānaŋ– idaŋ vuccati anuvādādhikaraṇaŋ akusalaŋ.

‘Tattha katamaŋ anuvādādhikaraṇaŋ abyākataŋ? Idha pana, bhikkhave, bhikkhū bhikkhuŋ abyākatacittā anuvadanti– sīlavipattiyā vā, ācāravipattiyā vā, diṭṭhivipattiyā vā, ājīvavipattiyā vā. Yo tattha anuvādo anuvadanā anullapanā anubhaṇanā anusampavankatā abbhussahanatā anubalappadānaŋ– idaŋ vuccati anuvādādhikaraṇaŋ abyākataŋ.

222. ‘Āpattādhikaraṇaŋ kusalaŋ, akusalaŋ, abyākataŋ? Āpattādhikaraṇaŋ siyā akusalaŋ, siyā abyākataŋ; natthi āpattādhikaraṇaŋ kusalaŋ. Tattha katamaŋ āpattādhikaraṇaŋ akusalaŋ? Yaŋ jānanto sañjānanto cecca abhivitaritvā vītikkamo– idaŋ vuccati āpattādhikaraṇaŋ akusalaŋ.

‘Tattha katamaŋ āpattādhikaraṇaŋ abyākataŋ? Yaŋ ajānanto asañjānanto acecca anabhivitaritvā vītikkamo– idaŋ vuccati āpattādhikaraṇaŋ abyākataŋ.

223. ‘Kiccādhikaraṇaŋ kusalaŋ, akusalaŋ, abyākataŋ? Kiccādhikaraṇaŋ siyā kusalaŋ, siyā akusalaŋ, siyā abyākataŋ. Tattha katamaŋ kiccādhikaraṇaŋ kusalaŋ? Yaŋ sangho kusalacitto kammaŋ karoti– apalokanakammaŋ, ñattikammaŋ, ñattidutiyakammaŋ, ñatticatutthakammaŋ– idaŋ vuccati kiccādhikaraṇaŋ kusalaŋ.

‘Tattha katamaŋ kiccādhikaraṇaŋ akusalaŋ? Yaŋ sangho akusalacitto kammaŋ karoti– apalokanakammaŋ, ñattikammaŋ, ñattidutiyakammaŋ, ñatticatutthakammaŋ– idaŋ vuccati kiccādhikaraṇaŋ akusalaŋ.

‘Tattha (p. 218) katamaŋ kiccādhikaraṇaŋ abyākataŋ? Yaŋ sangho abyākatacitto kammaŋ karoti– apalokanakammaŋ, ñattikammaŋ, ñattidutiyakammaŋ, ñatticatutthakammaŋ– idaŋ vuccati kiccādhikaraṇaŋ abyākataŋ.

224. ‘Vivādo vivādādhikaraṇaŋ, vivādo no adhikaraṇaŋ, adhikaraṇaŋ no vivādo, adhikaraṇañceva vivādo ca. Siyā vivādo vivādādhikaraṇaŋ, siyā vivādo no adhikaraṇaŋ, siyā adhikaraṇaŋ no vivādo, siyā adhikaraṇañceva vivādo ca.

‘Tattha katamo vivādo vivādādhikaraṇaŋ? Idha pana, bhikkhave, bhikkhū vivadanti– dhammoti vā adhammoti vā …pe… duṭṭhullā āpattīti vā aduṭṭhullā āpattīti vā. Yaŋ tattha bhaṇḍanaŋ kalaho viggaho vivādo nānāvādo aññathāvādo vipaccatāya vohāro medhagaŋ– ayaŋ vivādo vivādādhikaraṇaŋ.

‘Tattha katamo vivādo no adhikaraṇaŋ? Mātāpi puttena vivadati, puttopi mātarā vivadati, pitāpi puttena vivadati, puttopi pitarā vivadati, bhātāpi bhātarā vivadati, bhātāpi bhaginiyā vivadati, bhaginīpi bhātarā vivadati, sahāyopi sahāyena vivadati– ayaŋ vivādo no adhikaraṇaŋ.

‘Tattha katamaŋ adhikaraṇaŋ no vivādo? Anuvādādhikaraṇaŋ, āpattādhikaraṇaŋ, kiccādhikaraṇaŋ– idaŋ adhikaraṇaŋ no vivādo.

‘Tattha katamaŋ adhikaraṇañceva vivādo ca? Vivādādhikaraṇaŋ adhikaraṇañceva vivādo ca.

225. ‘Anuvādo anuvādādhikaraṇaŋ, anuvādo no adhikaraṇaŋ, adhikaraṇaŋ no anuvādo, adhikaraṇañceva anuvādo ca. Siyā anuvādo anuvādādhikaraṇaŋ, siyā anuvādo no adhikaraṇaŋ, siyā adhikaraṇaŋ no anuvādo, siyā adhikaraṇañceva anuvādo ca.

‘Tattha katamo anuvādo anuvādādhikaraṇaŋ? Idha pana, bhikkhave, bhikkhū bhikkhuŋ anuvadanti– sīlavipattiyā vā, ācāravipattiyā vā diṭṭhivipattiyā vā, ājīvavipattiyā vā. Yo tattha anuvādo anuvadanā anullapanā anubhaṇanā (p. 219) anusampavankatā abbhussahanatā anubalappadānaŋ– ayaŋ anuvādo anuvādādhikaraṇaŋ.

‘Tattha katamo anuvādo no adhikaraṇaŋ? Mātāpi puttaŋ anuvadati, puttopi mātaraŋ anuvadati, pitāpi puttaŋ anuvadati, puttopi pitaraŋ anuvadati, bhātāpi bhātaraŋ anuvadati, bhātāpi bhaginiŋ anuvadati, bhaginīpi bhātaraŋ anuvadati, sahāyopi sahāyaŋ anuvadati– ayaŋ anuvādo no adhikaraṇaŋ.

‘Tattha katamaŋ adhikaraṇaŋ no anuvādo? Āpattādhikaraṇaŋ, kiccādhikaraṇaŋ, vivādādhikaraṇaŋ– idaŋ adhikaraṇaŋ no anuvādo.

‘Tattha katamaŋ adhikaraṇañceva anuvādo ca? Anuvādādhikaraṇaŋ adhikaraṇañceva anuvādo ca.

226. ‘Āpatti āpattādhikaraṇaŋ, āpatti no adhikaraṇaŋ, adhikaraṇaŋ no āpatti, adhikaraṇañceva āpatti ca. Siyā āpatti āpattādhikaraṇaŋ, siyā āpatti no adhikaraṇaŋ, siyā adhikaraṇaŋ no āpatti, siyā adhikaraṇañceva āpatti ca. ‘Tattha katamaŋ āpatti āpattādhikaraṇaŋ? Pañcapi āpattikkhandhā āpattādhikaraṇaŋ, sattapi āpattikkhandhā āpattādhikaraṇaŋ– ayaŋ āpatti āpattādhikaraṇaŋ.

‘Tattha katamaŋ āpatti no adhikaraṇaŋ? Sotāpatti samāpatti– ayaŋ āpatti no adhikaraṇaŋ

‘Tattha katamaŋ adhikaraṇaŋ no āpatti? Kiccādhikaraṇaŋ, vivādādhikaraṇaŋ, anuvādādhikaraṇaŋ– idaŋ adhikaraṇaŋ no āpatti.

‘Tattha katamaŋ adhikaraṇañceva āpatti ca? Āpattādhikaraṇaŋ adhikaraṇañceva āpatti ca.

227. ‘Kiccaŋ kiccādhikaraṇaŋ, kiccaŋ no adhikaraṇaŋ, adhikaraṇaŋ no kiccaŋ, adhikaraṇañceva kiccañca. Siyā kiccaŋ kiccādhikaraṇaŋ, siyā kiccaŋ no adhikaraṇaŋ, siyā adhikaraṇaŋ no kiccaŋ, siyā adhikaraṇañceva kiccañca.

‘Tattha (p. 220) katamaŋ kiccaŋ kiccādhikaraṇaŋ? Yā sanghassa kiccayatā, karaṇīyatā, apalokanakammaŋ, ñattikammaŋ, ñattidutiyakammaŋ, ñatticatutthakammaŋ– idaŋ kiccaŋ kiccādhikaraṇaŋ.

‘Tattha katamaŋ kiccaŋ no adhikaraṇaŋ? Ācariyakiccaŋ, upajjhāyakiccaŋ, samānupajjhāyakiccaŋ, samānācariyakiccaŋ– idaŋ kiccaŋ no adhikaraṇaŋ.

‘Tattha katamaŋ adhikaraṇaŋ no kiccaŋ? Vivādādhikaraṇaŋ, anuvādādhikaraṇaŋ, āpattādhikaraṇaŋ– idaŋ adhikaraṇaŋ no kiccaŋ.

‘Tattha katamaŋ adhikaraṇañceva kiccañca? Kiccādhikaraṇaŋ adhikaraṇañceva kiccañca.

9. Adhikaraṇavūpasamanasamatho

Sammukhāvinayo

228. ‘Vivādādhikaraṇaŋ katihi samathehi sammati? Vivādādhikaraṇaŋ dvīhi samathehi sammati– sammukhāvinayena ca, yebhuyyasikāya ca. Siyā vivādādhikaraṇaŋ ekaŋ samathaŋ anāgamma yebhuyyasikaŋ, ekena samathena sameyya– sammukhāvinayenāti? Siyātissa vacanīyaŋ. Yathā kathaŋ viya? Idha pana, bhikkhave, bhikkhū vivadanti– dhammoti vā adhammoti vā, vinayoti vā avinayoti vā, bhāsitaŋ lapitaŋ tathāgatenāti vā abhāsitaŋ alapitaŋ tathāgatenāti vā, āciṇṇaŋ tathāgatenāti vā anāciṇṇaŋ tathāgatenāti vā, paññattaŋ tathāgatenāti vā apaññattaŋ tathāgatenāti vā, āpattīti vā anāpattīti vā, lahukā āpattīti vā garukā āpattīti vā, sāvasesā āpattīti vā anavasesā āpattīti vā, duṭṭhullā āpattīti vā aduṭṭhullā āpattīti vā.

‘Te ce, bhikkhave, bhikkhū sakkonti taŋ adhikaraṇaŋ vūpasametuŋ, idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena. Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā. Kā ca tattha sanghasammukhatā? Yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā na paṭikkosanti– ayaŋ tattha sanghasammukhatā. Kā ca (p. 221) tattha dhammasammukhatā, vinayasammukhatā Yena dhammena yena vinayena yena satthusāsanena taŋ adhikaraṇaŋ vūpasammati– ayaŋ tattha dhammasammukhatā, vinayasammukhatā. Kā ca tattha puggalasammukhatā? Yo ca vivadati, yena ca vivadati, ubho atthapaccatthikā sammukhībhūtā honti– ayaŋ tattha puggalasammukhatā. Evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

229. ‘Te ce, bhikkhave, bhikkhū na sakkonti taŋ adhikaraṇaŋ tasmiŋ āvāse vūpasametuŋ, tehi, bhikkhave, bhikkhūhi, yasmiŋ āvāse sambahulā bhikkhū, so āvāso gantabbo. Te ce, bhikkhave, bhikkhū taŋ āvāsaŋ gacchantā antarāmagge sakkonti taŋ adhikaraṇaŋ vūpasametuŋ, idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā. Kā ca tattha sanghasammukhatā? Yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā na paṭikkosanti– ayaŋ tattha sanghasammukhatā. Kā ca tattha dhammasammukhatā, vinayasammukhatā? Yena dhammena yena vinayena yena satthusāsanena taŋ adhikaraṇaŋ vūpasammati– ayaŋ tattha dhammasammukhatā, vinayasammukhatā. Kā ca tattha puggalasammukhatā? Yo ca vivadati, yena ca vivadati, ubho atthapaccatthikā sammukhībhūtā honti– ayaŋ tattha puggalasammukhatā. Evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

230. ‘Te ce, bhikkhave, bhikkhū taŋ āvāsaŋ āgacchantā antarāmagge na sakkonti taŋ adhikaraṇaŋ vūpasametuŋ, tehi, bhikkhave, bhikkhūhi, taŋ āvāsaŋ gantvā āvāsikā bhikkhū evamassu vacanīyā– “idaŋ kho, āvuso, adhikaraṇaŋ evaŋ jātaŋ, evaŋ samuppannaŋ; sādhāyasmantā imaŋ adhikaraṇaŋ vūpasamentu dhammena vinayena satthusāsanena, yathayidaŋ adhikaraṇaŋ suvūpasantaŋ assā” ti.

‘Sace (p. 222) bhikkhave, āvāsikā bhikkhū vuḍḍhatarā honti, āgantukā bhikkhū navakatarā, tehi, bhikkhave, āvāsikehi bhikkhūhi āgantukā bhikkhū evamassu vacanīyā– “ingha tumhe, āyasmanto, muhuttaŋ ekamantaŋ hotha, yāva mayaŋ mantemā” ti. Sace pana, bhikkhave, āvāsikā bhikkhū navakatarā honti, āgantukā bhikkhū vuḍḍhatarā, tehi, bhikkhave, āvāsikehi bhikkhūhi āgantukā bhikkhū evamassu vacanīyā– “tena hi tumhe, āyasmanto, muhuttaŋ idheva tāva hotha, yāva mayaŋ mantemā” ti.

‘Sace pana, bhikkhave, āvāsikānaŋ bhikkhūnaŋ mantayamānānaŋ evaŋ hoti– “na mayaŋ sakkoma imaŋ adhikaraṇaŋ vūpasametuŋ dhammena vinayena satthusāsanenā” ti, na taŋ adhikaraṇaŋ āvāsikehi bhikkhūhi sampaṭicchitabbaŋ. Sace pana, bhikkhave, āvāsikānaŋ bhikkhūnaŋ mantayamānānaŋ evaŋ hoti– “sakkoma mayaŋ imaŋ adhikaraṇaŋ vūpasametuŋ dhammena vinayena satthusāsanenā” ti, tehi, bhikkhave, āvāsikehi bhikkhūhi āgantukā bhikkhū evamassu vacanīyā– “sace tumhe, āyasmanto, amhākaŋ imaŋ adhikaraṇaŋ yathājātaŋ yathāsamuppannaŋ ārocessatha, yathā ca mayaŋ imaŋ adhikaraṇaŋ vūpasamessāma dhammena vinayena satthusāsanena tathā suvūpasantaŋ bhavissati. Evaŋ mayaŋ imaŋ adhikaraṇaŋ sampaṭicchissāma. No ce tumhe, āyasmanto, amhākaŋ imaŋ adhikaraṇaŋ yathājātaŋ yathāsamuppannaŋ ārocessatha, yathā ca mayaŋ imaŋ adhikaraṇaŋ vūpasamessāma dhammena vinayena satthusāsanena tathā na suvūpasantaŋ bhavissati, na mayaŋ imaŋ adhikaraṇaŋ sampaṭicchissāmā” ti. Evaŋ supariggahitaŋ kho, bhikkhave, katvā āvāsikehi bhikkhūhi taŋ adhikaraṇaŋ sampaṭicchitabbaŋ.

‘Tehi, bhikkhave, āgantukehi bhikkhūhi āvāsikā bhikkhū evamassu vacanīyā– “yathājātaŋ yathāsamuppannaŋ mayaŋ imaŋ adhikaraṇaŋ āyasmantānaŋ ārocessāma. Sace āyasmantā sakkonti ettakena vā ettakena vā antarena imaŋ adhikaraṇaŋ vūpasametuŋ dhammena vinayena satthusāsanena tathā suvūpasantaŋ bhavissati. Evaŋ mayaŋ imaŋ adhikaraṇaŋ āyasmantānaŋ niyyādessāma. No ce āyasmantā sakkonti ettakena vā ettakena vā antarena imaŋ adhikaraṇaŋ vūpasametuŋ dhammena vinayena satthusāsanena tathā na suvūpasantaŋ bhavissati, na mayaŋ imaŋ adhikaraṇaŋ āyasmantānaŋ niyyādessāma (p. 223) Mayameva imassa adhikaraṇassa sāmino bhavissāmā” ti. Evaŋ supariggahitaŋ kho, bhikkhave, katvā āgantukehi bhikkhūhi taŋ adhikaraṇaŋ āvāsikānaŋ bhikkhūnaŋ niyyādetabbaŋ.

‘Te ce, bhikkhave, bhikkhū sakkonti taŋ adhikaraṇaŋ vūpasametuŋ, idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena. Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā …pe… evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

Ubbāhikāyavūpasamanaŋ

231. ‘Tehi ce, bhikkhave, bhikkhūhi tasmiŋ adhikaraṇe vinicchiyamāne anantāni ceva bhassāni jāyanti, na cekassa bhāsitassa attho viññāyati, anujānāmi, bhikkhave, evarūpaŋ adhikaraṇaŋ ubbāhikāya vūpasametuŋ. ‘Dasahangehi samannāgato bhikkhu ubbāhikāya sammannitabbo– sīlavā hoti, pātimokkhasaŋvarasaŋvuto viharati ācāragocarasampanno aṇumattesu vajjesu bhayadassāvī, samādāya sikkhati sikkhāpadesu; bahussuto hoti sutadharo sutasannicayo, ye te dhammā ādikalyāṇā majjhekalyāṇā pariyosānakalyāṇā sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ abhivadanti, tathārūpassa dhammā bahussutā honti, dhātā vacasā paricitā manasānupekkhitā diṭṭhiyā suppaṭividdhā; ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso vinaye kho pana ṭhito hoti asaŋhīro; paṭibalo hoti ubho atthapaccatthike assāsetuŋ saññāpetuŋ nijjhāpetuŋ pekkhetuŋ pasādetuŋ; adhikaraṇasamuppādavūpasamanakusalo hoti; adhikaraṇaŋ jānāti; adhikaraṇasamudayaŋ jānāti; adhikaraṇanirodhaŋ jānāti; adhikaraṇanirodhagāminipaṭipadaŋ jānāti. Anujānāmi, bhikkhave, imehi dasahangehi samannāgataŋ bhikkhuŋ ubbāhikāya sammannituŋ. Evañca (p. 224) pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

232. ‘Suṇātu me, bhante, sangho. Amhākaŋ imasmiŋ adhikaraṇe vinicchiyamāne anantāni ceva bhassāni jāyanti, na cekassa bhāsitassa attho viññāyati. Yadi sanghassa pattakallaŋ, sangho itthannāmañca itthannāmañca bhikkhuŋ sammanneyya ubbāhikāya imaŋ adhikaraṇaŋ vūpasametuŋ. Esā ñatti.

‘Suṇātu me, bhante, sangho. Amhākaŋ imasmiŋ adhikaraṇe vinicchiyamāne anantāni ceva bhassāni jāyanti, na cekassa bhāsitassa attho viññāyati. Sangho itthannāmañca itthannāmañca bhikkhuŋ sammannati ubbāhikāya imaŋ adhikaraṇaŋ vūpasametuŋ. Yassāyasmato khamati itthannāmassa ca itthannāmassa ca bhikkhuno sammuti ubbāhikāya imaŋ adhikaraṇaŋ vūpasametuŋ, so tuṇhassa; yassa nakkhamati, so bhāseyya.

‘Sammato sanghena itthannāmo ca itthannāmo ca bhikkhu ubbāhikāya imaŋ adhikaraṇaŋ vūpasametuŋ. Khamati sanghassa, tasmā tuṇhī, evametaŋ dhārayāmī’ ti.

‘Te ce, bhikkhave, bhikkhū sakkonti taŋ adhikaraṇaŋ ubbāhikāya vūpasametuŋ, idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena. Kiñca tattha sammukhāvinayasmiŋ? Dhammasammukhatā, vinayasammukhatā, puggalasammukhatā …pe… evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ.

233. ‘Tehi ce, bhikkhave, bhikkhūhi tasmiŋ adhikaraṇe vinicchiyamāne tatrāssa bhikkhu dhammakathiko, tassa neva suttaŋ āgataŋ hoti, no suttavibhango, so atthaŋ asallakkhento byañjanacchāyāya atthaŋ paṭibāhati, byattena bhikkhunā paṭibalena te bhikkhū ñāpetabbā–

‘Suṇantu me āyasmantā. Ayaŋ itthannāmo bhikkhu dhammakathiko. Imassa neva suttaŋ āgataŋ hoti, no suttavibhango. So atthaŋ asallakkhento byañjanacchāyāya atthaŋ paṭibāhati. Yadāyasmantānaŋ pattakallaŋ (p. 225) itthannāmaŋ bhikkhuŋ vuṭṭhāpetvā avasesā imaŋ adhikaraṇaŋ vūpasameyyāmāti.

‘Te ce, bhikkhave, bhikkhū taŋ bhikkhuŋ vuṭṭhāpetvā sakkonti taŋ adhikaraṇaŋ vūpasametuŋ, idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena. Kiñca tattha sammukhāvinayasmiŋ? Dhammasammukhatā, vinayasammukhatā, puggalasammukhatā …pe… evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ.

‘Tehi ce, bhikkhave, bhikkhūhi tasmiŋ adhikaraṇe vinicchiyamāne tatrāssa bhikkhu dhammakathiko, tassa suttañhi kho āgataŋ hoti, no suttavibhango, so atthaŋ asallakkhento byañjanacchāyāya atthaŋ paṭibāhati, byattena bhikkhunā paṭibalena te bhikkhū ñāpetabbā–

‘Suṇantu me āyasmantā. Ayaŋ itthannāmo bhikkhu dhammakathiko. Imassa suttañhi kho āgataŋ hoti, no suttavibhango. So atthaŋ asallakkhento byañjanacchāyāya atthaŋ paṭibāhati. Yadāyasmantānaŋ pattakallaŋ, itthannāmaŋ bhikkhuŋ vuṭṭhāpetvā avasesā imaŋ adhikaraṇaŋ vūpasameyyāmāti.

‘Te ce, bhikkhave, bhikkhū taŋ bhikkhuŋ vuṭṭhāpetvā sakkonti taŋ adhikaraṇaŋ vūpasametuŋ, idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena. Kiñca tattha sammukhāvinayasmiŋ? Dhammasammukhatā, vinayasammukhatā, puggalasammukhatā …pe… evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ.

Yebhuyyasikāvinayo

234. ‘Te ce, bhikkhave, bhikkhū na sakkonti taŋ adhikaraṇaŋ ubbāhikāya vūpasametuŋ, tehi, bhikkhave, bhikkhūhi taŋ adhikaraṇaŋ sanghassa niyyādetabbaŋ– “na mayaŋ, bhante, sakkoma imaŋ adhikaraṇaŋ ubbāhikāya vūpasametuŋ, sanghova imaŋ adhikaraṇaŋ vūpasametū” ti. Anujānāmi, bhikkhave, evarūpaŋ adhikaraṇaŋ yebhuyyasikāya vūpasametuŋ. Pañcahangehi samannāgato bhikkhu salākaggāhāpako sammannitabbo– yo na chandāgatiŋ gaccheyya, na (p. 226) dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, gahitāgahitañca jāneyya …pe… evañca pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ salākaggāhāpakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ salākaggāhāpakaŋ sammannati. Yassāyasmato khamati itthannāmassa bhikkhuno salākaggāhāpakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu salākaggāhāpako. Khamati sanghassa, tasmā tuṇhī, evametaŋ dhārayāmī’ ti.

‘Tena salākaggāhāpakena bhikkhunā salākā gāhetabbā. Yathā bahutarā bhikkhū dhammavādino vadanti tathā taŋ adhikaraṇaŋ vūpasametabbaŋ. Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, yebhuyyasikāya ca. Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā. Kā ca tattha sanghasammukhatā? Yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā na paṭikkosanti– ayaŋ tattha sanghasammukhatā. Kā ca tattha dhammasammukhatā, vinayasammukhatā? Yena dhammena yena vinayena yena satthusāsanena taŋ adhikaraṇaŋ vūpasammati– ayaŋ tattha dhammasammukhatā, vinayasammukhatā Kā ca tattha puggalasammukhatā? Yo ca vivadati, yena ca vivadati, ubho atthapaccatthikā sammukhībhūtā honti– ayaŋ tattha puggalasammukhatā. Kā ca tattha yebhuyyasikāya? Yā yebhuyyasikākammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– ayaŋ tattha yebhuyyasikāya. Evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyan’ ti.

Tividhasalākaggāho

235. Tena (p. 227) kho pana samayena sāvatthiyā evaŋ jātaŋ evaŋ samuppannaŋ adhikaraṇaŋ hoti. Atha kho te bhikkhū– asantuṭṭhā sāvatthiyā sanghassa adhikaraṇavūpasamanena– assosuŋ kho amukasmiŋ kira āvāse sambahulā therā viharanti bahussutā āgatāgamā dhammadharā vinayadharā mātikādharā paṇḍitā viyattā medhāvino lajjino kukkuccakā sikkhākāmā. Te ce therā imaŋ adhikaraṇaŋ vūpasameyyuŋ dhammena vinayena satthusāsanena, evamidaŋ adhikaraṇaŋ suvūpasantaŋ assāti. Atha kho te bhikkhū taŋ āvāsaŋ gantvā te there etadavocuŋ– ‘idaŋ, bhante, adhikaraṇaŋ evaŋ jātaŋ, evaŋ samuppannaŋ. Sādhu, bhante, therā imaŋ adhikaraṇaŋ vūpasamentu dhammena vinayena satthusāsanena, yathayidaŋ adhikaraṇaŋ suvūpasantaŋ assā’ ti. Atha kho te therā– yathā sāvatthiyā sanghena adhikaraṇaŋ vūpasamitaŋ tathā suvūpasantanti – tathā taŋ adhikaraṇaŋ vūpasamesuŋ

Atha kho te bhikkhū– asantuṭṭhā sāvatthiyā sanghassa adhikaraṇavūpasamanena, asantuṭṭhā sambahulānaŋ therānaŋ adhikaraṇavūpasamanena– assosuŋ kho amukasmiŋ kira āvāse tayo therā viharanti …pe… dve therā viharanti …pe… eko thero viharati bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. So ce thero imaŋ adhikaraṇaŋ vūpasameyya dhammena vinayena satthusāsanena, evamidaŋ adhikaraṇaŋ suvūpasantaŋ assāti. Atha kho te bhikkhū taŋ āvāsaŋ gantvā taŋ theraŋ etadavocuŋ– ‘idaŋ, bhante, adhikaraṇaŋ evaŋ jātaŋ, evaŋ samuppannaŋ. Sādhu, bhante, thero imaŋ adhikaraṇaŋ vūpasametu dhammena vinayena satthusāsanena, yathayidaŋ adhikaraṇaŋ suvūpasantaŋ assā’ ti. Atha kho so thero– yathā sāvatthiyā sanghena adhikaraṇaŋ vūpasamitaŋ, yathā sambahulehi therehi adhikaraṇaŋ vūpasamitaŋ, yathā tīhi therehi adhikaraṇaŋ vūpasamitaŋ, yathā dvīhi therehi adhikaraṇaŋ vūpasamitaŋ, tathā suvūpasantanti– tathā taŋ adhikaraṇaŋ vūpasamesi.

Atha (p. 228) kho te bhikkhū asantuṭṭhā sāvatthiyā sanghassa adhikaraṇavūpasamanena, asantuṭṭhā sambahulānaŋ therānaŋ adhikaraṇavūpasamanena, asantuṭṭhā tiṇṇaŋ therānaŋ adhikaraṇavūpasamanena, asantuṭṭhā dvinnaŋ therānaŋ adhikaraṇavūpasamanena, asantuṭṭhā ekassa therassa adhikaraṇavūpasamanena, yena bhagavā tenupasankamiŋsu, upasankamitvā bhagavato etamatthaŋ ārocesuŋ …pe… ‘nihatametaŋ, bhikkhave, adhikaraṇaŋ santaŋ vūpasantaŋ suvūpasantaŋ. Anujānāmi, bhikkhave, tesaŋ bhikkhūnaŋ saññattiyā tayo salākaggāhe– gūḷhakaŋ, sakaṇṇajappakaŋ, vivaṭakaŋ.

‘Kathañca bhikkhave, gūḷhako salākaggāho hoti? Tena salākaggāhāpakena bhikkhunā salākāyo vaṇṇāvaṇṇāyo katvā ekameko bhikkhu upasankamitvā evamassa vacanīyo– “ayaŋ evaŋvādissa salākā, ayaŋ evaŋvādissa salākā. Yaŋ icchasi taŋ gaṇhāhī” ti. Gahite vattabbo– “mā ca kassaci dassehī” ti. Sace jānāti– adhammavādī bahutarāti, duggahoti, paccukkaḍḍhitabbaŋ. Sace jānāti– dhammavādī bahutarāti, suggahoti, sāvetabbaŋ. Evaŋ kho, bhikkhave, gūḷhako salākaggāho hoti.

‘Kathañca, bhikkhave, sakaṇṇajappako salākaggāho hoti? Tena salākaggāhāpakena bhikkhunā ekamekassa bhikkhuno upakaṇṇake ārocetabbaŋ– “ayaŋ evaŋvādissa salākā, ayaŋ evaŋvādissa salākā. Yaŋ icchasi taŋ gaṇhāhī” ti. Gahite vattabbo– “mā ca kassaci ārocehī” ti. Sace jānāti– adhammavādī bahutarāti, duggahoti, paccukkaḍḍhitabbaŋ. Sace jānāti– dhammavādī bahutarāti, suggahoti, sāvetabbaŋ. Evaŋ kho, bhikkhave, sakaṇṇajappako salākaggāho hoti.

‘Kathañca, bhikkhave, vivaṭako salākaggāho hoti? Sace jānāti– dhammavādī bahutarāti, vissaṭṭheneva vivaṭena gāhetabbo Evaŋ kho, bhikkhave, vivaṭako salākaggāho hoti. Ime kho, bhikkhave, tayo salākaggāhā’ ti.

Sativinayo

236. ‘Anuvādādhikaraṇaŋ (p. 229) katihi samathehi sammati? Anuvādādhikaraṇaŋ catūhi samathehi sammati– sammukhāvinayena ca, sativinayena ca, amūḷhavinayena ca, tassapāpiyasikāya ca. Siyā anuvādādhikaraṇaŋ dve samathe anāgamma– amūḷhavinayañca, tassapāpiyasikañca; dvīhi samathehi sammeyya– sammukhāvinayena ca, sativinayena cāti? Siyātissa vacanīyaŋ. Yathā kathaŋ viya? Idha pana, bhikkhave, bhikkhū bhikkhuŋ amūlikāya sīlavipattiyā anuddhaŋsenti. Tassa kho, bhikkhave, bhikkhuno sativepullappattassa sativinayo dātabbo. Evañca pana, bhikkhave, dātabbo–

‘Tena, bhikkhave, bhikkhunā sanghaŋ upasankamitvā ekaŋsaŋ uttarāsanga karitvā …pe… evamassa vacanīyo– “maŋ, bhante, bhikkhū amūlikāya sīlavipattiyā anuddhaŋsenti. Sohaŋ, bhante sativepullappatto sanghaŋ sativinayaŋ yācāmī” ti. Dutiyampi yācitabbo. Tatiyampi yācitabbo. Byattenaŋ bhikkhunā paṭibalena sangho ñāpetabbo–

‘Suṇātu me, bhante, sangho. Bhikkhū itthannāmaŋ bhikkhuŋ amūlikāya sīlavipattiyā anuddhaŋsenti. So sativepullappatto sanghaŋ sativinayaŋ yācati Yadi sanghassa pattakallaŋ, sangho itthannāmassa bhikkhuno sativepullappattassa sativinayaŋ dadeyya. Esā ñatti.

‘Suṇātu me, bhante, sangho. Bhikkhū itthannāmaŋ bhikkhuŋ amūlikāya sīlavipattiyā anuddhaŋsenti. So sativepullappatto sanghaŋ sativinayaŋ yācati. Sangho itthannāmassa bhikkhuno sativepullappattassa sativinayaŋ deti. Yassāyasmato khamati itthannāmassa bhikkhuno sativepullappattassa sativinayassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno sativepullappattassa sativinayo. Khamati sanghassa, tasmā tuṇhī, evametaŋ dhārayāmī’ ti.

‘Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca sativinayena ca. Kiñca tattha sammukhāvinayasmiŋ? Sanghasammukhatā, dhammasammukhatā (p. 230) vinayasammukhatā, puggalasammukhatā …pe… kā ca tattha puggalasammukhatā? Yo ca anuvadati, yañca anuvadati, ubho sammukhībhūtā honti– ayaŋ tattha puggalasammukhatā. Kiñca tattha sativinayasmiŋ? Yā sativinayassa kammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– idaŋ tattha sativinayasmiŋ. Evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

Amūḷhavinayo

237. ‘Siyā anuvādādhikaraṇaŋ dve samathe anāgamma– sativinayañca, tassapāpiyasikañca; dvīhi samathehi sammeyya– sammukhāvinayena ca, amūḷhavinayena cāti? Siyātissa vacanīyaŋ. Yathā kathaŋ viya? Idha pana, bhikkhave, bhikkhu ummattako hoti cittavipariyāsakato Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Taŋ bhikkhū ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti. So evaŋ vadeti– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan” ti. Evampi naŋ vuccamānā codenteva– “saratāyasmā evarūpiŋ āpattiŋ āpajjitā” ti. ‘Tassa kho, bhikkhave, bhikkhuno amūḷhassa amūḷhavinayo dātabbo. Evañca pana, bhikkhave, dātabbo–

‘Tena, bhikkhave, bhikkhunā sanghaŋ upasankamitvā ekaŋsaŋ uttarāsangaŋ karitvā …pe… evamassa vacanīyo– “ahaŋ, bhante, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Maŋ bhikkhū ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti. Tyāhaŋ evaŋ vadāmi– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan” ti Evampi maŋ vuccamānā codenteva– “saratāyasmā (p. 231) evarūpiŋ āpattiŋ āpajjitā” ti. “Sohaŋ, bhante, amūḷho sanghaŋ amūḷhavinayaŋ yācāmī” ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu ummattako ahosi cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Taŋ bhikkhū ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti. So evaŋ vadeti– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan” ti. Evampi naŋ vuccamānā codenteva– “saratāyasmā evarūpiŋ āpattiŋ āpajjitā” ti. So amūḷho sanghaŋ amūḷhavinayaŋ yācati. Yadi sanghassa pattakallaŋ, sangho itthannāmassa bhikkhuno amūḷhassa amūḷhavinayaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu ummattako ahosi cittavipariyāsakato. Tena ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Taŋ bhikkhū ummattakena cittavipariyāsakatena ajjhāciṇṇena āpattiyā codenti– “saratāyasmā evarūpiŋ āpattiŋ āpajjitā” ti So evaŋ vadeti– “ahaŋ kho, āvuso, ummattako ahosiŋ cittavipariyāsakato. Tena me ummattakena cittavipariyāsakatena bahuŋ assāmaṇakaŋ ajjhāciṇṇaŋ bhāsitaparikkantaŋ. Nāhaŋ taŋ sarāmi. Mūḷhena me etaŋ katan” ti. Evampi naŋ vuccamānā codenteva– “saratāyasmā evarūpiŋ āpattiŋ āpajjitā” ti. So amūḷho sanghaŋ amūḷhavinayaŋ yācati. Sangho itthannāmassa bhikkhuno amūḷhassa amūḷhavinayaŋ deti. Yassāyasmato khamati itthannāmassa bhikkhuno amūḷhassa amūḷhavinayassa dānaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Dinno sanghena itthannāmassa bhikkhuno amūḷhassa amūḷhavinayo. Khamati sanghassa, tasmā tuṇhī, evametaŋ dhārayāmī’ ti.

‘Idaŋ (p. 232) vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, amūḷhavinayena ca. Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā …pe… kiñca tattha amūḷhavinayasmiŋ Yā amūḷhavinayassa kammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– idaŋ tattha amūḷhavinayasmiŋ. Evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

Tassapāpiyasikāvinayo

238. ‘Siyā anuvādādhikaraṇaŋ dve samathe anāgamma– sativinayañca, amūḷhavinayañca dvīhi samathehi sammeyya– sammukhāvinayena ca, tassapāpiyasikāya cāti? Siyātissa vacanīyaŋ. Yathā kathaŋ viya? Idha pana, bhikkhave, bhikkhu bhikkhuŋ sanghamajjhe garukāya āpattiyā codeti– “saratāyasmā evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā” ti. So evaŋ vadeti– “na kho ahaŋ, āvuso, sarāmi evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā” ti. Tamenaŋ so nibbeṭhentaŋ ativeṭheti– “inghāyasmā sādhukameva jānāhi, yadi sarasi evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā” ti. So evaŋ vadeti– “na kho ahaŋ, āvuso, sarāmi evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā. Sarāmi ca kho ahaŋ, āvuso, evarūpiŋ appamattikaŋ āpattiŋ āpajjitā” ti. Tamenaŋ so nibbeṭhentaŋ ativeṭheti– “inghāyasmā sādhukameva jānāhi, yadi sarasi evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā” ti. So evaŋ vadeti– “imañhi nāmāhaŋ, āvuso, appamattikaŋ āpattiŋ āpajjitvā apuṭṭho paṭijānissāmi. Kiŋ panāhaŋ evarūpiŋ garukaŋ āpattiŋ āpajjitvā, pārājikaŋ vā pārājikasāmantaŋ vā, puṭṭho na paṭijānissāmī” ti? So evaŋ vadeti– “imañhi nāma tvaŋ, āvuso, appamattikaŋ āpattiŋ āpajjitvā apuṭṭho na paṭijānissasi. Kiŋ pana tvaŋ evarūpiŋ garukaŋ āpattiŋ āpajjitvā, pārājikaŋ vā pārājikasāmantaŋ vā, apuṭṭho paṭijānissasi? Inghāyasmā sādhukameva jānāhi, yadi sarasi evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā” ti. So evaŋ vadesi– “sarāmi kho ahaŋ, āvuso, evarūpiŋ (p. 233) garukaŋ āpattiŋ āpajjitā, pārājikaŋ vā pārājikasāmantaŋ vā. Davā me etaŋ vuttaŋ, ravā me etaŋ vuttaŋ– nāhaŋ taŋ sarāmi evarūpiŋ garukaŋ āpattiŋ āpajjitā, pārājikaŋ vā pārājikasāmantaŋ vā” ti. Tassa kho, bhikkhave, bhikkhuno tassapāpiyasikākammaŋ kātabbaŋ. Evañca pana, bhikkhave, kātabbaŋ. Byattena bhikkhunā paṭibalena sangho ñāpetabbo–

‘Suṇātu me, bhante sangho. Ayaŋ itthannāmo bhikkhu sanghamajjhe garukāya āpattiyā anuyuñjiyamāno avajānitvā paṭijānāti, paṭijānitvā avajānāti, aññenāññaŋ paṭicarati, sampajānamusā bhāsati. Yadi sanghassa pattakallaŋ, sangho itthannāmassa bhikkhuno tassapāpiyasikākammaŋ kareyya. Esā ñatti.

‘Suṇātu me, bhante, sangho. Ayaŋ itthannāmo bhikkhu sanghamajjhe garukāya āpattiyā anuyuñjiyamāno avajānitvā paṭijānāti, paṭijānitvā avajānāti, aññenāññaŋ paṭicarati, sampajānamusā bhāsati. Sangho itthannāmassa bhikkhuno tassapāpiyasikākammaŋ karoti. Yassāyasmato khamati itthannāmassa bhikkhuno tassapāpiyasikākammassa karaṇaŋ, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Kataŋ sanghena itthannāmassa bhikkhuno tassapāpiyasikākammaŋ. Khamati sanghassa, tasmā tuṇhī, evametaŋ dhārayāmī’ ti.

‘Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, tassapāpiyasikāya ca. Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā …pe… kā ca tattha tassapāpiyasikāya? Yā tassapāpiyasikākammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– ayaŋ tattha tassapāpiyasikāya. Evaŋ vūpasantaŋ ce, bhikkhave, adhikaraṇaŋ kārako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

Paṭiññātakaraṇaŋ

239. ‘Āpattādhikaraṇaŋ katihi samathehi sammati? Āpattādhikaraṇaŋ tīhi samathehi sammati– sammukhāvinayena ca, paṭiññātakaraṇena ca, tiṇavatthārakena (p. 234) ca. Siyā āpattādhikaraṇaŋ ekaŋ samathaŋ anāgamma– tiṇavatthārakaŋ, dvīhi samathehi sammeyya– sammukhāvinayena ca, paṭiññātakaraṇena cāti? Siyātissa vacanīyaŋ. Yathā kathaŋ viya? Idha pana, bhikkhave, bhikkhu lahukaŋ āpattiŋ āpanno hoti. Tena, bhikkhave, bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, āvuso, itthannāmaŋ āpattiŋ āpanno; taŋ paṭidesemī” ti. Tena vattabbo– “passasī” ti? “Āma passāmī” ti. “Āyatiŋ saŋvareyyāsī” ti.

‘Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, paṭiññātakaraṇena ca. Kiñca tattha sammukhāvinayasmiŋ? Dhammasammukhatā, vinayasammukhatā, puggalasammukhatā …pe… kā ca tattha puggalasammukhatā? Yo ca deseti, yassa ca deseti, ubho sammukhībhūtā honti– ayaŋ tattha puggalasammukhatā. Kiñca tattha paṭiññātakaraṇasmiŋ? Yā paṭiññātakaraṇassa kammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– idaŋ tattha paṭiññātakaraṇasmiŋ. Evaŋ vūpasantaŋ ce, bhikkhave, adhikaraṇaŋ paṭiggāhako ukkoṭeti, ukkoṭanakaŋ pācittiyaŋ. Evañcetaŋ labhetha, iccetaŋ kusalaŋ. No ce labhetha, tena, bhikkhave, bhikkhunā sambahule bhikkhū upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassu vacanīyā– “ahaŋ, bhante, itthannāmaŋ āpattiŋ āpanno; taŋ paṭidesemī” ti. Byattena bhikkhunā paṭibalena te bhikkhū ñāpetabbā–

‘Suṇantu me āyasmantā. Ayaŋ itthannāmo bhikkhu āpattiŋ sarati, vivarati, uttāniŋ karoti deseti. Yadāyasmantānaŋ pattakallaŋ, ahaŋ itthannāmassa bhikkhuno āpattiŋ paṭiggaṇheyyanti. Tena vattabbo– “passasī” ti? “Āma passāmī” ti. “Āyatiŋ saŋvareyyāsī” ti.

‘Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, paṭiññātakaraṇena ca. Kiñca tattha sammukhāvinayasmiŋ? Dhammasammukhatā, vinayasammukhatā, puggalasammukhatā …pe… kā ca tattha puggalasammukhatā? Yo ca deseti, yassa ca deseti, ubho sammukhībhūtā honti (p. 235) ayaŋ tattha puggalasammukhatā. Kiñca tattha paṭiññātakaraṇasmiŋ? Yā paṭiññātakaraṇassa kammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– idaŋ tattha paṭiññātakaraṇasmiŋ. Evaŋ vūpasantaŋ ce, bhikkhave, adhikaraṇaŋ paṭiggāhako ukkoṭeti, ukkoṭanakaŋ pācittiyaŋ. Evañcetaŋ labhetha, iccetaŋ kusalaŋ. No ce labhetha, tena, bhikkhave, bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, itthannāmaŋ āpattiŋ āpanno; taŋ paṭidesemī” ti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu āpattiŋ sarati, vivarati, uttāniŋ karoti, deseti. Yadi sanghassa pattakallaŋ, ahaŋ itthannāmassa bhikkhuno āpattiŋ paṭiggaṇheyyanti. Tena vattabbo– “passasī” ti? “Āma passāmī” ti. “Āyatiŋ saŋvareyyāsī” ti.

‘Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, paṭiññātakaraṇena ca Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā …pe… evaŋ vūpasantaŋ ce, bhikkhave, adhikaraṇaŋ paṭiggāhako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

Tiṇavatthārakaŋ

240. ‘Siyā āpattādhikaraṇaŋ ekaŋ samathaŋ anāgamma– paṭiññātakaraṇaŋ, dvīhi samathehi sammeyya– sammukhāvinayena ca, tiṇavatthārakena cāti? Siyātissa vacanīyaŋ. Yathā kathaŋ viya? Idha pana, bhikkhave, bhikkhūnaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ hoti bhāsitaparikkantaŋ. Tatra ce bhikkhūnaŋ evaŋ hoti– “amhākaŋ kho bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyyā” ti. Anujānāmi, bhikkhave, evarūpaŋ adhikaraṇaŋ tiṇavatthārakena vūpasametuŋ. Evañca pana, bhikkhave, vūpasametabbaŋ. Sabbeheva (p. 236) ekajjhaŋ sannipatitabbaŋ, sannipatitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya Yadi sanghassa pattakallaŋ, sangho imaŋ adhikaraṇaŋ tiṇavatthārakena vūpasameyya, ṭhapetvā thullavajjaŋ, ṭhapetvā gihippaṭisaŋyuttanti. ‘Ekatopakkhikānaŋ bhikkhūnaŋ byattena bhikkhunā paṭibalena sako pakkho ñāpetabbo–

‘Suṇantu me āyasmantā. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadāyasmantānaŋ pattakallaŋ, ahaŋ yā ceva āyasmantānaŋ āpatti, yā ca attano āpatti, āyasmantānañceva atthāya, attano ca atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttanti.

241. ‘Athāparesaŋ ekatopakkhikānaŋ bhikkhūnaŋ byattena bhikkhunā paṭibalena sako pakkho ñāpetabbo–

‘Suṇantu me āyasmantā. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadāyasmantānaŋ pattakallaŋ, ahaŋ yā ceva āyasmantānaŋ āpatti, yā ca attano āpatti, āyasmantānañceva atthāya, attano ca atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttanti.

242. ‘Athāparesaŋ ekatopakkhikānaŋ bhikkhūnaŋ byattena bhikkhunā paṭibalena sangho ñāpetabbo–

‘Suṇātu (p. 237) me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Yadi sanghassa pattakallaŋ, ahaŋ yā ceva imesaŋ āyasmantānaŋ āpatti, yā ca attano āpatti, imesañceva āyasmantānaŋ atthāya, attano ca atthāya, sanghamajjhe tiṇavatthārakena deseyyaŋ, ṭhapetvā thullavajjaŋ, ṭhapetvā gihippaṭisaŋyuttaŋ. Esā ñatti.

‘Suṇātu me, bhante, sangho. Amhākaŋ bhaṇḍanajātānaŋ kalahajātānaŋ vivādāpannānaŋ viharataŋ bahuŋ assāmaṇakaŋ ajjhāciṇṇaŋ bhāsitaparikkantaŋ. Sace mayaŋ imāhi āpattīhi aññamaññaŋ kāressāma, siyāpi taŋ adhikaraṇaŋ kakkhaḷattāya vāḷattāya bhedāya saŋvatteyya. Ahaŋ yā ceva imesaŋ āyasmantānaŋ āpatti, yā ca attano āpatti, imesañceva āyasmantānaŋ atthāya, attano ca atthāya, sanghamajjhe tiṇavatthārakena desemi, ṭhapetvā thullavajjaŋ, ṭhapetvā gihippaṭisaŋyuttaŋ. Yassāyasmato khamati amhākaŋ imāsaŋ āpattīnaŋ sanghamajjhe tiṇavatthārakena desanā, ṭhapetvā thullavajjaŋ, ṭhapetvā gihippaṭisaŋyuttaŋ, so tuṇhassa; yassa nakkhamati, so bhāseyya.

‘Desitā amhākaŋ imā āpattiyo sanghamajjhe tiṇavatthārakena ṭhapetvā thullavajjaŋ, ṭhapetvā gihippaṭisaŋyuttaŋ. Khamati sanghassa, tasmā tuṇhī, evametaŋ dhārayāmī’ ti.

‘Athāparesaŋ …pe… evametaŋ dhārayāmī’ ti.

‘Idaŋ vuccati, bhikkhave, adhikaraṇaŋ vūpasantaŋ. Kena vūpasantaŋ? Sammukhāvinayena ca, tiṇavatthārakena ca. Kiñca tattha sammukhāvinayasmiŋ? Sanghasammukhatā, dhammasammukhatā, vinayasammukhatā, puggalasammukhatā.

‘Kā ca tattha sanghasammukhatā? Yāvatikā bhikkhū kammappattā, te āgatā honti, chandārahānaŋ chando āhaṭo hoti, sammukhībhūtā na paṭikkosanti– ayaŋ tattha sanghasammukhatā.

‘Kā (p. 238) ca tattha dhammasammukhatā, vinayasammukhatā? Yena dhammena yena vinayena yena satthusāsanena taŋ adhikaraṇaŋ vūpasammati– ayaŋ tattha dhammasammukhatā vinayasammukhatā.

‘Kā ca tattha puggalasammukhatā? Yo ca deseti, yassa ca deseti, ubho sammukhībhūtā honti– ayaŋ tattha puggalasammukhatā.

‘Kiñca tattha tiṇavatthārakasmiŋ? Yā tiṇavatthārakassa kammassa kiriyā karaṇaŋ upagamanaŋ ajjhupagamanaŋ adhivāsanā appaṭikkosanā– idaŋ tattha tiṇavatthārakasmiŋ. Evaŋ vūpasantaŋ ce, bhikkhave, adhikaraṇaŋ paṭiggāhako ukkoṭeti, ukkoṭanakaŋ pācittiyaŋ; chandadāyako khīyati, khīyanakaŋ pācittiyaŋ.

‘Kiccādhikaraṇaŋ katihi samathehi sammati? Kiccādhikaraṇaŋ ekena samathena sammati– sammukhāvinayenā’ ti.

Samathakkhandhakaŋ niṭṭhitaŋ catutthaŋ.

5. Khuddakavatthukkhandhakaŋ

Khuddakavatthūni

243. Tena (p. 239) samayena buddho bhagavā rājagahe viharati veḷuvane kalandakanivāpe. Tena kho pana samayena chabbaggiyā bhikkhū nahāyamānā rukkhe kāyaŋ ugghaŋsenti, ūrumpi bāhumpi urampi piṭṭhimpi. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā nahāyamānā rukkhe kāyaŋ ugghaŋsessanti, ūrumpi bāhumpi urampi piṭṭhimpi, seyyathāpi mallamuṭṭhikā gāmamoddavā’ ti ! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, chabbaggiyā bhikkhū nahāyamānā rukkhe kāyaŋ ugghaŋsenti, ūrumpi bāhumpi urampi piṭṭhimpī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, bhikkhave tesaŋ moghapurisānaŋ ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma te, bhikkhave, moghapurisā nahāyamānā rukkhe kāyaŋ ugghaŋsessanti, ūrumpi bāhumpi urampi piṭṭhimpi? Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, nahāyamānena bhikkhunā rukkhe kāyo ugghaŋsetabbo. Yo ugghaŋseyya, āpatti dukkaṭassā’ ti.

Tena kho pana samayena chabbaggiyā bhikkhū nahāyamānā thambhe kāyaŋ ugghaŋsenti, ūrumpi bāhumpi urampi piṭṭhimpi. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā nahāyamānā thambhe kāyaŋ ugghaŋsessanti, ūrumpi bāhumpi urampi piṭṭhimpi, seyyathāpi mallamuṭṭhikā gāmamoddavā’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, nahāyamānena bhikkhunā thambhe kāyo ugghaŋsetabbo. Yo ugghaŋseyya, āpatti dukkaṭassā’ ti.

Tena (p. 240) kho pana samayena chabbaggiyā bhikkhū nahāyamānā kuṭṭe kāyaŋ ugghaŋsenti, ūrumpi bāhumpi urampi piṭṭhimpi. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā nahāyamānā kuṭṭe kāyaŋ ugghaŋsessanti, ūrumpi bāhumpi urampi piṭṭhimpi, seyyathāpi mallamuṭṭhikā gāmamoddavā’ ti …pe… ‘na, bhikkhave, nahāyamānena bhikkhunā kuṭṭe kāyo ugghaŋsetabbo. Yo ugghaŋseyya, āpatti dukkaṭassā’ ti.

Tena kho pana samayena chabbaggiyā bhikkhū aṭṭāne nahāyanti. Manussā ujjhāyanti khiyyanti vipācenti …pe… seyyathāpi gihī kāmabhoginoti Assosuŋ kho bhikkhū tesaŋ manussānaŋ ujjhāyantānaŋ khiyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, aṭṭāne nahāyitabbaŋ. Yo nahāyeyya, āpatti dukkaṭassā’ ti.

Tena kho pana samayena chabbaggiyā bhikkhū gandhabbahatthakena nahāyanti. Manussā ujjhāyanti khiyyanti vipācenti …pe… seyyathāpi gihī kāmabhoginoti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… ‘na, bhikkhave, gandhabbahatthakena nahāyitabbaŋ. Yo nahāyeyya, āpatti dukkaṭassā’ ti.

Tena kho pana samayena chabbaggiyā bhikkhū kuruvindakasuttiyā nahāyanti. Manussā ujjhāyanti khiyyanti vipācenti …pe… seyyathāpi gihī kāmabhoginoti! Bhagavato etamatthaŋ ārocesuŋ. ‘Na, bhikkhave, kuruvindakasuttiyā nahāyitabbaŋ. Yo nahāyeyya, āpatti dukkaṭassā’ ti.

Tena kho pana samayena chabbaggiyā bhikkhū viggayha parikammaŋ kārāpenti. Manussā ujjhāyanti khiyyanti vipācenti …pe… seyyathāpi gihī kāmabhoginoti! Bhagavato etamatthaŋ ārocesuŋ. ‘Na, bhikkhave, viggayha parikammaŋ kārāpetabbaŋ. Yo kārāpeyya, āpatti dukkaṭassā’ ti.

Tena (p. 241) kho pana samayena chabbaggiyā bhikkhū mallakena nahāyanti. Manussā ujjhāyanti khiyyanti vipācenti …pe… seyyathāpi gihī kāmabhoginoti! Bhagavato etamatthaŋ ārocesuŋ. ‘Na, bhikkhave, mallakena nahāyitabbaŋ. Yo nahāyeyya, āpatti dukkaṭassā’ ti.

244. Tena kho pana samayena aññatarassa bhikkhuno kacchurogābādho hoti. Na tassa vinā mallakena phāsu hoti. Bhagavato etamatthaŋ ārocesuŋ. ‘Anujānāmi, bhikkhave, gilānassa akatamallakan’ ti.

Tena kho pana samayena aññataro bhikkhu jarādubbalo nahāyamāno na sakkoti attano kāyaŋ ugghaŋsetuŋ. Bhagavato etamatthaŋ ārocesuŋ. ‘Anujānāmi, bhikkhave, ukkāsikan’ ti.

Tena kho pana samayena bhikkhū piṭṭhiparikammaŋ kātuŋ kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, puthupāṇikan’ ti.

245. Tena kho pana samayena chabbaggiyā bhikkhū vallikaŋ dhārenti …pe… pāmangaŋ dhārenti …pe… kaṇṭhasuttakaŋ dhārenti …pe… kaṭisuttakaŋ dhārenti …pe… ovaṭṭikaŋ dhārenti …pe… kāyuraŋ dhārenti …pe… hatthābharaṇaŋ dhārenti …pe… angulimuddikaŋ dhārenti. Manussā ujjhāyanti khiyyanti vipācenti …pe… seyyathāpi gihī kāmabhoginoti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. ‘Saccaŋ kira, bhikkhave, chabbaggiyā bhikkhū vallikaŋ dhārenti …pe… pāmangaŋ dhārenti, kaṇṭhasuttakaŋ dhārenti, kaṭisuttakaŋ dhārenti, ovaṭṭikaŋ dhārenti, kāyuraŋ dhārenti, hatthābharaṇaŋ dhārenti, angulimuddikaŋ dhārentī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, vallikā dhāretabbā …pe… na pāmango dhāretabbo… na kaṇṭhasuttakaŋ dhāretabbaŋ… na kaṭisuttakaŋ dhāretabbaŋ… na ovaṭṭikaŋ dhāretabbaŋ… na kāyuraŋ dhāretabbaŋ… na hatthābharaṇaŋ dhāretabbaŋ… na angulimuddikā dhāretabbā. Yo dhāreyya, āpatti dukkaṭassā’ ti.

246. Tena kho pana samayena chabbaggiyā bhikkhū dīghe kese dhārenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, dīghā kesā (p. 242) dhāretabbā. Yo dhāreyya, āpatti dukkaṭassa. Anujānāmi, bhikkhave, dumāsikaŋ vā duvangulaŋ vā’ ti.

Tena kho pana samayena chabbaggiyā bhikkhū kocchena kese osaṇṭhenti …pe… phaṇakena kese osaṇṭhenti, hatthaphaṇakena kese osaṇṭhenti, sitthatelakena kese osaṇṭhenti, udakatelakena kese osaṇṭhenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, kocchena kesā osaṇṭhetabbā …pe… na sitthatelakena kesā osaṇṭhetabbā… na udakatelakena kesā osaṇṭhetabbā. Yo osaṇṭheyya, āpatti dukkaṭassā’ ti.

247. Tena kho pana samayena chabbaggiyā bhikkhū ādāsepi udakapattepi mukhanimittaŋ olokenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, ādāse vā udakapatte vā mukhanimittaŋ oloketabbaŋ. Yo olokeyya, āpatti dukkaṭassā’ ti.

Tena kho pana samayena aññatarassa bhikkhuno mukhe vaṇo hoti. So bhikkhū pucchi– ‘kīdiso me, āvuso, vaṇo’ ti? Bhikkhū evamāhaŋsu– ‘ediso te, āvuso vaṇo’ ti. So na saddahati. Bhagavato etamatthaŋ ārocesuŋ. ‘Anujānāmi, bhikkhave, ābādhappaccayā ādāse vā udakapatte vā mukhanimittaŋ oloketun’ ti.

Tena kho pana samayena chabbaggiyā bhikkhū mukhaŋ ālimpanti …pe… mukhaŋ ummaddenti, mukhaŋ cuṇṇenti, manosilikāya mukhaŋ lañchenti, angarāgaŋ karonti, mukharāgaŋ karonti, angarāgamukharāgaŋ karonti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, mukhaŋ ālimpitabbaŋ …pe… na mukhaŋ ummadditabbaŋ, na mukhaŋ cuṇṇetabbaŋ, na manosilikāya mukhaŋ lañchetabbaŋ, na angarāgo kātabbo, na mukharāgo kātabbo na angarāgamukharāgo kātabbo. Yo kareyya, āpatti dukkaṭassā’ ti.

Tena (p. 243) kho pana samayena aññatarassa bhikkhuno cakkhurogābādho hoti. Bhagavato etamatthaŋ ārocesuŋ. ‘Anujānāmi, bhikkhave, ābādhappaccayā mukhaŋ ālimpitun’ ti.

248. Tena kho pana samayena rājagahe giraggasamajjo hoti. Chabbaggiyā bhikkhū giraggasamajjaŋ dassanāya agamaŋsu. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā naccampi gītampi vāditampi dassanāya gacchissanti, seyyathāpi gihī kāmabhogino’ ti! Bhagavato etamatthaŋ ārocesuŋ. ‘Na, bhikkhave, naccaŋ vā gītaŋ vā vāditaŋ vā dassanāya gantabbaŋ. Yo gaccheyya, āpatti dukkaṭassā’ ti.

249. Tena kho pana samayena chabbaggiyā bhikkhū āyatakena gītassarena dhammaŋ gāyanti. Manussā ujjhāyanti khiyyanti vipācenti– ‘yatheva mayaŋ gāyāma, evamevime samaṇā sakyaputtiyā āyatakena gītassarena dhammaŋ gāyantī’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū āyatakena gītassarena dhammaŋ gāyissantī’ ti! Atha kho te bhikkhū bhagavato etamatthaŋ ārocesuŋ. ‘Saccaŋ kira, bhikkhave …pe… ‘saccaŋ bhagavā’ ti …pe… dhammiŋ kathaŋ katvā bhikkhū āmantesi– ‘pañcime, bhikkhave, ādīnavā āyatakena gītassarena dhammaŋ gāyantassa. Attanāpi tasmiŋ sare sārajjati, parepi tasmiŋ sare sārajjanti, gahapatikāpi ujjhāyanti, sarakuttimpi nikāmayamānassa samādhissa bhango hoti, pacchimā janatā diṭṭhānugatiŋ āpajjati– ime kho, bhikkhave, pañca ādīnavā āyatakena gītassarena dhammaŋ gāyantassa. Na, bhikkhave, āyatakena gītassarena dhammo gāyitabbo. Yo gāyeyya, āpatti dukkaṭassā’ ti.

Tena kho pana samayena bhikkhū sarabhaññe kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, sarabhaññan’ ti.

‘Tena kho pana samayena chabbaggiyā bhikkhū bāhiralomiŋ uṇṇiŋ dhārenti. Manussā ujjhāyanti khiyyanti vipācenti– seyyathāpi gihī kāmabhoginoti (p. 244) Bhagavato etamatthaŋ ārocesuŋ. ‘Na, bhikkhave, bāhiyalomi uṇṇi dhāretabbā. Yo dhāreyya, āpatti dukkaṭassā’ ti.

250. Tena kho pana samayena rañño māgadhassa seniyassa bimbisārassa ārāme ambā phalino honti. Raññā māgadhena seniyena bimbisārena anuññātaŋ hoti– ‘yathāsukhaŋ ayyā ambaŋ paribhuñjantū’ ti. Chabbaggiyā bhikkhū taruṇaññeva ambaŋ pātāpetvā paribhuñjiŋsu. Rañño ca māgadhassa seniyassa bimbisārassa ambena attho hoti. Atha kho rājā māgadho seniyo bimbisāro manusse āṇāpesi– ‘gacchatha, bhaṇe, ārāmaŋ gantvā ambaŋ āharathā’ ti ‘Evaŋ devā’ ti kho te manussā rañño māgadhassa seniyassa bimbisārassa paṭissutvā ārāmaŋ gantvā ārāmapālaŋ etadavocuŋ– ‘devassa, bhaṇe, ambena attho, ambaŋ dethā’ ti. ‘Natthāyyā ambaŋ. Taruṇaññeva ambaŋ pātāpetvā bhikkhū paribhuñjiŋsū’ ti. Atha kho te manussā rañño māgadhassa seniyassa bimbisārassa etamatthaŋ ārocesuŋ. ‘Suparibhuttaŋ, bhaṇe, ayyehi ambaŋ, api ca bhagavatā mattā vaṇṇitā’ ti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā na mattaŋ jānitvā rañño ambaŋ paribhuñjissantī’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. ‘Na, bhikkhave, ambaŋ paribhuñjitabbaŋ. Yo paribhuñjeyya, āpatti dukkaṭassā’ ti.

Tena kho pana samayena aññatarassa pūgassa sanghabhattaŋ hoti. Sūpe ambapesikāyo pakkhittā honti. Bhikkhū kukkuccāyantā nappaṭiggaṇhanti. ‘Paṭiggaṇhatha, bhikkhave, paribhuñjatha. Anujānāmi, bhikkhave, ambapesikan’ ti.

Tena kho pana samayena aññatarassa pūgassa sanghabhattaŋ hoti. Te na pariyāpuṇiŋsu ambapesikaŋ kātuŋ, bhattagge sakaleheva ambehi denti. Bhikkhū kukkuccāyantā nappaṭiggaṇhanti. ‘Paṭiggaṇhatha bhikkhave, paribhuñjatha. Anujānāmi, bhikkhave, pañcahi samaṇakappehi phalaŋ paribhuñjituŋ– aggiparicitaŋ (p. 245) satthaparicitaŋ, nakhaparicitaŋ, abījaŋ, nibbattabījaññeva pañcamaŋ. Anujānāmi, bhikkhave, imehi pañcahi samaṇakappehi phalaŋ paribhuñjitun’ ti.

251. Tena kho pana samayena aññataro bhikkhu ahinā daṭṭho kālankato hoti. Bhagavato etamatthaŋ ārocesuŋ. ‘Na hi nūna so, bhikkhave, bhikkhu imāni cattāri ahirājakulāni mettena cittena phari. Sace hi so, bhikkhave, bhikkhu imāni cattāri ahirājakulāni mettena cittena phareyya, na hi so, bhikkhave, bhikkhu ahinā daṭṭho kālankareyya. Katamāni cattāri ahirājakulāni? Virūpakkhaŋ ahirājakulaŋ, erāpathaŋ ahirājakulaŋ, chabyāputtaŋ ahirājakulaŋ, kaṇhāgotamaŋ ahirājakulaŋ Na hi nūna so, bhikkhave, bhikkhu imāni cattāri ahirājakulāni mettena cittena phari. Sace hi so, bhikkhave, bhikkhu imāni cattāri ahirājakulāni mettena cittena phareyya, na hi so, bhikkhave, bhikkhu ahinā daṭṭho kālankareyya. Anujānāmi, bhikkhave, imāni cattāri ahirājakulāni mettena cittena pharituŋ, attaguttiyā attarakkhāya attaparittaŋ kātuŋ. Evañca pana, bhikkhave, kātabbaŋ–


 ‘Virūpakkhehi me mettaŋ, mettaŋ erāpathehi me.


Chabyāputtehi me mettaŋ, mettaŋ kaṇhāgotamakehi ca.


‘Apādakehi me mettaŋ, mettaŋ dvipādakehi me;


Catuppadehi me mettaŋ, mettaŋ bahuppadehi me.


‘Mā maŋ apādako hiŋsi, mā maŋ hiŋsi dvipādako;


Mā maŋ catuppado hiŋsi, mā maŋ hiŋsi bahuppado.


‘Sabbe sattā sabbe pāṇā, sabbe bhūtā ca kevalā;


Sabbe bhadrāni passantu, mā kiñci pāpamāgamā.


‘Appamāṇo buddho, appamāṇo dhammo,


Appamāṇo sangho, pamāṇavantāni sarīsapāni .


‘Ahi vicchikā satapadī, uṇṇanābhi sarabū mūsikā;


Katā me rakkhā kataŋ me parittaŋ, paṭikkamantu bhūtāni.


‘Sohaŋ namo bhagavato, namo sattannaŋ sammāsambuddhānan’ ti.

Tena (p. 246) kho pana samayena aññataro bhikkhu anabhiratiyā pīḷito attano angajātaŋ chindi. Bhagavato etamatthaŋ ārocesuŋ. ‘Aññamhi so, bhikkhave, moghapuriso chetabbamhi, aññaŋ chindi. Na, bhikkhave, attano angajātaŋ chetabbaŋ. Yo chindeyya, āpatti thullaccayassā’ ti.

252. Tena kho pana samayena rājagahakassa seṭṭhissa mahagghassa candanassa candanagaṇṭhi uppannā hoti. Atha kho rājagahakassa seṭṭhissa etadahosi– ‘yaŋnūnāhaŋ imāya candanagaṇṭhiyā pattaŋ lekhāpeyyaŋ. Lekhañca me paribhogaŋ bhavissati, pattañca dānaŋ dassāmī’ ti. Atha kho rājagahako seṭṭhi tāya candanagaṇṭhiyā pattaŋ lekhāpetvā sikkāya uḍḍitvā veḷagge ālaggetvā veḷuparamparāya bandhitvā evamāha– ‘yo samaṇo vā brāhmaṇo vā arahā ceva iddhimā ca dinnaŋyeva pattaŋ oharatū’ ti. Atha kho pūraṇo kassapo yena rājagahako seṭṭhi tenupasankami, upasankamitvā rājagahakaŋ seṭṭhiŋ etadavoca– ‘ahañhi, gahapati, arahā ceva iddhimā ca, dehi me pattan’ ti. ‘Sace, bhante, āyasmā arahā ceva iddhimā ca dinnaŋyeva pattaŋ oharatū’ ti. Atha kho makkhali gosālo… ajito kesakambalo… pakudho kaccāyano… sañcayo belaṭṭhaputto … nigaṇṭho nāṭaputto yena rājagahako seṭṭhi tenupasankami, upasankamitvā rājagahakaŋ seṭṭhiŋ etadavoca– ‘ahañhi, gahapati, arahā ceva iddhimā ca, dehi me pattan’ ti. ‘Sace, bhante, āyasmā arahā ceva iddhimā ca, dinnaŋyeva pattaŋ oharatū’ ti.

Tena kho pana samayena āyasmā ca mahāmoggallāno āyasmā ca piṇḍolabhāradvājo pubbaṇhasamayaŋ nivāsetvā pattacīvaramādāya rājagahaŋ piṇḍāya pavisiŋsu. Atha kho āyasmā piṇḍolabhāradvājo āyasmantaŋ mahāmoggallānaŋ etadavoca– ‘āyasmā kho mahāmoggallāno arahā ceva iddhimā ca. Gacchāvuso, moggallāna, etaŋ pattaŋ ohara. Tuyheso patto’ ti. ‘Āyasmā kho bhāradvājo arahā ceva iddhimā ca. Gacchāvuso, bhāradvāja, etaŋ pattaŋ ohara. Tuyheso patto’ ti. Atha kho āyasmā piṇḍolabhāradvājo vehāsaŋ abbhuggantvā taŋ pattaŋ gahetvā tikkhattuŋ rājagahaŋ anupariyāyi.

Tena (p. 247) kho pana samayena rājagahako seṭṭhi saputtadāro sake nivesane ṭhito hoti pañjaliko namassamāno– idheva, bhante, ayyo bhāradvājo amhākaŋ nivesane patiṭṭhātūti. Atha kho āyasmā piṇḍolabhāradvājo rājagahakassa seṭṭhissa nivesane patiṭṭhāsi. Atha kho rājagahako seṭṭhi āyasmato piṇḍolabhāradvājassa hatthato pattaŋ gahetvā mahagghassa khādanīyassa pūretvā āyasmato piṇḍolabhāradvājassa adāsi. Atha kho āyasmā piṇḍolabhāradvājo taŋ pattaŋ gahetvā ārāmaŋ agamāsi. Assosuŋ kho manussā– ayyena kira piṇḍolabhāradvājena rājagahakassa seṭṭhissa patto ohāritoti. Te ca manussā uccāsaddā mahāsaddā āyasmantaŋ piṇḍolabhāradvājaŋ piṭṭhito piṭṭhito anubandhiŋsu.

Assesi kho bhagavā uccāsaddaŋ mahāsaddaŋ; sutvāna āyasmantaŋ ānandaŋ āmantesi– ‘kiŋ nu kho so, ānanda, uccāsaddo mahāsaddo’ ti? ‘Āyasmatā, bhante, piṇḍolabhāradvājena rājagahakassa seṭṭhissa patto ohārito. Assosuŋ kho, bhante, manussā– ayyena kira piṇḍolabhāradvājena rājagahakassa seṭṭhissa patto ohāritoti. Te ca, bhante, manussā uccāsaddā mahāsaddā āyasmantaŋ piṇḍolabhāradvājaŋ piṭṭhito piṭṭhito anubandhā. So eso, bhante, bhagavā uccāsaddo mahāsaddo’ ti. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā āyasmantaŋ piṇḍolabhāradvājaŋ paṭipucchi– ‘saccaŋ kira tayā, bhāradvāja, rājagahakassa seṭṭhissa patto ohārito’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, bhāradvāja, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, bhāradvāja, chavassa dārupattassa kāraṇā gihīnaŋ uttarimanussadhammaŋ iddhipāṭihāriyaŋ dassessasi! Seyyathāpi, bhāradvāja, mātugāmo chavassa māsakarūpassa kāraṇā kopinaŋ dasseti, evameva kho tayā, bhāradvāja, chavassa dārupattassa kāraṇā gihīnaŋ uttarimanussadhammaŋ iddhipāṭihāriyaŋ dassitaŋ. Netaŋ, bhāradvāja, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, gihīnaŋ uttarimanussadhammaŋ iddhipāṭihāriyaŋ dassetabbaŋ. Yo dasseyya, āpatti dukkaṭassa. Bhindathetaŋ, bhikkhave, dārupattaŋ sakalikaŋ sakalikaŋ katvā (p. 248) bhikkhūnaŋ añjanupapisanaŋ detha. Na ca, bhikkhave, dārupatto dhāretabbo. Yo dhāreyya, āpatti dukkaṭassā’ ti.

Tena kho pana samayena chabbaggiyā bhikkhū uccāvace patte dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, sovaṇṇamayo patto dhāretabbo …pe… na rūpiyamayo patto dhāretabbo… na maṇimayo patto dhāretabbo… na veḷuriyamayo patto dhāretabbo… na phalikamayo patto dhāretabbo… na kaŋsamayo patto dhāretabbo… na kācamayo patto dhāretabbo… na tipumayo patto dhāretabbo… na sīsamayo patto dhāretabbo… na tambalohamayo patto dhāretabbo. Yo dhāreyya, āpatti dukkaṭassa. Anujānāmi, bhikkhave, dve patte– ayopattaŋ, mattikāpattan’ ti.

253. Tena kho pana samayena pattamūlaŋ ghaŋsiyati. Bhagavato etamatthaŋ ārocesuŋ. ‘Anujānāmi, bhikkhave, pattamaṇḍalan’ ti.

Tena kho pana samayena chabbaggiyā bhikkhū uccāvacāni pattamaṇḍalāni dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacāni pattamaṇḍalāni dhāretabbāni. Yo dhāreyya, āpatti dukkaṭassa. Anujānāmi, bhikkhave, dve pattamaṇḍalāni– tipumayaŋ, sīsamayan’ ti. Bahalāni maṇḍalāni na acchupiyanti. Bhagavato etamatthaŋ ārocesuŋ. ‘Anujānāmi, bhikkhave, likhitun’ ti. Valī honti Bhagavato etamatthaŋ ārocesuŋ. ‘Anujānāmi, bhikkhave, makaradantakaŋ chinditun’ ti.

Tena kho pana samayena chabbaggiyā bhikkhū citrāni pattamaṇḍalāni dhārenti rūpakākiṇṇāni bhittikammakatāni. Tāni rathikāyapi dassentā āhiṇḍanti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, citrāni pattamaṇḍalāni dhāretabbāni rūpakākiṇṇāni bhittikammakatāni. Yo dhāreyya, āpatti dukkaṭassa. ‘Anujānāmi, bhikkhave, pakatimaṇḍalan’ ti.

254. Tena (p. 249) kho pana samayena bhikkhū sodakaŋ pattaŋ paṭisāmenti. Patto dussati. Bhagavato etamatthaŋ ārocesuŋ. ‘Na, bhikkhave, sodako patto paṭisāmetabbo. Yo paṭisāmeyya, āpatti dukkaṭassa. Anujānāmi, bhikkhave, otāpetvā pattaŋ paṭisāmetun’ ti.

Tena kho pana samayena bhikkhū sodakaŋ pattaŋ otāpenti. Patto duggandho hoti. Bhagavato etamatthaŋ ārocesuŋ. ‘Na, bhikkhave, sodako patto otāpetabbo. Yo otāpeyya, āpatti dukkaṭassa. Anujānāmi, bhikkhave, vodakaŋ katvā otāpetvā pattaŋ paṭisāmetun’ ti.

Tena kho pana samayena bhikkhū uṇhe pattaŋ nidahanti. Pattassa vaṇṇo dussati. Bhagavato etamatthaŋ ārocesuŋ. ‘Na, bhikkhave, uṇhe patto nidahitabbo. Yo nidaheyya, āpatti dukkaṭassa. Anujānāmi, bhikkhave, muhuttaŋ uṇhe otāpetvā pattaŋ paṭisāmetun’ ti.

Tena kho pana samayena sambahulā pattā ajjhokāse anādhārā nikkhittā honti. Vātamaṇḍalikāya āvaṭṭetvā pattā bhijjiŋsu Bhagavato etamatthaŋ ārocesuŋ. ‘Anujānāmi, bhikkhave, pattādhārakan’ ti.

Tena kho pana samayena bhikkhū miḍḍhante pattaŋ nikkhipanti. Paripatitvā patto bhijjati. Bhagavato etamatthaŋ ārocesuŋ. ‘Na, bhikkhave, miḍḍhante patto nikkhipitabbo. Yo nikkhipeyya, āpatti dukkaṭassā’ ti.

Tena kho pana samayena bhikkhū paribhaṇḍante pattaŋ nikkhipanti. Paripatitvā patto bhijjati. Bhagavato etamatthaŋ ārocesuŋ. ‘Na, bhikkhave, paribhaṇḍante patto nikkhipitabbo. Yo nikkhipeyya, āpatti dukkaṭassā’ ti.

Tena kho pana samayena bhikkhū chamāya pattaŋ nikkujjanti. Oṭṭho ghaŋsiyati. Bhagavato etamatthaŋ ārocesuŋ. ‘Anujānāmi, bhikkhave, tiṇasanthārakan’ ti. Tiṇasanthārako upacikāhi khajjati. Bhagavato etamatthaŋ ārocesuŋ. ‘Anujānāmi, bhikkhave, coḷakan’ ti. Coḷakaŋ upacikāhi khajjati. Bhagavato etamatthaŋ ārocesuŋ. ‘Anujānāmi, bhikkhave, pattamāḷakan’ ti. Pattamāḷako paripatitvā patto bhijjati. Bhagavato etamatthaŋ (p. 250) ārocesuŋ. ‘Anujānāmi, bhikkhave, pattakuṇḍolikan’ ti. Pattakuṇḍolikāya patto ghaŋsiyati. Bhagavato etamatthaŋ ārocesuŋ. ‘Anujānāmi, bhikkhave, pattathavikan’ ti Aŋsabaddhako na hoti. Bhagavato etamatthaŋ ārocesuŋ. ‘Anujānāmi, bhikkhave, aŋsabaddhakaŋ bandhanasuttakan’ ti.

Tena kho pana samayena bhikkhū bhittikhilepi nāgadantakepi pattaŋ laggenti. Paripatitvā patto bhijjati. Bhagavato etamatthaŋ ārocesuŋ. ‘Na, bhikkhave, patto laggetabbo. Yo laggeyya, āpatti dukkaṭassā’ ti.

Tena kho pana samayena bhikkhū mañce pattaŋ nikkhipanti, satisammosā nisīdantā ottharitvā pattaŋ bhindenti. Bhagavato etamatthaŋ ārocesuŋ. ‘Na, bhikkhave, mañce patto nikkhipitabbo. Yo nikkhipeyya, āpatti dukkaṭassā’ ti.

Tena kho pana samayena bhikkhū pīṭhe pattaŋ nikkhipanti, satisammosā nisīdantā ottharitvā pattaŋ bhindenti. Bhagavato etamatthaŋ ārocesuŋ. ‘Na, bhikkhave, pīṭhe patto nikkhipitabbo. Yo nikkhipeyya, āpatti dukkaṭassā’ ti.

Tena kho pana samayena bhikkhū anke pattaŋ nikkhipanti, satisammosā uṭṭhahanti. Paripatitvā patto bhijjati. Bhagavato etamatthaŋ ārocesuŋ. ‘Na, bhikkhave, anke patto nikkhipitabbo. Yo nikkhipeyya, āpatti dukkaṭassā’ ti.

Tena kho pana samayena bhikkhū chatte pattaŋ nikkhipanti. Vātamaṇḍalikāya chattaŋ ukkhipiyati paripatitvā patto bhijjati. Bhagavato etamatthaŋ ārocesuŋ. ‘Na, bhikkhave, chatte patto nikkhipitabbo. Yo nikkhipeyya, āpatti dukkaṭassā’ ti.

255. Tena kho pana samayena bhikkhū pattahatthā kavāṭaŋ paṇāmenti. Kavāṭo āvaṭṭitvā patto bhijjati. Bhagavato etamatthaŋ ārocesuŋ. ‘Na, bhikkhave, pattahatthena kavāṭaŋ paṇāmetabbaŋ . Yo paṇāmeyya, āpatti dukkaṭassā’ ti.

Tena (p. 251) kho pana samayena bhikkhū tumbakaṭāhe piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. ‘Na, bhikkhave, tumbakaṭāhe piṇḍāya caritabbaŋ. Yo careyya, āpatti dukkaṭassā’ ti.

Tena kho pana samayena bhikkhū ghaṭikaṭāhe piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. ‘Na, bhikkhave, ghaṭikaṭāhe piṇḍāya caritabbaŋ. Yo careyya, āpatti dukkaṭassā’ ti.

Tena kho pana samayena aññataro bhikkhu sabbapaŋsukūliko hoti. So chavasīsassa pattaŋ dhāreti. Aññatarā itthī passitvā bhītā vissaramakāsi– ‘abhuŋ me pisāco vatāyan’ ti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā chavasīsassa pattaŋ dhāressanti, seyyathāpi pisācillikā’ ti! Bhagavato etamatthaŋ ārocesuŋ. ‘Na, bhikkhave, chavasīsassa patto dhāretabbo. Yo dhāreyya, āpatti dukkaṭassa. Na ca, bhikkhave, sabbapaŋsukūlikena bhavitabbaŋ. Yo bhaveyya, āpatti dukkaṭassā’ ti.

Tena kho pana samayena bhikkhū calakānipi aṭṭhikānipi ucchiṭṭhodakampi pattena nīharanti. Manussā ujjhāyanti khiyyanti vipācenti– ‘yasmiŋ yevime samaṇā sakyaputtiyā bhuñjanti sova nesaŋ paṭiggaho’ ti. Bhagavato etamatthaŋ ārocesuŋ. ‘Na bhikkhave, calakāni vā aṭṭhikāni vā ucchiṭṭhodakaŋ vā pattena nīharitabbaŋ. Yo nīhareyya, āpatti dukkaṭassa. Anujānāmi, bhikkhave, paṭiggahan’ ti.

256. Tena kho pana samayena bhikkhū hatthena vipphāḷetvā cīvaraŋ sibbenti. Cīvaraŋ vilomikaŋ hoti. Bhagavato etamatthaŋ ārocesuŋ. ‘Anujānāmi, bhikkhave, satthakaŋ namatakan’ ti.

Tena kho pana samayena sanghassa daṇḍasatthakaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, daṇḍasatthakan’ ti

Tena (p. 252) kho pana samayena chabbaggiyā bhikkhū uccāvace satthakadaṇḍe dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacā satthakadaṇḍā dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ dantamayaŋ visāṇamayaŋ naḷamayaŋ veḷumayaŋ kaṭṭhamayaŋ jatumayaŋ phalamayaŋ lohamayaŋ sankhanābhimayan’ ti.

Tena kho pana samayena bhikkhū kukkuṭapattenapi veḷupesikāyapi cīvaraŋ sibbenti. Cīvaraŋ dussibbitaŋ hoti. Bhagavato etamatthaŋ ārocesuŋ. ‘Anujānāmi, bhikkhave, sūcin’ ti. Sūciyo kaṇṇakitāyo honti …pe… ‘anujānāmi, bhikkhave sūcināḷikan’ ti. Sūcināḷikāyapi kaṇṇakitāyo honti …pe… ‘anujānāmi, bhikkhave, kiṇṇena pūretun’ ti. Kiṇṇepi kaṇṇakitāyo honti …pe… ‘anujānāmi, bhikkhave, sattuyā pūretun’ ti. Sattuyāpi kaṇṇakitāyo honti …pe… ‘anujānāmi, bhikkhave, saritakan’ ti. Saritakepi kaṇṇakitāyo honti …pe… ‘anujānāmi, bhikkhave, madhusitthakena sāretun’ ti. Saritakaŋ paribhijjati. ‘Anujānāmi, bhikkhave, saritakasipāṭikan’ ti.

Tena kho pana samayena bhikkhū tattha tattha khilaŋ nikkhaṇitvā sambandhitvā cīvaraŋ sibbenti. Cīvaraŋ vikaṇṇaŋ hoti. Bhagavato etamatthaŋ ārocesuŋ. ‘Anujānāmi, bhikkhave, kathinaŋ kathinarajjuŋ tattha tattha obandhitvā cīvaraŋ sibbetun’ ti. Visame kathinaŋ pattharanti. Kathinaŋ paribhijjati …pe… ‘na, bhikkhave, visame kathinaŋ pattharitabbaŋ. Yo patthareyya, āpatti dukkaṭassā’ ti.

Chamāya kathinaŋ pattharanti. Kathinaŋ paŋsukitaŋ hoti …pe… ‘anujānāmi, bhikkhave, tiṇasanthārakan’ ti. Kathinassa anto jīrati …pe… ‘anujānāmi, bhikkhave, anuvātaŋ paribhaṇḍaŋ āropetun’ ti. Kathinaŋ nappahoti …pe… ‘anujānāmi, bhikkhave, daṇḍakathinaŋ bidalakaŋ salākaŋ vinandhanarajjuŋ vinandhanasuttaŋ vinandhitvā cīvaraŋ sibbetun’ ti. Suttantarikāyo visamā honti …pe… ‘anujānāmi (p. 253) bhikkhave, kaḷimbhakan’ ti. Suttā vankā honti …pe… ‘anujānāmi, bhikkhave, moghasuttakan’ ti.

Tena kho pana samayena bhikkhū adhotehi pādehi kathinaŋ akkamanti. Kathinaŋ dussati. Bhagavato etamatthaŋ ārocesuŋ. ‘Na, bhikkhave, adhotehi pādehi kathinaŋ akkamitabbaŋ. Yo akkameyya, āpatti dukkaṭassā’ ti.

Tena kho pana samayena bhikkhū allehi pādehi kathinaŋ akkamanti. Kathinaŋ dussati. Bhagavato etamatthaŋ ārocesuŋ. ‘Na bhikkhave, allehi pādehi kathinaŋ akkamitabbaŋ. Yo akkameyya, āpatti dukkaṭassā’ ti.

Tena kho pana samayena bhikkhū sa-upāhanā kathinaŋ akkamanti. Kathinaŋ dussati. Bhagavato etamatthaŋ ārocesuŋ. ‘Na, bhikkhave, sa-upāhanena kathinaŋ akkamitabbaŋ. Yo akkameyya, āpatti dukkaṭassā’ ti.

Tena kho pana samayena bhikkhū cīvaraŋ sibbantā anguliyā paṭiggaṇhanti. Anguliyo dukkhā honti. Bhagavato etamatthaŋ ārocesuŋ. ‘Anujānāmi, bhikkhave, paṭiggahan’ ti.

257. Tena kho pana samayena chabbaggiyā bhikkhū uccāvace paṭiggahe dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacā paṭiggahā dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ …pe… sankhanābhimayan’ ti.

Tena kho pana samayena sūciyopi satthakāpi paṭiggahāpi nassanti. Bhagavato etamatthaŋ ārocesuŋ. ‘Anujānāmi, bhikkhave, āvesanavitthakan’ ti. Āvesanavitthake samākulā honti. Bhagavato etamatthaŋ ārocesuŋ. ‘Anujānāmi, bhikkhave, paṭiggahathavikan’ ti. Aŋsabaddhako na hoti. Bhagavato etamatthaŋ ārocesuŋ. ‘Anujānāmi, bhikkhave, aŋsabaddhakaŋ bandhanasuttakan’ ti.

Tena kho pana samayena bhikkhū abbhokāse cīvaraŋ sibbantā sītenapi uṇhenapi kilamanti. Bhagavato etamatthaŋ ārocesuŋ. ‘Anujānāmi, bhikkhave, kathinasālaŋ kathinamaṇḍapan’ ti. Kathinasālā nīcavatthukā (p. 254) hoti, udakena otthariyyati. Bhagavato etamatthaŋ ārocesuŋ. ‘Anujānāmi, bhikkhave uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Kathinasālāya tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjukan’ ti.

Tena kho pana samayena bhikkhū cīvaraŋ sibbetvā tattheva kathinaŋ ujjhitvā pakkamanti, undūrehipi upacikāhipi khajjati. Bhagavato etamatthaŋ ārocesuŋ. ‘Anujānāmi, bhikkhave, kathinaŋ sangharitun’ ti. Kathinaŋ paribhijjati …pe… ‘anujānāmi, bhikkhave, goghaŋsikāya kathinaŋ sangharitun’ ti. Kathinaŋ viniveṭhiyati …pe… ‘anujānāmi, bhikkhave, bandhanarajjun’ ti

Tena kho pana samayena bhikkhū kuṭṭepi thambhepi kathinaŋ ussāpetvā pakkamanti. Paripatitvā kathinaŋ bhijjati. Bhagavato etamatthaŋ ārocesuŋ. ‘Anujānāmi, bhikkhave, bhittikhile vā nāgadante vā laggetun’ ti.

258. Atha kho bhagavā rājagahe yathābhirantaŋ viharitvā yena vesālī tena cārikaŋ pakkāmi. Tena kho pana samayena bhikkhū sūcikampi satthakampi bhesajjampi pattena ādāya gacchanti. Bhagavato etamatthaŋ ārocesuŋ. ‘Anujānāmi, bhikkhave, bhesajjatthavikan’ ti. Aŋsabaddhako na hoti …pe… ‘anujānāmi, bhikkhave, aŋsabaddhakaŋ bandhanasuttakan’ ti.

Tena kho pana samayena aññataro bhikkhu upāhanāyo kāyabandhanena bandhitvā gāmaŋ piṇḍāya pāvisi. Aññataro upāsako taŋ bhikkhuŋ abhivādento upāhanāyo sīsena ghaṭṭeti. So bhikkhu manku ahosi. Atha kho so bhikkhu ārāmaŋ gantvā bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. ‘Anujānāmi, bhikkhave, upāhanatthavikan’ ti. Aŋsabaddhako na hoti …pe… ‘anujānāmi, bhikkhave, aŋsabaddhakaŋ bandhanasuttakan’ ti.

Tena (p. 255) kho pana samayena antarāmagge udakaŋ akappiyaŋ hoti. Parissāvanaŋ na hoti. Bhagavato etamatthaŋ ārocesuŋ. ‘Anujānāmi bhikkhave, parissāvanan’ ti. Coḷakaŋ nappahoti …pe… ‘anujānāmi, bhikkhave, kaṭacchuparissāvanan’ ti. Coḷakaŋ nappahoti …pe… ‘anujānāmi, bhikkhave, dhammakaraṇan’ ti .

259. Tena kho pana samayena dve bhikkhū kosalesu janapade addhānamaggappaṭipannā honti. Eko bhikkhu anācāraŋ ācarati. Dutiyo bhikkhu taŋ bhikkhuŋ etadavoca– ‘mā, āvuso, evarūpaŋ akāsi. Netaŋ kappatī’ ti. So tasmiŋ upanandhi. Atha kho so bhikkhu pipāsāya pīḷito upanaddhaŋ bhikkhuŋ etadavoca– ‘dehi me, āvuso, parissāvanaŋ, pānīyaŋ pivissāmī’ ti. Upanaddho bhikkhu na adāsi. So bhikkhu pipāsāya pīḷito kālamakāsi. Atha kho so bhikkhu ārāmaŋ gantvā bhikkhūnaŋ etamatthaŋ ārocesi. ‘Kiŋ pana tvaŋ, āvuso, parissāvanaŋ yāciyamāno na adāsī’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhu parissāvanaŋ yāciyamāno na dassatī’ ti! Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā taŋ bhikkhuŋ paṭipucchi– ‘saccaŋ kira tvaŋ, bhikkhu, parissāvanaŋ yāciyamāno na adāsī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, moghapurisa, parissāvanaŋ yāciyamāno na dassasi. Netaŋ, moghapurisa appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na bhikkhave, addhānamaggappaṭipannena bhikkhunā parissāvanaŋ yāciyamānena na dātabbaŋ. Yo na dadeyya, āpatti dukkaṭassa. Na ca, bhikkhave, aparissāvanakena addhāno paṭipajjitabbo. Yo paṭipajjeyya, āpatti dukkaṭassa. Sace na hoti parissāvanaŋ vā dhammakaraṇo vā, sanghāṭikaṇṇopi adhiṭṭhātabbo– iminā parissāvetvā pivissāmī’ ti. Atha kho bhagavā anupubbena cārikaŋ caramāno yena vesālī tadavasari. Tatra sudaŋ bhagavā vesāliyaŋ viharati mahāvane kūṭāgārasālāyaŋ (p. 256) Tena kho pana samayena bhikkhū navakammaŋ karonti. Parissāvanaŋ na sammati. Bhagavato etamatthaŋ ārocesuŋ. ‘Anujānāmi, bhikkhave, daṇḍaparissāvanan’ ti. Daṇḍaparissāvanaŋ na sammati. Bhagavato etamatthaŋ ārocesuŋ. ‘Anujānāmi, bhikkhave, ottharakan’ ti.

Tena kho pana samayena bhikkhū makasehi ubbāḷhā honti. Bhagavato etamatthaŋ ārocesuŋ. ‘Anujānāmi, bhikkhave, makasakuṭikan’ ti.

260. Tena kho pana samayena vesāliyaŋ paṇītānaŋ bhattānaŋ bhattapaṭipāṭi aṭṭhitā hoti. Bhikkhū paṇītāni bhojanāni bhuñjitvā abhisannakāyā honti bahvābādhā . Atha kho jīvako komārabhacco vesāliŋ agamāsi kenacideva karaṇīyena. Addasā kho jīvako komārabhacco bhikkhū abhisannakāye bahvābādhe. Disvāna yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jīvako komārabhacco bhagavantaŋ etadavoca– ‘etarahi, bhante, bhikkhū abhisannakāyā bahvābādhā. Sādhu, bhante, bhagavā bhikkhūnaŋ cankamañca jantāgharañca anujānātu. Evaŋ bhikkhū appābādhā bhavissantī’ ti. Atha kho bhagavā jīvakaŋ komārabhaccaŋ dhammiyā kathāya sandassesi samādapesi samuttejesi sampahaŋsesi. Atha kho jīvako komārabhacco bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, cankamañca jantāgharañcā’ ti.

Tena kho pana samayena bhikkhū visame cankame cankamanti. Pādā dukkhā honti. Bhagavato etamatthaŋ ārocesuŋ. ‘Anujānāmi, bhikkhave, samaŋ kātun’ ti. Cankamo nīcavatthuko hoti. Udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti.

Tena (p. 257) kho pana samayena bhikkhū cankame cankamantā paripatanti. Bhagavato etamatthaŋ ārocesuŋ. ‘Anujānāmi, bhikkhave, cankamanavedikan’ ti.

Tena kho pana samayena bhikkhū ajjhokāse cankamantā sītenapi uṇhenapi kilamanti. Bhagavato etamatthaŋ ārocesuŋ. ‘Anujānāmi, bhikkhave, cankamanasālan’ ti. Cankamanasālāyaŋ tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjun’ ti. Jantāgharaŋ nīcavatthukaŋ hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti Jantāgharassa kavāṭaŋ na hoti …pe… ‘anujānāmi, bhikkhave, kavāṭaŋ piṭṭhasanghāṭaŋ udukkhalikaŋ uttarapāsakaŋ aggaḷavaṭṭikaŋ kapisīsakaŋ sūcikaŋ ghaṭikaŋ tāḷacchiddaŋ āviñchanachiddaŋ āviñchanarajjun’ ti Jantāgharassa kuṭṭapādo jīrati …pe… ‘anujānāmi, bhikkhave, maṇḍalikaŋ kātun’ ti. Jantāgharassa dhūmanettaŋ na hoti …pe… ‘anujānāmi, bhikkhave, dhūmanettan’ ti.

Tena kho pana samayena bhikkhū khuddake jantāghare majjhe aggiṭṭhānaŋ karonti. Upacāro na hoti. Bhagavato etamatthaŋ ārocesuŋ. ‘Anujānāmi, bhikkhave, khuddake jantāghare ekamantaŋ aggiṭṭhānaŋ kātuŋ, mahallake majjhe’ ti. Jantāghare aggi mukhaŋ ḍahati …pe… ‘anujānāmi, bhikkhave, mukhamattikan’ ti. Hatthe mattikaŋ tementi …pe… ‘anujānāmi, bhikkhave, mattikādoṇikan’ ti. Mattikā duggandhā hoti …pe… ‘anujānāmi, bhikkhave, vāsetun’ ti. Jantāghare aggi kāyaŋ ḍahati …pe… ‘anujānāmi, bhikkhave, udakaŋ atiharitun’ ti. Pātiyāpi pattenapi udakaŋ atiharanti …pe… ‘anujānāmi, bhikkhave, udakaṭṭhānaŋ, udakasarāvakan’ ti. Jantāgharaŋ tiṇacchadanaŋ na sedeti …pe… ‘anujānāmi, bhikkhave, ogumphetvā ullittāvalittaŋ kātun’ ti. Jantāgharaŋ (p. 258) cikkhallaŋ hoti …pe… ‘anujānāmi, bhikkhave, santharituŋ tayo santhare– iṭṭhakāsantharaŋ, silāsantharaŋ dārusantharan’ ti. Cikkhallaŋyeva hoti …pe… ‘anujānāmi, bhikkhave, dhovitun’ ti. Udakaŋ santiṭṭhati …pe… ‘anujānāmi, bhikkhave, udakaniddhamanan’ ti.

Tena kho pana samayena bhikkhū jantāghare chamāya nisīdanti, gattāni kaṇḍūvanti. Bhagavato etamatthaŋ ārocesuŋ. ‘Anujānāmi, bhikkhave, jantāgharapīṭhan’ ti. Tena kho pana samayena jantāgharaŋ aparikkhittaŋ hoti …pe… ‘anujānāmi, bhikkhave, parikkhipituŋ tayo pākāre– iṭṭhakāpākāraŋ, silāpākāraŋ, dārupākāran’ ti. Koṭṭhako na hoti …pe… ‘anujānāmi, bhikkhave, koṭṭhakan’ ti. Koṭṭhako nīcavatthuko hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Koṭṭhakassa kavāṭaŋ na hoti …pe… ‘anujānāmi, bhikkhave, kavāṭaŋ piṭṭhasanghāṭaŋ udukkhalikaŋ uttarapāsakaŋ aggaḷavaṭṭiŋ kapisīsakaŋ sūcikaŋ ghaṭikaŋ tāḷacchiddaŋ āviñchanachiddaŋ āviñchanarajjun’ ti. Koṭṭhake tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikanti. Pariveṇaŋ cikkhallaŋ hoti …pe… ‘anujānāmi, bhikkhave, marumbaŋ upakiritun’ ti. Na pariyāpuṇanti …pe… ‘anujānāmi, bhikkhave, padarasilaŋ nikkhipitun’ ti. Udakaŋ santiṭṭhati …pe… ‘anujānāmi, bhikkhave, udakaniddhamanan’ ti.

261. Tena kho pana samayena bhikkhū naggā naggaŋ abhivādenti …pe… naggā naggaŋ abhivādāpenti, naggā naggassa parikammaŋ karonti, naggā naggassa parikammaŋ kārāpenti, naggā naggassa denti, naggā paṭiggaṇhanti, naggā khādanti, naggā bhuñjanti, naggā sāyanti, naggā pivanti. Bhagavato etamatthaŋ ārocesuŋ. ‘Na, bhikkhave, naggena naggo abhivādetabbo …pe… na naggena abhivādetabbaŋ… na naggena naggo abhivādāpetabbo… na naggena abhivādāpetabbaŋ… na naggena naggassa parikammaŋ (p. 259) kātabbaŋ… na naggena naggassa parikammaŋ kārāpetabbaŋ… na naggena naggassa dātabbaŋ… na naggena paṭiggahetabbaŋ… na naggena khāditabbaŋ… na naggena bhuñjitabbaŋ… na naggena sāyitabbaŋ… na naggena pātabbaŋ. Yo piveyya, āpatti dukkaṭassā’ ti.

Tena kho pana samayena bhikkhū jantāghare chamāya cīvaraŋ nikkhipanti. Cīvaraŋ paŋsukitaŋ hoti. Bhagavato etamatthaŋ ārocesuŋ. ‘Anujānāmi, bhikkhave, cīvaravaŋsaŋ cīvararajjun’ ti. Deve vassante cīvaraŋ ovassati …pe… ‘anujānāmi, bhikkhave jantāgharasālan’ ti. Jantāgharasālā nīcavatthukā hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ …pe… ārohantā vihaññanti …pe… ārohantā paripatanti …pe… ‘anujānāmi, bhikkhave, ālambanabāhan’ ti. Jantāgharasālāya tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ …pe… cīvaravaŋsaŋ cīvararajjun’ ti.

Tena kho pana samayena bhikkhū jantāgharepi udakepi parikammaŋ kātuŋ kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, tisso paṭicchādiyo– jantāgharapaṭicchādiŋ, udakapaṭicchādiŋ, vatthapaṭicchādin’ ti.

Tena kho pana samayena jantāghare udakaŋ na hoti. Bhagavato etamatthaŋ ārocesuŋ. ‘Anujānāmi bhikkhave, udapānan’ ti. Udapānassa kūlaŋ lujjati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Udapāno nīcavatthuko hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ārohantā vihaññanti …pe… ārohantā paripatanti …pe… ‘anujānāmi, bhikkhave, ālambanabāhan’ ti.

262. Tena kho pana samayena bhikkhū vallikāyapi kāyabandhanenapi udakaŋ vāhenti . Bhagavato etamatthaŋ ārocesuŋ. ‘Anujānāmi, bhikkhave, udakavāhanarajjun’ ti. Hatthā dukkhā honti …pe… ‘anujānāmi, bhikkhave, tulaŋ karakaṭakaŋ cakkavaṭṭakan’ ti. Bhājanā bahū bhijjanti …pe… ‘anujānāmi, bhikkhave, tayo vārake– lohavārakaŋ, dāruvārakaŋ, cammakkhaṇḍan’ ti.

Tena (p. 260) kho pana samayena bhikkhū ajjhokāse udakaŋ vāhentā sītenapi uṇhenapi kilamanti. Bhagavato etamatthaŋ ārocesuŋ. ‘Anujānāmi, bhikkhave, udapānasālan’ ti. Udapānasālāya tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjun’ ti. Udapāno apāruto hoti, tiṇacuṇṇehipi paŋsukehipi okiriyyati …pe… ‘anujānāmi, bhikkhave, apidhānan’ ti. Udakabhājanaŋ na saŋvijjati …pe… ‘anujānāmi, bhikkhave, udakadoṇiŋ udakakaṭāhan’ ti.

Tena kho pana samayena bhikkhū ārāme tahaŋ tahaŋ nahāyanti. Ārāmo cikkhallo hoti. Bhagavato etamatthaŋ ārocesuŋ. ‘Anujānāmi, bhikkhave, candanikan’ ti. Candanikā pākaṭā hoti. Bhikkhū hiriyanti nahāyituŋ …pe… ‘anujānāmi, bhikkhave, parikkhipituŋ tayo pākāre– iṭṭhakāpākāraŋ, silāpākāraŋ, dārupākāran’ ti. Candanikā cikkhallā hoti …pe… ‘anujānāmi, bhikkhave, santharituŋ tayo santhare– iṭṭhakāsantharaŋ, silāsantharaŋ, dārusantharan’ ti. Udakaŋ santiṭṭhati …pe… ‘anujānāmi, bhikkhave, udakaniddhamanan’ ti.

Tena kho pana samayena bhikkhūnaŋ gattāni sītigatāni honti. Bhagavato etamatthaŋ ārocesuŋ …pe… ‘anujānāmi, bhikkhave, udakapuñchaniŋ coḷakenapi paccuddharitun’ ti.

263. Tena kho pana samayena aññataro upāsako sanghassa atthāya pokkharaṇiŋ kāretukāmo hoti. Bhagavato etamatthaŋ ārocesuŋ …pe… ‘anujānāmi, bhikkhave, pokkharaṇin’ ti. Pokkharaṇiyā kūlaŋ lujjati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Pokkharaṇiyā udakaŋ purāṇaŋ hoti …pe… ‘anujānāmi, bhikkhave, udakamātikaŋ udakaniddhamanan’ ti.

Tena (p. 261) kho pana samayena aññataro bhikkhu sanghassa atthāya nillekhaŋ jantāgharaŋ kattukāmo hoti. Bhagavato etamatthaŋ ārocesuŋ …pe… ‘anujānāmi, bhikkhave, nillekhaŋ jantāgharan’ ti.

Tena kho pana samayena chabbaggiyā bhikkhū cātumāsaŋ nisīdanena vippavasanti. Bhagavato etamatthaŋ ārocesuŋ …pe… ‘na, bhikkhave, cātumāsaŋ nisīdanena vippavasitabbaŋ. Yo vippavaseyya, āpatti dukkaṭassā’ ti.

264. Tena kho pana samayena chabbaggiyā bhikkhū pupphābhikiṇṇesu sayanesu sayanti. Manussā vihāracārikaŋ āhiṇḍantā passitvā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, pupphābhikiṇṇesu sayanesu sayitabbaŋ. Yo sayeyya, āpatti dukkaṭassā’ ti

Tena kho pana samayena manussā gandhampi mālampi ādāya ārāmaŋ āgacchanti. Bhikkhū kukkuccāyantā na paṭiggaṇhanti. Bhagavato etamatthaŋ ārocesuŋ. ‘Anujānāmi, bhikkhave, gandhaŋ gahetvā kavāṭe pañcangulikaŋ dātuŋ, pupphaŋ gahetvā vihāre ekamantaŋ nikkhipitun’ ti.

Tena kho pana samayena sanghassa namatakaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, namatakan’ ti. Atha kho bhikkhūnaŋ etadahosi– ‘namatakaŋ adhiṭṭhātabbaŋ nu kho udāhu vikappetabban’ ti …pe… ‘na, bhikkhave, namatakaŋ adhiṭṭhātabbaŋ, na vikappetabban’ ti.

Tena kho pana samayena chabbaggiyā bhikkhū āsittakūpadhāne bhuñjanti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ …pe… ‘na, bhikkhave, āsittakūpadhāne bhuñjitabbaŋ. Yo bhuñjeyya, āpatti dukkaṭassā’ ti

Tena kho pana samayena aññataro bhikkhu gilāno hoti. So bhuñjamāno na sakkoti hatthena pattaŋ sandhāretuŋ. Bhagavato etamatthaŋ ārocesuŋ. ‘Anujānāmi, bhikkhave, maḷorikan’ ti.

Tena kho pana samayena chabbaggiyā bhikkhū ekabhājanepi bhuñjanti …pe… ekathālakepi pivanti, ekamañcepi tuvaṭṭenti, ekattharaṇāpi tuvaṭṭenti, ekapāvuraṇāpi tuvaṭṭenti, ekattharaṇapāvuraṇāpi tuvaṭṭenti. Manussā ujjhāyanti (p. 262) khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, ekabhājane bhuñjitabbaŋ …pe… na ekathālake pātabbaŋ… na ekamañce tuvaṭṭitabbaŋ… na ekattharaṇā tuvaṭṭitabbaŋ… na ekapāvuraṇā tuvaṭṭitabbaŋ… na ekattharaṇapāvuraṇā tuvaṭṭitabbaŋ. Yo tuvaṭṭeyya, āpatti dukkaṭassā’ ti.

265. Tena kho pana samayena vaḍḍho licchavī mettiyabhūmajakānaŋ bhikkhūnaŋ sahāyo hoti. Atha kho vaḍḍho licchavī yena mettiyabhūmajakā bhikkhū tenupasankami, upasankamitvā mettiyabhūmajake bhikkhū etadavoca– ‘vandāmi ayyā’ ti. Evaŋ vutte mettiyabhūmajakā bhikkhū nālapiŋsu. Dutiyampi kho vaḍḍho licchavī mettiyabhūmajake bhikkhū etadavoca– ‘vandāmi ayyā’ ti. Dutiyampi kho mettiyabhūmajakā bhikkhū nālapiŋsu. Tatiyampi kho vaḍḍho licchavī mettiyabhūmajake bhikkhū etadavoca– ‘vandāmi ayyā’ ti. Tatiyampi kho mettiyabhūmajakā bhikkhū nālapiŋsu. ‘Kyāhaŋ ayyānaŋ aparajjhāmi, kissa maŋ ayyā nālapantī’ ti? ‘Tathā hi pana tvaŋ, āvuso vaḍḍha, amhe dabbena mallaputtena viheṭhiyamāne ajjhupekkhasī’ ti. ‘Kyāhaŋ ayyā karomī’ ti? ‘Sace kho tvaŋ, āvuso vaḍḍha, iccheyyāsi, ajjeva bhagavā āyasmantaŋ dabbaŋ mallaputtaŋ nāsāpeyyā’ ti. ‘Kyāhaŋ ayyā karomi, kiŋ mayā sakkā kātun’ ti? ‘Ehi tvaŋ, āvuso vaḍḍha, yena bhagavā tenupasankama, upasankamitvā bhagavantaŋ evaŋ vadehi– “idaŋ, bhante, nacchannaŋ nappatirūpaŋ. Yāyaŋ, bhante, disā abhayā anītikā anupaddavā sāyaŋ disā sabhayā sa-ītikā sa-upaddavā; yato nivātaŋ tato savātaŋ udakaŋ maññe ādittaŋ; ayyena me dabbena mallaputtena pajāpati dūsitā”’ ti. ‘Evaŋ ayyā’ ti kho vaḍḍho licchavī mettiyabhūmajakānaŋ bhikkhūnaŋ paṭissutvā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho vaḍḍho licchavī bhagavantaŋ etadavoca– ‘idaŋ, bhante, nacchannaŋ nappatirūpaŋ. Yāyaŋ, bhante, disā abhayā anītikā anupaddavā sāyaŋ disā sabhayā sa-ītikā sa-upaddavā; yato nivātaŋ tato savātaŋ; udakaŋ maññe ādittaŋ; ayyena me dabbena mallaputtena pajāpati dūsitā’ ti.

Atha (p. 263) kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā āyasmantaŋ dabbaŋ mallaputtaŋ paṭipucchi– ‘sarasi tvaŋ, dabba, evarūpaŋ kattā yathāyaŋ vaḍḍho āhā’ ti? ‘Yathā maŋ, bhante, bhagavā jānātī’ ti. Dutiyampi kho bhagavā …pe… tatiyampi kho bhagavā āyasmantaŋ dabbaŋ mallaputtaŋ etadavoca– ‘sarasi tvaŋ, dabba, evarūpaŋ kattā yathāyaŋ vaḍḍho āhā’ ti? ‘Yathā maŋ, bhante, bhagavā jānātī’ ti. ‘Na kho, dabba, dabbā evaŋ nibbeṭhenti. Sace tayā kataŋ, katanti vadehi; sace akataŋ, akatanti vadehī’ ti. ‘Yato ahaŋ, bhante, jāto nābhijānāmi supinantenapi methunaŋ dhammaŋ paṭisevitā, pageva jāgaro’ ti. Atha kho bhagavā bhikkhū āmantesi– ‘tena hi, bhikkhave, sangho vaḍḍhassa licchavissa pattaŋ nikkujjatu, asambhogaŋ sanghena karotu.

‘Aṭṭhahi, bhikkhave, angehi samannāgatassa upāsakassa patto nikkujjitabbo– bhikkhūnaŋ alābhāya parisakkati, bhikkhūnaŋ anatthāya parisakkati, bhikkhūnaŋ avāsāya parisakkati, bhikkhū akkosati paribhāsati, bhikkhū bhikkhūhi bhedeti, buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati. Anujānāmi, bhikkhave, imehi aṭṭhahangehi samannāgatassa upāsakassa pattaŋ nikkujjituŋ. Evañca pana, bhikkhave, nikkujjitabbo. Byattena bhikkhunā paṭibalena sangho ñāpetabbo–

266. ‘Suṇātu me, bhante, sangho. Vaḍḍho licchavī āyasmantaŋ dabbaŋ mallaputtaŋ amūlikāya sīlavipattiyā anuddhaŋseti. Yadi sanghassa pattakallaŋ, sangho vaḍḍhassa licchavissa pattaŋ nikkujjeyya, asambhogaŋ sanghena kareyya. Esā ñatti.

‘Suṇātu me, bhante, sangho. Vaḍḍho licchavī āyasmantaŋ dabbaŋ mallaputtaŋ amūlikāya sīlavipattiyā anuddhaŋseti. Sangho vaḍḍhassa licchavissa pattaŋ nikkujjati, asambhogaŋ sanghena karoti Yassāyasmato khamati vaḍḍhassa licchavissa pattassa nikkujjanā, asambhogaŋ sanghena karaṇaŋ, so tuṇhassa; yassa nakkhamati, so bhāseyya.

‘Nikkujjito sanghena vaḍḍhassa licchavissa patto, asambhogo sanghena. Khamati sanghassa, tasmā tuṇhī, evametaŋ dhārayāmī’ ti.

Atha (p. 264) kho āyasmā ānando pubbaṇhasamayaŋ nivāsetvā pattacīvaramādāya yena vaḍḍhassa licchavissa nivesanaŋ tenupasankami, upasankamitvā vaḍḍhaŋ licchaviŋ etadavoca– ‘sanghena te, āvuso vaḍḍha, patto nikkujjito. Asambhogosi sanghenā’ ti. Atha kho vaḍḍho licchavī– sanghena kira me patto nikkujjito, asambhogomhi kira sanghenāti– tattheva mucchito papato. Atha kho vaḍḍhassa licchavissa mittāmaccā ñātisālohitā vaḍḍhaŋ licchaviŋ etadavocuŋ– ‘alaŋ, āvuso vaḍḍha, mā soci, mā paridevi. Mayaŋ bhagavantaŋ pasādessāma bhikkhusanghañcā’ ti.

Atha kho vaḍḍho licchavī saputtadāro samittāmacco sañātisālohito allavattho allakeso yena bhagavā tenupasankami, upasankamitvā bhagavato pādesu sirasā nipatitvā bhagavantaŋ etadavoca– ‘accayo maŋ, bhante, accagamā yathābālaŋ yathāmūḷhaŋ yathā-akusalaŋ, yohaŋ ayyaŋ dabbaŋ mallaputtaŋ amūlikāya sīlavipattiyā anuddhaŋsesiŋ. Tassa me, bhante, bhagavā accayaŋ accayato paṭiggaṇhātu āyatiŋ saŋvarāyā’ ti. ‘Taggha tvaŋ, āvuso vaḍḍha, accayo accagamā yathābālaŋ yathāmūḷhaŋ yathā-akusalaŋ, yaŋ tvaŋ dabbaŋ mallaputtaŋ amūlikāya sīlavipattiyā anuddhaŋsesi. Yato ca kho tvaŋ, āvuso vaḍḍha, accayaŋ accayato disvā yathādhammaŋ paṭikarosi, taŋ te mayaŋ paṭiggaṇhāma. Vuḍḍhihesā, āvuso vaḍḍha, ariyassa vinaye yo accayaŋ accayato disvā yathādhammaŋ paṭikaroti, āyatiŋ saŋvaraŋ āpajjatī’ ti. Atha kho bhagavā bhikkhū āmantesi– ‘tena hi, bhikkhave, sangho vaḍḍhassa licchavissa pattaŋ ukkujjatu, sambhogaŋ sanghena karotu.

‘Aṭṭhahi, bhikkhave, angehi samannāgatassa upāsakassa patto ukkujjitabbo– na bhikkhūnaŋ alābhāya parisakkati, na bhikkhūnaŋ anatthāya parisakkati, na bhikkhūnaŋ avāsāya parisakkati, na bhikkhū akkosati paribhāsati, na bhikkhū bhikkhūhi bhedeti, na buddhassa avaṇṇaŋ bhāsati, na dhammassa avaṇṇaŋ bhāsati, na sanghassa avaṇṇaŋ bhāsati. Anujānāmi bhikkhave, imehi aṭṭhahangehi samannāgatassa upāsakassa pattaŋ ukkujjituŋ. Evañca pana, bhikkhave, ukkujjitabbo. Tena, bhikkhave, vaḍḍhena licchavinā sanghaŋ upasankamitvā ekaŋsaŋ uttarāsangaŋ karitvā bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “sanghena me, bhante, patto (p. 265) nikkujjito, asambhogomhi sanghena. Sohaŋ, bhante, sammā vattāmi, lomaŋ pātemi, netthāraŋ vattāmi, sanghaŋ pattukkujjanaŋ yācāmī” ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

267. ‘Suṇātu me, bhante, sangho. Sanghena vaḍḍhassa licchavissa patto nikkujjito, asambhogo sanghena. So sammā vattati, lomaŋ pāteti, netthāraŋ vattati, sanghaŋ pattukkujjanaŋ yācati. Yadi sanghassa pattakallaŋ, sangho vaḍḍhassa licchavissa pattaŋ ukkujjeyya, sambhogaŋ sanghena kareyya. Esā ñatti.

‘Suṇātu me, bhante, sangho. Sanghena vaḍḍhassa licchavissa patto nikkujjito, asambhogo sanghena. So sammā vattati, lomaŋ pāteti, netthāraŋ vattati sanghaŋ pattukkujjanaŋ yācati. Sangho vaḍḍhassa licchavissa pattaŋ ukkujjati, sambhogaŋ sanghena karoti. Yassāyasmato khamati vaḍḍhassa licchavissa pattassa ukkujjanā, sambhogaŋ sanghena karaṇaŋ, so tuṇhassa; yassa nakkhamati, so bhāseyya.

‘Ukkujjito sanghena vaḍḍhassa licchavissa patto, sambhogo sanghena. Khamati sanghassa, tasmā tuṇhī, evametaŋ dhārayāmī’ ti.

268. Atha kho bhagavā vesāliyaŋ yathābhirantaŋ viharitvā yena bhaggā tena cārikaŋ pakkāmi. Anupubbena cārikaŋ caramāno yena bhaggā tadavasari. Tatra sudaŋ bhagavā bhaggesu viharati susumāragire bhesakaḷāvane migadāye. Tena kho pana samayena bodhissa rājakumārassa kokanado nāma pāsādo acirakārito hoti, anajjhāvuttho samaṇena vā brāhmaṇena vā kenaci vā manussabhūtena. Atha kho bodhi rājakumāro sañjikāputtaŋ māṇavaŋ āmantesi– ‘ehi tvaŋ, samma sañcikāputta, yena bhagavā tenupasankama, upasankamitvā mama vacanena bhagavato pāde sirasā vanda; appābādhaŋ appātankaŋ lahuṭṭhānaŋ balaŋ phāsuvihāraŋ puccha– “bodhi, bhante, rājakumāro bhagavato pāde sirasā vandati, appābādhaŋ appātankaŋ (p. 266) lahuṭṭhānaŋ balaŋ phāsuvihāraŋ pucchatī” ti. Evañca vadehi– “adhivāsetu kira, bhante bhagavā bodhissa rājakumārassa svātanāya bhattaŋ saddhiŋ bhikkhusanghenā”’ ti. ‘Evaŋ bho’ ti kho sañcikāputto māṇavo bodhissa rājakumārassa paṭissutvā yena bhagavā tenupasankami, upasankamitvā bhagavatā saddhiŋ sammodi, sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho sañcikāputto māṇavo bhagavantaŋ etadavoca– ‘bodhi kho rājakumāro bhoto gotamassa pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchati. Evañca vadeti– “adhivāsetu kira bhavaŋ gotamo bodhissa rājakumārassa svātanāya bhattaŋ saddhiŋ bhikkhusanghenā”’ ti. Adhivāsesi bhagavā tuṇhībhāvena. Atha kho sañcikāputto māṇavo bhagavato adhivāsanaŋ viditvā uṭṭhāyāsanā yena bodhi rājakumāro tenupasankami, upasankamitvā bodhiŋ rājakumāraŋ etadavoca– ‘avocumha kho mayaŋ bhoto vacanena taŋ bhavantaŋ gotamaŋ– “bodhi kho rājakumāro bhoto gotamassa pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchati. Evañca vadeti– adhivāsetu kira bhavaŋ gotamo bodhissa rājakumārassa svātanāya bhattaŋ saddhiŋ bhikkhusanghenā” ti. Adhivutthañca pana samaṇena gotamenā’ ti.

Atha kho bodhi rājakumāro tassā rattiyā accayena paṇītaŋ khādanīyaŋ bhojanīyaŋ paṭiyādāpetvā, kokanadañca pāsādaŋ odātehi dussehi santharāpetvā yāva pacchimasopānakaḷevarā, sañcikāputtaŋ māṇavaŋ āmantesi– ‘ehi tvaŋ, samma sañcikāputta, yena bhagavā tenupasankama, upasankamitvā bhagavato kālaŋ ārocehi– “kālo, bhante niṭṭhitaŋ bhattan”’ ti. ‘Evaŋ bho’ ti kho sañcikāputto māṇavo bodhissa rājakumārassa paṭissutvā yena bhagavā tenupasankami, upasankamitvā bhagavato kālaŋ ārocesi– ‘kālo, bho gotama, niṭṭhitaŋ bhattan’ ti.

Atha kho bhagavā pubbaṇhasamayaŋ nivāsetvā pattacīvaramādāya yena bodhissa rājakumārassa nivesanaŋ tenupasankami. Tena kho pana samayena bodhi rājakumāro bahidvārakoṭṭhake ṭhito hoti, bhagavantaŋ āgamayamāno. Addasā kho bodhi rājakumāro bhagavantaŋ dūratova (p. 267) āgacchantaŋ. Disvāna tato paccuggantvā bhagavantaŋ abhivādetvā purekkhatvā yena kokanado pāsādo tenupasankami. Atha kho bhagavā pacchimasopānakaḷevaraŋ nissāya aṭṭhāsi. Atha kho bodhi rājakumāro bhagavantaŋ etadavoca– ‘akkamatu, bhante, bhagavā dussāni, akkamatu sugato dussāni, yaŋ mama assa dīgharattaŋ hitāya sukhāyā’ ti. Evaŋ vutte bhagavā tuṇhī ahosi. Dutiyampi kho …pe… tatiyampi kho bodhi rājakumāro bhagavantaŋ etadavoca– ‘akkamatu, bhante, bhagavā dussāni, akkamatu sugato dussāni, yaŋ mama assa dīgharattaŋ hitāya sukhāyā’ ti. Atha kho bhagavā āyasmantaŋ ānandaŋ apalokesi. Atha kho āyasmā ānando bodhiŋ rājakumāraŋ etadavoca– ‘saŋharantu, rājakumāra, dussāni. Na bhagavā celapaṭikaŋ akkamissati pacchimaŋ janataŋ tathāgato anukampatī’ ti.

Atha kho bodhi rājakumāro dussāni saŋharāpetvā uparikokanade pāsāde āsanaŋ paññapesi. Atha kho bhagavā kokanadaŋ pāsādaŋ abhiruhitvā paññatte āsane nisīdi saddhiŋ bhikkhusanghena. Atha kho bodhi rājakumāro buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā, bhagavantaŋ bhuttāviŋ onītapattapāṇiŋ, ekamantaŋ nisīdi. Ekamantaŋ nisinnaŋ kho bodhiŋ rājakumāraŋ bhagavā dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, celapaṭikā akkamitabbā. Yo akkameyya, āpatti dukkaṭassā’ ti.

Tena kho pana samayena aññatarā itthī apagatagabbhā bhikkhū nimantetvā dussaŋ paññapetvā etadavoca– ‘akkamatha, bhante dussan’ ti. Bhikkhū kukkuccāyantā na akkamanti. ‘Akkamatha, bhante, dussaŋ mangalatthāyā’ ti. Bhikkhū kukkuccāyantā na akkamiŋsu. Atha kho sā itthī ujjhāyati khiyyati vipāceti– ‘kathañhi nāma ayyā mangalatthāya yāciyamānā celappaṭikaŋ na akkamissantī’ ti! Assosuŋ kho bhikkhū tassā itthiyā ujjhāyantiyā khiyyantiyā vipācentiyā. Atha kho te bhikkhū bhagavato etamatthaŋ (p. 268) ārocesuŋ. ‘Gihī, bhikkhave, mangalikā. Anujānāmi, bhikkhave, gihīnaŋ mangalatthāya yāciyamānena celappaṭikaŋ akkamitun’ ti.

Tena kho pana samayena bhikkhū dhotapādakaŋ akkamituŋ kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, dhotapādakaŋ akkamitun’ ti.

Dutiyabhāṇavāro niṭṭhito.

269. Atha kho bhagavā bhaggesu yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Atha kho visākhā migāramātā ghaṭakañca katakañca sammajjaniñca ādāya yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho visākhā migāramātā bhagavantaŋ etadavoca– ‘paṭiggaṇhātu me, bhante, bhagavā ghaṭakañca katakañca sammajjaniñca, yaŋ mama assa dīgharattaŋ hitāya sukhāyā’ ti. Paṭiggahesi bhagavā ghaṭakañca sammajjaniñca. Na bhagavā katakaŋ paṭiggahesi. Atha kho bhagavā visākhaŋ migāramātaraŋ dhammiyā kathāya sandassesi samādapesi samuttejesi sampahaŋsesi. Atha kho visākhā migāramātā bhagavatā dhammiyā kathāya sandassitā samādapitā samuttejitā sampahaŋsitā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ghaṭakañca sammajjaniñca. Na, bhikkhave, katakaŋ paribhuñjitabbaŋ. Yo paribhuñjeyya, āpatti dukkaṭassa. Anujānāmi, bhikkhave, tisso pādaghaŋsaniyo– sakkharaŋ, kathalaŋ, samuddapheṇakan’ ti.

Atha kho visākhā migāramātā vidhūpanañca tālavaṇṭañca ādāya yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho visākhā migāramātā bhagavantaŋ etadavoca– ‘paṭiggaṇhātu me, bhante, bhagavā vidhūpanañca tālavaṇṭañca, yaŋ mama assa dīgharattaŋ hitāya sukhāyā’ ti. Paṭiggahesi bhagavā vidhūpanañca tālavaṇṭañca.

Atha (p. 269) kho bhagavā visākhaŋ migāramātaraŋ dhammiyā kathāya sandassesi samādapesi samuttejesi sampahaŋsesi …pe… padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, vidhūpanañca tālavaṇṭañcā’ ti.

Tena kho pana samayena sanghassa makasabījanī uppannā hoti. Bhagavato etamatthaŋ ārocesuŋ. ‘Anujānāmi, bhikkhave, makasabījanin’ ti. Cāmaribījanī uppannā hoti. Bhagavato etamatthaŋ ārocesuŋ. ‘Na, bhikkhave, cāmaribījanī dhāretabbā. Yo dhāreyya, āpatti dukkaṭassa. Anujānāmi, bhikkhave, tisso bījaniyo– vākamayaŋ, usīramayaŋ, morapiñchamayan’ ti.

270. Tena kho pana samayena sanghassa chattaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, chattan’ ti.

Tena kho pana samayena chabbaggiyā bhikkhū chattappaggahitā āhiṇḍanti. Tena kho pana samayena aññataro upāsako sambahulehi ājīvakasāvakehi saddhiŋ uyyānaŋ agamāsi. Addasāsuŋ kho te ājīvakasāvakā chabbaggiye bhikkhū dūratova chattappaggahite āgacchante. Disvāna taŋ upāsakaŋ etadavocuŋ– ‘ete kho, ayyā, tumhākaŋ bhadantā chattappaggahitā āgacchanti, seyyathāpi gaṇakamahāmattā’ ti. ‘Nāyyā ete bhikkhū, paribbājakā’ ti. “Bhikkhū na bhikkhū” ti abbhutaŋ akaŋsu. Atha kho so upāsako upagate sañjānitvā ujjhāyati khiyyati vipāceti– ‘kathañhi nāma bhadantā chattappaggahitā

Āhiṇḍissantī’ ti! Assosuŋ kho bhikkhū tassa upāsakassa ujjhāyantassa khiyyantassa vipācentassa. Atha kho te bhikkhū bhagavato etamatthaŋ ārocesuŋ. ‘Saccaŋ kira, bhikkhave …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, chattaŋ dhāretabbaŋ. Yo dhāreyya, āpatti dukkaṭassā’ ti.

Tena kho pana samayena aññataro bhikkhu gilāno hoti. Tassa bhikkhuno vinā chattaŋ na phāsu hoti. Bhagavato etamatthaŋ ārocesuŋ. ‘Anujānāmi, bhikkhave, gilānassa chattaŋ dhāretun’ ti.

Tena (p. 270) kho pana samayena bhikkhū– gilānasseva bhagavatā chattaŋ anuññātaŋ no agilānassāti– ārāme ārāmūpacāre chattaŋ dhāretuŋ kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, agilānenapi ārāme ārāmūpacāre chattaŋ dhāretun’ ti.

Tena kho pana samayena aññataro bhikkhu sikkāya pattaŋ uṭṭitvā daṇḍe ālaggitvā vikāle aññatarena gāmadvārena atikkamati. Manussā– “esayyo coro gacchati, asissa vijjotalatī” ti anupatitvā gahetvā sañjānitvā muñciŋsu. Atha kho so bhikkhu ārāmaŋ gantvā bhikkhūnaŋ etamatthaŋ ārocesi. ‘Kiŋ pana tvaŋ, āvuso, daṇḍasikkaŋ dhāresī’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhu daṇḍasikkaŋ dhāressasī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, daṇḍasikkā dhāretabbā. Yo dhāreyya, āpatti dukkaṭassā’ ti.

Tena kho pana samayena aññataro bhikkhu gilāno hoti, na sakkoti vinā daṇḍena āhiṇḍituŋ. Bhagavato etamatthaŋ ārocesuŋ. ‘Anujānāmi, bhikkhave, gilānassa bhikkhuno daṇḍasammutiŋ dātuŋ. Evañca pana, bhikkhave, dātabbā. Tena gilānena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, gilāno; na sakkomi vinā daṇḍena āhiṇḍituŋ. Sohaŋ, bhante, sanghaŋ daṇḍasammutiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu gilāno, na sakkoti vinā daṇḍena āhiṇḍituŋ. So sanghaŋ daṇḍasammutiŋ yācati. Yadi sanghassa pattakallaŋ, sangho itthannāmassa bhikkhuno daṇḍasammutiŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu gilāno, na sakkoti vinā daṇḍena āhiṇḍituŋ. So sanghaŋ daṇḍasammutiŋ yācati. Sangho (p. 271) itthannāmassa bhikkhuno daṇḍasammutiŋ deti. Yassāyasmato khamati itthannāmassa bhikkhuno daṇḍasammutiyā dānaŋ, so tuṇhassa; yassa nakkhamati, so bhāseyya.

‘Dinnā sanghena itthannāmassa bhikkhuno daṇḍasammuti. Khamati sanghassa, tasmā tuṇhī, evametaŋ dhārayāmī’ ti.

271. Tena kho pana samayena aññataro bhikkhu gilāno hoti, na sakkoti vinā sikkāya pattaŋ pariharituŋ. Bhagavato etamatthaŋ ārocesuŋ. ‘Anujānāmi, bhikkhave, gilānassa bhikkhuno sikkāsammutiŋ dātuŋ. Evañca pana, bhikkhave, dātabbā. Tena gilānena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, gilāno; na sakkomi vinā sikkāya pattaŋ pariharituŋ. Sohaŋ, bhante, sanghaŋ sikkāsammutiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu gilāno, na sakkoti vinā sikkāya pattaŋ pariharituŋ. So sanghaŋ sikkāsammutiŋ yācati. Yadi sanghassa pattakallaŋ, sangho itthannāmassa bhikkhuno sikkāsammutiŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu gilāno, na sakkoti vinā sikkāya pattaŋ pariharituŋ. So sanghaŋ sikkāsammutiŋ yācati. Sangho itthannāmassa bhikkhuno sikkāsammutiŋ deti. Yassāyasmato khamati itthannāmassa bhikkhuno sikkāsammutiyā dānaŋ, so tuṇhassa; yassa nakkhamati, so bhāseyya.

‘Dinnā sanghena itthannāmassa bhikkhuno sikkāsammuti. Khamati sanghassa, tasmā tuṇhī, evametaŋ dhārayāmī’ ti.

272. Tena kho pana samayena aññataro bhikkhu gilāno hoti, na sakkoti vinā daṇḍena āhiṇḍituŋ, na sakkoti vinā sikkāya pattaŋ pariharituŋ. Bhagavato etamatthaŋ ārocesuŋ. ‘Anujānāmi, bhikkhave, gilānassa bhikkhuno daṇḍasikkāsammutiŋ dātuŋ. Evañca pana, bhikkhave, dātabbā (p. 272) Tena gilānena bhikkhunā sanghaŋ upasankamitvā ekaŋsaŋ uttarāsangaŋ karitvā vuḍḍhānaŋ bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ahaŋ, bhante, gilāno; na sakkomi vinā daṇḍena āhiṇḍituŋ; na sakkomi vinā sikkāya pattaŋ pariharituŋ. Sohaŋ, bhante, sanghaŋ daṇḍasikkāsammutiŋ yācāmī” ti. Dutiyampi yācitabbā. Tatiyampi yācitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo bhikkhu gilāno, na sakkoti vinā daṇḍena āhiṇḍituŋ, na sakkoti vinā sikkāya pattaŋ pariharituŋ. So sanghaŋ daṇḍasikkāsammutiŋ yācati. Yadi sanghassa pattakallaŋ, sangho itthannāmassa bhikkhuno daṇḍasikkāsammutiŋ dadeyya. Esā ñatti.

‘Suṇātu me, bhante, sangho. Ayaŋ itthannāmo bhikkhu gilāno na sakkoti vinā daṇḍena āhiṇḍituŋ, na sakkoti vinā sikkāya pattaŋ pariharituŋ. So sanghaŋ daṇḍasikkāsammutiŋ yācati. Sangho itthannāmassa bhikkhuno daṇḍasikkāsammutiŋ deti. Yassāyasmato khamati itthannāmassa bhikkhuno daṇḍasikkāsammutiyā dānaŋ, so tuṇhassa; yassa nakkhamati, so bhāseyya.

‘Dinnā sanghena itthannāmassa bhikkhuno daṇḍasikkāsammuti. Khamati sanghassa, tasmā tuṇhī, evametaŋ dhārayāmī’ ti.

273. Tena kho pana samayena aññataro bhikkhu romanthako hoti. So romanthitvā romanthitvā ajjhoharati. Bhikkhū ujjhāyanti khiyyanti vipācenti– ‘vikālāyaŋ bhikkhu bhojanaŋ bhuñjatī’ ti. Bhagavato etamatthaŋ ārocesuŋ. ‘Eso, bhikkhave, bhikkhu aciraŋgoyoniyā cuto. Anujānāmi, bhikkhave, romanthakassa romanthanaŋ. Na ca, bhikkhave, bahimukhadvāraŋ nīharitvā ajjhoharitabbaŋ. Yo ajjhohareyya, yathādhammo kāretabbo’ ti.

Tena (p. 273) kho pana samayena aññatarassa pūgassa sanghabhattaŋ hoti. Bhattagge bahusitthāni pakiriyiŋsu . Manussā ujjhāyanti khiyyanti vipācenti– ‘kathañhi nāma samaṇā sakyaputtiyā odane diyyamāne na sakkaccaŋ paṭiggahessanti, ekamekaŋ sitthaŋ kammasatena niṭṭhāyatī’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. ‘Anujānāmi, bhikkhave, yaŋ diyyamānaŋ patati, taŋ sāmaŋ gahetvā paribhuñjituŋ. Pariccattaŋ taŋ, bhikkhave, dāyakehī’ ti.

274. Tena kho pana samayena aññataro bhikkhu dīghehi nakhehi piṇḍāya carati. Aññatarā itthī passitvā taŋ bhikkhuŋ etadavoca– ‘ehi, bhante, methunaŋ dhammaŋ paṭisevā’ ti. ‘Alaŋ, bhagini, netaŋ kappatī’ ti. ‘Sace kho tvaŋ, bhante, nappaṭisevissasi, idānāhaŋ attano nakhehi gattāni vilikhitvā kuppaŋ karissāmi– ayaŋ maŋ bhikkhu vippakarotī’ ti. ‘Pajānāhi tvaŋ, bhaginī’ ti. Atha kho sā itthī attano nakhehi gattāni vilikhitvā kuppaŋ akāsi– ayaŋ maŋ bhikkhu vippakarotīti. Manussā upadhāvitvā taŋ bhikkhuŋ aggahesuŋ. Addasāsuŋ kho te manussā tassā itthiyā nakhe chavimpi lohitampi. Disvāna– imissāyeva itthiyā idaŋ kammaŋ, akārako bhikkhūti– taŋ bhikkhuŋ muñciŋsu. Atha kho so bhikkhu ārāmaŋ gantvā bhikkhūnaŋ etamatthaŋ ārocesi. ‘Kiŋ pana tvaŋ, āvuso, dīghe nakhe dhāresī’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhu dīghe nakhe dhāressasī’ ti! Atha kho te bhikkhū bhagavato etamatthaŋ ārocesuŋ. ‘Na, bhikkhave, dīghā nakhā dhāretabbā. Yo dhāreyya, āpatti dukkaṭassā’ ti.

Tena kho pana samayena bhikkhū nakhenapi nakhaŋ chindanti, mukhenapi nakhaŋ chindanti, kuṭṭepi ghaŋsanti. Anguliyo dukkhā honti. Bhagavato etamatthaŋ ārocesuŋ. ‘Anujānāmi, bhikkhave, nakhacchedanan’ ti. Salohitaŋ nakhaŋ chindanti. Anguliyo dukkhā honti …pe… ‘anujānāmi, bhikkhave, maŋsappamāṇena nakhaŋ chinditun’ ti.

Tena (p. 274) kho pana samayena chabbaggiyā bhikkhū vīsatimaṭṭhaŋ kārāpenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na bhikkhave, vīsatimaṭṭhaŋ kārāpetabbaŋ. Yo kārāpeyya, āpatti dukkaṭassa. Anujānāmi, bhikkhave, malamattaŋ apakaḍḍhitun’ ti.

275. Tena kho pana samayena bhikkhūnaŋ kesā dīghā honti. Bhagavato etamatthaŋ ārocesuŋ. ‘Ussahanti pana, bhikkhave, bhikkhū aññamaññaŋ kese oropetun’ ti? ‘Ussahanti bhagavā’ ti Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā …pe… bhikkhū āmantesi– ‘anujānāmi, bhikkhave, khuraŋ khurasilaŋ khurasipāṭikaŋ namatakaŋ sabbaŋ khurabhaṇḍan’ ti.

Tena kho pana samayena chabbaggiyā bhikkhū massuŋ kappāpenti …pe… massuŋ vaḍḍhāpenti… golomikaŋ kārāpenti… caturassakaŋ kārāpenti… parimukhaŋ kārāpenti… aḍḍhadukaŋ kārāpenti… dāṭhikaŋ ṭhapenti… sambādhe lomaŋ saŋharāpenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave massu kappāpetabbaŋ …pe… na massu vaḍḍhāpetabbaŋ… na golomikaŋ kārāpetabbaŋ… na caturassakaŋ kārāpetabbaŋ… na parimukhaŋ kārāpetabbaŋ… na aḍḍhadukaŋ kārāpetabbaŋ… na dāṭhikā ṭhapetabbā… na sambādhe lomaŋ saŋharāpetabbaŋ. Yo saŋharāpeyya, āpatti dukkaṭassā’ ti.

Tena kho pana samayena aññatarassa bhikkhuno sambādhe vaṇo hoti. Bhesajjaŋ na santiṭṭhati. Bhagavato etamatthaŋ ārocesuŋ ‘Anujānāmi, bhikkhave, ābādhappaccayā sambādhe lomaŋ saŋharāpetun’ ti.

Tena kho pana samayena chabbaggiyā bhikkhū kattarikāya kese chedāpenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, kattarikāya kesā chedāpetabbā. Yo chedāpeyya, āpatti dukkaṭassā’ ti.

Tena (p. 275) kho pana samayena aññatarassa bhikkhuno sīse vaṇo hoti, na sakkoti khurena kese oropetuŋ. Bhagavato etamatthaŋ ārocesuŋ. ‘Anujānāmi, bhikkhave, ābādhappaccayā kattarikāya kese chedāpetun’ ti.

Tena kho pana samayena bhikkhū dīghāni nāsikālomāni dhārenti. Manussā ujjhāyanti khiyyanti vipācenti– seyyathāpi pisācillikāti. Bhagavato etamatthaŋ ārocesuŋ. ‘Na, bhikkhave, dīghaŋ nāsikālomaŋ dhāretabbaŋ. Yo dhāreyya, āpatti dukkaṭassā’ ti.

Tena kho pana samayena bhikkhū sakkharikāyapi madhusitthakenapi nāsikālomaŋ gāhāpenti. Nāsikā dukkhā honti. Bhagavato etamatthaŋ ārocesuŋ. ‘Anujānāmi, bhikkhave, saṇḍāsan’ ti.

Tena kho pana samayena chabbaggiyā bhikkhū palitaŋ gāhāpenti Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, palitaŋ gāhāpetabbaŋ. Yo gāhāpeyya, āpatti dukkaṭassā’ ti.

276. Tena kho pana samayena aññatarassa bhikkhuno kaṇṇagūthakehi kaṇṇā thakitā honti Bhagavato etamatthaŋ ārocesuŋ. ‘Anujānāmi, bhikkhave, kaṇṇamalaharaṇin’ ti.

Tena kho pana samayena chabbaggiyā bhikkhū uccāvacā kaṇṇamalaharaṇiyo dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacā kaṇṇamalaharaṇiyo dhāretabbā. Yo dhāreyya, āpatti dukkaṭassāti. Anujānāmi, bhikkhave, aṭṭhimayaŋ dantamayaŋ visāṇamayaŋ naḷamayaŋ veḷumayaŋ kaṭṭhamayaŋ jatumayaŋ phalamayaŋ lohamayaŋ sankhanābhimayan’ ti.

277. Tena kho pana samayena chabbaggiyā bhikkhū bahuŋ lohabhaṇḍaŋ kaŋsabhaṇḍaŋ sannicayaŋ karonti. Manussā vihāracārikaŋ āhiṇḍantā passitvā ujjhāyanti khiyyanti vipācenti– ‘kathañhi nāma samaṇā sakyaputtiyā bahuŋ lohabhaṇḍaŋ kaŋsabhaṇḍaŋ sannicayaŋ karissanti seyyathāpi (p. 276) kaŋsapattharikā’ ti! Bhagavato etamatthaŋ ārocesuŋ. ‘Na, bhikkhave, bahuŋ lohabhaṇḍaŋ kaŋsabhaṇḍaŋ sannicayo kātabbo. Yo kareyya, āpatti dukkaṭassā’ ti.

Tena kho pana samayena bhikkhū añjanimpi añjanisalākampi kaṇṇamalaharaṇimpi bandhanamattampi kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, añjaniŋ añjanisalākaŋ kaṇṇamalaharaṇiŋ bandhanamattan’ ti.

Tena kho pana samayena chabbaggiyā bhikkhū sanghāṭipallatthikāya nisīdanti. Sanghāṭiyā pattā lujjanti. Bhagavato etamatthaŋ ārocesuŋ. ‘Na, bhikkhave, sanghāṭipallatthikāya nisīditabbaŋ. Yo nisīdeyya, āpatti dukkaṭassā’ ti.

Tena kho pana samayena aññataro bhikkhu gilāno hoti. Tassa vinā āyogena na phāsu hoti. Bhagavato etamatthaŋ ārocesuŋ. ‘Anujānāmi, bhikkhave, āyogan’ ti. Atha kho bhikkhūnaŋ etadahosi– ‘kathaŋ nu kho āyogo kātabbo’ ti? Bhagavato etamatthaŋ ārocesuŋ. ‘Anujānāmi, bhikkhave, tantakaŋ vemaŋ kavaṭaŋ salākaŋ sabbaŋ tantabhaṇḍakan’ ti.

278. Tena kho pana samayena aññataro bhikkhu akāyabandhano gāmaŋ piṇḍāya pāvisi. Tassa rathikāya antaravāsako pabhassittha. Manussā ukkuṭṭhimakaŋsu So bhikkhu manku ahosi Atha kho so bhikkhu ārāmaŋ gantvā bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. ‘Na, bhikkhave, akāyabandhanena gāmo pavisitabbo. Yo paviseyya, āpatti dukkaṭassa. Anujānāmi, bhikkhave, kāyabandhanan’ ti.

Tena kho pana samayena chabbaggiyā bhikkhū uccāvacāni kāyabandhanāni dhārenti– kalābukaŋ, deḍḍubhakaŋ, murajaŋ, maddavīṇaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacāni kāyabandhanāni dhāretabbāni– kalābukaŋ, deḍḍubhakaŋ, murajaŋ, maddavīṇaŋ. Yo dhāreyya, āpatti dukkaṭassa. Anujānāmi, bhikkhave, dve kāyabandhanāni– paṭṭikaŋ, sūkarantakan’ ti. Kāyabandhanassa dasā (p. 277) jīranti …pe… ‘anujānāmi, bhikkhave, murajaŋ maddavīṇan’ ti. Kāyabandhanassa anto jīrati …pe… ‘anujānāmi, bhikkhave, sobhaṇaŋ guṇakan’ ti. Kāyabandhanassa pavananto jīrati …pe… ‘anujānāmi, bhikkhave, vidhan’ ti .

Tena kho pana samayena chabbaggiyā bhikkhū uccāvace vidhe dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacā vidhā dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ …pe… sankhanābhimayaŋ suttamayan’ ti.

279. Tena kho pana samayena āyasmā ānando lahukā sanghāṭiyo pārupitvā gāmaŋ piṇḍāya pāvisi. Vātamaṇḍalikāya sanghāṭiyo ukkhipiyiŋsu. Atha kho āyasmā ānando ārāmaŋ gantvā bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. ‘Anujānāmi, bhikkhave, gaṇṭhikaŋ pāsakan’ ti.

Tena kho pana samayena chabbaggiyā bhikkhū uccāvacā gaṇṭhikāyo dhārenti sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccāvacā gaṇṭhikā dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ dantamayaŋ visāṇamayaŋ naḷamayaŋ veḷumayaŋ kaṭṭhamayaŋ jatumayaŋ phalamayaŋ lohamayaŋ sankhanābhimayaŋ suttamayan’ ti.

Tena kho pana samayena bhikkhū gaṇṭhikampi pāsakampi cīvare appenti. Cīvaraŋ jīrati Bhagavato etamatthaŋ ārocesuŋ. ‘Anujānāmi, bhikkhave, gaṇṭhikaphalakaŋ pāsakaphalakan’ ti. Gaṇṭhikaphalakampi pāsakaphalakampi ante appenti. Koṭṭo vivariyati. Bhagavato etamatthaŋ ārocesuŋ. ‘Anujānāmi, bhikkhave, gaṇṭhikaphalakaŋ ante appetuŋ; pāsakaphalakaŋ sattangulaŋ vā aṭṭhangulaŋ vā ogāhetvā appetun’ ti.

280. Tena kho pana samayena chabbaggiyā bhikkhū gihinivatthaŋ nivāsenti– hatthisoṇḍakaŋ, macchavāḷakaŋ, catukaṇṇakaŋ, tālavaṇṭakaŋ, satavalikaŋ. Manussā ujjhāyanti (p. 278) khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, gihinivatthaŋ nivāsetabbaŋ– hatthisoṇḍakaŋ, macchavāḷakaŋ, catukaṇṇakaŋ, tālavaṇṭakaŋ, satavalikaŋ. Yo nivāseyya, āpatti dukkaṭassā’ ti.

Tena kho pana samayena chabbaggiyā bhikkhū gihipārutaŋ pārupanti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, gihipārutaŋ pārupitabbaŋ. Yo pārupeyya, āpatti dukkaṭassā’ ti.

Tena kho pana samayena chabbaggiyā bhikkhū saŋvelliyaŋ nivāsenti. Manussā ujjhāyanti khiyyanti vipācenti– seyyathāpi rañño muṇḍavaṭṭīti. Bhagavato etamatthaŋ ārocesuŋ. ‘Na, bhikkhave, saŋvelliyaŋ nivāsetabbaŋ. Yo nivāseyya, āpatti dukkaṭassā’ ti.

281. Tena kho pana samayena chabbaggiyā bhikkhū ubhatokājaŋ haranti. Manussā ujjhāyanti khiyyanti vipācenti– seyyathāpi rañño muṇḍavaṭṭīti. Bhagavato etamatthaŋ ārocesuŋ. ‘Na, bhikkhave, ubhatokājaŋ haritabbaŋ. Yo hareyya, āpatti dukkaṭassa. Anujānāmi, bhikkhave, ekatokājaŋ antarākājaŋ sīsabhāraŋ khandhabhāraŋ kaṭibhāraŋ olambakan’ ti.

282. Tena kho pana samayena bhikkhū dantakaṭṭhaŋ na khādanti. Mukhaŋ duggandhaŋ hoti. Bhagavato etamatthaŋ ārocesuŋ.

‘Pañcime bhikkhave, ādīnavā dantakaṭṭhassa akhādane. Acakkhussaŋ, mukhaŋ duggandhaŋ hoti, rasaharaṇiyo na visujjhanti, pittaŋ semhaŋ bhattaŋ pariyonandhati, bhattamassa nacchādeti– ime kho, bhikkhave, pañca ādīnavā dantakaṭṭhassa akhādane.

‘Pañcime, bhikkhave, ānisaŋsā dantakaṭṭhassa khādane. Cakkhussaŋ, mukhaŋ na duggandhaŋ hoti, rasaharaṇiyo visujjhanti, pittaŋ semhaŋ bhattaŋ na pariyonandhati, bhattamassa chādeti ime kho, bhikkhave, pañca ānisaŋsā dantakaṭṭhassa khādane. Anujānāmi, bhikkhave, dantakaṭṭhan’ ti.

Tena kho pana samayena chabbaggiyā bhikkhū dīghāni dantakaṭṭhāni khādanti, teheva sāmaṇeraŋ ākoṭenti. Bhagavato etamatthaŋ ārocesuŋ. ‘Na (p. 279) bhikkhave, dīghaŋ dantakaṭṭhaŋ khāditabbaŋ. Yo khādeyya, āpatti dukkaṭassa. Anujānāmi, bhikkhave, aṭṭhangulaparamaŋ dantakaṭṭhaŋ, na ca tena sāmaṇero ākoṭetabbo. Yo ākoṭeyya, āpatti dukkaṭassā’ ti.

Tena kho pana samayena aññatarassa bhikkhuno atimaṭāhakaŋ dantakaṭṭhaŋ khādantassa kaṇṭhe vilaggaŋ hoti. Bhagavato etamatthaŋ ārocesuŋ. ‘Na, bhikkhave, atimaṭāhakaŋ dantakaṭṭhaŋ khāditabbaŋ. Yo khādeyya, āpatti dukkaṭassa. Anujānāmi, bhikkhave, caturangulapacchimaŋ dantakaṭṭhan’ ti.

283. Tena kho pana samayena chabbaggiyā bhikkhū dāyaŋ ālimpenti. Manussā ujjhāyanti khiyyanti vipācenti– seyyathāpi davaḍāhakāti. Bhagavato etamatthaŋ ārocesuŋ. ‘Na, bhikkhave, dāyo ālimpitabbo. Yo ālimpeyya, āpatti dukkaṭassā’ ti.

Tena kho pana samayena vihārā tiṇagahanā honti, davaḍāhe ḍayhamāne vihārā ḍayhanti. Bhikkhū kukkuccāyanti paṭaggiŋ dātuŋ, parittaŋ kātuŋ. Bhagavato etamatthaŋ ārocesuŋ. ‘Anujānāmi, bhikkhave, davaḍāhe ḍayhamāne paṭaggiŋ dātuŋ, parittaŋ kātun’ ti.

284. Tena kho pana samayena chabbaggiyā bhikkhū rukkhaŋ abhiruhanti, rukkhā rukkhaŋ sankamanti. Manussā ujjhāyanti khiyyanti vipācenti– seyyathāpi makkaṭāti. Bhagavato etamatthaŋ ārocesuŋ. ‘Na, bhikkhave, rukkho abhiruhitabbo. Yo abhiruheyya, āpatti dukkaṭassā’ ti.

Tena kho pana samayena aññatarassa bhikkhuno kosalesu janapade sāvatthiŋ gacchantassa antarāmagge hatthī pariyuṭṭhāti. Atha kho so bhikkhu rukkhamūlaŋ upadhāvitvā kukkuccāyanto rukkhaŋ na abhiruhi. So hatthī aññena agamāsi. Atha kho so bhikkhu sāvatthiŋ gantvā bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. ‘Anujānāmi, bhikkhave, sati karaṇīye porisaŋ rukkhaŋ abhiruhituŋ āpadāsu yāvadatthan’ ti.

285. Tena (p. 280) kho pana samayena yameḷakekuṭā nāma bhikkhū dve bhātikā honti brāhmaṇajātikā kalyāṇavācā kalyāṇavākkaraṇā. Te yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘etarahi, bhante, bhikkhū nānānāmā nānāgottā nānājaccā nānākulā pabbajitā. Te sakāya niruttiyā buddhavacanaŋ dūsenti. Handa mayaŋ, bhante, buddhavacanaŋ chandaso āropemā’ ti. Vigarahi buddho bhagavā …pe… ‘kathañhi nāma tumhe, moghapurisā, evaŋ vakkhatha– “handa mayaŋ, bhante, buddhavacanaŋ chandaso āropemā” ti. Netaŋ, moghapurisā, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, buddhavacanaŋ chandaso āropetabbaŋ. Yo āropeyya, āpatti dukkaṭassa. Anujānāmi, bhikkhave, sakāya niruttiyā buddhavacanaŋ pariyāpuṇitun’ ti.

286. Tena kho pana samayena chabbaggiyā bhikkhū lokāyataŋ pariyāpuṇanti. Manussā ujjhāyanti khiyyanti vipācenti– seyyathāpi gihī kāmabhoginoti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. ‘Api nu kho, bhikkhave, lokāyate sāradassāvī imasmiŋ dhammavinaye vuddhiŋ viruḷhiŋ vepullaŋ āpajjeyyā’ ti? ‘Nohetaŋ bhante’. ‘Imasmiŋ vā pana dhammavinaye sāradassāvī lokāyataŋ pariyāpuṇeyyā’ ti? ‘Nohetaŋ bhante’. ‘Na, bhikkhave, lokāyataŋ pariyāpuṇitabbaŋ. Yo pariyāpuṇeyya, āpatti dukkaṭassā’ ti.

Tena kho pana samayena chabbaggiyā bhikkhū lokāyataŋ vācenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, lokāyataŋ vācetabbaŋ. Yo vāceyya, āpatti dukkaṭassā’ ti.

287. Tena kho pana samayena chabbaggiyā bhikkhū tiracchānavijjaŋ pariyāpuṇanti. Manussā ujjhāyanti khiyyanti vipācenti– seyyathāpi gihī kāmabhoginoti (p. 281) Bhagavato etamatthaŋ ārocesuŋ. ‘Na, bhikkhave, tiracchānavijjā pariyāpuṇitabbā. Yo pariyāpuṇeyya, āpatti dukkaṭassā’ ti.

Tena kho pana samayena chabbaggiyā bhikkhū tiracchānavijjaŋ vācenti. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, tiracchānavijjā vācetabbā. Yo vāceyya, āpatti dukkaṭassā’ ti.

288. Tena kho pana samayena bhagavā mahatiyā parisāya parivuto dhammaŋ desento khipi. Bhikkhū– “jīvatu, bhante, bhagavā; jīvatu sugato” ti– uccāsaddaŋ mahāsaddaŋ akaŋsu. Tena saddena dhammakathā antarā ahosi. Atha kho bhagavā bhikkhū āmantesi– ‘api nu kho, bhikkhave, khipite “jīvā” ti vutto tappaccayā jīveyya vā mareyya vā’ ti? ‘Nohetaŋ bhante’. ‘Na, bhikkhave, khipite “jīvā” ti vattabbo. Yo vadeyya, āpatti dukkaṭassā’ ti.

Tena kho pana samayena manussā bhikkhūnaŋ khipite “jīvatha bhante” ti vadanti. Bhikkhū kukkuccāyantā nālapanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā “jīvatha bhante” ti vuccamānā nālapissantī’ ti! Bhagavato etamatthaŋ ārocesuŋ. ‘Gihī, bhikkhave, mangalikā. Anujānāmi, bhikkhave, gihīnaŋ “jīvatha bhante” ti vuccamānena “ciraŋ jīvā” ti vattun’ ti.

289. Tena kho pana samayena bhagavā mahatiyā parisāya parivuto dhammaŋ desento nisinno hoti. Aññatarena bhikkhunā lasuṇaŋ khāyitaŋ hoti. So– mā bhikkhū byābādhiŋsūti– ekamantaŋ nisīdi. Addasā kho bhagavā taŋ bhikkhuŋ ekamantaŋ nisinnaŋ. Disvāna bhikkhū āmantesi– ‘kiŋ nu kho so, bhikkhave, bhikkhu ekamantaŋ nisinno’ ti ‘Etena, bhante, bhikkhunā lasuṇaŋ khāyitaŋ. So– mā bhikkhū byābādhiŋsūti– ekamantaŋ nisinno’ ti. ‘Api nu kho, bhikkhave, taŋ khāditabbaŋ, yaŋ khāditvā evarūpāya dhammakathāya paribāhiyo assā’ ti? ‘Nohetaŋ bhante’. ‘Na, bhikkhave, lasuṇaŋ khāditabbaŋ. Yo khādeyya, āpatti dukkaṭassā’ ti.

Tena (p. 282) kho pana samayena āyasmato sāriputtassa udaravātābādho hoti. Atha kho āyasmā mahāmoggallāno yenāyasmā sāriputto tenupasankami, upasankamitvā āyasmantaŋ sāriputtaŋ etadavoca– ‘pubbe te, āvuso sāriputta, udaravātābādho kena phāsu hotī’ ti? ‘Lasuṇena me, āvuso’ ti . Bhagavato etamatthaŋ ārocesuŋ. ‘Anujānāmi, bhikkhave, ābādhappaccayā lasuṇaŋ khāditun’ ti.

290. Tena kho pana samayena bhikkhū ārāme tahaŋ tahaŋ passāvaŋ karonti. Ārāmo dussati. Bhagavato etamatthaŋ ārocesuŋ. ‘Anujānāmi, bhikkhave, ekamantaŋ passāvaŋ kātun’ ti Ārāmo duggandho hoti …pe… ‘anujānāmi, bhikkhave, passāvakumbhin’ ti. Dukkhaŋ nisinnā passāvaŋ karonti …pe… ‘anujānāmi, bhikkhave, passāvapādukan’ ti. Passāvapādukā pākaṭā honti. Bhikkhū hiriyanti passāvaŋ kātuŋ …pe… ‘anujānāmi, bhikkhave, parikkhipituŋ tayo pākāre– iṭṭhakāpākāraŋ, silāpākāraŋ, dārupākāran’ ti. Passāvakumbhī apārutā duggandhā hoti …pe… ‘anujānāmi, bhikkhave, apidhānan’ ti.

291. Tena kho pana samayena bhikkhū ārāme tahaŋ tahaŋ vaccaŋ karonti. Ārāmo dussati. Bhagavato etamatthaŋ ārocesuŋ. ‘Anujānāmi bhikkhave, ekamantaŋ vaccaŋ kātun’ ti. Ārāmo duggandho hoti …pe… ‘anujānāmi, bhikkhave, vaccakūpan’ ti. Vaccakūpassa kūlaŋ lujjati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Vaccakūpo nīcavatthuko hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Ante nisinnā vaccaŋ karontā paripatanti …pe… ‘anujānāmi, bhikkhave, santharitvā majjhe chiddaŋ katvā vaccaŋ kātun’ ti Dukkhaŋ nisinnā vaccaŋ karonti …pe… ‘anujānāmi, bhikkhave, vaccapādukan’ ti. Bahiddhā passāvaŋ (p. 283) karonti …pe… ‘anujānāmi, bhikkhave, passāvadoṇikan’ ti. Avalekhanakaṭṭhaŋ na hoti …pe… ‘anujānāmi, bhikkhave, avalekhanakaṭṭhan’ ti. Avalekhanapiṭharo na hoti …pe… ‘anujānāmi, bhikkhave, avalekhanapiṭharan’ ti. Vaccakūpo apāruto duggandho hoti …pe… ‘anujānāmi, bhikkhave, apidhānan’ ti. Ajjhokāse vaccaŋ karontā sītenapi uṇhenapi kilamanti …pe… ‘anujānāmi, bhikkhave, vaccakuṭin’ ti. Vaccakuṭiyā kavāṭaŋ na hoti …pe… ‘anujānāmi, bhikkhave, kavāṭaŋ piṭṭhasanghāṭaŋ udukkhalikaŋ uttarapāsakaŋ aggaḷavaṭṭiŋ kapisīsakaŋ sūcikaŋ ghaṭikaŋ tāḷacchiddaŋ āviñchanacchiddaŋ āviñchanarajjun’ ti. Vaccakuṭiyā tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjun’ ti.

292. Tena kho pana samayena aññataro bhikkhu jarādubbalo vaccaŋ katvā vuṭṭhahanto paripatati. Bhagavato etamatthaŋ ārocesuŋ. ‘Anujānāmi, bhikkhave, olambakan’ ti. Vaccakuṭi aparikkhittā hoti …pe… ‘anujānāmi, bhikkhave, parikkhipituŋ tayo pākāre– iṭṭhakāpākāraŋ, silāpākāraŋ, dārupākāran’ ti. Koṭṭhako na hoti …pe… (‘anujānāmi, bhikkhave, koṭṭhakan’ ti. Koṭṭhakassa kavāṭaŋ na hoti) …pe… ‘anujānāmi, bhikkhave, kavāṭaŋ piṭṭhasanghāṭaŋ udukkhalikaŋ uttarapāsakaŋ aggaḷavaṭṭiŋ kapisīsakaŋ sūcikaŋ ghaṭikaŋ tāḷacchiddaŋ āviñchanacchiddaŋ āviñchanarajjun’ ti. Koṭṭhake tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikan’ ti. Pariveṇaŋ cikkhallaŋ hoti …pe… ‘anujānāmi, bhikkhave, marumbaŋ pakiritun’ ti. Na pariyāpuṇanti …pe… ‘anujānāmi, bhikkhave, padarasilaŋ nikkhipitun’ ti. Udakaŋ santiṭṭhati …pe… ‘anujānāmi, bhikkhave, udakaniddhamanan’ ti. Ācamanakumbhī na hoti …pe… ‘anujānāmi, bhikkhave, ācamanakumbhin’ ti. Ācamanasarāvako (p. 284) na hoti …pe… ‘anujānāmi, bhikkhave, ācamanasarāvakan’ ti. Dukkhaŋ nisinnā ācamenti …pe… ‘anujānāmi, bhikkhave, ācamanapādukan’ ti. Ācamanapādukā pākaṭā honti, bhikkhū hiriyanti ācametuŋ …pe… ‘anujānāmi, bhikkhave, parikkhipituŋ tayo pākāre iṭṭhakāpākāraŋ, silāpākāraŋ, dārupākāran’ ti. Ācamanakumbhī apārutā hoti, tiṇacuṇṇehipi paŋsukehipi okiriyyati …pe… ‘anujānāmi, bhikkhave, apidhānan’ ti.

293. Tena kho pana samayena chabbaggiyā bhikkhū evarūpaŋ anācāraŋ ācaranti– mālāvacchaŋ ropentipi ropāpentipi, siñcantipi siñcāpentipi, ocinantipi ocināpentipi, ganthentipi ganthāpentipi, ekatovaṇṭikamālaŋ karontipi kārāpentipi, ubhatovaṇṭikamālaŋ karontipi kārāpentipi, mañjarikaŋ karontipi kārāpentipi, vidhūtikaŋ karontipi kārāpentipi, vaṭaŋsakaŋ karontipi kārāpentipi, āveḷaŋ karontipi kārāpentipi, uracchadaŋ karontipi kārāpentipi. Te kulitthīnaŋ kuladhītānaŋ kulakumārīnaŋ kulasuṇhānaŋ kuladāsīnaŋ ekatovaṇṭikamālaŋ harantipi harāpentipi, ubhatovaṇṭikamālaŋ harantipi harāpentipi, mañjarikaŋ harantipi harāpentipi, vidhūtikaŋ harantipi harāpentipi, vaṭaŋsakaŋ harantipi harāpentipi, āveḷaŋ harantipi harāpentipi, uracchadaŋ harantipi harāpentipi. Te kulitthīhi kuladhītāhi kulakumārīhi kulasuṇhāhi kuladāsīhi saddhiŋ ekabhājanepi bhuñjanti, ekathālakepi pivanti, ekāsanepi nisīdanti, ekamañcepi tuvaṭṭenti, ekattharaṇāpi tuvaṭṭenti, ekapāvuraṇāpi tuvaṭṭenti, ekattharaṇapāvuraṇāpi tuvaṭṭenti, vikālepi bhuñjanti, majjampi pivanti, mālāgandhavilepanampi dhārenti, naccantipi, gāyantipi, vādentipi, lāsentipi; naccantiyāpi naccanti, naccantiyāpi gāyanti, naccantiyāpi vādenti, naccantiyāpi lāsenti …pe… lāsentiyāpi naccanti, lāsentiyāpi gāyanti, lāsentiyāpi vādenti, lāsentiyāpi lāsenti; aṭṭhapadepi kīḷanti, dasapadepi kīḷanti, ākāsepi kīḷanti, parihārapathepi kīḷanti, santikāyapi kīḷanti, khalikāyapi kīḷanti, ghaṭikāyapi kīḷanti, salākahatthenapi kīḷanti, akkhenapi kīḷanti, pangacīrenapi kīḷanti, vankakenapi kīḷanti, mokkhacikāyapi kīḷanti, cingulakenapi kīḷanti, pattāḷhakenapi kīḷanti, rathakenapi kīḷanti, dhanukenapi kīḷanti akkharikāyapi kīḷanti, manesikāyapi kīḷanti, yathāvajjenapi kīḷanti; hatthismimpi sikkhanti, assasmimpi sikkhanti, rathasmimpi sikkhanti, dhanusmimpi (p. 285) sikkhanti; tharusmimpi sikkhanti; hatthissapi purato dhāvanti, assassapi purato dhāvanti, rathassapi purato dhāvantipi ādhāvantipi; usseḷentipi, apphoṭentipi, nibbujjhantipi, muṭṭhīhipi yujjhanti; rangamajjhepi sanghāṭiŋ pattharitvā naccakiŋ evaŋ vadanti– ‘idha, bhagini, naccassū’ ti; nalāṭikampi denti; vividhampi anācāraŋ ācaranti. Bhagavato etamatthaŋ ārocesuŋ …pe… ‘na, bhikkhave, vividhaŋ anācāraŋ ācaritabbaŋ. Yo ācareyya, yathādhammo kāretabbo’ ti.

Tena kho pana samayena āyasmante uruvelakassape pabbajite sanghassa bahuŋ lohabhaṇḍaŋ dārubhaṇḍaŋ mattikābhaṇḍaŋ uppannaŋ hoti. Atha kho bhikkhūnaŋ etadahosi– ‘kiŋ nu kho bhagavatā lohabhaṇḍaŋ anuññātaŋ, kiŋ ananuññātaŋ; kiŋ dārubhaṇḍaŋ anuññātaŋ, kiŋ ananuññātaŋ; kiŋ mattikābhaṇḍaŋ anuññātaŋ, kiŋ ananuññātan’ ti? Bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ṭhapetvā paharaṇiŋ sabbaŋ lohabhaṇḍaŋ, ṭhapetvā āsandiŋ pallankaŋ dārupattaŋ dārupādukaŋ sabbaŋ dārubhaṇḍaŋ, ṭhapetvā katakañca kumbhakārikañca sabbaŋ mattikābhaṇḍan’ ti.

Khuddakavatthukkhandhako pañcamo.

Tassuddānaŋ–

Rukkhe thambhe ca kuṭṭe ca, aṭṭāne gandhasuttiyā;

Vigayha mallako kacchu, jarā ca puthupāṇikā.

Vallikāpi ca pāmango, kaṇṭhasuttaŋ na dhāraye;

Kaṭi ovaṭṭi kāyuraŋ, hatthābharaṇamuddikā.

Dīghe kocche phaṇe hatthe, sitthā udakatelake;

Ādāsudapattavaṇā, ālepommaddacuṇṇanā.

Lañchenti angarāgañca, mukharāgaŋ tadūbhayaŋ;

Cakkhurogaŋ giraggañca, āyataŋ sarabāhiraŋ.

Ambapesisakalehi, ahicchindi ca candanaŋ;

Uccāvacā pattamūlā, suvaṇṇo bahalā valī.

Citrā (p. 286) dussati duggandho, uṇhe bhijjiŋsu miḍḍhiyā;

Paribhaṇḍaŋ tiṇaŋ coḷaŋ, mālaŋ kuṇḍolikāya ca.

Thavikā aŋsabaddhañca, tathā bandhanasuttakā;

Khile mañce ca pīṭhe ca, anke chatte paṇāmanā.

Tumbaghaṭichavasīsaŋ, calakāni paṭiggaho;

Vipphālidaṇḍasovaṇṇaŋ, patte pesi ca nāḷikā.

Kiṇṇasattu saritañca, madhusitthaŋ sipāṭikaŋ;

Vikaṇṇaŋ bandhivisamaŋ, chamājirapahoti ca.

Kaḷimbhaŋ moghasuttañca, adhotallaŋ upāhanā;

Angule paṭiggahañca, vitthakaŋ thavikabaddhakā.

Ajjhokāse nīcavatthu, cayo cāpi vihaññare;

Paripati tiṇacuṇṇaŋ, ullitta-avalittakaŋ.

Setaŋ kāḷakavaṇṇañca, parikammañca gerukaŋ;

Mālākammaŋ latākammaŋ, makaradantakapāṭikaŋ.

Cīvaravaŋsaŋ rajjuñca, anuññāsi vināyako;

Ujjhitvā pakkamanti ca, kathinaŋ paribhijjati.

Viniveṭhiyati kuṭṭepi, pattenādāya gacchare;

Thavikā bandhasuttañca, bandhitvā ca upāhanā.

Upāhanatthavikañca, aŋsabaddhañca suttakaŋ;

Udakākappiyaŋ magge, parissāvanacoḷakaŋ.

Dhammakaraṇaŋ dve bhikkhū, vesāliŋ agamā muni;

Daṇḍaŋ ottharakaŋ tattha, anuññāsi parissāvanaŋ.

Makasehi paṇītena, bahvābādhā ca jīvako;

Cankamanajantāgharaŋ visame nīcavatthuko.

Tayo caye vihaññanti, sopānālambavedikaŋ;

Ajjhokāse tiṇacuṇṇaŋ, ullitta-avalittakaŋ.

Setakaŋ (p. 287) kāḷavaṇṇañca, parikammañca gerukaŋ;

Mālākammaŋ latākammaŋ, makaradantakapāṭikaŋ.

Vaŋsaŋ cīvararajjuñca, uccañca vatthukaŋ kare;

Cayo sopānabāhañca, kavāṭaŋ piṭṭhasanghāṭaŋ.

Udukkhaluttarapāsakaŋ, vaṭṭiñca kapisīsakaŋ;

Sūcighaṭitāḷacchiddaŋ, āviñchanañca rajjukaŋ.

Maṇḍalaŋ dhūmanettañca, majjhe ca mukhamattikā;

Doṇi duggandhā dahati, udakaṭṭhānaŋ sarāvakaŋ.

Na sedeti ca cikkhallaŋ, dhovi niddhamanaŋ kare;

Pīṭhañca koṭṭhake kammaŋ, marumbā silā niddhamanaŋ.

Naggā chamāya vassante, paṭicchādī tayo tahiŋ;

Udapānaŋ lujjati nīcaŋ, valliyā kāyabandhane.

Tulaŋ kaṭakaṭaŋ cakkaŋ, bahū bhijjanti bhājanā;

Lohadārucammakhaṇḍaŋ, sālātiṇāpidhāni ca.

Doṇicandani pākāraŋ, cikkhallaŋ niddhamanena ca;

Sītigataŋ pokkharaṇiŋ, purāṇañca nillekhaṇaŋ.

Cātumāsaŋ sayanti ca, namatakañca nadhiṭṭhahe;

Āsittakaŋ maḷorikaŋ, bhuñjantekaŋ tuvaṭṭeyyuŋ.

Vaḍḍho bodhi na akkami, ghaṭaŋ katakasammajjani;

Sakkharaŋ kathalañceva, pheṇakaŋ pādaghaŋsanī.

Vidhūpanaŋ tālavaṇṭaŋ, makasañcāpi cāmarī;

Chattaŋ vinā ca ārāme, tayo sikkāya sammuti.

Romasitthā nakhā dīghā, chindantangulikā dukkhā;

Salohitaŋ pamāṇañca, vīsati dīghakesatā.

Khuraŋ silaŋ sipāṭikaŋ, namatakaŋ khurabhaṇḍakaŋ;

Massuŋ kappenti vaḍḍhenti, golomicaturassakaŋ.

Parimukhaŋ (p. 288) aḍḍhadukañca, dāṭhisambādhasaŋhare;

Ābādhā kattarivaṇo, dīghaŋ sakkharikāya ca.

Palitaŋ thakitaŋ uccā, lohabhaṇḍañjanī saha;

Pallatthikañca āyogo, vaṭaŋ salākabandhanaŋ.

Kalābukaŋ deḍḍubhakaŋ, murajaŋ maddavīṇakaŋ;

Paṭṭikā sūkarantañca, dasā murajaveṇikā.

Anto sobhaŋ guṇakañca, pavanantopi jīrati.

Gaṇṭhikā uccāvacañca, phalakantepi ogāhe;

Gihivatthaŋ hatthisoṇḍaŋ, macchakaŋ catukaṇṇakaŋ.

Tālavaṇṭaŋ satavali, gihipārutapārupaŋ;

Saŋvelli ubhatokājaŋ, dantakaṭṭhaŋ ākoṭane.

Kaṇṭhe vilaggaŋ dāyañca, paṭaggi rukkhahatthinā;

Yameḷe lokāyatakaŋ, pariyāpuṇiŋsu vācayuŋ.

Tiracchānakathā vijjā, khipi mangalaŋ khādi ca;

Vātābādho dussati ca, duggandho dukkhapādukā.

Hiriyanti pāruduggandho, tahaŋ tahaŋ karonti ca;

Duggandho kūpaŋ lujjanti, uccavatthu cayena ca.

Sopānālambanabāhā ante, dukkhañca pādukā;

Bahiddhā doṇi kaṭṭhañca, piṭharo ca apāruto.

Vaccakuṭiŋ kavāṭañca, piṭṭhasanghāṭameva ca;

Udukkhaluttarapāso, vaṭṭiñca kapisīsakaŋ.

Sūcighaṭitāḷacchiddaŋ, āviñchanacchiddameva ca;

Rajju ullittāvalittaŋ, setavaṇṇañca kāḷakaŋ.

Mālākammaŋ latākammaŋ, makaraŋ pañcapaṭikaŋ;

Cīvaravaŋsaŋ rajjuñca, jarādubbalapākāraŋ.

Koṭṭhake cāpi tatheva, marumbaŋ padarasilā;

Santiṭṭhati niddhamanaŋ, kumbhiñcāpi sarāvakaŋ.

Dukkhaŋ (p. 289) hiri apidhānaŋ, anācārañca ācaruŋ;

Lohabhaṇḍaŋ anuññāsi, ṭhapayitvā paharaṇiŋ.

Ṭhapayitvā sandipallankaŋ, dārupattañca pādukaŋ;

Sabbaŋ dārumayaŋ bhaṇḍaŋ, anuññāsi mahāmuni.

Katakaŋ kumbhakārañca, ṭhapayitvā tathāgato;

Sabbampi mattikābhaṇḍaŋ, anuññāsi anukampako.

Yassa vatthussa niddeso, purimena yadi samaŋ;

Tampi sankhittaŋ uddāne, nayato taŋ vijāniyā.

Evaŋ dasasatā vatthū, vinaye khuddakavatthuke;

Saddhammaṭṭhitiko ceva, pesalānañcanuggaho.

Susikkhito vinayadharo, hitacitto supesalo;

Padīpakaraṇo dhīro, pūjāraho bahussutoti.

Khuddakavatthukkhandhakaŋ niṭṭhitaŋ.

6. Senāsanakkhandhakaŋ

1. Paṭhamabhāṇavāro

Vihārānujānanaŋ

294. Tena (p. 290) samayena buddho bhagavā rājagahe viharati veḷuvane kalandakanivāpe. Tena kho pana samayena bhagavatā bhikkhūnaŋ senāsanaŋ apaññattaŋ hoti. Te ca bhikkhū tahaŋ tahaŋ viharanti– araññe, rukkhamūle, pabbate, kandarāyaŋ, giriguhāyaŋ, susāne, vanapatthe, ajjhokāse, palālapuñje. Te kālasseva tato tato upanikkhamanti– araññā rukkhamūlā pabbatā kandarā giriguhā susānā vanapatthā ajjhokāsā palālapuñjā, pāsādikena abhikkantena paṭikkantena, ālokitena vilokitena, samiñjitena pasāritena, okkhittacakkhū, iriyāpathasampannā. Tena kho pana samayena rājagahako seṭṭhī kālasseva uyyānaŋ agamāsi. Addasā kho rājagahako seṭṭhī te bhikkhū kālasseva tato tato upanikkhamante– araññā rukkhamūlā pabbatā kandarā giriguhā susānā vanapatthā ajjhokāsā palālapuñjā, pāsādikena abhikkantena paṭikkantena, ālokitena vilokitena, samiñjitena pasāritena, okkhittacakkhū, iriyāpathasampanne. Disvānassa cittaŋ pasīdi. Atha kho rājagahako seṭṭhī yena te bhikkhū tenupasankami, upasankamitvā te bhikkhū etadavoca– ‘sacāhaŋ, bhante, vihāre kārāpeyyaŋ, vaseyyātha me vihāresū’ ti? ‘Na kho, gahapati, bhagavatā vihārā anuññātā’ ti. ‘Tena hi, bhante, bhagavantaŋ paṭipucchitvā mama āroceyyāthā’ ti. ‘Evaŋ gahapatī’ ti kho te bhikkhū rājagahakassa seṭṭhissa paṭissutvā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘rājagahako, bhante, seṭṭhī vihāre kārāpetukāmo. Kathaŋ nu kho, bhante, amhehi paṭipajjitabban’ ti? Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, pañca leṇāni – vihāraŋ, aḍḍhayogaŋ, pāsādaŋ, hammiyaŋ, guhan’ ti.

Atha (p. 291) kho te bhikkhū yena rājagahako seṭṭhī tenupasankamiŋsu, upasankamitvā rājagahakaŋ seṭṭhiŋ etadavocuŋ– ‘anuññātā kho, gahapati, bhagavatā vihārā; yassadāni kālaŋ maññasī’ ti. Atha kho rājagahako seṭṭhī ekāheneva saṭṭhivihāre patiṭṭhāpesi. Atha kho rājagahako seṭṭhī te saṭṭhivihāre pariyosāpetvā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājagahako seṭṭhī bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho rājagahako seṭṭhī bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Atha kho rājagahako seṭṭhī tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena rājagahakassa seṭṭhissa nivesanaŋ tenupasankami, upasankamitvā paññatte āsane nisīdi saddhiŋ bhikkhusanghena. Atha kho rājagahako seṭṭhī buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā, bhagavantaŋ bhuttāviŋ onītapattapāṇiŋ, ekamantaŋ nisīdi. Ekamantaŋ nisinno kho rājagahako seṭṭhī bhagavantaŋ etadavoca– ‘ete me, bhante, saṭṭhivihārā puññatthikena saggatthikena kārāpitā. Kathāhaŋ, bhante, tesu vihāresu paṭipajjāmī’ ti? ‘Tena hi tvaŋ, gahapati, te saṭṭhivihāre āgatānāgatassa cātuddisassa sanghassa patiṭṭhāpehī’ ti. ‘Evaŋ bhante’ ti kho rājagahako seṭṭhī bhagavato paṭissutvā te saṭṭhivihāre āgatānāgatassa cātuddisassa sanghassa patiṭṭhāpesi.

295. Atha kho bhagavā rājagahakaŋ seṭṭhiŋ imāhi gāthāhi anumodi–


‘Sītaŋ uṇhaŋ paṭihanti, tato vāḷamigāni ca;


Sarīsape ca makase, sisire cāpi vuṭṭhiyo.


‘Tato (p. 292) vātātapo ghore, sañjāto paṭihaññati.


Leṇatthañca sukhatthañca, jhāyituñca vipassituŋ.


‘Vihāradānaŋ sanghassa, aggaŋ buddhena vaṇṇitaŋ;


Tasmā hi paṇḍito, poso sampassaŋ atthamattano.


‘Vihāre kāraye ramme, vāsayettha bahussute;


Tesaŋ annañca pānañca, vatthasenāsanāni ca;


Dadeyya ujubhūtesu, vippasannena cetasā.


‘Te tassa dhammaŋ desenti, sabbadukkhāpanūdanaŋ;


Yaŋ so dhammaŋ idhaññāya, parinibbāti anāsavo’ ti.

Atha kho bhagavā rājagahakaŋ seṭṭhiŋ imāhi gāthāhi anumoditvā uṭṭhāyāsanā pakkāmi.

296. Assosuŋ kho manussā– ‘bhagavatā kira vihārā anuññātā’ ti sakkaccaŋ vihāre kārāpenti. Te vihārā akavāṭakā honti; ahīpi vicchikāpi satapadiyopi pavisanti. Bhagavato etamatthaŋ ārocesuŋ. ‘Anujānāmi, bhikkhave, kavāṭan’ ti. Bhittichiddaŋ karitvā valliyāpi rajjuyāpi kavāṭaŋ bandhanti. Undūrehipi upacikāhipi khajjanti. Khayitabandhanāni kavāṭāni patanti. Bhagavato etamatthaŋ ārocesuŋ. ‘Anujānāmi, bhikkhave, piṭṭhasanghāṭaŋ udukkhalikaŋ uttarapāsakan’ ti Kavāṭā na phusīyanti. Bhagavato etamatthaŋ ārocesuŋ. ‘Anujānāmi, bhikkhave, āviñchanacchiddaŋ āviñchanarajjun’ ti. Kavāṭā na thakiyanti. Bhagavato etamatthaŋ ārocesuŋ. ‘Anujānāmi, bhikkhave, aggaḷavaṭṭiŋ kapisīsakaŋ sūcikaŋ ghaṭikan’ ti.

Tena kho pana samayena bhikkhū na sakkonti kavāṭaŋ apāpurituŋ. Bhagavato etamatthaŋ ārocesuŋ. ‘Anujānāmi, bhikkhave, tāḷacchiddaŋ. Tīṇi tāḷāni– lohatāḷaŋ, kaṭṭhatāḷaŋ, visāṇatāḷan’ ti. Yehi te ugghāṭetvā pavisanti, vihārā aguttā honti. Bhagavato etamatthaŋ ārocesuŋ. ‘Anujānāmi, bhikkhave, yantakaŋ sūcikan’ ti.

Tena (p. 293) kho pana samayena vihārā tiṇacchadanā honti; sītakāle sītā, uṇhakāle uṇhā. Bhagavato etamatthaŋ ārocesuŋ. ‘Anujānāmi, bhikkhave, ogumphetvā ullittāvalittaŋ kātun’ ti.

Tena kho pana samayena vihārā avātapānakā honti acakkhussā duggandhā. Bhagavato etamatthaŋ ārocesuŋ. ‘Anujānāmi, bhikkhave, tīṇi vātapānāni– vedikāvātapānaŋ, jālavātapānaŋ, salākavātapānan’ ti. Vātapānantarikāya kāḷakāpi vagguliyopi pavisanti. Bhagavato etamatthaŋ ārocesuŋ. ‘Anujānāmi, bhikkhave, vātapānacakkalikan’ ti. Cakkalikantarikāyapi kāḷakāpi vagguliyopi pavisanti. Bhagavato etamatthaŋ ārocesuŋ. ‘Anujānāmi, bhikkhave, vātapānakavāṭakaŋ vātapānabhisikan’ ti.

Tena kho pana samayena bhikkhū chamāyaŋ sayanti. Gattānipi cīvarānipi paŋsukitāni honti. Bhagavato etamatthaŋ ārocesuŋ. ‘Anujānāmi, bhikkhave, tiṇasanthārakan’ ti. Tiṇasanthārako undūrehipi upacikāhipi khajjati. Bhagavato etamatthaŋ ārocesuŋ. ‘Anujānāmi, bhikkhave, miḍḍhin’ ti . Miḍḍhiyā gattāni dukkhā honti. Bhagavato etamatthaŋ ārocesuŋ. ‘Anujānāmi, bhikkhave, bidalamañcakan’ ti.

Mañcapīṭhādi-anujānanaŋ

297. Tena kho pana samayena sanghassa sosāniko masārako mañco uppanno hoti. Bhagavato etamatthaŋ ārocesuŋ. ‘Anujānāmi, bhikkhave, masārakaŋ mañcan’ ti. Masārakaŋ pīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, masārakaŋ pīṭhan’ ti.

Tena kho pana samayena sanghassa sosāniko bundikābaddho mañco uppanno hoti. Bhagavato etamatthaŋ ārocesuŋ. ‘Anujānāmi, bhikkhave, bundikābaddhaŋ mañcan’ ti. Bundikābaddhaŋ pīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, bundikābaddhaŋ pīṭhan’ ti.

Tena kho pana samayena sanghassa sosāniko kuḷīrapādako mañco uppanno hoti. Bhagavato etamatthaŋ ārocesuŋ. ‘Anujānāmi, bhikkhave (p. 294) kuḷīrapādakaŋ mañcan’ ti. Kuḷīrapādakaŋ pīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave kuḷīrapādakaŋ pīṭhan’ ti.

Tena kho pana samayena sanghassa sosāniko āhaccapādako mañco uppanno hoti. Bhagavato etamatthaŋ orācesuŋ. ‘Anujānāmi, bhikkhave, āhaccapādakaŋ mañcan’ ti. Āhaccapādakaŋ pīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, āhaccapādakaŋ pīṭhan’ ti.

Tena kho pana samayena sanghassa āsandiko uppanno hoti. Bhagavato etamatthaŋ ārocesuŋ. ‘Anujānāmi, bhikkhave, āsandikan’ ti. Uccako āsandiko uppanno hoti. Bhagavato etamatthaŋ ārocesuŋ. ‘Anujānāmi, bhikkhave, uccakampi āsandikan’ ti. Sattango uppanno hoti. Bhagavato etamatthaŋ ārocesuŋ. ‘Anujānāmi, bhikkhave, sattangan’ ti. Uccako sattango uppanno hoti. Bhagavato etamatthaŋ ārocesuŋ. ‘Anujānāmi, bhikkhave, uccakampi sattangan’ ti. Bhaddapīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, bhaddapīṭhan’ ti. Pīṭhikā uppannā hoti. Bhagavato etamatthaŋ ārocesuŋ. ‘Anujānāmi, bhikkhave, pīṭhikan’ ti. Eḷakapādakaŋ pīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, eḷakapādakaŋ pīṭhan’ ti. Āmalakavaṭṭikaŋ pīṭhaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, āmalakavaṭṭikaŋ pīṭhan’ ti. Phalakaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, phalakan’ ti. Kocchaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, kocchan’ ti. Palālapīṭhaŋ uppannaŋ hoti. Bhagavato etamatthaŋ ārocesuŋ ‘Anujānāmi, bhikkhave, palālapīṭhan’ ti.

Tena kho pana samayena chabbaggiyā bhikkhū ucce mañce sayanti. Manussā vihāracārikaŋ āhiṇḍantā passitvā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, ucce mañce sayitabbaŋ. Yo sayeyya, āpatti dukkaṭassā’ ti.

Tena (p. 295) kho pana samayena aññataro bhikkhu nīce mañce sayanto ahinā daṭṭho hoti. Bhagavato etamatthaŋ ārocesuŋ. ‘Anujānāmi, bhikkhave, mañcapaṭipādakan’ ti.

Tena kho pana samayena chabbaggiyā bhikkhū ucce mañcapaṭipādake dhārenti, saha mañcapaṭipādakehi pavedhenti. Manussā vihāracārikaŋ āhiṇḍantā passitvā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, uccā mañcapaṭipādakā dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhangulaparamaŋ mañcapaṭipādakan’ ti.

Tena kho pana samayena sanghassa suttaŋ uppannaŋ hoti Bhagavato etamatthaŋ ārocesuŋ. ‘Anujānāmi, bhikkhave, suttaŋ mañcaŋ veṭhetun’ ti . Angāni bahusuttaŋ pariyādiyanti. Bhagavato etamatthaŋ ārocesuŋ. ‘Anujānāmi, bhikkhave, ange vijjhitvā aṭṭhapadakaŋ veṭhetun’ ti. Coḷakaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, cimilikaŋ kātun’ ti. Tūlikā uppannā hoti. Bhagavato etamatthaŋ ārocesuŋ. ‘Anujānāmi, bhikkhave, vijaṭetvā bibbohanaŋ kātuŋ. Tīṇi tūlāni– rukkhatūlaŋ, latātūlaŋ, poṭakitūlan’ ti.

Tena kho pana samayena chabbaggiyā bhikkhū addhakāyikāni bibbohanāni dhārenti. Manussā vihāracārikaŋ āhiṇḍantā passitvā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, aḍḍhakāyikāni bibbohanāni dhāretabbāni. Yo dhāreyya, āpatti dukkaṭassa. Anujānāmi, bhikkhave, sīsappamāṇaŋ bibbohanaŋ kātun’ ti.

Tena kho pana samayena rājagahe giraggasamajjo hoti. Manussā mahāmattānaŋ atthāya bhisiyo paṭiyādenti– uṇṇabhisiŋ, coḷabhisiŋ, vākabhisiŋ, tiṇabhisiŋ, paṇṇabhisiŋ. Te vītivatte samajje chaviŋ uppāṭetvā haranti. Addasāsuŋ kho bhikkhū samajjaṭṭhāne bahuŋ uṇṇampi coḷakampi vākampi tiṇampi paṇṇampi chaṭṭitaŋ. Disvāna bhagavato etamatthaŋ ārocesuŋ (p. 296) ‘Anujānāmi, bhikkhave, pañca bhisiyo– uṇṇabhisiŋ, coḷabhisiŋ, vākabhisiŋ, tiṇabhisiŋ, paṇṇabhisin’ ti.

Tena kho pana samayena sanghassa senāsanaparikkhārikaŋ dussaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, bhisiŋ onandhitun’ ti .

Tena kho pana samayena bhikkhū mañcabhisiŋ pīṭhe santharanti, pīṭhabhisiŋ mañce santharanti. Bhisiyo paribhijjanti. Bhagavato etamatthaŋ ārocesuŋ. ‘Anujānāmi, bhikkhave, onaddhamañcaŋ onaddhapīṭhan’ ti. Ullokaŋ akaritvā santharanti, heṭṭhato nipatanti …pe… ‘anujānāmi, bhikkhave, ullokaŋ karitvā santharitvā bhisiŋ onandhitun’ ti. Chaviŋ uppāṭetvā haranti …pe… ‘anujānāmi, bhikkhave, phositun’ ti. Harantiyeva …pe… ‘anujānāmi, bhikkhave, bhattikamman’ ti. Harantiyeva …pe… ‘anujānāmi, bhikkhave, hatthabhattikamman’ ti. Harantiyeva …pe… ‘anujānāmi, bhikkhave, hatthabhattin’ ti.

Setavaṇṇādi-anujānanaŋ

298. Tena kho pana samayena titthiyānaŋ seyyāyo setavaṇṇā honti, kāḷavaṇṇakatā bhūmi, gerukaparikammakatā bhitti. Bahū manussā seyyāpekkhakā gacchanti. Bhagavato etamatthaŋ ārocesuŋ. ‘Anujānāmi, bhikkhave, vihāre setavaṇṇaŋ kāḷavaṇṇaŋ gerukaparikamman’ ti

Tena kho pana samayena pharusāya bhittiyā setavaṇṇo na nipatati. Bhagavato etamatthaŋ ārocesuŋ. ‘Anujānāmi, bhikkhave, thusapiṇḍaŋ datvā pāṇikāya paṭibāhetvā setavaṇṇaŋ nipātetun’ ti. Setavaṇṇo anibandhanīyo hoti …pe… ‘anujānāmi, bhikkhave, saṇhamattikaŋ datvā pāṇikāya paṭibāhetvā setavaṇṇaŋ nipātetun’ ti. Setavaṇṇo anibandhanīyo hoti …pe… ‘anujānāmi, bhikkhave, ikkāsaŋ piṭṭhamaddan’ ti.

Tena kho pana samayena pharusāya bhittiyā gerukā na nipatati. Bhagavato etamatthaŋ ārocesuŋ. ‘Anujānāmi, bhikkhave, thusapiṇḍaŋ datvā pāṇikāya paṭibāhetvā gerukaŋ nipātetun’ ti. Gerukā anibandhanīyā hoti (p. 297) …pe… ‘anujānāmi, bhikkhave, kuṇḍakamattikaŋ datvā pāṇikāya paṭibāhetvā gerukaŋ nipātetun’ ti. Gerukā anibandhanīyā hoti …pe… ‘anujānāmi, bhikkhave, sāsapakuṭṭaŋ sitthatelakan’ ti. Accussannaŋ hoti …pe… ‘anujānāmi, bhikkhave, coḷakena paccuddharitun’ ti.

Tena kho pana samayena pharusāya bhūmiyā kāḷavaṇṇo na nipatati. Bhagavato etamatthaŋ ārocesuŋ. ‘Anujānāmi, bhikkhave, thusapiṇḍaŋ datvā pāṇikāya paṭibāhetvā kāḷavaṇṇaŋ nipātetun’ ti. Kāḷavaṇṇo anibandhanīyo hoti …pe… ‘anujānāmi, bhikkhave, gaṇḍumattikaŋ datvā pāṇikāya paṭibāhetvā kāḷavaṇṇaŋ nipātetun’ ti. Kāḷavaṇṇo anibandhanīyo hoti …pe… ‘anujānāmi, bhikkhave, ikkāsaŋ kasāvan’ ti.

Paṭibhānacittapaṭikkhepaŋ

299. Tena kho pana samayena chabbaggiyā bhikkhū vihāre paṭibhānacittaŋ kārāpenti– itthirūpakaŋ purisarūpakaŋ. Manussā vihāracārikaŋ āhiṇḍantā passitvā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. ‘Na, bhikkhave, paṭibhānacittaŋ kārāpetabbaŋ– itthirūpakaŋ purisarūpakaŋ. Yo kārāpeyya, āpatti dukkaṭassa. Anujānāmi, bhikkhave, mālākammaŋ latākammaŋ makaradantakaŋ pañcapaṭikan’ ti.

Iṭṭhakācayādi-anujānanaŋ

300. Tena kho pana samayena vihārā nīcavatthukā honti, udakena otthariyyanti. Bhagavato etamatthaŋ ārocesuŋ. ‘Anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti.

Tena kho pana samayena vihārā āḷakamandā honti Bhikkhū hiriyanti nipajjituŋ. Bhagavato etamatthaŋ ārocesuŋ. ‘Anujānāmi, bhikkhave, tirokaraṇin’ ti. Tirokaraṇiŋ ukkhipitvā olokenti …pe… ‘anujānāmi, bhikkhave (p. 298) aḍḍhakuṭṭakan’ ti. Aḍḍhakuṭṭakā uparito olokenti …pe… ‘anujānāmi, bhikkhave, tayo gabbhe– sivikāgabbhaŋ, nāḷikāgabbhaŋ, hammiyagabbhan’ ti.

Tena kho pana samayena bhikkhū khuddake vihāre majjhe gabbhaŋ karonti. Upacāro na hoti. Bhagavato etamatthaŋ ārocesuŋ. ‘Anujānāmi, bhikkhave, khuddake vihāre ekamantaŋ gabbhaŋ kātuŋ, mahallake majjhe’ ti.

Tena kho pana samayena vihārassa kuṭṭapādo jīrati. Bhagavato etamatthaŋ ārocesuŋ. ‘Anujānāmi bhikkhave, kulankapādakan’ ti . Vihārassa kuṭṭo ovassati …pe…’anujānāmi, bhikkhave, parittāṇakiṭikaŋ uddasudhan’ ti .

Tena kho pana samayena aññatarassa bhikkhuno tiṇacchadanā ahi khandhe patati. So bhīto vissaramakāsi. Bhikkhū upadhāvitvā taŋ bhikkhuŋ etadavocuŋ– ‘kissa tvaŋ, āvuso, vissaramakāsī’ ti? Atha kho so bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. ‘Anujānāmi, bhikkhave, vitānan’ ti.

Tena kho pana samayena bhikkhū mañcapādepi pīṭhapādepi thavikāyo laggenti. Undūrehipi upacikāhipi khajjanti. Bhagavato etamatthaŋ ārocesuŋ. ‘Anujānāmi, bhikkhave, bhittikhilaŋ nāgadantakan’ ti.

Tena kho pana samayena bhikkhū mañcepi pīṭhepi cīvaraŋ nikkhipanti. Cīvaraŋ paribhijjiti. Bhagavato etamatthaŋ ārocesuŋ. ‘Anujānāmi, bhikkhave, vihāre cīvaravaŋsaŋ cīvararajjun’ ti

Tena kho pana samayena vihārā anāḷindakā honti appaṭissaraṇā. Bhagavato etamatthaŋ ārocesuŋ. ‘Anujānāmi, bhikkhave, āḷindaŋ paghanaŋ pakuṭṭaŋ osārakan’ ti. Āḷindā pākaṭā honti. Bhikkhū hiriyanti nipajjituŋ …pe… ‘anujānāmi, bhikkhave, saŋsaraṇakiṭikaŋ ugghāṭanakiṭikan’ ti.

Upaṭṭhānasālā-anujānanaŋ

301. Tena kho pana samayena bhikkhū ajjhokāse bhattavissaggaŋ karontā sītenapi uṇhenapi kilamanti. Bhagavato etamatthaŋ ārocesuŋ. ‘Anujānāmi, bhikkhave, upaṭṭhānasālan’ ti. Upaṭṭhānasālā nīcavatthukā hoti (p. 299) udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Upaṭṭhānasālāya tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjun’ ti.

Tena kho pana samayena bhikkhū ajjhokāse chamāya cīvaraŋ pattharanti. Cīvaraŋ paŋsukitaŋ hoti. Bhagavato etamatthaŋ ārocesuŋ. ‘Anujānāmi, bhikkhave, ajjhokāse cīvaravaŋsaŋ cīvararajjun’ ti. Pānīyaŋ otappati …pe… ‘anujānāmi, bhikkhave, pānīyasālaŋ pānīyamaṇḍapan’ ti. Pānīyasālā nīcavatthukā hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Pānīyasālāya tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjun’ ti. Pānīyabhājanaŋ na saŋvijjati …pe… ‘anujānāmi, bhikkhave, pānīyasankhaŋ pānīyasarāvakan’ ti.

Pākārādi-anujānanaŋ

302. Tena kho pana samayena vihārā aparikkhittā honti. Bhagavato etamatthaŋ ārocesuŋ. ‘Anujānāmi, bhikkhave, parikkhipituŋ tayo pākāre– iṭṭhakāpākāraŋ, silāpākāraŋ, dārupākāran’ ti. Koṭṭhako na hoti …pe… ‘anujānāmi, bhikkhave, koṭṭhakan’ ti. Koṭṭhako nīcavatthuko hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Koṭṭhakassa kavāṭaŋ na hoti …pe… ‘anujānāmi, bhikkhave, kavāṭaŋ piṭṭhasanghāṭaŋ udukkhalikaŋ uttarapāsakaŋ aggaḷavaṭṭiŋ kapisīsakaŋ sūcikaŋ ghaṭikaŋ tāḷacchiddaŋ (p. 300) āviñchanacchiddaŋ āviñchanarajjun’ ti. Koṭṭhake tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikan’ ti.

Tena kho pana samayena pariveṇaŋ cikkhallaŋ hoti. Bhagavato etamatthaŋ ārocesuŋ. ‘Anujānāmi, bhikkhave, marumbaŋ upakiritun’ ti. Na pariyāpuṇanti …pe… ‘anujānāmi, bhikkhave padarasilaŋ nikkhipitun’ ti. Udakaŋ santiṭṭhati …pe… ‘anujānāmi, bhikkhave, udakaniddhamanan’ ti.

Tena kho pana samayena bhikkhū pariveṇe tahaŋ tahaŋ aggiṭṭhānaŋ karonti. Pariveṇaŋ uklāpaŋ hoti. Bhagavato etamatthaŋ ārocesuŋ. ‘Anujānāmi, bhikkhave, ekamantaŋ aggisālaŋ kātun’ ti Aggisālā nīcavatthukā hoti, udakena otthariyyati …pe… ‘anujānāmi, bhikkhave, uccavatthukaŋ kātun’ ti. Cayo paripatati …pe… ‘anujānāmi, bhikkhave, cinituŋ tayo caye– iṭṭhakācayaŋ, silācayaŋ, dārucayan’ ti. Ārohantā vihaññanti …pe… ‘anujānāmi, bhikkhave, tayo sopāne– iṭṭhakāsopānaŋ, silāsopānaŋ, dārusopānan’ ti. Ārohantā paripatanti …pe… ‘anujānāmi, bhikkhave, ālambanabāhan’ ti. Aggisālāya kavāṭaŋ na hoti …pe… ‘anujānāmi, bhikkhave, kavāṭaŋ piṭṭhasanghāṭaŋ udukkhalikaŋ uttarapāsakaŋ aggaḷavaṭṭiŋ kapisīsakaŋ sūcikaŋ ghaṭikaŋ tāḷacchiddaŋ āviñchanacchiddaŋ āviñchanarajjun’ ti. Aggisālāya tiṇacuṇṇaŋ paripatati …pe… ‘anujānāmi, bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikaŋ cīvaravaŋsaŋ cīvararajjun’ ti.

Ārāmaparikkhepa-anujānanaŋ

303. Tena kho pana samayena ārāmo aparikkhitto hoti. Ajakāpi pasukāpi uparope viheṭhenti. Bhagavato etamatthaŋ ārocesuŋ. ‘Anujānāmi, bhikkhave, parikkhipituŋ tayo vāṭe– veḷuvāṭaŋ, kaṇḍakavāṭaŋ, parikhan’ ti. Koṭṭhako na hoti. Tatheva ajakāpi pasukāpi uparope viheṭhenti …pe… ‘anujānāmi, bhikkhave, koṭṭhakaŋ apesiŋ yamakakavāṭaŋ toraṇaŋ palighan’ ti. Koṭṭhake tiṇacuṇṇaŋ paripatati …pe… ‘anujānāmi (p. 301) bhikkhave, ogumphetvā ullittāvalittaŋ kātuŋ– setavaṇṇaŋ kāḷavaṇṇaŋ gerukaparikammaŋ mālākammaŋ latākammaŋ makaradantakaŋ pañcapaṭikan’ ti. Ārāmo cikkhallo hoti …pe… ‘anujānāmi, bhikkhave, marumbaŋ upakiritun’ ti. Na pariyāpuṇanti …pe… ‘anujānāmi, bhikkhave, padarasilaŋ nikkhipitun’ ti. Udakaŋ santiṭṭhati …pe… ‘anujānāmi, bhikkhave, udakaniddhamanan’ ti.

Tena kho pana samayena rājā māgadho seniyo bimbisāro sanghassa atthāya sudhāmattikālepanaŋ pāsādaŋ kāretukāmo hoti. Atha kho bhikkhūnaŋ etadahosi– ‘kiŋ nu kho bhagavatā chadanaŋ anuññātaŋ, kiŋ ananuññātan’ ti. Bhagavato etamatthaŋ ārocesuŋ. ‘Anujānāmi, bhikkhave, pañca chadanāni– iṭṭhakāchadanaŋ, silāchadanaŋ, sudhāchadanaŋ, tiṇacchadanaŋ, paṇṇacchadanan’ ti.

Paṭhamabhāṇavāro niṭṭhito.

2. Dutiyabhāṇavāro

Anāthapiṇḍikavatthu

304. Tena kho pana samayena anāthapiṇḍiko gahapati rājagahakassa seṭṭhissa bhaginipatiko hoti. Atha kho anāthapiṇḍiko gahapati rājagahaŋ agamāsi kenacideva karaṇīyena. Tena kho pana samayena rājagahakena seṭṭhinā svātanāya buddhappamukho sangho nimantito hoti. Atha kho rājagahako seṭṭhī dāse ca kammakāre ca āṇāpesi– ‘tena hi, bhaṇe, kālasseva uṭṭhāya yāguyo pacatha, bhattāni pacatha, sūpāni sampādetha, uttaribhangāni sampādethā’ ti. Atha kho anāthapiṇḍikassa gahapatissa etadahosi– ‘pubbe khvāyaŋ gahapati mayi āgate sabbakiccāni nikkhipitvā mamaññeva saddhiŋ paṭisammodati. Sodānāyaŋ vikkhittarūpo dāse ca kammakāre ca āṇāpesi– “tena hi, bhaṇe, kālasseva uṭṭhāya yāguyo pacatha, bhattāni pacatha, sūpāni sampādetha, uttaribhangāni sampādethā” ti. Kiŋ nu kho imassa gahapatissa āvāho vā bhavissati, vivāho vā bhavissati, mahāyañño vā paccupaṭṭhito (p. 302) rājā vā māgadho seniyo bimbisāro nimantito svātanāya saddhiŋ balakāyenā’ ti?

Atha kho rājagahako seṭṭhī dāse ca kammakāre ca āṇāpetvā yena anāthapiṇḍiko gahapati tenupasankami, upasankamitvā anāthapiṇḍikena gahapatinā saddhiŋ paṭisammoditvā ekamantaŋ nisīdi. Ekamantaŋ nisinnaŋ kho rājagahakaŋ seṭṭhiŋ anāthapiṇḍiko gahapati etadavoca– ‘pubbe kho tvaŋ, gahapati, mayi āgate sabbakiccāni nikkhipitvā mamaññeva saddhiŋ paṭisammodasi. Sodāni tvaŋ vikkhittarūpo dāse ca kammakāre ca āṇāpesi– “tena hi, bhaṇe, kālasseva uṭṭhāya yāguyo pacatha, bhattāni pacatha, sūpāni sampādetha, uttaribhangāni sampādethā” ti. Kiŋ nu kho te, gahapati, āvāho vā bhavissati, vivāho vā bhavissati, mahāyañño vā paccupaṭṭhito, rājā vā māgadho seniyo bimbisāro nimantito svātanāya saddhiŋ balakāyenā’ ti? ‘Na me, gahapati, āvāho vā bhavissati, nāpi vivāho vā bhavissati, nāpi rājā vā māgadho seniyo bimbisāro nimantito svātanāya saddhiŋ balakāyena; api ca me mahāyañño paccupaṭṭhito; svātanāya buddhappamukho sangho nimantito’ ti. ‘Buddhoti tvaŋ, gahapati, vadesī’ ti? ‘Buddho tyāhaŋ, gahapati, vadāmī’ ti. ‘Buddhoti tvaŋ, gahapati, vadesī’ ti? ‘Buddho tyāhaŋ, gahapati, vadāmī’ ti. ‘Buddhoti tvaŋ, gahapati, vadesī’ ti? ‘Buddho tyāhaŋ, gahapati, vadāmī’ ti. ‘Ghosopi kho eso, gahapati, dullabho lokasmiŋ yadidaŋ– buddho buddhoti. Sakkā nu kho, gahapati, imaŋ kālaŋ taŋ bhagavantaŋ dassanāya upasankamituŋ arahantaŋ sammāsambuddhan’ ti? ‘Akālo kho, gahapati, imaŋ kālaŋ taŋ bhagavantaŋ dassanāya upasankamituŋ arahantaŋ sammāsambuddhaŋ. Svedāni tvaŋ kālena taŋ bhagavantaŋ dassanāya upasankamissasi arahantaŋ sammāsambuddhan’ ti. Atha kho anāthapiṇḍiko gahapati– svedānāhaŋ kālena taŋ bhagavantaŋ dassanāya upasankamissāmi arahantaŋ sammāsambuddhanti– buddhagatāya satiyā nipajjitvā rattiyā sudaŋ tikkhattuŋ vuṭṭhāsi pabhātaŋ maññamāno.

305. Atha kho anāthapiṇḍiko gahapati yena sivakadvāraŋ tenupasankami. Amanussā dvāraŋ vivariŋsu. Atha kho anāthapiṇḍikassa gahapatissa (p. 303) nagaramhā nikkhantassa āloko antaradhāyi, andhakāro pāturahosi, bhayaŋ chambhitattaŋ lomahaŋso udapādi; tatova puna nivattitukāmo ahosi. Atha kho sivako yakkho antarahito saddamanussāvesi–


‘Sataŋ hatthī sataŋ assā, sataŋ assatarīrathā;


Sataŋ kaññāsahassāni, āmukkamaṇikuṇḍalā;


Ekassa padavītihārassa, kalaŋ nāgghanti soḷasiŋ .


‘Abhikkama gahapati abhikkama gahapati;


Abhikkantaŋ te seyyo no paṭikkantan’ ti.

Atha kho anāthapiṇḍikassa gahapatissa andhakāro antaradhāyi, āloko pāturahosi. Yaŋ ahosi bhayaŋ chambhitattaŋ lomahaŋso so paṭippassambhi. Dutiyampi kho …pe… tatiyampi kho …pe… anāthapiṇḍikassa gahapatissa āloko antaradhāyi, andhakāro pāturahosi, bhayaŋ chambhitattaŋ lomahaŋso udapādi, tatova puna nivattitukāmo ahosi. Tatiyampi kho sivako yakkho antarahito saddamanussāvesi–


‘Sataŋ hatthī sataŋ assā, sataŋ assatarīrathā;


Sataŋ kaññāsahassāni, āmukkamaṇikuṇḍalā;


Ekassa padavītihārassa, kalaŋ nāgghanti soḷasiŋ.


‘Abhikkama gahapati abhikkama gahapati,


Abhikkantaŋ te seyyo no paṭikkantan’ ti.

Tatiyampi kho anāthapiṇḍikassa gahapatissa andhakāro antaradhāyi āloko pāturahosi, yaŋ ahosi bhayaŋ chambhitattaŋ lomahaŋso, so paṭippassambhi. Atha kho anāthapiṇḍiko gahapati yena sītavanaŋ tenupasankami. Tena kho pana samayena bhagavā rattiyā paccūsasamayaŋ paccuṭṭhāya ajjhokāse cankamati. Addasā kho bhagavā anāthapiṇḍikaŋ gahapatiŋ dūratova āgacchantaŋ. Disvāna cankamā orohitvā paññatte āsane nisīdi. Nisajja kho bhagavā anāthapiṇḍikaŋ gahapatiŋ (p. 304) etadavoca– ‘ehi sudattā’ ti. Atha kho anāthapiṇḍiko gahapati– nāmena maŋ bhagavā ālapatīti– haṭṭho udaggo yena bhagavā tenupasankami, upasankamitvā bhagavato pādesu sirasā nipatitvā bhagavantaŋ etadavoca– ‘kacci, bhante, bhagavā sukhaŋ sayitthā’ ti?


 ‘Sabbadā ve sukhaŋ seti, brāhmaṇo parinibbuto;


Yo na limpati kāmesu, sītibhūto nirūpadhi.


‘Sabbā āsattiyo chetvā, vineyya hadaye daraŋ;


Upasanto sukhaŋ seti, santiŋ pappuyya cetasā’ ti .

Atha kho bhagavā anāthapiṇḍikassa gahapatissa anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā bhagavā aññāsi anāthapiṇḍikaŋ gahapatiŋ kallacittaŋ muducittaŋ vinīvaraṇacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva anāthapiṇḍikassa gahapatissa tasmiŋyeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti. Atha kho anāthapiṇḍiko gahapati diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘abhikkantaŋ bhante, abhikkantaŋ bhante! Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gataŋ. Adhivāsetu ca me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena.

Atha kho anāthapiṇḍiko gahapati bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Assosi kho (p. 305) rājagahako seṭṭhī– ‘anāthapiṇḍikena kira gahapatinā svātanāya buddhappamukho sangho nimantito’ ti.

306. Atha kho rājagahako seṭṭhī anāthapiṇḍikaŋ gahapatiŋ etadavoca– ‘tayā kira, gahapati, svātanāya buddhappamukho sangho nimantito. Tvañcāsi āgantuko. Demi te, gahapati, veyyāyikaŋ yena tvaŋ buddhappamukhassa sanghassa bhattaŋ kareyyāsī’ ti. ‘Alaŋ, gahapati atthi me veyyāyikaŋ yenāhaŋ buddhappamukhassa sanghassa bhattaŋ karissāmī’ ti.

Assosi kho rājagahako negamo– ‘anāthapiṇḍikena kira gahapatinā svātanāya buddhappamukho sangho nimantito’ ti. Atha kho rājagahako negamo anāthapiṇḍikaŋ gahapatiŋ etadavoca– ‘tayā kira, gahapati, svātanāya buddhappamukho sangho nimantito. Tvañcāsi āgantuko. Demi te, gahapati, veyyāyikaŋ yena tvaŋ buddhappamukhassa sanghassa bhattaŋ kareyyāsī’ ti. ‘Alaŋ ayya; atthi me veyyāyikaŋ yenāhaŋ buddhappamukhassa sanghassa bhattaŋ karissāmī’ ti.

Assosi kho rājā māgadho seniyo bimbisāro– ‘anāthapiṇḍikena kira gahapatinā svātanāya buddhappamukho sangho nimantito’ ti. Atha kho rājā māgadho seniyo bimbisāro anāthapiṇḍikaŋ gahapatiŋ etadavoca– ‘tayā kira, gahapati, svātanāya buddhappamukho sangho nimantito. Tvañcāsi āgantuko. Demi te, gahapati, veyyāyikaŋ yena tvaŋ buddhappamukhassa sanghassa bhattaŋ kareyyāsī’ ti. ‘Alaŋ deva; atthi me veyyāyikaŋ yenāhaŋ buddhappamukhassa sanghassa bhattaŋ karissāmī’ ti.

Atha kho anāthapiṇḍiko gahapati tassā rattiyā accayena rājagahakassa seṭṭhissa nivesane paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena rājagahakassa seṭṭhissa nivesanaŋ tenupasankami, upasankamitvā paññatte āsane nisīdi saddhiŋ bhikkhusanghena. Atha kho anāthapiṇḍiko gahapati buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā, bhagavantaŋ bhuttāviŋ onītapattapāṇiŋ, ekamantaŋ nisīdi (p. 306) Ekamantaŋ nisinno kho anāthapiṇḍiko gahapati bhagavantaŋ etadavoca– ‘adhivāsetu me, bhante, bhagavā sāvatthiyaŋ vassāvāsaŋ saddhiŋ bhikkhusanghenā’ ti. ‘Suññāgāre kho, gahapati, tathāgatā abhiramantī’ ti. ‘Aññātaŋ bhagavā, aññātaŋ sugatā’ ti. Atha kho bhagavā anāthapiṇḍikaŋ gahapatiŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi.

307. Tena kho pana samayena anāthapiṇḍiko gahapati bahumitto hoti bahusahāyo ādeyyavāco. Atha kho anāthapiṇḍiko gahapati rājagahe taŋ karaṇīyaŋ tīretvā yena sāvatthi tena pakkāmi. Atha kho anāthapiṇḍiko gahapati antarāmagge manusse āṇāpesi– ‘ārāme ayyā, karotha, vihāre patiṭṭhāpetha, dānāni paṭṭhapetha. Buddho loke uppanno. So ca mayā bhagavā nimantito iminā maggena āgacchissatī’ ti. Atha kho te manussā anāthapiṇḍikena gahapatinā uyyojitā ārāme akaŋsu, vihāre patiṭṭhāpesuŋ, dānāni paṭṭhapesuŋ.

Atha kho anāthapiṇḍiko gahapati sāvatthiŋ gantvā samantā sāvatthiŋ anuvilokesi– ‘kattha nu kho bhagavā vihareyya? Yaŋ assa gāmato neva atidūre na accāsanne, gamanāgamanasampannaŋ, atthikānaŋ atthikānaŋ manussānaŋ abhikkamanīyaŋ, divā appākiṇṇaŋ, rattiŋ appasaddaŋ, appanigghosaŋ, vijanavātaŋ, manussarāhasseyyakaŋ, paṭisallānasāruppan’ ti.

Addasā kho anāthapiṇḍiko gahapati jetassa kumārassa uyyānaŋ– gāmato neva atidūre na accāsanne, gamanāgamanasampannaŋ, atthikānaŋ atthikānaŋ manussānaŋ abhikkamanīyaŋ, divā appākiṇṇaŋ, rattiŋ appasaddaŋ, appanigghosaŋ, vijanavātaŋ, manussarāhasseyyakaŋ, paṭisallānasāruppaŋ. Disvāna yena jeto kumāro tenupasankami, upasankamitvā jetaŋ kumāraŋ etadavoca– ‘dehi me, ayyaputta, uyyānaŋ ārāmaŋ kātun’ ti . ‘Adeyyo, gahapati, ārāmo api koṭisantharenā’ ti. ‘Gahito, ayyaputta, ārāmo’ ti. ‘Na, gahapati, gahito ārāmo’ ti. Gahito na gahitoti vohārike mahāmatte pucchiŋsu. Mahāmattā evamāhaŋsu (p. 307) ‘yato tayā ayyaputta, aggho kato, gahito ārāmo’ ti. Atha kho anāthapiṇḍiko gahapati sakaṭehi hiraññaŋ nibbāhāpetvā jetavanaŋ koṭisantharaŋ santharāpesi. Sakiŋ nīhaṭaŋ hiraññaŋ thokassa okāsassa koṭṭhakasāmantā nappahoti. Atha kho anāthapiṇḍiko gahapati manusse āṇāpesi– ‘gacchatha, bhaṇe, hiraññaŋ āharatha; imaŋ okāsaŋ santharissāmā’ ti.

Atha kho jetassa kumārassa etadahosi– ‘na kho idaŋ orakaŋ bhavissati, yathāyaŋ gahapati tāva bahuŋ hiraññaŋ pariccajatī’ ti. Anāthapiṇḍikaŋ gahapatiŋ etadavoca– ‘alaŋ, gahapati; mā taŋ okāsaŋ santharāpesi. Dehi me etaŋ okāsaŋ. Mametaŋ dānaŋ bhavissatī’ ti. Atha kho anāthapiṇḍiko gahapati– ayaŋ kho jeto kumāro abhiññāto ñātamanusso; mahatthiko kho pana evarūpānaŋ ñātamanussānaŋ imasmiŋ dhammavinaye pasādoti– taŋ okāsaŋ jetassa kumārassa pādāsi . Atha kho jeto kumāro tasmiŋ okāse koṭṭhakaŋ māpesi.

Atha kho anāthapiṇḍiko gahapati jetavane vihāre kārāpesi, pariveṇāni kārāpesi, koṭṭhake kārāpesi, upaṭṭhānasālāyo kārāpesi, aggisālāyo kārāpesi, kappiyakuṭiyo kārāpesi, vaccakuṭiyo kārāpesi, cankame kārāpesi, cankamanasālāyo kārāpesi, udapāne kārāpesi, udapānasālāyo kārāpesi, jantāghare kārāpesi, jantāgharasālāyo kārāpesi, pokkharaṇiyo kārāpesi, maṇḍape kārāpesi.

Navakammadānaŋ

308. Atha kho bhagavā rājagahe yathābhirantaŋ viharitvā yena vesālī tena cārikaŋ pakkāmi. Anupubbena cārikaŋ caramāno yena vesālī tadavasari. Tatra sudaŋ bhagavā vesāliyaŋ viharati mahāvane kūṭāgārasālāyaŋ. Tena kho pana samayena manussā sakkaccaŋ navakammaŋ karonti. Yepi bhikkhū navakammaŋ adhiṭṭhenti tepi sakkaccaŋ upaṭṭhenti cīvarapiṇḍapātasenāsanagilānappaccayabhesajjaparikkhārena (p. 308) Atha kho aññatarassa daliddassa tunnavāyassa etadahosi– ‘na kho idaŋ orakaŋ bhavissati, yathayime manussā sakkaccaŋ navakammaŋ karonti; yaŋnūnāhampi navakammaŋ kareyyan’ ti. Atha kho so daliddo tunnavāyo sāmaŋ cikkhallaŋ madditvā iṭṭhakāyo cinitvā kuṭṭaŋ uṭṭhāpesi. Tena akusalakena citā vankā bhitti paripati. Dutiyampi kho …pe… tatiyampi kho so daliddo tunnavāyo sāmaŋ cikkhallaŋ madditvā iṭṭhakāyo cinitvā kuṭṭaŋ uṭṭhāpesi. Tena akusalakena citā vankā bhitti paripati. Atha kho so daliddo tunnavāyo ujjhāyati khiyyati vipāceti– ‘ye imesaŋ samaṇānaŋ sakyaputtiyānaŋ denti cīvarapiṇḍapātasenāsanagilānappaccayabhesajjaparikkhāraŋ, te ime ovadanti anusāsanti, tesañca navakammaŋ adhiṭṭhenti. Ahaŋ panamhi daliddo. Na maŋ koci ovadati vā anusāsati vā navakammaŋ vā adhiṭṭhetī’ ti. Assosuŋ kho bhikkhū tassa daliddassa tunnavāyassa ujjhāyantassa khiyyantassa vipācentassa. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, navakammaŋ dātuŋ. Navakammiko, bhikkhave, bhikkhu ussukkaŋ āpajjissati– “kinti nu kho vihāro khippaŋ pariyosānaŋ gaccheyyā” ti; khaṇḍaŋ phullaŋ paṭisankharissati. Evañca pana, bhikkhave, dātabbaŋ. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

309. ‘Suṇātu me, bhante, sangho. Yadi sanghassa pattakallaŋ, sangho itthannāmassa gahapatino vihāraŋ itthannāmassa bhikkhuno navakammaŋ dadeyya. Esā ñatti.

‘Suṇātu me, bhante, sangho. Sangho itthannāmassa gahapatino vihāraŋ itthannāmassa bhikkhuno navakammaŋ deti. Yassāyasmato khamati itthannāmassa gahapatino vihāraŋ itthannāmassa bhikkhuno navakammassa dānaŋ, so tuṇhassa; yassa nakkhamati, so bhāseyya.

‘Dinno sanghena itthannāmassa gahapatino vihāro itthannāmassa bhikkhuno navakammaŋ. Khamati sanghassa, tasmā tuṇhī, evametaŋ dhārayāmī’ ti.

Aggāsanādi-anujānanaŋ

310. Atha (p. 309) kho bhagavā vesāliyaŋ yathābhirantaŋ viharitvā yena sāvatthi tena cārikaŋ pakkāmi Tena kho pana samayena chabbaggiyānaŋ bhikkhūnaŋ antevāsikā bhikkhū buddhappamukhassa sanghassa purato purato gantvā vihāre pariggaṇhanti, seyyāyo pariggaṇhanti– idaŋ amhākaŋ upajjhāyānaŋ bhavissati, idaŋ amhākaŋ ācariyānaŋ bhavissati, idaŋ amhākaŋ bhavissatī’ ti.

Atha kho āyasmā sāriputto buddhappamukhassa sanghassa piṭṭhito piṭṭhito gantvā vihāresu pariggahitesu, seyyāsu pariggahitāsu, seyyaŋ alabhamāno aññatarasmiŋ rukkhamūle nisīdi. Atha kho bhagavā rattiyā paccūsasamayaŋ paccuṭṭhāya ukkāsi. Āyasmāpi sāriputto ukkāsi. ‘Ko etthā’ ti? ‘Ahaŋ, bhagavā, sāriputto’ ti. ‘Kissa tvaŋ, sāriputtaŋ, idha nisinno’ ti? Atha kho āyasmā sāriputto bhagavato etamatthaŋ ārocesi. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, chabbaggiyānaŋ bhikkhūnaŋ antevāsikā bhikkhū buddhappamukhassa sanghassa purato purato gantvā vihāre pariggaṇhanti, seyyāyo pariggaṇhanti– idaŋ amhākaŋ upajjhāyānaŋ bhavissati, idaŋ amhākaŋ ācariyānaŋ bhavissati, idaŋ amhākaŋ bhavissatī’ ti? ‘Saccaŋ bhagavā’ ti. Vigarahi buddho bhagavā …pe… ‘kathañhi nāma te, bhikkhave, moghapurisā buddhappamukhassa sanghassa purato purato gantvā vihāre pariggahessanti, seyyāyo pariggahessanti– idaŋ amhākaŋ upajjhāyānaŋ bhavissati, idaŋ amhākaŋ ācariyānaŋ bhavissati, idaŋ amhākaŋ bhavissatīti! Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘ko, bhikkhave, arahati aggāsanaŋ aggodakaŋ aggapiṇḍan’ ti?

Ekacce bhikkhū evamāhaŋsu– ‘yo, bhagavā, khattiyakulā pabbajito so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, brāhmaṇakulā pabbajito so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, gahapatikulā pabbajito so arahati aggāsanaŋ aggodakaŋ aggapiṇḍan’ ti. Ekacce (p. 310) bhikkhū evamāhaŋsu– ‘yo, bhagavā, suttantiko so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, vinayadharo so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, dhammakathiko so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, paṭhamassa jhānassa lābhī so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, dutiyassa jhānassa lābhī so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, tatiyassa jhānassa lābhī so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, catutthassa jhānassa lābhī so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, sotāpanno so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, sakadāgāmī …pe… yo, bhagavā, anāgāmī …pe… yo, bhagavā arahā so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, tevijjo so arahati aggāsanaŋ aggodakaŋ aggapiṇḍan’ ti. Ekacce bhikkhū evamāhaŋsu– ‘yo, bhagavā, chaḷabhiñño so arahati aggāsanaŋ aggodakaŋ aggapiṇḍan’ ti.

311. Atha kho bhagavā bhikkhū āmantesi– ‘bhūtapubbaŋ, bhikkhave, himavantapadese mahānigrodho ahosi. Taŋ tayo sahāyā upanissāya vihariŋsu– tittiro ca, makkaṭo ca, hatthināgo ca. Te aññamaññaŋ agāravā appatissā asabhāgavuttikā viharanti. Atha kho, bhikkhave, tesaŋ sahāyānaŋ etadahosi– “aho nūna mayaŋ jāneyyāma yaŋ amhākaŋ jātiyā mahantataraŋ taŋ mayaŋ sakkareyyāma garuŋ kareyyāma māneyyāma pūjeyyāma, tassa ca mayaŋ ovāde tiṭṭheyyāmā” ti.

‘Atha kho, bhikkhave, tittiro ca makkaṭo ca hatthināgaŋ pucchiŋsu– “tvaŋ, samma, kiŋ porāṇaŋ sarasī” ti? “Yadāhaŋ, sammā, poto homi, imaŋ nigrodhaŋ antarā (p. 311) satthīnaŋ karitvā atikkamāmi, aggankurakaŋ me udaraŋ chupati. Imāhaŋ, sammā, porāṇaŋ sarāmī” ti.

‘Atha kho, bhikkhave, tittiro ca hatthināgo ca makkaṭaŋ pucchiŋsu– “tvaŋ, samma, kiŋ porāṇaŋ sarasī” ti? “Yadāhaŋ, sammā, chāpo homi, chamāyaŋ nisīditvā imassa nigrodhassa aggankurakaŋ khādāmi. Imāhaŋ, sammā, porāṇaŋ sarāmī” ti.

‘Atha kho, bhikkhave, makkaṭo ca hatthināgo ca tittiraŋ pucchiŋsu– “tvaŋ, samma, kiŋ porāṇaŋ sarasī” ti? “Amukasmiŋ, sammā, okāse mahānigrodho ahosi. Tato ahaŋ phalaŋ bhakkhitvā imasmiŋ okāse vaccaŋ akāsiŋ; tassāyaŋ nigrodho jāto. Tadāhaŋ, sammā, jātiyā mahantataro” ti

‘Atha kho, bhikkhave, makkaṭo ca hatthināgo ca tittiraŋ etadavocuŋ– “tvaŋ, samma, amhākaŋ jātiyā mahantataro. Taŋ mayaŋ sakkarissāma garuŋ karissāma mānessāma pūjessāma, tuyhañca mayaŋ ovāde patiṭṭhissāmā” ti. Atha kho, bhikkhave, tittiro makkaṭañca hatthināgañca pañcasu sīlesu samādapesi, attanā ca pañcasu sīlesu samādāya vattati. Te aññamaññaŋ sagāravā sappatissā sabhāgavuttikā viharitvā kāyassa bhedā paraŋ maraṇā sugatiŋ saggaŋ lokaŋ upapajjiŋsu. Evaŋ kho taŋ, bhikkhave, tittiriyaŋ nāma brahmacariyaŋ ahosi.


 ‘Ye vuḍḍhamapacāyanti, narā dhammassa kovidā;


Diṭṭhe dhamme ca pāsaŋsā, samparāye ca suggatī’ ti.

‘Te hi nāma, bhikkhave, tiracchānagatā pāṇā aññamaññaŋ sagāravā sappatissā sabhāgavuttikā viharissanti. Idha kho taŋ, bhikkhave, sobhetha yaŋ tumhe evaŋ svākkhāte dhammavinaye pabbajitā samānā aññamaññaŋ agāravā appatissā asabhāgavuttikā vihareyyātha? Netaŋ, bhikkhave appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘anujānāmi, bhikkhave, yathāvuḍḍhaŋ abhivādanaŋ, paccuṭṭhānaŋ, añjalikammaŋ, sāmīcikammaŋ, aggāsanaŋ, aggodakaŋ, aggapiṇḍaŋ. Na ca, bhikkhave, sanghikaŋ yathāvuḍḍhaŋ paṭibāhitabbaŋ. Yo paṭibāheyya, āpatti dukkaṭassā’ ti.

Avandiyādipuggalā

312. ‘Dasayime (p. 312) bhikkhave, avandiyā– pure upasampannena pacchā upasampanno avandiyo, anupasampanno avandiyo, nānāsaŋvāsako vuḍḍhataro adhammavādī avandiyo, mātugāmo avandiyo, paṇḍako avandiyo, pārivāsiko avandiyo, mūlāyapaṭikassanāraho avandiyo, mānattāraho avandiyo, mānattacāriko avandiyo, abbhānāraho avandiyo. Ime kho, bhikkhave, dasa avandiyā.

‘Tayome, bhikkhave, vandiyā– pacchā upasampannena pure upasampanno vandiyo, nānāsaŋvāsako vuḍḍhataro dhammavādī vandiyo, sadevake bhikkhave loke samārake sabrahmake sassamaṇabrāhmaṇiyā pajāya sadevamanussāya tathāgato arahaŋ sammāsambuddho vandiyo. Ime kho, bhikkhave, tayo vandiyā’ ti.

Āsanappaṭibāhanapaṭikkhepaŋ

313. Tena kho pana samayena manussā sanghaŋ uddissa maṇḍape paṭiyādenti, santhare paṭiyādenti, okāse paṭiyādenti. Chabbaggiyānaŋ bhikkhūnaŋ antevāsikā bhikkhū– “sanghikaññeva bhagavatā yathāvuḍḍhaŋ anuññātaŋ no uddissakatan” ti buddhappamukhassa sanghassa purato purato gantvā maṇḍapepi pariggaṇhanti, santharepi pariggaṇhanti, okāsepi pariggaṇhanti– idaŋ amhākaŋ upajjhāyānaŋ bhavissati, idaŋ amhākaŋ ācariyānaŋ bhavissati, idaŋ amhākaŋ bhavissatīti. Atha kho āyasmā sāriputto buddhappamukhassa sanghassa piṭṭhito piṭṭhito gantvā maṇḍapesu pariggahitesu, santharesu pariggahitesu, okāsesu pariggahitesu, okāsaŋ alabhamāno aññatarasmiŋ rukkhamūle nisīdi. Atha kho bhagavā rattiyā paccūsasamayaŋ paccuṭṭhāya ukkāsi. Āyasmāpi sāriputto ukkāsi. ‘Ko etthā’ ti? ‘Ahaŋ, bhagavā, sāriputto’ ti. ‘Kissa tvaŋ, sāriputta, idha nisinno’ ti? Atha kho āyasmā sāriputto bhagavato etamatthaŋ ārocesi. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, chabbaggiyānaŋ bhikkhūnaŋ antevāsikā bhikkhū– “sanghikaññeva bhagavatā yathāvuḍḍhaŋ anuññātaŋ, no uddissakatan” ti buddhappamukhassa sanghassa purato purato gantvā (p. 313) maṇḍape pariggaṇhanti, santhare pariggaṇhanti, okāse pariggaṇhanti– idaŋ amhākaŋ upajjhāyānaŋ bhavissati, idaŋ amhākaŋ ācariyānaŋ bhavissati, idaŋ amhākaŋ bhavissatī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, uddissakatampi yathāvuḍḍhaŋ paṭibāhetabbaŋ. Yo paṭibāheyya, āpatti dukkaṭassā’ ti.

Gihivikata-anujānanaŋ

314. Tena kho pana samayena manussā bhattagge antaraghare uccāsayanamahāsayanāni paññapenti, seyyathidaŋ– āsandiŋ, pallankaŋ, gonakaŋ, cittakaŋ, paṭikaŋ, paṭalikaŋ, tūlikaŋ, vikatikaŋ, uddalomiŋ, ekantalomiŋ, kaṭṭissaŋ, koseyyaŋ, kuttakaŋ, hatthattharaŋ, assattharaŋ, rathattharaŋ, ajinapaveṇiŋ, kadalimigapavarapaccattharaṇaŋ, sa-uttaracchadaŋ, ubhatolohitakūpadhānaŋ. Bhikkhū kukkuccāyantā nābhinisīdanti. Bhagavato etamatthaŋ ārocesuŋ. ‘Anujānāmi, bhikkhave, ṭhapetvā tīṇi– āsandiŋ, pallankaŋ, tūlikaŋ– gihivikataŋ abhinisīdituŋ, natveva abhinipajjitun’ ti.

Tena kho pana samayena manussā bhattagge antaraghare tūlonaddhaŋ mañcampi pīṭhampi paññapenti Bhikkhū kukkuccāyantā nābhinisīdanti. Bhagavato etamatthaŋ ārocesuŋ. ‘Anujānāmi, bhikkhave, gihivikataŋ abhinisīdituŋ, natveva abhinipajjitun’ ti.

Jetavanavihārānumodanā

315. Atha kho bhagavā anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Atha kho anāthapiṇḍiko gahapati yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho anāthapiṇḍiko gahapati bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho anāthapiṇḍiko gahapati bhagavato adhivāsanaŋ viditvā uṭṭhāyāsanā bhagavantaŋ (p. 314) abhivādetvā padakkhiṇaŋ katvā pakkāmi. Atha kho anāthapiṇḍiko gahapati tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena anāthapiṇḍikassa gahapatissa nivesanaŋ tenupasankami, upasankamitvā paññatte āsane nisīdi saddhiŋ bhikkhusanghena. Atha kho anāthapiṇḍiko gahapati buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā, bhagavantaŋ bhuttāviŋ onītapattapāṇiŋ, ekamantaŋ nisīdi. Ekamantaŋ nisinno kho anāthapiṇḍiko gahapati bhagavantaŋ etadavoca– ‘kathāhaŋ, bhante, jetavane paṭipajjāmī’ ti? ‘Tena hi tvaŋ, gahapati, jetavanaŋ āgatānāgatassa cātuddisassa sanghassa patiṭṭhapehī’ ti. ‘Evaŋ bhante’ ti kho anāthapiṇḍiko gahapati bhagavato paṭissutvā jetavanaŋ āgatānāgatassa cātuddisassa sanghassa patiṭṭhāpesi.

Atha kho bhagavā anāthapiṇḍikaŋ gahapatiŋ imāhi gāthāhi anumodi–


‘Sītaŋ uṇhaŋ paṭihanti, tato vāḷamigāni ca;


Sarīsape ca makase, sisire cāpi vuṭṭhiyo.


‘Tato vātātapo ghoro, sañjāto paṭihaññati;


Leṇatthañca sukhatthañca, jhāyituñca vipassituŋ.


‘Vihāradānaŋ sanghassa, aggaŋ buddhena vaṇṇitaŋ;


Tasmā hi paṇḍito poso, sampassaŋ atthamattano.


‘Vihāre kāraye ramme, vāsayettha bahussute;


Tesaŋ annañca pānañca, vatthasenāsanāni ca;


Dadeyya ujubhūtesu, vippasannena cetasā.


‘Te tassa dhammaŋ desenti, sabbadukkhāpanūdanaŋ;


Yaŋ so dhammaŋ idhaññāya, parinibbāti anāsavo’ ti.

Atha kho bhagavā anāthapiṇḍikaŋ gahapatiŋ imāhi gāthāhi anumoditvā uṭṭhāyāsanā pakkāmi.

Āsanappaṭibāhanādi

316. Tena (p. 315) kho pana samayena aññatarassa ājīvakasāvakassa mahāmattassa sanghabhattaŋ hoti. Āyasmā upanando sakyaputto pacchā āgantvā vippakatabhojanaŋ ānantarikaŋ bhikkhuŋ vuṭṭhāpesi. Bhattaggaŋ kolāhalaŋ ahosi. Atha kho so mahāmatto ujjhāyati khiyyati vipāceti– ‘kathañhi nāma samaṇā sakyaputtiyā pacchā āgantvā vippakatabhojanaŋ ānantarikaŋ bhikkhuŋ vuṭṭhāpessanti! Bhattaggaŋ kolāhalaŋ ahosi. Nanu nāma labbhā aññatrāpi nisinnena yāvadatthaŋ bhuñjitun’ ti? Assosuŋ kho bhikkhū tassa mahāmattassa ujjhāyantassa khiyyantassa vipācentassa. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āyasmā upanando sakyaputto pacchā āgantvā vippakatabhojanaŋ ānantarikaŋ bhikkhuŋ vuṭṭhāpessati! Bhattaggaŋ kolāhalaŋ ahosī’ ti. Atha kho te bhikkhū bhagavato etamatthaŋ ārocesuŋ. ‘Saccaŋ kira tvaŋ, upananda, pacchā āgantvā vippakatabhojanaŋ ānantarikaŋ bhikkhuŋ vuṭṭhāpesi, bhattaggaŋ kolāhalaŋ ahosī’ ti? ‘Saccaŋ bhagavā’ ti. Vigarahi buddho bhagavā …pe… ‘kathañhi nāma tvaŋ, moghapurisa, pacchā āgantvā vippakatabhojanaŋ ānantarikaŋ bhikkhuŋ vuṭṭhāpessasi? Bhattaggaŋ kolāhalaŋ ahosi. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, vippakatabhojano bhikkhu vuṭṭhāpetabbo. Yo vuṭṭhāpeyya, āpatti dukkaṭassa. Sace vuṭṭhāpeti, pavārito ca hoti, “gaccha udakaŋ āharā” ti vattabbo. Evañcetaŋ labhetha, iccetaŋ kusalaŋ. No ce labhetha, sādhukaŋ sitthāni gilitvā vuḍḍhatarassa bhikkhuno āsanaŋ dātabbaŋ. Na tvevāhaŋ, bhikkhave, kenaci pariyāyena vuḍḍhatarassa bhikkhuno āsanaŋ paṭibāhitabbanti vadāmi. Yo paṭibāheyya, āpatti dukkaṭassāti’.

Tena kho pana samayena chabbaggiyā bhikkhū gilāne bhikkhū vuṭṭhāpenti. Gilānā evaŋ vadenti– ‘na mayaŋ, āvuso, sakkoma vuṭṭhātuŋ, gilānāmhā’ ti. ‘Mayaŋ āyasmante vuṭṭhāpessāmā’ ti pariggahetvā vuṭṭhāpetvā ṭhitake muñcanti. Gilānā mucchitā papatanti. Bhagavato etamatthaŋ ārocesuŋ (p. 316) ‘Na, bhikkhave, gilāno vuṭṭhāpetabbo. Yo vuṭṭhāpeyya, āpatti dukkaṭassā’ ti.

Tena kho pana samayena chabbaggiyā bhikkhū “gilānā mayamhā avuṭṭhāpanīyā” ti varaseyyāyo palibuddhenti . Bhagavato etamatthaŋ ārocesuŋ. ‘Anujānāmi, bhikkhave, gilānassa patirūpaŋ seyyaŋ dātun’ ti.

Tena kho pana samayena chabbaggiyā bhikkhū lesakappena senāsanaŋ paṭibāhanti. Bhagavato etamatthaŋ ārocesuŋ. ‘Na, bhikkhave, lesakappena senāsanaŋ paṭibāhitabbaŋ. Yo paṭibāheyya, āpatti dukkaṭassā’ ti.

Tena kho pana samayena sattarasavaggiyā bhikkhū aññataraŋ paccantimaŋ mahāvihāraŋ paṭisankharonti– “idha mayaŋ vassaŋ vasissāmā” ti. Addasaŋsu kho chabbaggiyā bhikkhū sattarasavaggiye bhikkhū vihāraŋ paṭisankharonte. Disvāna evamāhaŋsu– ‘ime, āvuso, sattarasavaggiyā bhikkhū vihāraŋ paṭisankharonti. Handa ne vuṭṭhāpessāmā’ ti. Ekacce evamāhaŋsu– ‘āgamethāvuso, yāva paṭisankharonti, paṭisankhate vuṭṭhāpessāmā’ ti. Atha kho chabbaggiyā bhikkhū sattarasavaggiye bhikkhū etadavocuŋ– ‘uṭṭhethāvuso, amhākaŋ vihāro pāpuṇātī’ ti. ‘Nanu, āvuso, paṭikacceva ācikkhitabbaŋ? Mayañcaññaŋ paṭisankhareyyāmā’ ti. ‘Nanu, āvuso, sanghiko vihāro’ ti? ‘Āmāvuso, sanghiko vihāro’ ti. ‘Uṭṭhethāvuso, amhākaŋ vihāro pāpuṇātī’ ti. ‘Mahallako, āvuso, vihāro; tumhepi vasatha, mayampi vasissāmā’ ti. ‘Uṭṭhethāvuso, amhākaŋ vihāro pāpuṇātī’ ti kupitā anattamanā gīvāyaŋ gahetvā nikkaḍḍhanti. Te nikkaḍḍhiyamānā rodanti. Bhikkhū evamāhaŋsu– ‘kissa tumhe, āvuso, rodathā’ ti? ‘Ime, āvuso, chabbaggiyā bhikkhū kupitā anattamanā amhe sanghikā vihārā nikkaḍḍhantī’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū kupitā anattamanā bhikkhū sanghikā vihārā nikkaḍḍhissantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, tumhe bhikkhave, kupitā anattamanā sanghikā vihārā bhikkhū nikkaḍḍhathā’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, kupitena (p. 317) anattamanena bhikkhu sanghikā vihārā nikkaḍḍhitabbo. Yo nikkaḍḍheyya, yathādhammo kāretabbo. Anujānāmi, bhikkhave, senāsanaŋ gāhetun’ ti.

Senāsanaggāhāpakasammuti

317. Atha kho bhikkhūnaŋ etadahosi– “kena nu kho senāsanaŋ gāhetabban’ ti? Bhagavato etamatthaŋ ārocesuŋ …pe… ‘anujānāmi, bhikkhave, pañcahangehi samannāgataŋ bhikkhuŋ senāsanaggāhāpakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, gahitāgahitañca jāneyya. Evañca pana, bhikkhave, sammannitabbo–

‘Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ senāsanaggāhāpakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ senāsanaggāhāpakaŋ sammannati. Yassāyasmato khamati itthannāmassa bhikkhuno senāsanaggāhāpakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu senāsanaggāhāpako. Khamati sanghassa, tasmā tuṇhī, evametaŋ dhārayāmī’ ti

318. Atha kho senāsanaggāhāpakānaŋ bhikkhūnaŋ etadahosi– ‘kathaŋ nu kho senāsanaŋ gāhetabban’ ti? Bhagavato etamatthaŋ ārocesuŋ. ‘Anujānāmi, bhikkhave, paṭhamaŋ bhikkhū gaṇetuŋ bhikkhū gaṇetvā seyyā gaṇetuŋ, seyyā gaṇetvā seyyaggena gāhetun’ ti. Seyyaggena gāhentā seyyā ussārayiŋsu …pe… ‘anujānāmi, bhikkhave, vihāraggena gāhetun’ ti. Vihāraggena gāhentā vihārā ussārayiŋsu …pe… ‘anujānāmi, bhikkhave, pariveṇaggena gāhetun’ ti. Pariveṇaggena gāhentā pariveṇā ussārayiŋsu …pe… ‘anujānāmi, bhikkhave, anubhāgampi dātuŋ. Gahite anubhāge añño bhikkhu āgacchati, na akāmā dātabbo’ ti.

Tena (p. 318) kho pana samayena bhikkhū nissīme ṭhitassa senāsanaŋ gāhenti. Bhagavato etamatthaŋ ārocesuŋ. ‘Na, bhikkhave, nissīme ṭhitassa senāsanaŋ gāhetabbaŋ. Yo gāheyya, āpatti dukkaṭassā’ ti.

Tena kho pana samayena bhikkhū senāsanaŋ gahetvā sabbakālaŋ paṭibāhanti. Bhagavato etamatthaŋ ārocesuŋ. ‘Na, bhikkhave, senāsanaŋ gahetvā sabbakālaŋ paṭibāhetabbaŋ. Yo paṭibāheyya, āpatti dukkaṭassa. Anujānāmi, bhikkhave, vassānaŋ temāsaŋ paṭibāhituŋ, utukālaŋ pana na paṭibāhitun’ ti.

Atha kho bhikkhūnaŋ etadahosi– ‘kati nu kho senāsanaggāhā’ ti? Bhagavato etamatthaŋ ārocesuŋ. ‘Tayo me, bhikkhave, senāsanaggāhā– purimako, pacchimako, antarāmuttako. Aparajjugatāya āsāḷhiyā purimako gāhetabbo. Māsagatāya āsāḷhiyā pacchimako gāhetabbo. Aparajjugatāya pavāraṇāya āyatiŋ vassāvāsatthāya antarāmuttako gāhetabbo. Ime kho, bhikkhave, tayo senāsanaggāhā’ ti.

Dutiyabhāṇavāro niṭṭhito.

3. Tatiyabhāṇavāro

319. Tena kho pana samayena āyasmā upanando sakyaputto sāvatthiyaŋ senāsanaŋ gahetvā aññataraŋ gāmakāvāsaŋ agamāsi. Tatthapi senāsanaŋ aggahesi. Atha kho tesaŋ bhikkhūnaŋ etadahosi– ‘ayaŋ, āvuso, āyasmā upanando sakyaputto bhaṇḍanakārako kalahakārako vivādakārako bhassakārako sanghe adhikaraṇakārako. Sacāyaŋ idha vassaŋ vasissati, sabbeva mayaŋ na phāsu bhavissāma. Handa naŋ pucchāmā’ ti. Atha kho te bhikkhū āyasmantaŋ upanandaŋ sakyaputtaŋ etadavocuŋ– ‘nanu tayā, āvuso upananda, sāvatthiyaŋ senāsanaŋ gahitan’ ti? ‘Evamāvuso’ ti. ‘Kiŋ pana tvaŋ, āvuso upananda, eko dve paṭibāhasī’ ti? ‘Idhadānāhaŋ āvuso, muñcāmi; tattha gaṇhāmī’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āyasmā upanando sakyaputto (p. 319) eko dve paṭibāhessatī’ ti! Bhagavato etamatthaŋ ārocesuŋ …pe… ‘saccaŋ kira tvaŋ, upananda, eko dve paṭibāhasī’ ti? ‘Saccaŋ bhagavā’ ti. Vigarahi buddho bhagavā …pe… ‘kathañhi nāma tvaŋ, moghapurisa, eko dve paṭibāhissasi? Tattha tayā, moghapurisa, gahitaŋ idha muttaŋ, idha tayā gahitaŋ tatra muttaŋ. Evaŋ kho tvaŋ, moghapurisa, ubhayattha paribāhiro. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, ekena dve paṭibāhetabbā. Yo paṭibāheyya, āpatti dukkaṭassā’ ti.

320. Tena kho pana samayena bhagavā bhikkhūnaŋ anekapariyāyena vinayakathaŋ katheti, vinayassa vaṇṇaŋ bhāsati, vinayapariyattiyā vaṇṇaŋ bhāsati, ādissa ādissa āyasmato upālissa vaṇṇaŋ bhāsati. Bhikkhūnaŋ etadahosi– ‘bhagavā kho anekapariyāyena vinayakathaŋ katheti, vinayassa vaṇṇaŋ bhāsati, vinayapariyattiyā vaṇṇaŋ bhāsati, ādissa ādissa āyasmato upālissa vaṇṇaŋ bhāsati. Handa mayaŋ, āvuso, āyasmato upālissa santike vinayaŋ pariyāpuṇāmā’ ti. Tedha bahū bhikkhū therā ca navā ca majjhimā ca āyasmato upālissa santike vinayaŋ pariyāpuṇanti. Āyasmā upāli ṭhitakova uddisati therānaŋ bhikkhūnaŋ gāravena. Therāpi bhikkhū ṭhitakāva uddisāpenti dhammagāravena. Tattha therā ceva bhikkhū kilamanti, āyasmā ca upāli kilamati. Bhagavato etamatthaŋ ārocesuŋ. ‘Anujānāmi, bhikkhave, navakena bhikkhunā uddisantena samake vā āsane nisīdituŋ, uccatare vā dhammagāravena; therena bhikkhunā uddisāpentena samake vā āsane nisīdituŋ, nīcatare vā dhammagāravenā’ ti.

Tena kho pana samayena bahū bhikkhū āyasmato upālissa santike ṭhitakā uddesaŋ paṭimānentā kilamanti. Bhagavato etamatthaŋ ārocesuŋ. ‘Anujānāmi, bhikkhave, samānāsanikehi saha nisīditun’ ti. Atha kho bhikkhūnaŋ etadahosi– ‘kittāvatā nu kho samānāsaniko hotī’ ti? Bhagavato etamatthaŋ ārocesuŋ– ‘anujānāmi, bhikkhave, tivassantarena saha nisīditun’ ti.

Tena (p. 320) kho pana samayena sambahulā bhikkhū samānāsanikā mañce nisīditvā mañcaŋ bhindiŋsu, pīṭhe nisīditvā pīṭhaŋ bhindiŋsu. Bhagavato etamatthaŋ ārocesuŋ. ‘Anujānāmi, bhikkhave, tivaggassa mañcaŋ, tivaggassa pīṭhan’ ti. Tivaggopi mañce nisīditvā mañcaŋ bhindi, pīṭhe nisīditvā pīṭhaŋ bhindi …pe… ‘anujānāmi, bhikkhave, duvaggassa mañcaŋ, duvaggassa pīṭhan’ ti.

Tena kho pana samayena bhikkhū asamānāsanikehi saha dīghāsane nisīdituŋ kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, ṭhapetvā paṇḍakaŋ, mātugāmaŋ, ubhatobyañjanakaŋ, asamānāsanikehi saha dīghāsane nisīditun’ ti. Atha kho bhikkhūnaŋ etadahosi– ‘kittakaŋ pacchimaŋ nu kho dīghāsanaŋ hotī’ ti? Bhagavato etamatthaŋ ārocesuŋ. ‘Anujānāmi, bhikkhave, yaŋ tiṇṇaŋ pahoti, ettakaŋ pacchimaŋ dīghāsanan’ ti.

Tena kho pana samayena visākhā migāramātā sanghassa atthāya sāḷindaŋ pāsādaŋ kārāpetukāmā hoti hatthinakhakaŋ. Atha kho bhikkhūnaŋ etadahosi– ‘kiŋ nu kho bhagavatā pāsādaparibhogo anuññāto kiŋ ananuññāto’ ti? Bhagavato etamatthaŋ ārocesuŋ. ‘Anujānāmi, bhikkhave, sabbaŋ pāsādaparibhogan’ ti.

Tena kho pana samayena rañño pasenadissa kosalassa ayyikā kālankatā hoti. Tassa kālankiriyāya sanghassa bahuŋ akappiyabhaṇḍaŋ uppannaŋ hoti, seyyathidaŋ– āsandi, pallanko, gonako cittako, paṭikā, paṭalikā, tūlikā, vikatikā, uddalomī, ekantalomī, kaṭṭissaŋ, koseyyaŋ, kuttakaŋ, hatthattharaŋ, assattharaŋ, rathattharaŋ, ajinappaveṇi, kadalimigappavarapaccattharaṇaŋ, sa-uttaracchadaŋ, ubhatolohitakūpadhānaŋ. Bhagavato etamatthaŋ ārocesuŋ. ‘Anujānāmi, bhikkhave, āsandiyā pāde chinditvā paribhuñjituŋ, pallankassa vāḷe bhinditvā paribhuñjituŋ, tūlikaŋ vijaṭetvā bibbohanaŋ kātuŋ, avasesaŋ bhūmattharaṇaŋ kātun’ ti.

Avissajjiyavatthu

321. Tena (p. 321) kho pana samayena sāvatthiyā avidūre aññatarasmiŋ gāmakāvāse āvāsikā bhikkhū upaddutā honti āgantukagamikānaŋ bhikkhūnaŋ senāsanaŋ paññapentā. Atha kho tesaŋ bhikkhūnaŋ etadahosi– ‘etarahi kho mayaŋ, āvuso, upaddutā āgantukagamikānaŋ bhikkhūnaŋ senāsanaŋ paññapentā. Handa mayaŋ, āvuso, sabbaŋ sanghikaŋ senāsanaŋ ekassa dema. Tassa santakaŋ paribhuñjissāmā’ ti. Te sabbaŋ sanghikaŋ senāsanaŋ ekassa adaŋsu. Āgantukā bhikkhū te bhikkhū etadavocuŋ– ‘amhākaŋ, āvuso, senāsanaŋ paññāpethā’ ti. ‘Natthāvuso, sanghikaŋ senāsanaŋ; sabbaŋ amhehi ekassa dinnan’ ti. ‘Kiŋ pana tumhe, āvuso, sanghikaŋ senāsanaŋ vissajjethā’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhū sanghikaŋ senāsanaŋ vissajjessantī’ ti ! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, bhikkhū sanghikaŋ senāsanaŋ vissajjentī’ ti? ‘Saccaŋ bhagavā’ ti. Vigarahi buddho bhagavā …pe… ‘kathañhi nāma te, bhikkhave, moghapurisā sanghikaŋ senāsanaŋ vissajjessanti? Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

‘Pañcimāni, bhikkhave, avissajjiyāni, na vissajjetabbāni, sanghena vā gaṇena vā puggalena vā. Vissajjitānipi avissajjitāni honti. Yo vissajjeyya, āpatti thullaccayassa. Katamāni pañca? Ārāmo, ārāmavatthu– idaŋ paṭhamaŋ avissajjiyaŋ, na vissajjetabbaŋ, sanghena vā gaṇena vā puggalena vā. Vissajjitampi avissajjitaŋ hoti. Yo vissajjeyya, āpatti thullaccayassa.

‘Vihāro, vihāravatthu– idaŋ dutiyaŋ avissajjiyaŋ, na vissajjetabbaŋ, sanghena vā gaṇena vā puggallena vā. Vissajjitampi avissajjitaŋ hoti. Yo vissajjeyya, āpatti thullaccayassa.

‘Mañco, pīṭhaŋ, bhisi, bibbohanaŋ– idaŋ tatiyaŋ avissajjiyaŋ, na vissajjetabbaŋ, sanghena vā gaṇena vā puggalena vā. Vissajjitampi avissajjitaŋ hoti. Yo vissajjeyya, āpatti thullaccayassa.

‘Lohakumbhī (p. 322) lohabhāṇakaŋ, lohavārako, lohakaṭāhaŋ, vāsi, parasu, kuṭhārī, kudālo, nikhādanaŋ– idaŋ catutthaŋ avissajjiyaŋ, na vissajjetabbaŋ, sanghena vā gaṇena vā puggalena vā. Vissajjitampi avissajjitaŋ hoti. Yo vissajjeyya, āpatti thullaccayassa.

‘Valli, veḷu, muñjaŋ, pabbajaŋ, tiṇaŋ, mattikā, dārubhaṇḍaŋ, mattikābhaṇḍaŋ– idaŋ pañcamaŋ avissajjiyaŋ, na vissajjetabbaŋ, sanghena vā gaṇena vā puggalena vā. Vissajjitampi avissajjitaŋ hoti. Yo vissajjeyya, āpatti thullaccayassa. Imāni kho, bhikkhave, pañca avissajjiyāni, na vissajjetabbāni, sanghena vā gaṇena vā puggalena vā. Vissajjitānipi avissajjitāni honti. Yo vissajjeyya, āpatti thullaccayassā’ ti.

Avebhangiyavatthu

322. Atha kho bhagavā sāvatthiyaŋ yathābhirantaŋ viharitvā yena kīṭāgiri tena cārikaŋ pakkāmi mahatā bhikkhusanghena saddhiŋ pañcamattehi bhikkhusatehi sāriputtamoggallānehi ca. Assosuŋ kho assajipunabbasukā bhikkhū– ‘bhagavā kira kīṭāgiriŋ āgacchati mahatā bhikkhusanghena saddhiŋ pañcamattehi bhikkhusatehi sāriputtamoggallānehi ca’. ‘Handa mayaŋ, āvuso, sabbaŋ sanghikaŋ senāsanaŋ bhājema. Pāpicchā sāriputtamoggallānā, pāpikānaŋ icchānaŋ vasaŋ gatā; na mayaŋ tesaŋ senāsanaŋ paññapessāmā’ ti, te sabbaŋ sanghikaŋ senāsanaŋ bhājesuŋ. Atha kho bhagavā anupubbena cārikaŋ caramāno yena kīṭāgiri tadavasari. Atha kho bhagavā sambahule bhikkhū āmantesi– ‘gacchatha tumhe, bhikkhave; assajipunabbasuke bhikkhū upasankamitvā evaŋ vadetha– “bhagavā, āvuso, āgacchati mahatā bhikkhusanghena saddhiŋ pañcamattehi bhikkhusatehi sāriputtamoggallānehi ca. Bhagavato ca, āvuso, senāsanaŋ paññapetha, bhikkhusanghassa ca, sāriputtamoggallānānañcā”’ ti. ‘Evaŋ bhante’ ti kho te bhikkhū bhagavato paṭissutvā yena assajipunabbasukā bhikkhū tenupasankamiŋsu, upasankamitvā assajipunabbasuke bhikkhū etadavocuŋ– ‘bhagavā, āvuso, āgacchati mahatā bhikkhusanghena saddhiŋ pañcamattehi bhikkhusatehi sāriputtamoggallānehi ca Bhagavato ca, āvuso, senāsanaŋ (p. 323) paññapetha, bhikkhusanghassa ca, sāriputtamoggallānānañcā’ ti. ‘Natthāvuso, sanghikaŋ senāsanaŋ. Sabbaŋ amhehi bhājitaŋ. Svāgataŋ, āvuso, bhagavato. Yasmiŋ vihāre bhagavā icchissati tasmiŋ vihāre vasissati. Pāpicchā sāriputtamoggallānā, pāpikānaŋ icchānaŋ vasaŋ gatā. Na mayaŋ tesaŋ senāsanaŋ paññapessāmā’ ti. ‘Kiŋ pana tumhe, āvuso, sanghikaŋ senāsanaŋ bhājitthā’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma assajipunabbasukā bhikkhū sanghikaŋ senāsanaŋ bhājessantī’ ti! Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave …pe… ‘saccaŋ bhagavā’ ti. Vigarahi buddho bhagavā …pe… ‘kathañhi nāma te, bhikkhave, moghapurisā sanghikaŋ senāsanaŋ bhājessanti? Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

‘Pañcimāni, bhikkhave, avebhangiyāni, na vibhajitabbāni, sanghena vā gaṇena vā puggalena vā. Vibhattānipi avibhattāni honti. Yo vibhajeyya, āpatti thullaccayassa. Katamāni pañca? Ārāmo, ārāmavatthu– idaŋ paṭhamaŋ avebhangiyaŋ, na vibhajitabbaŋ, sanghena vā gaṇena vā puggalena vā. Vibhattampi avibhattaŋ hoti. Yo vibhajeyya, āpatti thullaccayassa.

‘Vihāro, vihāravatthu– idaŋ dutiyaŋ avebhangiyaŋ, na vibhajitabbaŋ, sanghena vā gaṇena vā puggalena vā. Vibhattampi avibhattaŋ hoti. Yo vibhajeyya, āpatti thullaccayassa.

‘Mañco, pīṭhaŋ, bhisi, bibbohanaŋ– idaŋ tatiyaŋ avebhangiyaŋ, na vibhajitabbaŋ, sanghena vā gaṇena vā puggalena vā. Vibhattampi avibhattaŋ hoti. Yo vibhajeyya, āpatti thullaccayassa.

‘Lohakumbhī, lohabhāṇakaŋ, lohavārako, lohakaṭāhaŋ, vāsī, parasu, kuṭhārī, kudālo, nikhādanaŋ– idaŋ catutthaŋ avebhangiyaŋ, na vibhajitabbaŋ, sanghena vā gaṇena vā puggalena vā. Vibhattampi avibhattaŋ hoti. Yo vibhajeyya, āpatti thullaccayassa.

‘Vallī, veḷu, muñjaŋ, pabbajaŋ, tiṇaŋ, mattikā, dārubhaṇḍaŋ, mattikābhaṇḍaŋ– idaŋ pañcamaŋ avebhangiyaŋ, na vibhajitabbaŋ, sanghena vā gaṇena vā puggalena vā. Vibhattampi (p. 324) avibhattaŋ hoti. Yo vibhajeyya, āpatti thullaccayassa. Imāni kho, bhikkhave, pañca avebhangiyāni, na vibhajitabbāni, sanghena vā gaṇena vā puggalena vā. Vibhattānipi avibhattāni honti. Yo vibhajeyya, āpatti thullaccayassā’ ti.

Navakammadānakathā

323. Atha kho bhagavā kīṭāgirismiŋ yathābhirantaŋ viharitvā yena āḷavī tena cārikaŋ pakkāmi. Anupubbena cārikaŋ caramāno yena āḷavī tadavasari. Tatra sudaŋ bhagavā āḷaviyaŋ viharati aggāḷave cetiye. Tena kho pana samayena āḷavakā bhikkhū evarūpāni navakammāni denti – piṇḍanikkhepanamattenapi navakammaŋ denti; kuṭṭalepanamattenapi navakammaŋ denti; dvāraṭṭhapanamattenapi navakammaŋ denti; aggaḷavaṭṭikaraṇamattenapi navakammaŋ denti; ālokasandhikaraṇamattenapi navakammaŋ denti; setavaṇṇakaraṇamattenapi navakammaŋ denti; kāḷavaṇṇakaraṇamattenapi navakammaŋ denti; gerukaparikammakaraṇamattenapi navakammaŋ denti; chādanamattenapi navakammaŋ denti; bandhanamattenapi navakammaŋ denti; bhaṇḍikāṭṭhapanamattenapi navakammaŋ denti; khaṇḍaphullapaṭisankharaṇamattenapi navakammaŋ denti; paribhaṇḍakaraṇamattenapi navakammaŋ denti; vīsativassikampi navakammaŋ denti; tiŋsavassikampi navakammaŋ denti; yāvajīvikampi navakammaŋ denti; dhūmakālikampi pariyositaŋ vihāraŋ navakammaŋ denti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āḷavakā bhikkhū evarūpāni navakammāni dassanti– piṇḍanikkhepanamattenapi navakammaŋ dassanti; kuṭṭalepanamattenapi… dvāraṭṭhapanamattenapi aggaḷavaṭṭikaraṇamattenapi… ālokasandhikaraṇamattenapi… setavaṇṇakaraṇamattenapi… kāḷavaṇṇakaraṇamattenapi… gerukaparikammakaraṇamattenapi… chādenamattenapi… bandhanamattenapi… bhaṇḍikāḷapanamattenapi… khaṇḍaphullapaṭisankharaṇamattenapi… paribhaṇḍakaraṇamattenapi… visativassikampi… tiŋsavassikampi… yāvajīvikampi… dhūmakālikampi pariyositaŋ vihāraŋ navakammaŋ dassantī’ ti! Bhagavato etamatthaŋ ārocesuŋ …pe… saccaŋ kira, bhikkhave …pe… ‘saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, piṇḍanikkhepanamattena navakammaŋ dātabbaŋ; na kuṭṭalepanamattena navakammaŋ dātabbaŋ. Na (p. 325) dvāraṭṭhapanamattena navakammaŋ dātabbaŋ. Na aggaḷavaṭṭikaraṇamattena navakammaŋ dātabbaŋ. Na ālokasandhikaraṇamattena navakammaŋ dātabbaŋ. Na setavaṇṇakaraṇamattena navakammaŋ dātabbaŋ. Na kāḷavaṇṇakaraṇamattena navakammaŋ dātabbaŋ. Na gerukaparikammakaraṇamattena navakammaŋ dātabbaŋ. Na chādenamattena navakammaŋ dātabbaŋ. Na bandhanamattena navakammaŋ dātabbaŋ. Na bhaṇḍikāḷapanamattena navakammaŋ dātabbaŋ. Na khaṇḍaphullapaṭisankharaṇamattena navakammaŋ dātabbaŋ. Na paribhaṇḍakaraṇamattena navakammaŋ dātabbaŋ. Na visativassikaŋ navakammaŋ dātabbaŋ. Na tiŋsavassikaŋ navakammaŋ dātabbaŋ. Na yāvajīvikaŋ navakammaŋ dātabbaŋ. Na dhūmakālikampi pariyositaŋ vihāraŋ navakammaŋ dātabbaŋ. Yo dadeyya, āpatti dukkaṭassa. Anujānāmi, bhikkhave, akataŋ vā vippakataŋ vā navakammaŋ dātuŋ, khuddake vihāre kammaŋ oloketvā chappañcavassikaŋ navakammaŋ dātuŋ, aḍḍhayoge kammaŋ oloketvā sattaṭṭhavassikaŋ navakammaŋ dātuŋ, mahallake vihāre pāsāde vā kammaŋ oloketvā dasadvādasavassikaŋ navakammaŋ dātun’ ti.

Tena kho pana samayena bhikkhū sabbe vihāre navakammaŋ denti. Bhagavato etamatthaŋ ārocesuŋ. ‘Na, bhikkhave, sabbe vihāre navakammaŋ dātabbaŋ. Yo dadeyya, āpatti dukkaṭassā’ ti.

Tena kho pana samayena bhikkhū ekassa dve denti. Bhagavato etamatthaŋ ārocesuŋ. ‘Na, bhikkhave, ekassa dve dātabbā. Yo dadeyya, āpatti dukkaṭassā’ ti.

Tena kho pana samayena bhikkhū navakammaŋ gahetvā aññaŋ vāsenti. Bhagavato etamatthaŋ ārocesuŋ. ‘Na, bhikkhave, navakammaŋ gahetvā añño vāsetabbo. Yo vāseyya, āpatti dukkaṭassā’ ti.

Tena kho pana samayena bhikkhū navakammaŋ gahetvā sanghikaŋ paṭibāhenti. Bhagavato etamatthaŋ ārocesuŋ. ‘Na, bhikkhave, navakammaŋ gahetvā sanghikaŋ paṭibāhitabbaŋ. Yo paṭibāheyya, āpatti dukkaṭassa. Anujānāmi, bhikkhave, ekaŋ varaseyyaŋ gahetun’ ti.

Tena kho pana samayena bhikkhū nissīme ṭhitassa navakammaŋ denti. Bhagavato etamatthaŋ ārocesuŋ. ‘Na, bhikkhave, nissīme ṭhitassa navakammaŋ dātabbaŋ. Yo dadeyya, āpatti dukkaṭassā’ ti.

Tena (p. 326) kho pana samayena bhikkhū navakammaŋ gahetvā sabbakālaŋ paṭibāhanti. Bhagavato etamatthaŋ ārocesuŋ. ‘Na, bhikkhave, navakammaŋ gahetvā sabbakālaŋ paṭibāhitabbaŋ. Yo paṭibāheyya, āpatti dukkaṭassa. Anujānāmi, bhikkhave, vassānaŋ temāsaŋ paṭibāhituŋ, utukālaŋ pana na paṭibāhitun’ ti.

Tena kho pana samayena bhikkhū navakammaŋ gahetvā pakkamantipi, vibbhamantipi, kālampi karonti; sāmaṇerāpi paṭijānanti; sikkhaŋ paccakkhātakāpi paṭijānanti; antimavatthuŋ ajjhāpannakāpi paṭijānanti; ummattakāpi paṭijānanti; khittacittāpi paṭijānanti; vedanāṭṭāpi paṭijānanti; āpattiyā adassane ukkhittakāpi paṭijānanti; āpattiyā appaṭikamme ukkhittakāpi paṭijānanti; pāpikāya diṭṭhiyā appaṭinissagge ukkhittakāpi paṭijānanti; paṇḍakāpi paṭijānanti; theyyasaŋvāsakāpi paṭijānanti; titthiyapakkantakāpi

Paṭijānanti; tiracchānagatāpi paṭijānanti; mātughātakāpi paṭijānanti; pitughātakāpi paṭijānanti arahantaghātakāpi paṭijānanti; bhikkhunidūsakāpi paṭijānanti; sanghabhedakāpi paṭijānanti; lohituppādakāpi paṭijānanti; ubhatobyañjanakāpi paṭijānanti. Bhagavato etamatthaŋ ārocesuŋ.

‘Idha pana, bhikkhave, bhikkhu navakammaŋ gahetvā pakkamati– mā sanghassa hāyīti aññassa dātabbaŋ.

‘Idha pana, bhikkhave, bhikkhu navakammaŋ gahetvā vibbhamati …pe… kālankaroti, sāmaṇero paṭijānāti, sikkhaŋ paccakkhātako paṭijānāti, antimavatthuŋ ajjhāpannako paṭijānāti, ummattako paṭijānāti, khittacitto paṭijānāti, vedanāṭṭo paṭijānāti, āpattiyā adassane ukkhittako paṭijānāti, āpattiyā appaṭikamme ukkhittako paṭijānāti, pāpikāya diṭṭhiyā appaṭinissagge ukkhittako paṭijānāti, paṇḍako paṭijānāti, theyyasaŋvāsako paṭijānāti, titthiyapakkantako paṭijānāti, tiracchānagato paṭijānāti, mātughātako paṭijānāti, pitughātako paṭijānāti, arahantaghātako paṭijānāti, bhikkhunīdūsako paṭijānāti, sanghabhedako paṭijānāti, lohituppādako paṭijānāti, ubhatobyañjanako paṭijānāti– mā sanghassa hāyīti aññassa dātabbaŋ.

‘Idha (p. 327) pana, bhikkhave, bhikkhu navakammaŋ gahetvā vippakate pakkamati– mā sanghassa hāyīti aññassa dātabbaŋ.

‘Idha pana, bhikkhave, bhikkhu navakammaŋ gahetvā vippakate vibbhamati …pe… ubhatobyañjanako paṭijānāti– mā sanghassa hāyīti aññassa dātabbaŋ.

‘Idha pana, bhikkhave, bhikkhu navakammaŋ gahetvā pariyosite pakkamati– tassevetaŋ.

‘Idha pana, bhikkhave, bhikkhu navakammaŋ gahetvā pariyosite vibbhamati …pe… kālankaroti, sāmaṇero paṭijānāti, sikkhaŋ paccakkhātako paṭijānāti, antimavatthuŋ ajjhāpannako paṭijānāti– sangho sāmī.

‘Idha pana, bhikkhave, bhikkhu navakammaŋ gahetvā pariyosite ummattako paṭijānāti, khittacitto paṭijānāti, vedanāṭṭo paṭijānāti, āpattiyā adassane ukkhittako paṭijānāti, āpattiyā appaṭikamme ukkhittako paṭijānāti, pāpikāya diṭṭhiyā appaṭinissagge ukkhittako paṭijānāti– tassevetaŋ.

‘Idha pana, bhikkhave, bhikkhu navakammaŋ gahetvā pariyosite paṇḍako paṭijānāti, theyyasaŋvāsako paṭijānāti, titthiyapakkantako paṭijānāti, tiracchānagato paṭijānāti, mātughātako paṭijānāti, pitughātako paṭijānāti, arahantaghātako paṭijānāti, bhikkhunīdūsako paṭijānāti, sanghabhedako paṭijānāti, lohituppādako paṭijānāti, ubhatobyañjanako paṭijānāti– sangho sāmī’ ti.

Aññatraparibhogapaṭikkhepādi

324. Tena kho pana samayena bhikkhū aññatarassa upāsakassa vihāraparibhogaŋ senāsanaŋ aññatra paribhuñjanti. Atha kho so upāsako ujjhāyati khiyyati vipāceti– ‘kathañhi nāma bhadantā aññatra paribhogaŋ aññatra paribhuñjissantī’ ti! Bhagavato etamatthaŋ ārocesuŋ. ‘Na, bhikkhave, aññatra paribhogo aññatra paribhuñjitabbo. Yo paribhuñjeyya, āpatti dukkaṭassā’ ti.

Tena (p. 328) kho pana samayena bhikkhū uposathaggampi sannisajjampi harituŋ kukkuccāyantā chamāya nisīdanti. Gattānipi cīvarānipi paŋsukitāni honti. Bhagavato etamatthaŋ ārocesuŋ. ‘Anujānāmi, bhikkhave, tāvakālikaŋ haritun’ ti.

Tena kho pana samayena sanghassa mahāvihāro undriyati. Bhikkhū kukkuccāyantā senāsanaŋ nātiharanti . Bhagavato etamatthaŋ ārocesuŋ. ‘Anujānāmi, bhikkhave, guttatthāya haritun’ ti.

Tena kho pana samayena sanghassa senāsanaparikkhāriko mahaggho kambalo uppanno hoti. Bhagavato etamatthaŋ ārocesuŋ. ‘Anujānāmi, bhikkhave, phātikammatthāya parivattetun’ ti.

Tena kho pana samayena sanghassa senāsanaparikkhārikaŋ mahagghaŋ dussaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, phātikammatthāya parivattetun’ ti.

Tena kho pana samayena sanghassa acchacammaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, pādapuñchaniŋ kātun’ ti.

Tena kho pana samayena sanghassa cakkalikaŋ uppannaŋ hoti Bhagavato etamatthaŋ ārocesuŋ. ‘Anujānāmi, bhikkhave, pādapuñchaniŋ kātun’ ti.

Tena kho pana samayena sanghassa coḷakaŋ uppannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, pādapuñchaniŋ kātun’ ti.

Tena kho pana samayena bhikkhū adhotehi pādehi senāsanaŋ akkamanti. Senāsanaŋ dussati. Bhagavato etamatthaŋ ārocesuŋ. ‘Na, bhikkhave, adhotehi pādehi senāsanaŋ akkamitabbaŋ. Yo akkameyya, āpatti dukkaṭassā’ ti.

Tena kho pana samayena bhikkhū allehi pādehi senāsanaŋ akkamanti. Senāsanaŋ dussati. Bhagavato etamatthaŋ ārocesuŋ ‘Na, bhikkhave, allehi pādehi senāsanaŋ akkamitabbaŋ. Yo akkameyya, āpatti dukkaṭassā’ ti.

Tena (p. 329) kho pana samayena bhikkhū sa-upāhanā senāsanaŋ akkamanti. Senāsanaŋ dussati. Bhagavato etamatthaŋ ārocesuŋ. ‘Na, bhikkhave, sa-upāhanena senāsanaŋ akkamitabbaŋ. Yo akkameyya, āpatti dukkaṭassā’ ti.

Tena kho pana samayena bhikkhū parikammakatāya bhūmiyā niṭṭhubhanti. Vaṇṇo dussati. Bhagavato etamatthaŋ ārocesuŋ. ‘Na bhikkhave, parikammakatāya bhūmiyā niṭṭhubhitabbaŋ. Yo niṭṭhubheyya, āpatti dukkaṭassa. Anujānāmi, bhikkhave, kheḷamallakan’ ti.

Tena kho pana samayena mañcapādāpi pīṭhapādāpi parikammakataŋ bhūmiŋ vilikhanti. Bhagavato etamatthaŋ ārocesuŋ. ‘Anujānāmi, bhikkhave, coḷakena paliveṭhetun’ ti.

Tena kho pana samayena bhikkhū parikammakataŋ bhittiŋ apassenti. Vaṇṇo dussati. Bhagavato etamatthaŋ ārocesuŋ. ‘Na, bhikkhave, parikammakatā bhitti apassetabbā. Yo apasseyya, āpatti dukkaṭassa. Anujānāmi, bhikkhave, apassenaphalakan’ ti. Apassenaphalakaŋ heṭṭhato bhūmiŋ vilikhati, uparito bhittiñca. Bhagavato etamatthaŋ ārocesuŋ. ‘Anujānāmi, bhikkhave, heṭṭhato ca uparito ca coḷakena paliveṭhetun’ ti.

Tena kho pana samayena bhikkhū dhotapādakā nipajjituŋ kukkuccāyanti. Bhagavato etamatthaŋ ārocesuŋ. ‘Anujānāmi, bhikkhave, paccattharitvā nipajjitun’ ti.

Sanghabhattādi-anujānanaŋ

325. Atha kho bhagavā āḷaviyaŋ yathābhirantaŋ viharitvā yena rājagahaŋ tena cārikaŋ pakkāmi. Anupubbena cārikaŋ caramāno yena rājagahaŋ tadavasari. Tatra sudaŋ bhagavā rājagahe viharati veḷuvane kalandakanivāpe. Tena kho pana samayena rājagahaŋ dubbhikkhaŋ hoti. Manussā na sakkonti sanghabhattaŋ kātuŋ; icchanti uddesabhattaŋ nimantanaŋ salākabhattaŋ pakkhikaŋ uposathikaŋ pāṭipadikaŋ kātuŋ. Bhagavato etamatthaŋ ārocesuŋ. ‘Anujānāmi, bhikkhave, sanghabhattaŋ uddesabhattaŋ nimantanaŋ salākabhattaŋ pakkhikaŋ uposathikaŋ pāṭipadikan’ ti.

Bhattuddesakasammuti

326. Tena (p. 330) kho pana samayena chabbaggiyā bhikkhū attano varabhattāni gahetvā lāmakāni bhattāni bhikkhūnaŋ denti. Bhagavato etamatthaŋ ārocesuŋ. ‘Anujānāmi, bhikkhave, pañcahangehi samannāgataŋ bhikkhuŋ bhattuddesakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, uddiṭṭhānuddiṭṭhañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ bhattuddesakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ bhattuddesakaŋ sammannati. Yassāyasmato khamati itthannāmassa bhikkhuno bhattuddesakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu bhattuddesako. Khamati sanghassa, tasmā tuṇhī, evametaŋ dhārayāmī’ ti.

Atha kho bhattuddesakānaŋ bhikkhūnaŋ etadahosi– ‘kathaŋ nu kho bhattaŋ uddisitabban’ ti? Bhagavato etamatthaŋ ārocesuŋ. ‘Anujānāmi, bhikkhave, salākāya vā paṭṭikāya vā upanibandhitvā opuñjitvā bhattaŋ uddisitun’ ti.

Senāsanapaññāpakādisammuti

327. Tena kho pana samayena sanghassa senāsanapaññāpako na hoti …pe… bhaṇḍāgāriko na hoti …pe… cīvarappaṭiggāhako na hoti …pe… cīvarabhājako na hoti …pe… yāgubhājako na hoti …pe… phalabhājako na hoti …pe… khajjakabhājako na hoti. Khajjakaŋ abhājiyamānaŋ nassati. Bhagavato etamatthaŋ ārocesuŋ. ‘Anujānāmi, bhikkhave, pañcahangehi samannāgataŋ bhikkhuŋ khajjakabhājakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya (p. 331) bhājitābhājitañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ khajjakabhājakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ khajjakabhājakaŋ sammannati Yassāyasmato khamati itthannāmassa bhikkhuno khajjakabhājakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu khajjakabhājako. Khamati sanghassa, tasmā tuṇhī, evametaŋ dhārayāmī’ ti.

Appamattakavissajjakasammuti

328. Tena kho pana samayena sanghassa bhaṇḍāgāre appamattako parikkhāro uppanno hoti. Bhagavato etamatthaŋ ārocesuŋ. ‘Anujānāmi, bhikkhave, pañcahangehi samannāgataŋ bhikkhuŋ appamattakavissajjakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, vissajjitāvissajjitañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ appamattakavissajjakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ appamattakavissajjakaŋ sammannati. Yassāyasmato khamati itthannāmassa bhikkhuno appamattakavissajjakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu appamattakavissajjako. Khamati sanghassa, tasmā tuṇhī evametaŋ dhārayāmī’ ti.

Tena (p. 332) appamattakavissajjakena bhikkhunā ekā sūci dātabbā, satthakaŋ dātabbaŋ, upāhanā dātabbā, kāyabandhanaŋ dātabbaŋ, aŋsabandhako dātabbo, parissāvanaŋ dātabbaŋ, dhammakaraṇo dātabbo, kusi dātabbā, aḍḍhakusi dātabbā, maṇḍalaŋ dātabbaŋ, aḍḍhamaṇḍalaŋ dātabbaŋ, anuvāto dātabbo, paribhaṇḍaŋ dātabbaŋ. Sace hoti sanghassa sappi vā telaŋ vā madhu vā phāṇitaŋ vā, sakiŋ paṭisāyituŋ dātabbaŋ. Sace punapi attho hoti, punapi dātabbaŋ.

Sāṭiyaggāhāpakādisammuti

329. Tena kho pana samayena sanghassa sāṭiyaggāhāpako na hoti …pe… pattaggāhāpako na hoti …pe… ārāmikapesako na hoti …pe… sāmaṇerapesako na hoti. Sāmaṇerā apesiyamānā kammaŋ na karonti. Bhagavato etamatthaŋ ārocesuŋ. ‘Anujānāmi, bhikkhave, pañcahangehi samannāgataŋ bhikkhuŋ sāmaṇerapesakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, pesitāpesitañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo, yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ sāmaṇerapesakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ sāmaṇerapesakaŋ sammannati. Yassāyasmato khamati itthannāmassa bhikkhuno sāmaṇerapesakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu sāmaṇerapesako. Khamati sanghassa, tasmā tuṇhī, evametaŋ dhārayāmī’ ti.

Tatiyabhāṇavāro niṭṭhito.

Senāsanakkhandhako chaṭṭho.

Tassuddānaŋ–

Vihāraŋ (p. 333) buddhaseṭṭhena, apaññattaŋ tadā ahu;

Tahaŋ tahaŋ nikkhamanti, vāsā te jinasāvakā.

Seṭṭhī gahapati disvā, bhikkhūnaŋ idamabrvi;

Kārāpeyyaŋ vaseyyātha, paṭipucchiŋsu nāyakaŋ.

Vihāraŋ aḍḍhayogañca, pāsādaŋ hammiyaŋ guhaŋ;

Pañcaleṇaŋ anuññāsi, vihāre seṭṭhi kārayi.

Jano vihāraŋ kāreti, akavāṭaŋ asaŋvutaŋ;

Kavāṭaŋ piṭṭhasanghāṭaŋ, udukkhalañca uttari.

Āviñchanacchiddaŋ rajjuŋ, vaṭṭiñca kapisīsakaŋ;

Sūcighaṭitāḷacchiddaŋ lohakaṭṭhavisāṇakaŋ.

Yantakaŋ sūcikañceva, chadanaŋ ullittāvalittaŋ;

Vedijālasalākañca, cakkali santharena ca.

Miḍḍhi bidalamañcañca, sosānikamasārako;

Bundikuḷirapādañca, āhaccāsandi uccake.

Sattango ca bhaddapīṭhaŋ, pīṭhakeḷakapādakaŋ;

Āmalāphalakā kocchā, palālapīṭhameva ca.

Uccāhipaṭipādakā, aṭṭhanguli ca pādakā;

Suttaŋ aṭṭhapadaŋ coḷaŋ, tūlikaŋ aḍḍhakāyikaŋ.

Giraggo bhisiyo cāpi, dussaŋ senāsanampi ca;

Onaddhaŋ heṭṭhā patati, uppāṭetvā haranti ca.

Bhattiñca hatthabhattiñca, anuññāsi tathāgato;

Titthiyā vihāre cāpi, thusaŋ saṇhañca mattikā.

Ikkāsaŋ pāṇikaŋ kuṇḍaŋ, sāsapaŋ sitthatelakaŋ;

Ussanne paccuddharituŋ, pharusaŋ gaṇḍumattikaŋ.

Ikkāsaŋ paṭibhānañca, nīcā cayo ca āruhaŋ;

Paripatanti āḷakā, aḍḍhakuṭṭaŋ tayo puna.

Khuddake (p. 334) kuṭṭapādo ca, ovassati saraŋ khilaŋ;

Cīvaravaŋsaŋ rajjuñca, āḷindaŋ kiṭikena ca.

Ālambanaŋ tiṇacuṇṇaŋ, heṭṭhāmagge nayaŋ kare;

Ajjhokāse otappati, sālaŋ heṭṭhā ca bhājanaŋ.

Vihāro koṭṭhako ceva, pariveṇaggisālakaŋ;

Ārāme ca puna koṭṭhe, heṭṭhaññeva nayaŋ kare.

Sudhaŋ anāthapiṇḍi ca, saddho sītavanaŋ agā;

Diṭṭhadhammo nimantesi, saha sanghena nāyakaŋ.

Āṇāpesantarāmagge, ārāmaŋ kārayī gaṇo;

Vesāliyaŋ navakammaŋ, purato ca pariggahi.

Ko arahati bhattagge, tittirañca avandiyā;

Pariggahitantaragharā, tūlo sāvatthi osari.

Patiṭṭhāpesi ārāmaŋ, bhattagge ca kolāhalaŋ;

Gilānā varaseyyā ca, lesā sattarasā tahiŋ.

Kena nu kho kathaŋ nu kho, vihāraggena bhājayi;

Pariveṇaŋ anubhāgañca, akāmā bhāgaŋ no dade.

Nissīmaŋ sabbakālañca, gāhā senāsane tayo;

Upanando ca vaṇṇesi, ṭhitakā samakāsanā.

Samānāsanikā bhindiŋsu, tivaggā ca duvaggikaŋ;

Asamānāsanikā dīghaŋ, sāḷindaŋ paribhuñjituŋ.

Ayyikā ca avidūre, bhājitañca kīṭāgire;

Āḷavī piṇḍakakuṭṭehi, dvāra-aggaḷavaṭṭikā.

Ālokasetakāḷañca geruchādanabandhanā;

Bhaṇḍikhaṇḍaparibhaṇḍaŋ, vīsa tiŋsā ca kālikā.

Osite akataŋ vippaŋ, khudde chappañcavassikaŋ;

Aḍḍhayoge ca sattaṭṭha, mahalle dasa dvādasa.

Sabbaŋ vihāraŋ ekassa, aññaŋ vāsenti sanghikaŋ;

Nissīmaŋ sabbakālañca, pakkami vibbhamanti ca.

Kālañca (p. 335) sāmaṇerañca, sikkhāpaccakkha-antimaŋ;

Ummattakhittacittā ca, vedanāpattidassanā.

Appaṭikammadiṭṭhiyā, paṇḍakā theyyatitthiyā;

Tiracchānamātupitu, arahantā ca dūsakā.

Bhedakā lohituppādā, ubhato cāpi byañjanakā;

Mā sanghassa parihāyi, kammaŋ aññassa dātave.

Vippakate ca aññassa, kate tasseva pakkame;

Vibbhamati kālankato, sāmaṇero ca jāyati.

Paccakkhāto ca sikkhāya, antimajjhāpannako yadi;

Sanghova sāmiko hoti, ummattakhittavedanā.

Adassanāppaṭikamme, diṭṭhi tasseva hoti taŋ;

Paṇḍako theyyatitthī ca, tiracchānamātupettikaŋ.

Ghātako dūsako cāpi, bhedalohitabyañjanā;

Paṭijānāti yadi so, sanghova hoti sāmiko.

Harantaññatra kukkuccaŋ, undriyati ca kambalaŋ;

Dussañca cammacakkalī, coḷakaŋ akkamanti ca.

Allā upāhanāniṭṭhu, likhanti apassenti ca;

Apassenaŋ likhateva, dhotapaccattharena ca.

Rājagahe na sakkonti, lāmakaŋ bhattuddesakaŋ;

Kathaŋ nu kho paññāpakaŋ, bhaṇḍāgārikasammuti.

Paṭiggāhabhājako cāpi, yāgu ca phalabhājako;

Khajjakabhājako ceva, appamattakavissajje.

Sāṭiyaggāhāpako ceva, tatheva pattaggāhako;

Ārāmikasāmaṇera, pesakassa ca sammuti.

Sabbābhibhū lokavidū, hitacitto vināyako;

Leṇatthañca sukhatthañca, jhāyituñca vipassitunti.

Senāsanakkhandhakaŋ niṭṭhitaŋ.

7. Sanghabhedakakkhandhakaŋ

1. Paṭhamabhāṇavāro

Chasakyapabbajjākathā

330. Tena (p. 336) samayena buddho bhagavā anupiyāyaŋ viharati, anupiyaŋ nāma mallānaŋ nigamo. Tena kho pana samayena abhiññātā abhiññātā sakyakumārā bhagavantaŋ pabbajitaŋ anupabbajanti. Tena kho pana samayena mahānāmo ca sakko anuruddho ca sakko dvebhātikā honti. Anuruddho sakko sukhumālo hoti. Tassa tayo pāsādā honti– eko hemantiko, eko gimhiko, eko vassiko. So vassike pāsāde cattāro māse nippurisehi tūriyehi paricārayamāno na heṭṭhāpāsādaŋ orohati. Atha kho mahānāmassa sakkassa etadahosi– ‘etarahi kho abhiññātā abhiññātā sakyakumārā bhagavantaŋ pabbajitaŋ anupabbajanti. Amhākañca pana kulā natthi koci agārasmā anagāriyaŋ pabbajito. Yaŋnūnāhaŋ vā pabbajeyyaŋ, anuruddho vā’ ti. Atha kho mahānāmo sakko yena anuruddho sakko tenupasankami, upasankamitvā anuruddhaŋ sakkaŋ etadavoca– ‘etarahi, tāta anuruddha, abhiññātā abhiññātā sakyakumārā bhagavantaŋ pabbajitaŋ anupabbajanti. Amhākañca pana kulā natthi koci agārasmā anagāriyaŋ pabbajito. Tena hi tvaŋ vā pabbaja, ahaŋ vā pabbajissāmī’ ti. ‘Ahaŋ kho sukhumālo, nāhaŋ sakkomi agārasmā anagāriyaŋ pabbajituŋ. Tvaŋ pabbajāhī’ ti. ‘Ehi kho te, tāta anuruddha, gharāvāsatthaŋ anusāsissāmi. Paṭhamaŋ khettaŋ kasāpetabbaŋ. Kasāpetvā vapāpetabbaŋ. Vapāpetvā udakaŋ abhinetabbaŋ. Udakaŋ abhinetvā udakaŋ ninnetabbaŋ. Udakaŋ ninnetvā niddhāpetabbaŋ. Niddhāpetvā lavāpetabbaŋ. Lavāpetvā ubbāhāpetabbaŋ. Ubbāhāpetvā puñjaŋ kārāpetabbaŋ. Puñjaŋ kārāpetvā maddāpetabbaŋ. Maddāpetvā palālāni uddharāpetabbāni. Palālāni uddharāpetvā bhusikā uddharāpetabbā. Bhusikaŋ uddharāpetvā opunāpetabbaŋ . Opunāpetvā atiharāpetabbaŋ. Atiharāpetvā (p. 337) āyatimpi vassaŋ evameva kātabbaŋ, āyatimpi vassaŋ evameva kātabban’ ti. ‘Na kammā khīyanti? Na kammānaŋ anto paññāyati? Kadā kammā khīyissanti? Kadā kammānaŋ anto paññāyissati? Kadā mayaŋ appossukkā pañcahi kāmaguṇehi samappitā samangībhūtā paricāressāmā’ ti? ‘Na hi, tāta anuruddha, kammā khīyanti. Na kammānaŋ anto paññāyati. Akhīṇeva kamme pitaro ca pitāmahā ca kālankatā’ ti. ‘Tena hi tvaññeva gharāvāsatthena upajānāhi. Ahaŋ agārasmā anagāriyaŋ pabbajissāmī’ ti.

Atha kho anuruddho sakko yena mātā tenupasankami, upasankamitvā mātaraŋ etadavoca– ‘icchāmahaŋ, amma, agārasmā anagāriyaŋ pabbajituŋ. Anujānāhi maŋ agārasmā anagāriyaŋ pabbajjāyā’ ti. Evaŋ vutte anuruddhassa sakkassa mātā anuruddhaŋ sakkaŋ etadavoca– ‘tumhe kho me, tāta anuruddha, dve puttā piyā manāpā appaṭikūlā. Maraṇenapi vo akāmakā vinā bhavissāmi. Kiŋ panāhaŋ tumhe jīvante anujānissāmi agārasmā anagāriyaŋ pabbajjāyā’ ti? Dutiyampi kho …pe… tatiyampi kho anuruddho sakko mātaraŋ etadavoca– ‘icchāmahaŋ, amma, agārasmā anagāriyaŋ pabbajituŋ. Anujānāhi maŋ agārasmā anagāriyaŋ pabbajjāyā’ ti . Tena kho pana samayena bhaddiyo sakyarājā sakyānaŋ rajjaŋ kāreti. So ca anuruddhassa sakkassa sahāyo hoti. Atha kho anuruddhassa sakkassa mātā– “ayaŋ kho bhaddiyo sakyarājā sakyānaŋ rajjaŋ kāreti; anuruddhassa sakkassa sahāyo; so na ussahati agārasmā anagāriyaŋ pabbajitun” ti– anuruddhaŋ sakkaŋ etadavoca– ‘sace, tāta anuruddha, bhaddiyo sakyarājā agārasmā anagāriyaŋ pabbajati, evaŋ tvampi pabbajāhī’ ti. Atha kho anuruddho sakko yena bhaddiyo sakyarājā tenupasankami, upasankamitvā bhaddiyaŋ sakyarājānaŋ etadavoca– ‘mama kho, samma, pabbajjā tava paṭibaddhā’ ti. ‘Sace te, samma, pabbajjā mama paṭibaddhā vā appaṭibaddhā vā sā hotu, ahaŋ tayā; yathā sukhaŋ pabbajāhī’ ti. ‘Ehi, samma, ubho agārasmā anagāriyaŋ pabbajissāmā’ ti. ‘Nāhaŋ, samma, sakkomi agārasmā anagāriyaŋ pabbajitunti Yaŋ te sakkā aññaŋ mayā (p. 338) kātuŋ, kyāhaŋ karissāmi. Tvaŋ pabbajāhī’ ti. ‘Mātā kho maŋ, samma, evamāha– “sace, tāta anuruddha, bhaddiyo sakyarājā agārasmā anagāriyaŋ pabbajati, evaŋ tvampi pabbajāhī”’ ti. ‘Bhāsitā kho pana te, samma, esā vācā. Sace te, samma, pabbajjā mama paṭibaddhā vā, appaṭibaddhā vā sā hotu, ahaŋ tayā; yathā sukhaŋ pabbajāhī’ ti. ‘Ehi, samma, ubho agārasmā anagāriyaŋ pabbajissāmā’ ti.

Tena kho pana samayena manussā saccavādino honti, saccapaṭiññā. Atha kho bhaddiyo sakyarājā anuruddhaŋ sakkaŋ etadavoca– ‘āgamehi, samma, sattavassāni. Sattannaŋ vassānaŋ accayena ubho agārasmā anagāriyaŋ pabbajissāmā’ ti. ‘Aticiraŋ, samma, sattavassāni. Nāhaŋ sakkomi sattavassāni āgametun’ ti. ‘Āgamehi, samma, chavassāni …pe… pañcavassāni… cattāri vassāni… tīṇi vassāni… dve vassāni… ekaŋ vassaŋ. Ekassa vassassa accayena ubho agārasmā anagāriyaŋ pabbajissāmā’ ti. ‘Aticiraŋ, samma, ekavassaŋ. Nāhaŋ sakkomi ekaŋ vassaŋ āgametun’ ti. ‘Āgamehi, samma, sattamāse. Sattannaŋ māsānaŋ accayena ubhopi agārasmā anagāriyaŋ pabbajissāmā’ ti. ‘Aticiraŋ, samma, sattamāsā. Nāhaŋ sakkomi sattamāse āgametun’ ti. ‘Āgamehi, samma, cha māse …pe… pañca māse… cattāro māse… tayo māse… dve māse… ekaŋ māsaŋ… aḍḍhamāsaŋ. Aḍḍhamāsassa accayena ubhopi agārasmā anagāriyaŋ pabbajissāmā’ ti. ‘Aticiraŋ, samma, aḍḍhamāso. Nāhaŋ sakkomi aḍḍhamāsaŋ āgametun’ ti. ‘Āgamehi, samma, sattāhaŋ yāvāhaŋ putte ca bhātaro ca rajjaŋ niyyādemī’ ti. ‘Na ciraŋ, samma, sattāho, āgamessāmī’ ti.

331. Atha kho bhaddiyo ca sakyarājā anuruddho ca ānando ca bhagu ca kimilo ca devadatto ca, upālikappakena sattamā, yathā pure caturanginiyā senāya uyyānabhūmiŋ niyyanti, evameva caturanginiyā senāya niyyiŋsu. Te dūraŋ gantvā senaŋ nivattāpetvā paravisayaŋ okkamitvā ābharaṇaŋ omuñcitvā uttarāsangena bhaṇḍikaŋ bandhitvā upāliŋ kappakaŋ etadavocuŋ– ‘handa, bhaṇe upāli, nivattassu; alaŋ te ettakaŋ jīvikāyā’ ti. Atha kho upālissa kappakassa nivattantassa etadahosi– ‘caṇḍā kho sākiyā; iminā kumārā nippātitāti ghātāpeyyumpi maŋ. Ime (p. 339) hi nāma sakyakumārā agārasmā anagāriyaŋ pabbajissanti. Kimanga panāhan’ ti. Bhaṇḍikaŋ muñcitvā taŋ bhaṇḍaŋ rukkhe ālaggetvā “yo passati, dinnaŋyeva haratū” ti vatvā yena te sakyakumārā tenupasankami. Addasāsuŋ kho te sakyakumārā upāliŋ kappakaŋ dūratova āgacchantaŋ. Disvāna upāliŋ kappakaŋ etadavocuŋ– ‘kissa, bhaṇe upāli, nivattesī’ ti? ‘Idha me, ayyaputtā, nivattantassa etadahosi– “caṇḍā kho sākiyā; iminā kumārā nippātitāti ghātāpeyyumpi maŋ. Ime hi nāma sakyakumārā agārasmā anagāriyaŋ pabbajissanti. Kimanga panāhan” ti. So kho ahaŋ, ayyaputtā, bhaṇḍikaŋ muñcitvā taŋ bhaṇḍaŋ rukkhe ālaggetvā “yo passati, dinnaññeva haratū” ti vatvā tatomhi paṭinivatto’ ti. ‘Suṭṭhu, bhaṇe upāli, akāsi yampi na nivatto . Caṇḍā kho sākiyā; iminā kumārā nippātitāti ghātāpeyyumpi tan’ ti.

Atha kho sakyakumārā upāliŋ kappakaŋ ādāya yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te sakyakumārā bhagavantaŋ etadavocuŋ– ‘mayaŋ, bhante, sākiyā nāma mānassino. Ayaŋ bhante, upāli kappako amhākaŋ dīgharattaŋ paricārako. Imaŋ bhagavā paṭhamaŋ pabbājetu. Imassa mayaŋ abhivādanapaccuṭṭhāna-añjalikammasāmīcikammaŋ karissāma. Evaŋ amhākaŋ sākiyānaŋ sākiyamāno nimmānāyissatī’ ti .

Atha kho bhagavā upāliŋ kappakaŋ paṭhamaŋ pabbājesi, pacchā te sakyakumāre. Atha kho āyasmā bhaddiyo teneva antaravassena tisso vijjā sacchākāsi. Āyasmā anuruddho dibbacakkhuŋ uppādesi. Āyasmā ānando sotāpattiphalaŋ sacchākāsi. Devadatto pothujjanikaŋ iddhiŋ abhinipphādesi.

332. Tena kho pana samayena āyasmā bhaddiyo araññagatopi rukkhamūlagatopi suññāgāragatopi abhikkhaṇaŋ udānaŋ udānesi– ‘aho sukhaŋ, aho sukhan’ ti. Atha kho sambahulā bhikkhū yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ (p. 340) nisinnā kho te bhikkhū bhagavantaŋ etadavocuŋ– ‘āyasmā, bhante, bhaddiyo araññagatopi rukkhamūlagatopi suññāgāragatopi abhikkhaṇaŋ udānaŋ udānesi– “aho sukhaŋ, aho sukhan” ti. Nissaŋsayaŋ kho, bhante, āyasmā bhaddiyo anabhiratova brahmacariyaŋ carati. Taŋyeva vā purimaŋ rajjasukhaŋ samanussaranto araññagatopi rukkhamūlagatopi suññāgāragatopi abhikkhaṇaŋ udānaŋ udānesi “aho sukhaŋ, aho sukhan”’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena bhaddiyaŋ bhikkhuŋ āmantehi– “satthā taŋ, āvuso bhaddiya, āmantetī”’ ti ‘Evaŋ bhante’ ti kho so bhikkhu bhagavato paṭissutvā yenāyasmā bhaddiyo tenupasankami, upasankamitvā āyasmantaŋ bhaddiyaŋ etadavoca– ‘satthā taŋ, āvuso bhaddiya, āmantetī’ ti. ‘Evamāvuso’ ti kho āyasmā bhaddiyo tassa bhikkhuno paṭissutvā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ bhaddiyaŋ bhagavā etadavoca– ‘saccaŋ kira tvaŋ, bhaddiya, araññagatopi rukkhamūlagatopi suññāgāragatopi abhikkhaṇaŋ udānaŋ udānesi– “aho sukhaŋ, aho sukhan”’ ti? ‘Evaŋ bhante’ ti. ‘Kiŋ pana tvaŋ, bhaddiya, atthavasaŋ sampassamāno araññagatopi rukkhamūlagatopi suññāgāragatopi abhikkhaṇaŋ udānaŋ udānesi– “aho sukhaŋ aho sukhan”’ ti? ‘Pubbe me, bhante, rañño satopi antopi antepure rakkhā susaŋvihitā hoti, bahipi antepure rakkhā susaŋvihitā hoti, antopi nagare rakkhā susaŋvihitā hoti, bahipi nagare rakkhā susaŋvihitā hoti, antopi janapade rakkhā susaŋvihitā hoti, bahipi janapade rakkhā susaŋvihitā hoti. So kho ahaŋ, bhante, evaŋ rakkhitopi gopitopi santo bhīto ubbiggo ussankī utrasto viharāmi. Etarahi kho pana ahaŋ eko, bhante, araññagatopi rukkhamūlagatopi suññāgāragatopi abhīto anubbiggo anussankī anutrasto appossukko pannalomo paradattavutto migabhūtena cetasā viharāmīti. Imaŋ kho ahaŋ, bhante, atthavasaŋ sampassamāno araññagatopi rukkhamūlagatopi suññāgāragatopi abhikkhaṇaŋ udānaŋ udānemi– “aho sukhaŋ, aho sukhan”’ ti. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


 ‘Yassantarato (p. 341) na santi kopā, iti bhavābhavatañca vītivatto;


Taŋ vigatabhayaŋ sukhiŋ asokaŋ, devā nānubhavanti dassanāyā’ ti.

Devadattavatthu

333. Atha kho bhagavā anupiyāyaŋ yathābhirantaŋ viharitvā yena kosambī tena cārikaŋ pakkāmi. Anupubbena cārikaŋ caramāno yena kosambī tadavasari. Tatra sudaŋ bhagavā kosambiyaŋ viharati ghositārāme. Atha kho devadattassa rahogatassa paṭisallīnassa evaŋ cetaso parivitakko udapādi– ‘kaŋ nu kho ahaŋ pasādeyyaŋ, yasmiŋ me pasanne bahulābhasakkāro uppajjeyyā’ ti? Atha kho devadattassa etadahosi– ‘ayaŋ kho ajātasattu kumāro taruṇo ceva āyatiŋ bhaddo ca. Yaŋnūnāhaŋ ajātasattuŋ kumāraŋ pasādeyyaŋ. Tasmiŋ me pasanne bahulābhasakkāro uppajjissatī’ ti.

Atha kho devadatto senāsanaŋ saŋsāmetvā pattacīvaramādāya yena rājagahaŋ tena pakkāmi. Anupubbena yena rājagahaŋ tadavasari. Atha kho devadatto sakavaṇṇaŋ paṭisaŋharitvā kumārakavaṇṇaŋ abhinimminitvā ahimekhalikāya ajātasattussa kumārassa ucchange pāturahosi. Atha kho ajātasattu kumāro bhīto ahosi, ubbiggo ussankī utrasto. Atha kho devadatto ajātasattuŋ kumāraŋ etadavoca– ‘bhāyasi maŋ tvaŋ kumārā’ ti? ‘Āma, bhāyāmi. Kosi tvan’ ti? ‘Ahaŋ devadatto’ ti. ‘Sace kho tvaŋ, bhante, ayyo devadatto, ingha sakeneva vaṇṇena pātubhavassū’ ti. Atha kho devadatto kumārakavaṇṇaŋ paṭisaŋharitvā sanghāṭipattacīvaradharo ajātasattussa kumārassa purato aṭṭhāsi. Atha kho ajātasattu kumāro devadattassa iminā iddhipāṭihāriyena abhippasanno pañcahi rathasatehi sāyaŋ pātaŋ upaṭṭhānaŋ gacchati, pañca ca thālipākasatāni bhattābhihāro abhiharīyati. Atha kho devadattassa lābhasakkārasilokena abhibhūtassa pariyādinnacittassa evarūpaŋ icchāgataŋ (p. 342) uppajji– ‘ahaŋ bhikkhusanghaŋ pariharissāmī’ ti Saha cittuppādāva devadatto tassā iddhiyā parihāyi.

Tena kho pana samayena kakudho nāma koḷiyaputto, āyasmato mahāmoggallānassa upaṭṭhāko, adhunā kālankato aññataraŋ manomayaŋ kāyaŋ upapanno. Tassa evarūpo attabhāvappaṭilābho hoti– seyyathāpi nāma dve vā tīṇi vā māgadhakāni gāmakkhettāni. So tena attabhāvappaṭilābhena neva attānaŋ na paraŋ byābādheti. Atha kho kakudho devaputto yenāyasmā mahāmoggallāno tenupasankami, upasankamitvā āyasmantaŋ mahāmoggallānaŋ abhivādetvā ekamantaŋ aṭṭhāsi. Ekamantaŋ ṭhito kho kakudho devaputto āyasmantaŋ mahāmoggallānaŋ etadavoca– ‘devadattassa, bhante, lābhasakkārasilokena abhibhūtassa pariyādinnacittassa evarūpaŋ icchāgataŋ uppajji– “ahaŋ bhikkhusanghaŋ pariharissāmī” ti. Saha cittuppādāva bhante, devadatto tassā iddhiyā parihīno’ ti. Idamavoca kakudho devaputto. Idaŋ vatvā āyasmantaŋ mahāmoggallānaŋ abhivādetvā padakkhiṇaŋ katvā tattheva antaradhāyi.

Atha kho āyasmā mahāmoggallāno yena bhagavā tenupasankami upasankamitvā bhagavantaŋ abhivādetvā ekamantaŋ nisīdi Ekamantaŋ nisinno kho āyasmā mahāmoggallāno bhagavantaŋ etadavoca– ‘kakudho nāma, bhante, koḷiyaputto mama upaṭṭhāko adhunā kālankato aññataraŋ manomayaŋ kāyaŋ upapanno. Tassa evarūpo attabhāvappaṭilābho– seyyathāpi nāma dve vā tīṇi vā māgadhakāni gāmakkhettāni. So tena attabhāvappaṭilābhena neva attānaŋ na paraŋ byābādheti. Atha kho, bhante, kakudho devaputto yenāhaŋ tenupasankami, upasankamitvā maŋ abhivādetvā ekamantaŋ aṭṭhāsi. Ekamantaŋ ṭhito kho, bhante, kakudho devaputto maŋ etadavoca– “devadattassa, bhante, lābhasakkārasilokena abhibhūtassa pariyādinnacittassa evarūpaŋ icchāgataŋ uppajji– ahaŋ bhikkhusanghaŋ pariharissāmīti. Saha cittuppādāva bhante, devadatto tassā iddhiyā parihīno” ti. Idamavoca, bhante, kakudho devaputto. Idaŋ vatvā maŋ abhivādetvā padakkhiṇaŋ katvā tattheva antaradhāyī’ ti.

‘Kiŋ (p. 343) pana te, moggallāna, kakudho devaputto cetasā ceto paricca vidito? Yaŋ kiñci kakudho devaputto bhāsati sabbaŋ taŋ tatheva hoti, no aññathā’ ti? ‘Cetasā ceto paricca vidito ca me, bhante, kakudho devaputto. Yaŋ kiñci kakudho devaputto bhāsati sabbaŋ taŋ tatheva hoti, no aññathā’ ti. ‘Rakkhassetaŋ, moggallāna, vācaŋ. Rakkhassetaŋ, moggallāna, vācaŋ. Idāni so moghapuriso attanāva attānaŋ pātukarissati.

Pañcasatthukathā

334. ‘Pañcime moggallāna, satthāro santo saŋvijjamānā lokasmiŋ. Katame pañca? ‘Idha, moggallāna, ekacco satthā aparisuddhasīlo samāno “parisuddhasīlomhī” ti paṭijānāti “parisuddhaŋ me sīlaŋ pariyodātaŋ asankiliṭṭhan” ti. Tamenaŋ sāvakā evaŋ jānanti– “ayaŋ kho bhavaŋ satthā aparisuddhasīlo samāno “parisuddhasīlomhī” ti paṭijānāti “parisuddhaŋ me sīlaŋ pariyodātaŋ asankiliṭṭhan” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo karissati, tumova tena paññāyissatī” ti. Evarūpaŋ kho, moggallāna, satthāraŋ sāvakā sīlato rakkhanti; evarūpo ca pana satthā sāvakehi sīlato rakkhaŋ paccāsīsati .

‘Puna caparaŋ, moggallāna, idhekacco satthā aparisuddhājīvo samāno “parisuddhājīvomhī” ti paṭijānāti “parisuddho me ājīvo pariyodāto asankiliṭṭho” ti ca. Tamenaŋ sāvakā evaŋ jānanti– “ayaŋ kho bhavaŋ satthā aparisuddhājīvo samāno “parisuddhājīvomhī” ti paṭijānāti “parisuddho me ājīvo pariyodāto asankiliṭṭho” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ na mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo (p. 344) karissati, tumova tena paññāyissatī” ti. Evarūpaŋ kho, moggallāna, satthāraŋ sāvakā ājīvato rakkhanti; evarūpo ca pana satthā sāvakehi ājīvato rakkhaŋ paccāsīsati.

‘Puna caparaŋ, moggallāna, idhekacco satthā aparisuddhadhammadesano samāno “parisuddhadhammadesanomhī” ti paṭijānāti “parisuddhā me dhammadesanā pariyodātā asankiliṭṭhā” ti ca Tamenaŋ sāvakā evaŋ jānanti– “ayaŋ kho bhavaŋ satthā aparisuddhadhammadesano samāno “parisuddhadhammadesanomhī” ti paṭijānāti “parisuddhā me dhammadesanā pariyodātā asankiliṭṭhā” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo karissati, tumova tena paññāyissatī” ti. Evarūpaŋ kho, moggallāna, satthāraŋ sāvakā dhammadesanato rakkhanti; evarūpo ca pana satthā sāvakehi dhammadesanato rakkhaŋ paccāsīsati.

‘Puna caparaŋ, moggallāna, idhekacco satthā aparisuddhaveyyākaraṇo samāno “parisuddhaveyyākaraṇomhī” ti paṭijānāti “parisuddhaŋ me veyyākaraṇaŋ pariyodātaŋ asankiliṭṭhan” ti ca. Tamenaŋ sāvakā evaŋ jānanti– “ayaŋ kho bhavaŋ satthā aparisuddhaveyyākaraṇo samāno “parisuddhaveyyākaraṇomhī” ti paṭijānāti “parisuddhaŋ me veyyākaraṇaŋ pariyodātaŋ asankiliṭṭhan” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo karissati, tumova tena paññāyissatī” ti. Evarūpaŋ kho, moggallāna, satthāraŋ sāvakā veyyākaraṇato rakkhanti; evarūpo ca pana satthā sāvakehi veyyākaraṇato rakkhaŋ paccāsīsati.

‘Puna caparaŋ, moggallāna, idhekacco satthā aparisuddhañāṇadassano samāno “parisuddhañāṇadassanomhī” ti paṭijānāti “parisuddhaŋ me ñāṇadassanaŋ pariyodātaŋ asankiliṭṭhan” ti ca. Tamenaŋ sāvakā evaŋ jānanti– “ayaŋ kho bhavaŋ satthā aparisuddhañāṇadassano samāno “parisuddhañāṇadassanomhī” ti (p. 345) paṭijānāti “parisuddhaŋ me ñāṇadassanaŋ pariyodātaŋ asankiliṭṭhan” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo karissati, tumova tena paññāyissatī” ti. Evarūpaŋ kho, moggallāna, satthāraŋ sāvakā ñāṇadassanato rakkhanti; evarūpo ca pana satthā sāvakehi ñāṇadassanato rakkhaŋ paccāsīsatīti. Ime kho, moggallāna, pañca satthāro santo saŋvijjamānā lokasmiŋ.

‘Ahaŋ kho pana, moggallāna, parisuddhasīlo samāno “parisuddhasīlomhī” ti paṭijānāmi “parisuddhaŋ me sīlaŋ pariyodātaŋ asankiliṭṭhan” ti ca. Na ca maŋ sāvakā sīlato rakkhanti; na cāhaŋ sāvakehi sīlato rakkhaŋ paccāsīsāmi. Parisuddhājīvo samāno …pe… parisuddhadhammadesano samāno …pe… parisuddhaveyyākaraṇo samāno …pe… parisuddhañāṇadassano samāno “parisuddhañāṇadassanomhī” ti paṭijānāmi “parisuddhaŋ me ñāṇadassanaŋ pariyodātaŋ asankiliṭṭhan” ti ca. Na ca maŋ sāvakā ñāṇadassanato rakkhanti; na cāhaŋ sāvakehi ñāṇadassanato rakkhaŋ paccāsīsāmī’ ti.

335. Atha kho bhagavā kosambiyaŋ yathābhirantaŋ viharitvā yena rājagahaŋ tena cārikaŋ pakkāmi. Anupubbena cārikaŋ caramāno yena rājagahaŋ tadavasari. Tatra sudaŋ bhagavā rājagahe viharati veḷuvane kalandakanivāpe. Atha kho sambahulā bhikkhū yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘devadattassa, bhante, ajātasattu kumāro pañcahi rathasatehi sāyaŋ pātaŋ upaṭṭhānaŋ gacchati; pañca ca thālipākasatāni bhattābhihāro abhiharīyatī’ ti. ‘Mā, bhikkhave, devadattassa lābhasakkārasilokaŋ pihayittha. Yāvakīvañca, bhikkhave devadattassa ajātasattu kumāro pañcahi rathasatehi sāyaŋ pātaŋ upaṭṭhānaŋ gamissati pañca ca thālipākasatāni bhattābhihāro abhiharīyissati, hāniyeva, bhikkhave, devadattassa pāṭikankhā kusalesu dhammesu, no vuḍḍhi.

‘Seyyathāpi (p. 346) bhikkhave, caṇḍassa kukkurassa nāsāya pittaŋ bhindeyyuŋ, evañhi so, bhikkhave, kukkuro bhiyyosomattāya caṇḍataro assa, evameva kho, bhikkhave, yāvakīvañca devadattassa ajātasattu kumāro pañcahi rathasatehi sāyaŋ pātaŋ upaṭṭhānaŋ gamissati, pañca ca thālipākasatāni bhattābhihāro abhiharīyissati, hāniyeva, bhikkhave, devadattassa pāṭikankhā kusalesu dhammesu, no vuḍḍhi.

‘Attavadhāya, bhikkhave, devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, kadalī attavadhāya phalaŋ deti, parābhavāya phalaŋ deti, evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi bhikkhave, veḷu attavadhāya phalaŋ deti, parābhavāya phalaŋ deti, evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, naḷo attavadhāya phalaŋ deti, parābhavāya phalaŋ deti, evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi

‘Seyyathāpi, bhikkhave, assatarī attavadhāya gabbhaŋ gaṇhāti, parābhavāya gabbhaŋ gaṇhāti, evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādī’ ti.


 ‘Phalaŋ ve kadaliŋ hanti, phalaŋ veḷuŋ phalaŋ naḷaŋ;


Sakkāro kāpurisaŋ hanti, gabbho assatariŋ yathā’ ti.

Paṭhamabhāṇavāro niṭṭhito.

2. Dutiyabhāṇavāro

Pakāsanīyakammaŋ

336. Tena (p. 347) kho pana samayena bhagavā mahatiyā parisāya parivuto dhammaŋ desento nisinno hoti sarājikāya parisāya. Atha kho devadatto uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā bhagavantaŋ etadavoca– ‘jiṇṇo dāni, bhante, bhagavā vuḍḍho mahallako addhagato vayo-anuppatto. Appossukko dāni, bhante, bhagavā diṭṭhadhammasukhavihāraŋ anuyutto viharatu, mamaŋ bhikkhusanghaŋ nissajjatu. Ahaŋ bhikkhusanghaŋ pariharissāmī’ ti. ‘Alaŋ, devadatta, mā te rucci bhikkhusanghaŋ pariharitun’ ti. Dutiyampi kho devadatto …pe… tatiyampi kho devadatto bhagavantaŋ etadavoca– ‘jiṇṇo dāni, bhante, bhagavā vuḍḍho mahallako addhagato vayo-anuppatto. Appossukko dāni, bhante, bhagavā diṭṭhadhammasukhavihāraŋ anuyutto viharatu, mamaŋ bhikkhusanghaŋ nissajjatu. Ahaŋ bhikkhusanghaŋ pariharissāmī’ ti. ‘Sāriputtamoggallānānampi kho ahaŋ, devadatta, bhikkhusanghaŋ na nissajjeyyaŋ kiŋ pana tuyhaŋ chavassa kheḷāsakassā’ ti! Atha kho devadatto– sarājikāya maŋ bhagavā parisāya kheḷāsakavādena apasādeti, sāriputtamoggallāneva ukkaŋsatīti– kupito anattamano bhagavantaŋ abhivādetvā padakkhiṇaŋ katvā pakkāmi. Ayañcarahi devadattassa bhagavati paṭhamo āghāto ahosi.

Atha kho bhagavā bhikkhū āmantesi– ‘tena hi, bhikkhave, sangho devadattassa rājagahe pakāsanīyaŋ kammaŋ karotu– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Evañca pana, bhikkhave, kātabbaŋ. Byattena bhikkhunā paṭibalena sangho ñāpetabbo–

337. ‘Suṇātu me, bhante, sangho. Yadi sanghassa pattakallaŋ sangho devadattassa rājagahe pakāsanīyaŋ kammaŋ kareyya– ‘pubbe devadattassa aññā pakati ahosi, idāni aññā pakati. Yaŋ devadatto kareyya kāyena (p. 348) vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Esā ñatti.

‘Suṇātu me, bhante, sangho. Sangho devadattassa rājagahe pakāsanīyaŋ kammaŋ karoti– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Yassāyasmato khamati devadattassa rājagahe pakāsanīyaŋ kammassa karaṇaŋ– “pubbe devadattassa aññā pakati ahosi, idāni aññā pakati, yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti– so tuṇhassa; yassa nakkhamati, so bhāseyya.

‘Kataŋ sanghena devadattassa rājagahe pakāsanīyaŋ kammaŋ– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Khamati sanghassa, tasmā tuṇhī, evametaŋ dhārayāmī’ ti.

338. Atha kho bhagavā āyasmantaŋ sāriputtaŋ āmantesi– ‘tena hi tvaŋ, sāriputta, devadattaŋ rājagahe pakāsehī’ ti. ‘Pubbe mayā, bhante, devadattassa rājagahe vaṇṇo bhāsito– “mahiddhiko godhiputto, mahānubhāvo godhiputto” ti. Kathāhaŋ, bhante, devadattaŋ rājagahe pakāsemī’ ti? ‘Nanu tayā, sāriputta, bhūtoyeva devadattassa rājagahe vaṇṇo bhāsito– “mahiddhiko godhiputto, mahānubhāvo godhiputto”’ ti? ‘Evaŋ bhante’ ti. ‘Evameva kho tvaŋ, sāriputta, bhūtaŋyeva devadattaŋ rājagahe pakāsehī’ ti. ‘Evaŋ bhante’ ti kho āyasmā sāriputto bhagavato paccassosi.

Atha kho bhagavā bhikkhū āmantesi– ‘tena hi, bhikkhave, sangho sāriputtaŋ sammannatu devadattaŋ rājagahe pakāsetuŋ– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Evañca pana, bhikkhave, sammannitabbo. Paṭhamaŋ sāriputto (p. 349) yācitabbo. Yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho āyasmantaŋ sāriputtaŋ sammanneyya devadattaŋ rājagahe pakāsetuŋ– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Esā ñatti.

‘Suṇātu me, bhante, sangho. Sangho āyasmantaŋ sāriputtaŋ sammannati devadattaŋ rājagahe pakāsetuŋ– “pubbe devadattassa aññā pakati ahosi, idāni aññā pakati, yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Yassāyasmato khamati, āyasmato sāriputtassa sammuti devadattaŋ rājagahe pakāsetuŋ– “pubbe devadattassa aññā pakati ahosi, idāni aññā pakati, yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti– so tuṇhassa; yassa nakkhamati, so bhāseyya.

‘Sammato sanghena āyasmā sāriputto devadattaŋ rājagahe pakāsetuŋ– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo” ti. Khamati sanghassa, tasmā tuṇhī, evametaŋ dhārayāmī’ ti.

Sammato ca āyasmā sāriputto sambahulehi bhikkhūhi saddhiŋ rājagahaŋ pavisitvā devadattaŋ rājagahe pakāsesi– ‘pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo’ ti. Tattha ye te manussā assaddhā appasannā dubbuddhino, te evamāhaŋsu– ‘usūyakā ime samaṇā sakyaputtiyā devadattassa lābhasakkāraŋ usūyantī’ ti. Ye pana te manussā saddhā pasannā paṇḍitā byattā buddhimanto, te evamāhaŋsu– ‘na kho idaŋ orakaŋ bhavissati yathā bhagavā devadattaŋ rājagahe pakāsāpetī’ ti.

Ajātasattukumāravatthu

339. Atha (p. 350) kho devadatto yena ajātasattu kumāro tenupasankami, upasankamitvā ajātasattuŋ kumāraŋ etadavoca– ‘pubbe kho, kumāra, manussā dīghāyukā, etarahi appāyukā. Ṭhānaŋ kho panetaŋ vijjati yaŋ tvaŋ kumārova samāno kālaŋ kareyyāsi. Tena hi tvaŋ, kumāra, pitaraŋ hantvā rājā hohi. Ahaŋ bhagavantaŋ hantvā buddho bhavissāmī’ ti.

Atha kho ajātasattu kumāro– ayyo kho devadatto mahiddhiko mahānubhāvo, jāneyyāsi ayyo devadattoti– ūruyā potthanikaŋ bandhitvā divā divassa bhīto ubbiggo ussankī utrasto sahasā antepuraŋ pāvisi. Addasāsuŋ kho antepure upacārakā mahāmattā ajātasattuŋ kumāraŋ divā divassa bhītaŋ ubbiggaŋ ussankiŋ utrastaŋ sahasā antepuraŋ pavisantaŋ; disvāna aggahesuŋ. Te vicinantā ūruyā potthanikaŋ baddhaŋ disvāna ajātasattuŋ kumāraŋ etadavocuŋ– ‘kiŋ tvaŋ, kumāra, kattukāmosī’ ti? ‘Pitaramhi hantukāmo’ ti. ‘Kenāsi ussāhito’ ti? ‘Ayyena devadattenā’ ti. Ekacce mahāmattā evaŋ matiŋ akaŋsu– ‘kumāro ca hantabbo, devadatto ca, sabbe ca bhikkhū hantabbā’ ti. Ekacce mahāmattā evaŋ matiŋ akaŋsu– ‘na bhikkhū hantabbā. Na bhikkhū kiñci aparajjhanti. Kumāro ca hantabbo, devadatto cā’ ti. Ekacce mahāmattā evaŋ matiŋ akaŋsu– ‘na kumāro ca hantabbo, na devadatto. Na bhikkhū hantabbā. Rañño ārocetabbaŋ. Yathā rājā vakkhati tathā karissāmā’ ti.

Atha kho te mahāmattā ajātasattuŋ kumāraŋ ādāya yena rājā māgadho seniyo bimbisāro tenupasankamiŋsu upasankamitvā rañño māgadhassa seniyassa bimbisārassa etamatthaŋ ārocesuŋ ‘Kathaŋ, bhaṇe, mahāmattehi mati katā’ ti? ‘Ekacce, deva, mahāmattā evaŋ matiŋ akaŋsu– “kumāro ca hantabbo, devadatto ca, sabbe ca bhikkhū hantabbā” ti. Ekacce mahāmattā evaŋ matiŋ akaŋsu– “na bhikkhū hantabbā. Na bhikkhū kiñci aparajjhanti. Kumāro ca hantabbo, devadatto cā” ti. Ekacce mahāmattā evaŋ matiŋ akaŋsu– “na kumāro ca hantabbo, na devadatto. Na bhikkhū hantabbā. Rañño (p. 351) ārocetabbaŋ. Yathā rājā vakkhati tathā karissāmā”’ ti. ‘Kiŋ, bhaṇe, karissati buddho vā dhammo vā sangho vā? Nanu bhagavatā paṭikacceva devadatto rājagahe pakāsāpito– “pubbe devadattassa aññā pakati ahosi, idāni aññā pakati. Yaŋ devadatto kareyya kāyena vācāya, na tena buddho vā dhammo vā sangho vā daṭṭhabbo, devadattova tena daṭṭhabbo’ ti? Tattha ye te mahāmattā evaŋ matiŋ akaŋsu– “kumāro ca hantabbo devadatto ca; sabbe ca bhikkhū hantabbā” ti; te aṭṭhāne akāsi. Ye te mahāmattā evaŋ matiŋ akaŋsu– “na bhikkhū hantabbā; na bhikkhū kiñci aparajjhanti; kumāro ca hantabbo devadatto cā” ti; te nīce ṭhāne ṭhapesi. Ye te mahāmattā evaŋ matiŋ akaŋsu– “na kumāro ca hantabbo, na devadatto; na bhikkhū hantabbā; rañño ārocetabbaŋ; yathā rājā vakkhati tathā karissāmā” ti; te ucce ṭhāne ṭhapesi. Atha kho rājā māgadho seniyo bimbisāro ajātasattuŋ kumāraŋ etadavoca– ‘kissa maŋ tvaŋ, kumāra, hantukāmosī’ ti? ‘Rajjenāmhi, deva, atthiko’ ti. ‘Sace kho tvaŋ, kumāra, rajjena atthiko, etaŋ te rajjan’ ti ajātasattussa kumārassa rajjaŋ niyyādesi.

Abhimārapesanaŋ

340. Atha kho devadatto yena ajātasattu kumāro tenupasankami, upasankamitvā ajātasattuŋ kumāraŋ etadavoca– ‘purise, mahārāja, āṇāpehi, ye samaṇaŋ gotamaŋ jīvitā voropessantī’ ti. Atha kho ajātasattu kumāro manusse āṇāpesi– ‘yathā, bhaṇe, ayyo devadatto āha tathā kareyyāthā’ ti. Atha kho devadatto ekaŋ purisaŋ āṇāpesi– ‘gacchāvuso, amukasmiŋ okāse samaṇo gotamo viharati. Taŋ jīvitā voropetvā iminā maggena āgacchā’ ti. Tasmiŋ magge dve purise ṭhapesi– ‘yo iminā maggena eko puriso āgacchati, taŋ jīvitā voropetvā iminā maggena āgacchathā’ ti. Tasmiŋ magge cattāro purise ṭhapesi– ‘ye iminā maggena dve purisā āgacchanti, te jīvitā voropetvā iminā maggena āgacchathā’ ti. Tasmiŋ magge aṭṭha purise ṭhapesi– ‘ye iminā maggena cattāro purisā āgacchanti, te jīvitā voropetvā iminā maggena (p. 352) āgacchathā’ ti. Tasmiŋ magge soḷasa purise ṭhapesi– ‘ye iminā maggena aṭṭha purisā āgacchanti, te jīvitā voropetvā āgacchathā’ ti.

Atha kho so eko puriso asicammaŋ gahetvā dhanukalāpaŋ sannayhitvā yena bhagavā tenupasankami, upasankamitvā bhagavato avidūre bhīto ubbiggo ussankī utrasto patthaddhena kāyena aṭṭhāsi. Addasā kho bhagavā taŋ purisaŋ bhītaŋ ubbiggaŋ ussankiŋ utrastaŋ patthaddhena kāyena ṭhitaŋ. Disvāna taŋ purisaŋ etadavoca– ‘ehāvuso, mā bhāyī’ ti. Atha kho so puriso asicammaŋ ekamantaŋ karitvā dhanukalāpaŋ nikkhipitvā yena bhagavā tenupasankami, upasankamitvā bhagavato pādesu sirasā nipatitvā bhagavantaŋ etadavoca– ‘accayo maŋ, bhante, accagamā yathābālaŋ yathāmūḷhaŋ yathā-akusalaŋ, yohaŋ duṭṭhacitto vadhakacitto idhūpasankanto. Tassa me, bhante, bhagavā accayaŋ accayato paṭiggaṇhātu āyatiŋ saŋvarāyā’ ti. ‘Taggha tvaŋ, āvuso, accayo accagamā yathābālaŋ yathāmūḷhaŋ yathā-akusalaŋ, yaŋ tvaŋ duṭṭhacitto vadhakacitto idhūpasankanto. Yato ca kho tvaŋ, āvuso accayaŋ accayato disvā yathādhammaŋ paṭikarosi, taŋ te mayaŋ paṭiggaṇhāma. Vuḍḍhi hesā, āvuso, ariyassa vinaye– yo accayaŋ accayato disvā yathādhammaŋ paṭikaroti, āyatiŋ saŋvaraŋ āpajjatī’ ti.

Atha kho bhagavā tassa purisassa anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā taŋ bhagavā aññāsi kallacittaŋ, muducittaŋ, vinīvaraṇacittaŋ, udaggacittaŋ, pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaheyya, evameva tassa purisassa tasmiŋyeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti. Atha kho so puriso diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa (p. 353) vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti. Atha kho bhagavā taŋ purisaŋ etadavoca ‘mā kho tvaŋ, āvuso, iminā maggena gaccha, iminā maggena gacchāhī’ ti aññena maggena uyyojesi.

Atha kho te dve purisā– kiŋ nu kho so eko puriso cirena āgacchatīti– paṭipathaŋ gacchantā addasaŋsu bhagavantaŋ aññatarasmiŋ rukkhamūle nisinnaŋ. Disvāna yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Tesaŋ bhagavā anupubbiŋ kathaŋ kathesi …pe… aparappaccayā satthusāsane bhagavantaŋ etadavocuŋ– ‘abhikkantaŋ, bhante …pe… upāsake no bhagavā dhāretu ajjatagge pāṇupetaŋ saraṇaŋ gate’ ti. Atha kho bhagavā te purise etadavoca– ‘mā kho tumhe, āvuso, iminā maggena gacchittha, iminā maggena gacchathā’ ti aññena maggena uyyojesi.

Atha kho te cattāro purisā …pe… atha kho te aṭṭha purisā …pe… atha kho te soḷasa purisā– kiŋ nu kho te aṭṭha purisā cirena āgacchantīti– paṭipathaŋ gacchantā addasāsuŋ bhagavantaŋ aññatarasmiŋ rukkhamūle nisinnaŋ. Disvāna yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Tesaŋ bhagavā anupubbiŋ kathaŋ kathesi, seyyathidaŋ– dānakathaŋ …pe… aparappaccayā satthusāsane bhagavantaŋ etadavocuŋ– ‘abhikkantaŋ, bhante …pe… upāsake no bhagavā dhāretu ajjatagge pāṇupetaŋ saraṇaŋ gate’ ti. Atha kho bhagavā te purise etadavoca– ‘mā kho tumhe, āvuso, iminā maggena gacchittha, iminā maggena gacchathā’ ti aññena maggena uyyojesi.

Atha kho so eko puriso yena devadatto tenupasankami, upasankamitvā devadattaŋ etadavoca– ‘nāhaŋ, bhante, sakkomi taŋ bhagavantaŋ jīvitā voropetuŋ; mahiddhiko so bhagavā, mahānubhāvo’ ti. ‘Alaŋ, āvuso; mā tvaŋ samaṇaŋ gotamaŋ jīvitā voropesi. Ahameva samaṇaŋ gotamaŋ jīvitā voropessāmī’ ti.

Lohituppādakakammaŋ

341. Tena (p. 354) kho pana samayena bhagavā gijjhakūṭassa pabbatassa chāyāyaŋ cankamati. Atha kho devadatto gijjhakūṭaŋ pabbataŋ āruhitvā mahatiŋ silaŋ pavijjhi– imāya samaṇaŋ gotamaŋ jīvitā voropessāmīti. Dve pabbatakūṭā samāgantvā taŋ silaŋ sampaṭicchiŋsu. Tato papatikā uppatitvā bhagavato pāde ruhiraŋ uppādesi. Atha kho bhagavā uddhaŋ ulloketvā devadattaŋ etadavoca– ‘bahuŋ tayā, moghapurisa, apuññaŋ pasutaŋ, yaŋ tvaŋ duṭṭhacitto vadhakacitto tathāgatassa ruhiraŋ uppādesī’ ti. Atha kho bhagavā bhikkhū āmantesi– ‘idaŋ, bhikkhave, devadattena paṭhamaŋ ānantariyaŋ kammaŋ upacitaŋ, yaŋ duṭṭhacittena vadhakacittena tathāgatassa ruhiraŋ uppāditan’ ti.

Assosuŋ kho bhikkhū– ‘devadattena kira bhagavato vadho payutto’ ti. Te ca bhikkhū bhagavato vihārassa parito parito cankamanti uccāsaddā mahāsaddā sajjhāyaŋ karontā, bhagavato rakkhāvaraṇaguttiyā. Assosi kho bhagavā uccāsaddaŋ mahāsaddaŋ sajjhāyasaddaŋ. Sutvāna āyasmantaŋ ānandaŋ āmantesi– ‘kiŋ nu kho so, ānanda, uccāsaddo mahāsaddo sajjhāyasaddo’ ti? ‘Assosuŋ kho, bhante, bhikkhū– “devadattena kira bhagavato vadho payutto” ti. Te ca, bhante, bhikkhū bhagavato vihārassa parito parito cankamanti uccāsaddā mahāsaddā sajjhāyaŋ karontā, bhagavato rakkhāvaraṇaguttiyā. So eso, bhagavā, uccāsaddo mahāsaddo sajjhāyasaddo’ ti. ‘Tena hānanda, mama vacanena te bhikkhū āmantehi– satthā āyasmante āmantetī’ ti. ‘Evaŋ bhante’ ti kho āyasmā ānando bhagavato paṭissutvā yena te bhikkhū tenupasankami, upasankamitvā te bhikkhū etadavoca– ‘satthā āyasmante āmantetī’ ti. ‘Evamāvuso’ ti kho te bhikkhū āyasmato ānandassa paṭissutvā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca–

‘Aṭṭhānametaŋ (p. 355) bhikkhave, anavakāso, yaŋ parūpakkamena tathāgataŋ jīvitā voropeyya. Anupakkamena, bhikkhave, tathāgatā parinibbāyanti.

‘Pañcime, bhikkhave, satthāro santo saŋvijjamānā lokasmiŋ. Katame pañca? ‘Idha, bhikkhave, ekacco satthā aparisuddhasīlo samāno “parisuddhasīlomhī” ti paṭijānāti “parisuddhaŋ me sīlaŋ pariyodātaŋ asankiliṭṭhan” ti ca. Tamenaŋ sāvakā evaŋ jānanti– “ayaŋ kho bhavaŋ satthā aparisuddhasīlo samāno “parisuddhasīlomhī” ti paṭijānāti “parisuddhaŋ me sīlaŋ pariyodātaŋ asankiliṭṭhan” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ naŋ mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo karissati, tumova tena paññāyissatī” ti Evarūpaŋ kho, bhikkhave, satthāraŋ sāvakā sīlato rakkhanti; evarūpo ca pana satthā sāvakehi sīlato rakkhaŋ paccāsīsati.

‘Puna caparaŋ, bhikkhave, idhekacco satthā aparisuddha-ājīvo samāno …pe… aparisuddhadhammadesano samāno …pe… aparisuddhaveyyākaraṇo samāno …pe… aparisuddhañāṇadassano samāno “parisuddhañāṇadassanomhī” ti paṭijānāti “parisuddhaŋ me ñāṇadassanaŋ pariyodātaŋ asankiliṭṭhan” ti ca. Tamenaŋ sāvakā evaŋ jānanti– “ayaŋ kho bhavaŋ satthā aparisuddhañāṇadassano samāno “parisuddhañāṇadassanomhī” ti paṭijānāti “parisuddhaŋ me ñāṇadassanaŋ pariyodātaŋ asankiliṭṭhan” ti ca. Mayañceva kho pana gihīnaŋ āroceyyāma, nāssassa manāpaŋ. Yaŋ kho panassa amanāpaŋ, kathaŋ na mayaŋ tena samudācareyyāma? Sammannati kho pana cīvarapiṇḍapātasenāsanagilānappaccayabhesajjaparikkhārena– yaŋ tumo karissati, tumova tena paññāyissatī” ti. Evarūpaŋ kho, bhikkhave, satthāraŋ sāvakā ñāṇadassanato rakkhanti; evarūpo ca pana satthā sāvakehi ñāṇadassanato rakkhaŋ paccāsīsati. Ime kho, bhikkhave, pañca satthāro santo saŋvijjamānā lokasmiŋ. ‘Ahaŋ kho pana, bhikkhave, parisuddhasīlo samāno “parisuddhasīlomhī” ti paṭijānāmi “parisuddhaŋ me sīlaŋ pariyodātaŋ asankiliṭṭhan” ti ca. Na ca maŋ sāvakā sīlato rakkhanti; na cāhaŋ sāvakehi sīlato rakkhaŋ paccāsīsāmi. Ahaŋ kho pana (p. 356) bhikkhave parisuddhājīvo samāno …pe… parisuddhadhammadesano samāno …pe… parisuddhaveyyākaraṇo samāno …pe… parisuddhañāṇadassano samāno ‘parisuddhañāṇadassanomhī’ ti paṭijānāmi ‘parisuddhaŋ me ñāṇadassanaŋ pariyodātaŋ asankiliṭṭhan’ ti ca, na ca maŋ sāvakā ñāṇadassanato rakkhanti, na cāhaŋ sāvakehi ñāṇadassanato rakkhaŋ paccāsīsāmi. ‘Aṭṭhānametaŋ, bhikkhave, anavakāso, yaŋ parūpakkamena tathāgataŋ jīvitā voropeyya. Anupakkamena, bhikkhave, tathāgatā parinibbāyanti. Gacchatha tumhe, bhikkhave, yathāvihāraŋ. Arakkhiyā, bhikkhave, tathāgatā’ ti.

Nāḷāgiripesanaŋ

342. Tena kho pana samayena rājagahe nāḷāgiri nāma hatthī caṇḍo hoti, manussaghātako. Atha kho devadatto rājagahaŋ pavisitvā hatthisālaŋ gantvā hatthibhaṇḍe etadavoca– ‘mayaŋ kho, bhaṇe, rājañātakā nāma paṭibalā nīcaṭṭhāniyaŋ uccaṭṭhāne ṭhapetuŋ, bhattampi vetanampi vaḍḍhāpetuŋ. Tena hi, bhaṇe, yadā samaṇo gotamo imaŋ racchaŋ paṭipanno hoti, tadā imaŋ nāḷāgiriŋ hatthiŋ muñcetvā imaŋ racchaŋ paṭipādethā’ ti. ‘Evaŋ bhante’ ti kho te hatthibhaṇḍā devadattassa paccassosuŋ. Atha kho bhagavā pubbaṇhasamayaŋ nivāsetvā pattacīvaramādāya sambahulehi bhikkhūhi saddhiŋ rājagahaŋ piṇḍāya pāvisi. Atha kho bhagavā taŋ racchaŋ paṭipajji. Addasāsuŋ kho te hatthibhaṇḍā bhagavantaŋ taŋ racchaŋ paṭipannaŋ. Disvāna nāḷāgiriŋ hatthiŋ muñcitvā taŋ racchaŋ paṭipādesuŋ. Addasā kho nāḷāgiri hatthī bhagavantaŋ dūratova āgacchantaŋ. Disvāna soṇḍaŋ ussāpetvā pahaṭṭhakaṇṇavālo yena bhagavā tena abhidhāvi. Addasāsuŋ kho te bhikkhū nāḷāgiriŋ hatthiŋ dūratova āgacchantaŋ. Disvāna bhagavantaŋ etadavocuŋ– ‘ayaŋ, bhante, nāḷāgiri hatthī caṇḍo manussaghātako imaŋ racchaŋ paṭipanno. Paṭikkamatu, bhante, bhagavā; paṭikkamatu sugato’ ti. ‘Āgacchatha, bhikkhave, mā bhāyittha. Aṭṭhānametaŋ, bhikkhave, anavakāso, yaŋ parūpakkamena tathāgataŋ jīvitā voropeyya. Anupakkamena, bhikkhave, tathāgatā parinibbāyantī’ ti. Dutiyampi kho te bhikkhū …pe… tatiyampi kho te bhikkhū bhagavantaŋ etadavocuŋ– ‘ayaŋ, bhante, nāḷāgiri hatthī caṇḍo manussaghātako imaŋ racchaŋ paṭipanno. Paṭikkamatu, bhante, bhagavā; paṭikkamatu sugato’ ti. ‘Āgacchatha, bhikkhave, mā bhāyittha. Aṭṭhānametaŋ (p. 357) bhikkhave, anavakāso, yaŋ parūpakkamena tathāgataŋ jīvitā voropeyya. Anupakkamena, bhikkhave, tathāgatā parinibbāyantī’ ti.

Tena kho pana samayena manussā pāsādesupi hammiyesupi chadanesupi āruḷhā acchanti. Tattha ye te manussā assaddhā appasannā dubbuddhino, te evamāhaŋsu– ‘abhirūpo vata, bho, mahāsamaṇo nāgena viheṭhīyissatī’ ti. Ye pana te manussā saddhā pasannā paṇḍitā byattā buddhimanto, te evamāhaŋsu– ‘nacirassaŋ vata, bho, nāgo nāgena sangāmessatī’ ti. Atha kho bhagavā nāḷāgiriŋ hatthiŋ mettena cittena phari. Atha kho nāḷāgiri hatthī bhagavato mettena cittena phuṭṭho soṇḍaŋ oropetvā yena bhagavā tenupasankami, upasankamitvā bhagavato purato aṭṭhāsi. Atha kho bhagavā dakkhiṇena hatthena nāḷāgirissa hatthissa kumbhaŋ parāmasanto nāḷāgiriŋ hatthiŋ imāhi gāthāhi ajjhabhāsi–


‘Mā kuñjara nāgamāsado, dukkhañhi kuñjara nāgamāsado;


Na hi nāgahatassa kuñjara sugati, hoti ito paraŋ yato.


‘Mā ca mado mā ca pamādo, na hi pamattā sugatiŋ vajanti te;


Tvaññeva tathā karissasi, yena tvaŋ sugatiŋ gamissasī’ ti.

Atha kho nāḷāgiri hatthī soṇḍāya bhagavato pādapaŋsūni gahetvā uparimuddhani ākiritvā paṭikuṭiyova osakki, yāva bhagavantaŋ addakkhi. Atha kho nāḷāgiri hatthī hatthisālaŋ gantvā sake ṭhāne aṭṭhāsi. Tathā danto ca pana nāḷāgiri hatthī ahosi. Tena kho pana samayena manussā imaŋ gāthaŋ gāyanti–


 ‘Daṇḍeneke damayanti, ankusehi kasāhi ca;


Adaṇḍena asatthena, nāgo danto mahesinā’ ti.

Manussā ujjhāyanti khiyyanti vipācenti– ‘yāva pāpo ayaŋ devadatto, alakkhiko, yatra hi nāma samaṇassa gotamassa evaŋmahiddhikassa evaŋ mahānubhāvassa vadhāya parakkamissatī’ ti. Devadattassa lābhasakkāro parihāyi. Bhagavato ca lābhasakkāro abhivaḍḍhi.

Pañcavatthuyācanakathā

343. Tena (p. 358) kho pana samayena devadatto parihīnalābhasakkāro sapariso kulesu viññāpetvā viññāpetvā bhuñjati. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā kulesu viññāpetvā viññāpetvā bhuñjissanti! Kassa sampannaŋ na manāpaŋ, kassa sāduŋ na ruccatī’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā …pe… te ujjhāyanti khiyyanti vipācenti– kathañhi nāma devadatto sapariso kulesu viññāpetvā viññāpetvā bhuñjissatī’ ti! Bhagavato etamatthaŋ ārocesuŋ …pe… ‘saccaŋ kira tvaŋ, devadatta, sapariso kulesu viññāpetvā viññāpetvā bhuñjasī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘tena hi, bhikkhave, bhikkhūnaŋ kulesu tikabhojanaŋ paññapessāmi tayo atthavase paṭicca– dummankūnaŋ puggalāna niggahāya pesalānaŋ bhikkhūnaŋ phāsuvihārāya, mā pāpicchā pakkhaŋ nissāya sanghaŋ bhindeyyunti; kulānuddayāya ca. Gaṇabhojane yathādhammo kāretabbo’ ti.

Atha kho devadatto yena kokāliko kaṭamodakatissako khaṇḍadeviyā putto samuddadatto tenupasankami, upasankamitvā kokālikaŋ kaṭamodakatissakaŋ khaṇḍadeviyā puttaŋ samuddadattaŋ etadavoca– ‘etha, mayaŋ, āvuso, samaṇassa gotamassa sanghabhedaŋ karissāma cakkabhedan’ ti. Evaŋ vutte kokāliko devadattaŋ etadavoca– ‘samaṇo kho, āvuso, gotamo mahiddhiko mahānubhāvo. Kathaŋ mayaŋ samaṇassa gotamassa sanghabhedaŋ karissāma cakkabhedan’ ti? ‘Etha, mayaŋ, āvuso, samaṇaŋ gotamaŋ upasankamitvā pañca vatthūni yācissāma– “bhagavā, bhante, anekapariyāyena appicchassa santuṭṭhassa sallekhassa dhutassa pāsādikassa apacayassa vīriyārambhassa vaṇṇavādī. Imāni, bhante, pañca vatthūni anekapariyāyena appicchatāya santuṭṭhiyā sallekhāya dhutatāya pāsādikatāya apacayāya vīriyārambhāya saŋvattanti. Sādhu, bhante, bhikkhū yāvajīvaŋ āraññikā assu; yo gāmantaŋ (p. 359) osareyya, vajjaŋ naŋ phuseyya. Yāvajīvaŋ piṇḍapātikā assu; yo nimantanaŋ sādiyeyya, vajjaŋ naŋ phuseyya. Yāvajīvaŋ paŋsukūlikā assu; yo gahapaticīvaraŋ sādiyeyya, vajjaŋ naŋ phuseyya. Yāvajīvaŋ rukkhamūlikā assu; yo channaŋ upagaccheyya, vajjaŋ naŋ phuseyya. Yāvajīvaŋ macchamaŋsaŋ na khādeyyuŋ; yo macchamaŋsaŋ khādeyya, vajjaŋ naŋ phuseyyā” ti. Imāni pañca vatthūni samaṇo gotamo nānujānissati. Te mayaŋ imehi pañcahi vatthūhi janaŋ saññāpessāmā’ ti. ‘Sakkā kho, āvuso, imehi pañcahi vatthūhi samaṇassa gotamassa sanghabhedo kātuŋ cakkabhedo. Lūkhappasannā hi, āvuso, manussā’ ti.

Atha kho devadatto sapariso yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho devadatto bhagavantaŋ etadavoca– ‘bhagavā, bhante, anekapariyāyena appicchassa santuṭṭhassa sallekhassa dhutassa pāsādikassa apacayassa vīriyārambhassa vaṇṇavādī. Imāni, bhante, pañca vatthūni anekapariyāyena appicchatāya santuṭṭhiyā sallekhāya dhutatāya pāsādikatāya apacayāya vīriyārambhāya saŋvattanti. Sādhu, bhante, bhikkhū yāvajīvaŋ āraññikā assu; yo gāmantaŋ osareyya, vajjaŋ naŋ phuseyya. Yāvajīvaŋ piṇḍapātikā assu; yo nimantanaŋ sādiyeyya, vajjaŋ naŋ phuseyya. Yāvajīvaŋ paŋsukūlikā assu; yo gahapaticīvaraŋ sādiyeyya, vajjaŋ naŋ phuseyya. Yāvajīvaŋ rukkhamūlikā assu; yo channaŋ upagaccheyya, vajjaŋ naŋ phuseyya. Yāvajīvaŋ macchamaŋsaŋ na khādeyyuŋ; yo macchamaŋsaŋ khādeyya, vajjaŋ naŋ phuseyyā’ ti. ‘Alaŋ, devadatta. Yo icchati, āraññiko hotu; yo icchati, gāmante viharatu. Yo icchati, piṇḍapātiko hotu; yo icchati, nimantanaŋ sādiyatu. Yo icchati, paŋsukūliko hotu; yo icchati, gahapaticīvaraŋ sādiyatu. Aṭṭhamāse kho mayā, devadatta, rukkhamūlasenāsanaŋ anuññātaŋ; tikoṭiparisuddhaŋ macchamaŋsaŋ– adiṭṭhaŋ, assutaŋ, aparisankitan’ ti. Atha kho devadatto– na bhagavā imāni pañca vatthūni anujānātīti– haṭṭho udaggo sapariso uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Atha kho devadatto sapariso rājagahaŋ pavisitvā pañcahi vatthūhi janaŋ saññāpesi– ‘mayaŋ, āvuso, samaṇaŋ gotamaŋ upasankamitvā pañca vatthūni (p. 360) yācimhā– “bhagavā, bhante, anekapariyāyena appicchassa …pe… vīriyārambhassa vaṇṇavādī. Imāni, bhante, pañca vatthūni anekapariyāyena appicchatāya …pe… vīriyārambhāya saŋvattanti. Sādhu, bhante, bhikkhū yāvajīvaŋ āraññikā assu; yo gāmantaŋ osareyya, vajjaŋ naŋ phuseyya …pe… yāvajīvaŋ macchamaŋsaŋ na khādeyyuŋ; yo macchamaŋsaŋ khādeyya, vajjaŋ naŋ phuseyyā” ti. Imāni pañca vatthūni samaṇo gotamo nānujānāti. Te mayaŋ imehi pañcahi vatthūhi samādāya vattāmā’ ti.

Tattha ye te manussā assaddhā appasannā dubbuddhino, te evamāhaŋsu– ‘ime kho samaṇā sakyaputtiyā dhutā sallekhavuttino. Samaṇo pana gotamo bāhulliko bāhullāya cetetī’ ti. Ye pana te manussā saddhā pasannā paṇḍitā byattā buddhimanto, te ujjhāyanti khiyyanti vipācenti– ‘kathañhi nāma devadatto bhagavato sanghabhedāya parakkamissati cakkabhedāyā’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma devadatto sanghabhedāya parakkamissati cakkabhedāyā’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira tvaŋ, devadatta, sanghabhedāya parakkamasi cakkabhedāyā’ ti? ‘Saccaŋ bhagavā’ ti. ‘Alaŋ, devadatta. Mā te rucci sanghabhedo. Garuko kho, devadatta, sanghabhedo. Yo kho, devadatta, samaggaŋ sanghaŋ bhindati, kappaṭṭhikaŋ kibbisaŋ pasavati, kappaŋ nirayamhi paccati. Yo ca kho, devadatta, bhinnaŋ sanghaŋ samaggaŋ karoti, brahmaŋ puññaŋ pasavati, kappaŋ saggamhi modati. Alaŋ, devadatta. Mā te rucci sanghabhedo. Garuko kho, devadatta, sanghabhedo’ ti.

Atha kho āyasmā ānando pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi. Addasā kho devadatto āyasmantaŋ ānandaŋ rājagahe piṇḍāya carantaŋ. Disvāna yenāyasmā ānando tenupasankami, upasankamitvā āyasmantaŋ ānandaŋ etadavoca– ‘ajjataggedānāhaŋ āvuso ānanda, aññatreva bhagavatā, aññatreva bhikkhusanghā, uposathaŋ karissāmi sanghakammaŋ karissāmī’ ti.

Atha (p. 361) kho āyasmā ānando rājagahe piṇḍāya caritvā pacchābhattaŋ piṇḍapātappaṭikkanto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘idhāhaŋ, bhante, pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisiŋ. Addasā kho maŋ, bhante, devadatto rājagahe piṇḍāya carantaŋ. Disvāna yenāhaŋ tenupasankami, upasankamitvā maŋ etadavoca– “ajjataggedānāhaŋ, āvuso ānanda, aññatreva bhagavatā, aññatreva bhikkhusanghā, uposathaŋ karissāmi sanghakammaŋ karissāmī” ti. Ajjatagge, bhante, devadatto sanghaŋ bhindissatī’ ti. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


 ‘Sukaraŋ sādhunā sādhuŋ, sādhuŋ pāpena dukkaraŋ;


Pāpaŋ pāpena sukaraŋ, pāpamariyehi dukkaran’ ti.

Dutiyabhāṇavāro niṭṭhito.

3. Tatiyabhāṇavāro

Sanghabhedakathā

344. Atha kho devadatto tadahuposathe uṭṭhāyāsanā salākaŋ gāhesi– ‘mayaŋ, āvuso, samaṇaŋ gotamaŋ upasankamitvā pañca vatthūni yācimhā “bhagavā, bhante, anekapariyāyena appicchassa …pe… vīriyārambhassa vaṇṇavādī. Imāni, bhante, pañca vatthūni anekapariyāyena appicchatāya …pe… vīriyārambhāya saŋvattanti. Sādhu, bhante, bhikkhū yāvajīvaŋ āraññikā assu; yo gāmantaŋ osareyya, vajjaŋ naŋ phuseyya …pe… yāvajīvaŋ macchamaŋsaŋ na khādeyyuŋ; yo macchamaŋsaŋ khādeyya, vajjaŋ naŋ phuseyyā” ti. Imāni pañca vatthūni samaṇo gotamo nānujānāti. Te mayaŋ imehi pañcahi vatthūhi samādāya vattāma. Yassāyasmato imāni pañca vatthūni khamanti, so salākaŋ gaṇhātū’ ti.

Tena kho pana samayena vesālikā vajjiputtakā pañcamattāni bhikkhusatāni navakā ceva honti appakataññuno ca. Te– “ayaŋ dhammo (p. 362) ayaŋ vinayo, idaŋ satthusāsanan” ti– salākaŋ gaṇhiŋsu. Atha kho devadatto sanghaŋ bhinditvā pañcamattāni bhikkhusatāni ādāya yena gayāsīsaŋ tena pakkāmi. Atha kho sāriputtamoggallānā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho āyasmā sāriputto bhagavantaŋ etadavoca– ‘devadatto, bhante, sanghaŋ bhinditvā pañcamattāni bhikkhusatāni ādāya yena gayāsīsaŋ tena pakkanto’ ti. ‘Na hi nāma tumhākaŋ, sāriputtā, tesu navakesu bhikkhūsu kāruññampi bhavissati? Gacchatha tumhe, sāriputtā, purā te bhikkhū anayabyasanaŋ āpajjantī’ ti. ‘Evaŋ bhante’ ti kho sāriputtamoggallānā bhagavato paṭissutvā uṭṭhāyāsanā bhagavantaŋ abhivādetvā padakkhiṇaŋ katvā yena gayāsīsaŋ tenupasankamiŋsu.

Tena kho pana samayena aññataro bhikkhu bhagavato avidūre rodamāno ṭhito hoti. Atha kho bhagavā taŋ bhikkhuŋ etadavoca– ‘kissa tvaŋ, bhikkhu, rodasī’ ti? ‘Yepi te, bhante, bhagavato aggasāvakā sāriputtamoggallānā tepi devadattassa santike gacchanti devadattassa dhammaŋ rocentā’ ti. ‘Aṭṭhānametaŋ, bhikkhu, anavakāso, yaŋ sāriputtamoggallānā devadattassa dhammaŋ roceyyuŋ, api ca te gatā bhikkhūnaŋ saññattiyā’ ti .

345. Tena kho pana samayena devadatto mahatiyā parisāya parivutto dhammaŋ desento nisinno hoti. Addasā kho devadatto sāriputtamoggallāne dūratova āgacchante. Disvāna bhikkhū āmantesi– ‘passatha, bhikkhave, yāva svākkhāto mayā dhammo, yepi te samaṇassa gotamassa aggasāvakā sāriputtamoggallānā tepi mama santike āgacchanti. Mama dhammaŋ rocentā’ ti. Evaŋ vutte kokāliko devadattaŋ etadavoca– ‘mā, āvuso devadatta, sāriputtamoggallāne vissasi Pāpicchā sāriputtamoggallānā pāpikānaŋ icchānaŋ vasaŋ gatā’ ti. ‘Alaŋ, āvuso. Svāgataŋ tesaŋ yato me dhammaŋ rocentī’ ti.

Atha kho devadatto āyasmantaŋ sāriputtaŋ upaḍḍhāsanena nimantesi– ‘ehāvuso sāriputta, idha nisīdāhī’ ti. ‘Alaŋ āvuso’ ti kho āyasmā (p. 363) sāriputto aññataraŋ āsanaŋ gahetvā ekamantaŋ nisīdi. Āyasmāpi kho mahāmoggallāno aññataraŋ āsanaŋ gahetvā ekamantaŋ nisīdi. Atha kho devadatto bahudeva rattiŋ bhikkhū dhammiyā kathāya sandassetvā samādapetvā samuttejetvā sampahaŋsetvā āyasmantaŋ sāriputtaŋ ajjhesi– ‘vigatathinamiddho kho, āvuso sāriputta, bhikkhusangho. Paṭibhātu taŋ, āvuso sāriputta, bhikkhūnaŋ dhammī kathā, piṭṭhi me āgilāyati, tamahaŋ āyamissāmī’ ti. ‘Evamāvuso’ ti kho āyasmā sāriputto devadattassa paccassosi. Atha kho devadatto catugguṇaŋ sanghāṭiŋ paññāpetvā dakkhiṇena passena seyyaŋ kappesi. Tassa kilamantassa muṭṭhassatissa asampajānassa muhuttakeneva niddā okkami.

Atha kho āyasmā sāriputto ādesanāpāṭihāriyānusāsaniyā bhikkhū dhammiyā kathāya ovadi anusāsi. Āyasmā mahāmoggallāno iddhipāṭihāriyānusāsaniyā bhikkhū dhammiyā kathāya ovadi anusāsi. Atha kho tesaŋ bhikkhūnaŋ āyasmatā sāriputtena ādesanāpāṭihāriyānusāsaniyā āyasmatā ca mahāmoggallānena iddhipāṭihāriyānusāsaniyā ovadiyamānānaŋ anusāsiyamānānaŋ virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti.

Atha kho āyasmā sāriputto bhikkhū āmantesi– ‘gacchāma mayaŋ, āvuso, bhagavato santike. Yo tassa bhagavato dhammaŋ rocesi so āgacchatū’ ti. Atha kho sāriputtamoggallānā tāni pañcabhikkhusatāni ādāya yena veḷuvanaŋ tenupasankamiŋsu. Atha kho kokāliko devadattaŋ uṭṭhāpesi– ‘uṭṭhehi, āvuso devadatta, nītā te bhikkhū sāriputtamoggallānehi. Nanu tvaŋ, āvuso devadatta, mayā vutto– “mā, āvuso devadatta, sāriputtamoggallāne vissāsi. Pāpicchā sāriputtamoggallānā, pāpikānaŋ icchānaŋ vasaŋ gatā”’ ti? Atha kho devadattassa tattheva uṇhaŋ lohitaŋ mukhato uggañchi.

Atha kho sāriputtamoggallānā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdisuŋ. Ekamantaŋ nisinno kho āyasmā sāriputto bhagavantaŋ etadavoca– ‘sādhu, bhante (p. 364) bhedakānuvattakā bhikkhū puna upasampajjeyyun’ ti. ‘Alaŋ, sāriputta. Mā te rucci bhedakānuvattakānaŋ bhikkhūnaŋ puna upasampadā. Tena hi tvaŋ, sāriputta, bhedakānuvattake bhikkhū thullaccayaŋ desāpehi. Kathaŋ pana te, sāriputta, devadatto paṭipajjī’ ti? ‘Yatheva, bhante, bhagavā bahudeva rattiŋ bhikkhū dhammiyā kathāya sandassetvā samādapetvā samuttejetvā sampahaŋsetvā maŋ ajjhesati– “vigatathinamiddho kho sāriputta, bhikkhusangho; paṭibhātu taŋ, sāriputta, bhikkhūnaŋ dhammī kathā, piṭṭhi me āgilāyati, tamahaŋ āyamissāmī” ti, evameva kho, bhante, devadatto paṭipajjī’ ti.

346. Atha kho bhagavā bhikkhū āmantesi– ‘bhūtapubbaŋ, bhikkhave, araññāyatane mahāsarasī. Taŋ nāgā upanissāya vihariŋsu. Te taŋ sarasiŋ ogāhetvā, soṇḍāya bhisamuḷālaŋ abbuhitvā, suvikkhālitaŋ vikkhāletvā, akaddamaŋ sankhāditvā, ajjhoharanti. Tesaŋ taŋ vaṇṇāya ceva hoti, balāya ca. Na ca tatonidānaŋ maraṇaŋ vā nigacchanti, maraṇamattaŋ vā dukkhaŋ. Tesaŋyeva kho pana, bhikkhave, mahānāgānaŋ anusikkhamānā taruṇā bhinkacchāpā. Te taŋ sarasiŋ ogāhetvā, soṇḍāya bhisamuḷālaŋ abbuhitvā, na suvikkhālitaŋ vikkhāletvā, sakaddamaŋ sankhāditvā, ajjhoharanti. Tesaŋ taŋ neva vaṇṇāya hoti, na balāya. Tatonidānañca maraṇaŋ vā nigacchanti, maraṇamattaŋ vā dukkhaŋ. Evameva kho, bhikkhave, devadatto mamānukrubbaŋ kapaṇo marissatīti.


‘Mahāvarāhassa mahiŋ vikrubbato, bhisaŋ ghasānassa nadīsu jaggato.


Bhinkova pankaŋ abhibhakkhayitvā, mamānukrubbaŋ kapaṇo marissatī’ ti.

347. ‘Aṭṭhahi, bhikkhave, angehi samannāgato bhikkhu dūteyyaŋ gantumarahati. Katamehi aṭṭhahi? Idha, bhikkhave, bhikkhu sotā ca hoti, sāvetā ca, uggahetā ca, dhāretā ca, viññātā ca, viññāpetā ca, kusalo ca sahitāsahitassa, no ca kalahakārako– imehi kho, bhikkhave, aṭṭhahangehi samannāgato bhikkhu dūteyyaŋ gantumarahati.

‘Aṭṭhahi (p. 365) bhikkhave, angehi samannāgato sāriputto dūteyyaŋ gantumarahati. Katamehi aṭṭhahi? Idha, bhikkhave, sāriputto sotā ca hoti, sāvetā ca, uggahetā ca, dhāretā ca, viññātā ca, viññāpetā ca, kusalo ca sahitāsahitassa, no ca kalahakārako– imehi kho, bhikkhave, aṭṭhahangehi samannāgato sāriputto dūteyyaŋ gantumarahatīti.


 ‘Yo ve na byathati patvā, parisaŋ uggavādiniŋ;


Na ca hāpeti vacanaŋ, na ca chādeti sāsanaŋ.


‘Asandiddho ca akkhāti, pucchito ca na kuppati;


Sa ve tādisako bhikkhu, dūteyyaŋ gantumarahatī’ ti.

348. ‘Aṭṭhahi, bhikkhave, asaddhammehi abhibhūto pariyādinnacitto devadatto āpāyiko nerayiko kappaṭṭho atekiccho. Katamehi aṭṭhahi Lābhena, bhikkhave, abhibhūto pariyādinnacitto devadatto āpāyiko nerayiko kappaṭṭho atekiccho; alābhena, bhikkhave …pe… yasena, bhikkhave …pe… ayasena, bhikkhave …pe… sakkārena, bhikkhave …pe… asakkārena, bhikkhave …pe… pāpicchatāya, bhikkhave …pe… pāpamittatāya bhikkhave, abhibhūto pariyādinnacitto devadatto āpāyiko nerayiko kappaṭṭho atekiccho– imehi kho, bhikkhave, aṭṭhahi asaddhammehi abhibhūto pariyādinnacitto devadatto āpāyiko nerayiko kappaṭṭho atekiccho.

349. ‘Sādhu, bhikkhave, bhikkhu uppannaŋ lābhaŋ abhibhuyya abhibhuyya vihareyya, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya. Kathañca, bhikkhave, bhikkhu atthavasaŋ paṭicca uppannaŋ lābhaŋ abhibhuyya abhibhuyya vihareyya, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya? Yaŋ hissa, bhikkhave, uppannaŋ lābhaŋ anabhibhuyya viharato uppajjeyyuŋ āsavā vighātapariḷāhā, uppannaŋ lābhaŋ abhibhuyya abhibhuyya (p. 366) viharato evaŋsate āsavā vighātapariḷāhā na honti. Yaŋ hissa, bhikkhave, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ anabhibhuyya viharato uppajjeyyuŋ āsavā vighātapariḷāhā, uppannaŋ pāpamittataŋ abhibhuyya abhibhuyya viharato evaŋsate āsavā vighātapariḷāhā na honti. Idaŋ kho, bhikkhave, atthavasaŋ paṭicca uppannaŋ lābhaŋ abhibhuyya abhibhuyya vihareyya, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya vihareyya. Tasmātiha, bhikkhave, uppannaŋ lābhaŋ abhibhuyya abhibhuyya viharissāma, uppannaŋ alābhaŋ …pe… uppannaŋ yasaŋ… uppannaŋ ayasaŋ… uppannaŋ sakkāraŋ… uppannaŋ asakkāraŋ… uppannaŋ pāpicchataŋ… uppannaŋ pāpamittataŋ abhibhuyya abhibhuyya viharissāmāti; evañhi vo, bhikkhave, sikkhitabbanti.

350. ‘Tīhi, bhikkhave, asaddhammehi abhibhūto pariyādinnacitto devadatto āpāyiko nerayiko kappaṭṭho atekiccho. Katamehi tīhi? Pāpicchatā, pāpamittatā, oramattakena visesādhigamena antarā vosānaŋ āpādi– imehi kho, bhikkhave, tīhi asaddhammehi abhibhūto pariyādinnacitto devadatto āpāyiko nerayiko kappaṭṭho atekicchoti.


‘Mā jātu koci lokasmiŋ, pāpiccho udapajjatha;


Tadamināpi jānātha, pāpicchānaŋ yathāgati.


‘Paṇḍitoti samaññāto, bhāvitattoti sammato;


Jalaŋva yasasā aṭṭhā, devadattoti me sutaŋ.


‘So pamādaŋ anuciṇṇo, āsajja naŋ tathāgataŋ;


Avīcinirayaŋ patto, catudvāraŋ bhayānakaŋ.


‘Aduṭṭhassa hi yo dubbhe, pāpakammaŋ akrubbato;


Tameva pāpaŋ phusati, duṭṭhacittaŋ anādaraŋ.


‘Samuddaŋ visakumbhena, yo maññeyya padūsituŋ;


Na so tena padūseyya, bhesmā hi udadhī mahā.


‘Evameva (p. 367) tathāgataŋ, yo vādenupahiŋsati;


Samaggataŋ santacittaŋ, vādo tamhi na rūhati.


‘Tādisaŋ mittaŋ krubbetha, tañca sevetha paṇḍito;


Yassa maggānugo bhikkhu, khayaŋ dukkhassa pāpuṇe’ ti.

Upālipañhā

351. Atha kho āyasmā upāli yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca– ‘sangharāji sangharājīti, bhante, vuccati. Kittāvatā nu kho, bhante, sangharāji hoti, no ca sanghabhedo? Kittāvatā ca pana sangharāji ceva hoti sanghabhedo cā’ ti?

‘Ekato upāli, eko hoti, ekato dve, catuttho anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Evampi kho, upāli, sangharāji hoti, no ca sanghabhedo. Ekato, upāli, dve honti, ekato dve, pañcamo anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Evampi kho, upāli, sangharāji hoti, no ca sanghabhedo. Ekato, upāli, dve honti, ekato tayo, chaṭṭho anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Evampi kho, upāli, sangharāji hoti, no ca sanghabhedo Ekato, upāli, tayo honti, ekato tayo, sattamo anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Evampi kho, upāli, sangharāji hoti, no ca sanghabhedo. Ekato, upāli, tayo honti, ekato cattāro, aṭṭhamo anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Evampi kho, upāli, sangharāji hoti, no ca sanghabhedo. Ekato, upāli, cattāro honti, ekato cattāro, navamo anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti Evaŋ (p. 368) kho, upāli, sangharāji ceva hoti sanghabhedo ca. Navannaŋ vā, upāli, atirekanavannaŋ vā sangharāji ceva hoti sanghabhedo ca. Na kho, upāli, bhikkhunī sanghaŋ bhindati, api ca bhedāya parakkamati, na sikkhamānā sanghaŋ bhindati …pe… na sāmaṇero sanghaŋ bhindati, na sāmaṇerī sanghaŋ bhindati, na upāsako sanghaŋ bhindati, na upāsikā sanghaŋ bhindati, api ca bhedāya parakkamati. Bhikkhu kho, upāli, pakatatto, samānasaŋvāsako, samānasīmāyaŋ ṭhito, sanghaŋ bhindatī’ ti.

352. ‘Sanghabhedo sanghabhedoti, bhante, vuccati. Kittāvatā nu kho, bhante, sangho bhinno hotī’ ti?

‘Idhupāli, bhikkhū adhammaŋ dhammoti dīpenti, dhammaŋ adhammoti dīpenti, avinayaŋ vinayoti dīpenti, vinayaŋ avinayoti dīpenti, abhāsitaŋ alapitaŋ tathāgatena bhāsitaŋ lapitaŋ tathāgatenāti dīpenti, bhāsitaŋ lapitaŋ tathāgatena abhāsitaŋ alapitaŋ tathāgatenāti dīpenti, anāciṇṇaŋ tathāgatena āciṇṇaŋ tathāgatenāti dīpenti, āciṇṇaŋ tathāgatena anāciṇṇaŋ tathāgatenāti dīpenti, apaññattaŋ tathāgatena paññattaŋ tathāgatenāti dīpenti, paññattaŋ tathāgatena apaññattaŋ tathāgatenāti dīpenti, anāpattiŋ āpattīti dīpenti, āpattiŋ anāpattīti dīpenti, lahukaŋ āpattiŋ garukā āpattīti dīpenti, garukaŋ āpattiŋ lahukā āpattīti dīpenti, sāvasesaŋ āpattiŋ anavasesā āpattīti dīpenti, anavasesaŋ āpattiŋ sāvasesā āpattīti dīpenti, duṭṭhullaŋ āpattiŋ aduṭṭhulā āpattīti dīpenti, aduṭṭhullaŋ āpattiŋ duṭṭhullā āpattīti dīpenti. Te imehi aṭṭhārasahi vatthūhi apakassanti, avapakassanti, āveniŋ uposathaŋ karonti, āveniŋ pavāraṇaŋ karonti, āveniŋ sanghakammaŋ karonti. Ettāvatā kho, upāli, sangho bhinno hotī’ ti.

353. ‘Sanghasāmaggī sanghasāmaggīti, bhante, vuccati. Kittāvatā nu kho, bhante, sangho samaggo hotī’ ti? ‘Idhupāli, bhikkhū adhammaŋ adhammoti dīpenti, dhammaŋ dhammoti dīpenti, avinayaŋ avinayoti dīpenti, vinayaŋ vinayoti (p. 369) dīpenti, abhāsitaŋ alapitaŋ tathāgatena abhāsitaŋ alapitaŋ tathāgatenāti dīpenti, bhāsitaŋ lapitaŋ tathāgatena bhāsitaŋ lapitaŋ tathāgatenāti dīpenti, anāciṇṇaŋ tathāgatena anāciṇṇaŋ tathāgatenāti dīpenti, āciṇṇaŋ tathāgatena āciṇṇaŋ tathāgatenāti dīpenti, apaññattaŋ tathāgatena apaññattaŋ tathāgatenāti dīpenti, paññattaŋ tathāgatena paññattaŋ tathāgatenāti dīpenti, anāpattiŋ anāpattīti dīpenti, āpattiŋ āpattīti dīpenti, lahukaŋ āpattiŋ lahukā āpattīti dīpenti, garukaŋ āpattiŋ garukā āpattīti dīpenti, sāvasesaŋ āpattiŋ sāvasesā āpattīti dīpenti, anavasesaŋ āpattiŋ anavasesā āpattīti dīpenti duṭṭhullaŋ āpattiŋ duṭṭhullā āpattīti dīpenti, aduṭṭhullaŋ āpattiŋ aduṭṭhullā āpattīti dīpenti. Te imehi aṭṭhārasahi vatthūhi na apakassanti, na avapakassanti, na āveniŋ uposathaŋ karonti, na āveniŋ pavāraṇaŋ karonti, na āveniŋ sanghakammaŋ karonti. Ettāvatā kho, upāli, sangho samaggo hotī’ ti.

354. ‘Samaggaŋ pana, bhante, sanghaŋ bhinditvā kiŋ so pasavatī’ ti? ‘Samaggaŋ kho, upāli, sanghaŋ bhinditvā kappaṭṭhikaŋ kibbisaŋ pasavati, kappaŋ nirayamhi paccatī’ ti.


 ‘Āpāyiko nerayiko, kappaṭṭho sanghabhedako;


Vaggarato adhammaṭṭho, yogakkhemā padhaŋsati.


Sanghaŋ samaggaŋ bhinditvā, kappaŋ nirayamhi paccatī’ ti.

‘Bhinnaŋ pana, bhante, sanghaŋ samaggaŋ katvā kiŋ so pasavatī’ ti? ‘Bhinnaŋ kho, upāli, sanghaŋ samaggaŋ katvā brahmaŋ puññaŋ pasavati, kappaŋ saggamhi modatī’ ti.


 ‘Sukhā sanghassa sāmaggī, samaggānañca anuggaho;


Samaggarato dhammaṭṭho, yogakkhemā na dhaŋsati.


Sanghaŋ samaggaŋ katvāna, kappaŋ saggamhi modatī’ ti.

355. ‘Siyā nu kho, bhante, sanghabhedako āpāyiko, nerayiko, kappaṭṭho, atekiccho’ ti? ‘Siyā, upāli, sanghabhedako āpāyiko, nerayiko, kappaṭṭho, atekiccho’ ti.

‘Siyā (p. 370) pana, bhante, sanghabhedako na āpāyiko, na nerayiko, na kappaṭṭho, na atekiccho’ ti? ‘Siyā, upāli, sanghabhedako na āpāyiko, na nerayiko, na kappaṭṭho, na atekiccho’ ti.

‘Katamo pana, bhante, sanghabhedako āpāyiko, nerayiko, kappaṭṭho, atekiccho’ ti? ‘Idhupāli, bhikkhu adhammaŋ dhammoti dīpeti. Tasmiŋ adhammadiṭṭhi, bhede adhammadiṭṭhi, vinidhāya diṭṭhiŋ, vinidhāya khantiŋ, vinidhāya ruciŋ, vinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho, upāli, sanghabhedako āpāyiko, nerayiko, kappaṭṭho, atekiccho.

‘Puna caparaŋ, upāli, bhikkhu adhammaŋ dhammoti dīpeti. Tasmiŋ adhammadiṭṭhi, bhede dhammadiṭṭhi, vinidhāya diṭṭhiŋ, vinidhāya khantiŋ, vinidhāya ruciŋ, vinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho, upāli, sanghabhedako āpāyiko, nerayiko, kappaṭṭho, atekiccho.

‘Puna caparaŋ, upāli, bhikkhu adhammaŋ dhammoti dīpeti. Tasmiŋ adhammadiṭṭhi, bhede vematiko, vinidhāya diṭṭhiŋ, vinidhāya khantiŋ, vinidhāya ruciŋ, vinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho, upāli, sanghabhedako āpāyiko, nerayiko, kappaṭṭho, atekiccho.

‘Puna caparaŋ, upāli, bhikkhu adhammaŋ dhammoti dīpeti. Tasmiŋ dhammadiṭṭhi, bhede adhammadiṭṭhi …pe… (tasmiŋ dhammadiṭṭhi bhede dhammadiṭṭhi) . Tasmiŋ dhammadiṭṭhi bhede vematiko. Tasmiŋ vematiko bhede adhammadiṭṭhi. Tasmiŋ vematiko bhede dhammadiṭṭhi. Tasmiŋ vematiko bhede vematiko vinidhāya diṭṭhiŋ, vinidhāya khantiŋ, vinidhāya ruciŋ, vinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho, upāli, sanghabhedako āpāyiko, nerayiko, kappaṭṭho, atekiccho.

‘Puna (p. 371) caparaŋ, upāli, bhikkhu dhammaŋ adhammoti dīpeti …pe… avinayaŋ vinayoti dīpeti… vinayaŋ avinayoti dīpeti… abhāsitaŋ alapitaŋ tathāgatena bhāsitaŋ lapitaŋ tathāgatenāti dīpeti… bhāsitaŋ lapitaŋ tathāgatena abhāsitaŋ alapitaŋ tathāgatenāti dīpeti… anāciṇṇaŋ tathāgatena āciṇṇaŋ tathāgatenāti dīpeti… āciṇṇaŋ tathāgatena anāciṇṇaŋ tathāgatenāti dīpeti… apaññattaŋ tathāgatena paññattaŋ tathāgatenāti dīpeti… paññattaŋ tathāgatena apaññattaŋ tathāgatenāti dīpeti… anāpattiŋ āpattīti dīpeti… āpattiŋ anāpattīti dīpeti… lahukaŋ āpattiŋ garukā āpattīti dīpeti… garukaŋ āpattiŋ lahukā āpattīti dīpeti… sāvasesaŋ āpattiŋ anavasesā āpattīti dīpeti… anavasesaŋ āpattiŋ sāvasesā āpattīti dīpeti… duṭṭhullaŋ āpattiŋ aduṭṭhullā āpattīti dīpeti… aduṭṭhullaŋ āpattiŋ duṭṭhullā āpattīti dīpeti… tasmiŋ adhammadiṭṭhi, bhede adhammadiṭṭhi …pe… tasmiŋ adhammadiṭṭhi, bhede dhammadiṭṭhi tasmiŋ adhammadiṭṭhi, bhede vematiko… tasmiŋ dhammadiṭṭhi, bhede adhammadiṭṭhi… (tasmiŋ dhammadiṭṭhi, bhede dhammadiṭṭhi) … tasmiŋ dhammadiṭṭhi, bhede vematiko… tasmiŋ vematiko, bhede adhammadiṭṭhi… tasmiŋ vematiko, bhede dhammadiṭṭhi… tasmiŋ vematiko, bhede vematiko, vinidhāya diṭṭhiŋ, vinidhāya khantiŋ, vinidhāya ruciŋ, vinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho, upāli, sanghabhedako āpāyiko, nerayiko, kappaṭṭho, atekiccho’ ti.

‘Katamo pana, bhante, sanghabhedako na āpāyiko, na nerayiko, na kappaṭṭho na atekiccho’ ti? ‘Idhupāli, bhikkhu adhammaŋ dhammoti dīpeti. Tasmiŋ dhammadiṭṭhi, bhede dhammadiṭṭhi avinidhāya diṭṭhiŋ, avinidhāya khantiŋ, avinidhāya ruciŋ, avinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho, upāli, sanghabhedako na āpāyiko, na nerayiko, na kappaṭṭho, na atekiccho.

‘Puna (p. 372) caparaŋ, upāli, bhikkhu dhammaŋ adhammoti dīpeti …pe… duṭṭhullaŋ āpattiŋ aduṭṭhullā āpattīti dīpeti. Tasmiŋ dhammadiṭṭhi, bhede dhammadiṭṭhi, avinidhāya diṭṭhiŋ, avinidhāya khantiŋ, avinidhāya ruciŋ, avinidhāya bhāvaŋ, anussāveti, salākaŋ gāheti– “ayaŋ dhammo, ayaŋ vinayo, idaŋ satthusāsanaŋ, imaŋ gaṇhatha, imaŋ rocethā” ti. Ayampi kho upāli, sanghabhedako na āpāyiko, na nerayiko, na kappaṭṭho, na atekiccho’ ti.

Tatiyabhāṇavāro niṭṭhito.

Sanghabhedakakkhandhako sattamo.

Tassuddānaŋ–

Anupiye abhiññātā, sukhumālo na icchati;

Kasā vapā abhi ninne, niddhā lāve ca ubbahe.

Puñjamaddapalālañca, bhusa-ophuṇanīhare;

Āyatimpi na khīyanti, pitaro ca pitāmahā.

Bhaddiyo anuruddho ca, ānando bhagu kimilo;

Sakyamāno ca kosambiŋ, parihāyi kakudhena ca.

Pakāsesi pituno ca, purise silaŋ nāḷāgiriŋ;

Tikapañcagaruko kho, bhindi thullaccayena ca.

Tayo aṭṭha puna tīṇi, rāji bhedā siyā nu khoti.

Sanghabhedakakkhandhakaŋ niṭṭhitaŋ.

8. Vattakkhandhakaŋ

1. Āgantukavattakathā

356. Tena (p. 373) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena āgantukā bhikkhū sa-upāhanāpi ārāmaŋ pavisanti, chattapaggahitāpi ārāmaŋ pavisanti, oguṇṭhitāpi ārāmaŋ pavisanti, sīsepi cīvaraŋ karitvā ārāmaŋ pavisanti, pānīyenapi pāde dhovanti, vuḍḍhatarepi āvāsike bhikkhū na abhivādenti, napi senāsanaŋ pucchanti. Aññataropi āgantuko bhikkhu anajjhāvuṭṭhaŋ vihāraŋ ghaṭikaŋ ugghāṭetvā kavāṭaŋ paṇāmetvā sahasā pāvisi. Tassa uparipiṭṭhito ahi khandhe papati. So bhīto vissaramakāsi. Bhikkhū upadhāvitvā taŋ bhikkhuŋ etadavocuŋ– ‘kissa tvaŋ, āvuso, vissaramakāsī’ ti? Atha kho so bhikkhu bhikkhūnaŋ etamatthaŋ ārocesi. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āgantukā bhikkhū sa-upāhanāpi ārāmaŋ pavisissanti, chattapaggahitāpi ārāmaŋ pavisissanti, oguṇṭhitāpi ārāmaŋ pavisissanti, sīsepi cīvaraŋ karitvā ārāmaŋ pavisissanti, pānīyenapi pāde dhovissanti, vuḍḍhatarepi āvāsike bhikkhū na abhivādessanti, napi senāsanaŋ pucchissantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, ‘āgantukā bhikkhū sa-upāhanāpi ārāmaŋ pavisanti, chattapaggahitāpi ārāmaŋ pavisanti, oguṇṭhitāpi ārāmaŋ pavisanti, sīsepi cīvaraŋ karitvā ārāmaŋ pavisanti, pānīyenipi pāde dhovanti, vuḍḍhatarepi āvāsike bhikkhū na abhivādenti, napi senāsanaŋ pucchantīti. Saccaŋ bhagavāti. Vigarahi buddho bhagavā …pe… kathañhi nāma bhikkhave āgantukā bhikkhū sa-upāhanāpi ārāmaŋ pavisissanti, chattapaggahitāpi ārāmaŋ pavisissanti, oguṇṭhitāpi ārāmaŋ pavisissanti, sīsepi cīvaraŋ karitvā ārāmaŋ pavisissanti, pānīyenapi pāde dhovissanti, vuḍḍhatarepi āvāsike bhikkhū na abhivādessanti, napi senāsanaŋ pucchissanti, netaŋ bhikkhave appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

357. ‘Tena (p. 374) hi, bhikkhave, āgantukānaŋ bhikkhūnaŋ vattaŋ paññapessāmi yathā āgantukehi bhikkhūhi sammā vattitabbaŋ. Āgantukena, bhikkhave, bhikkhunā “idāni ārāmaŋ pavisissāmī” ti upāhanā omuñcitvā nīcaŋ katvā papphoṭetvā gahetvā chattaŋ apanāmetvā sīsaŋ vivaritvā sīse cīvaraŋ khandhe katvā sādhukaŋ ataramānena ārāmo pavisitabbo. Ārāmaŋ pavisantena sallakkhetabbaŋ– “kattha āvāsikā bhikkhū paṭikkamantī” ti? Yattha āvāsikā bhikkhū paṭikkamanti– upaṭṭhānasālāya vā maṇḍape vā rukkhamūle vā– tattha gantvā ekamantaŋ patto nikkhipitabbo; ekamantaŋ cīvaraŋ nikkhipitabbaŋ; patirūpaŋ āsanaŋ gahetvā nisīditabbaŋ; pānīyaŋ pucchitabbaŋ, paribhojanīyaŋ pucchitabbaŋ– “katamaŋ pānīyaŋ, katamaŋ paribhojanīyan” ti? Sace pānīyena attho hoti, pānīyaŋ gahetvā pātabbaŋ. Sace paribhojanīyena attho hoti, paribhojanīyaŋ gahetvā pādā dhovitabbā. Pāde dhovantena ekena hatthena udakaŋ āsiñcitabbaŋ, ekena hatthena pādā dhovitabbā. Teneva udakaŋ āsiñcitabbaŋ na teneva hatthena pādā dhovitabbā. Upāhanapuñchanacoḷakaŋ pucchitvā upāhanā puñchitabbā. Upāhanā puñchantena paṭhamaŋ sukkhena coḷakena puñchitabbā, pacchā allena. Upāhanāpuñchanacoḷakaŋ dhovitvā ekamantaŋ vissajjetabbaŋ.

‘Sace āvāsiko bhikkhu vuḍḍho hoti, abhivādetabbo. Sace navako hoti, abhivādāpetabbo. Senāsanaŋ pucchitabbaŋ– “katamaŋ me senāsanaŋ pāpuṇātī” ti? Ajjhāvuṭṭhaŋ vā anajjhāvuṭṭhaŋ vā pucchitabbaŋ, gocaro pucchitabbo, agocaro pucchitabbo, sekkhasammatāni kulāni pucchitabbāni vaccaṭṭhānaŋ pucchitabbaŋ, passāvaṭṭhānaŋ pucchitabbaŋ, pānīyaŋ pucchitabbaŋ, paribhojanīyaŋ pucchitabbaŋ, kattaradaṇḍo pucchitabbo, sanghassa katikasaṇṭhānaŋ pucchitabbaŋ– “kaŋ kālaŋ pavisitabbaŋ, kaŋ kālaŋ nikkhamitabban” ti? Sace vihāro anajjhāvuṭṭho hoti, kavāṭaŋ ākoṭetvā muhuttaŋ āgametvā ghaṭikaŋ ugghāṭetvā kavāṭaŋ paṇāmetvā bahi ṭhitena nilloketabbo.

‘Sace (p. 375) vihāro uklāpo hoti, mañce vā mañco āropito hoti, pīṭhe vā pīṭhaŋ āropitaŋ hoti, senāsanaŋ upari puñjīkataŋ hoti, sace ussahati, sodhetabbo. Vihāraŋ sodhentena paṭhamaŋ bhūmattharaṇaŋ nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; bhisibibbohanaŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; mañco nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbaŋ; kheḷamallako nīharitvā ekamantaŋ nikkhipitabbo; apassenaphalakaŋ nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā sammajjitabbā– mā vihāro rajena uhaññīti . Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāṭhāne paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāṭhāne paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāṭhāne paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathābhāgaŋ paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathābhāgaŋ paññapetabbaŋ. Kheḷamallako otāpetvā pamajjitvā atiharitvā yathābhāgaŋ ṭhapetabbo. Apassenaphalakaŋ otāpetvā pamajjitvā atiharitvā yathābhāgaŋ ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena (p. 376) ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ. Idaŋ kho, bhikkhave, āgantukānaŋ bhikkhūnaŋ vattaŋ yathā āgantukehi bhikkhūhi sammā vattitabban’ ti.

2. Āvāsikavattakathā

358. Tena kho pana samayena āvāsikā bhikkhū āgantuke bhikkhū disvā neva āsanaŋ paññapenti, na pādodakaŋ pādapīṭhaŋ pādakathalikaŋ upanikkhipanti, na paccuggantvā pattacīvaraŋ paṭiggaṇhanti, na pānīyena pucchanti, na vuḍḍhatarepi āgantuke bhikkhū abhivādenti, na senāsanaŋ paññapenti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āvāsikā bhikkhū āgantuke bhikkhū disvā neva āsanaŋ paññapessanti, na pādodakaŋ pādapīṭhaŋ pādakathalikaŋ upanikkhipissanti, na (p. 377) paccuggantvā pattacīvaraŋ paṭiggahissanti, na pānīyena pucchissanti, vuḍḍhatarepi āgantuke bhikkhū na abhivādessanti, na senāsanaŋ paññapessantī’ ti! Atha kho te bhikkhū bhagavato etamatthaŋ ārocesuŋ …pe… saccaŋ kiraŋ, bhikkhave …pe… saccaŋ bhagavāti …pe… vigarahitvā …pe… dhammiŋ kathaŋ katvā bhikkhū āmantesi–

359. ‘Tena hi, bhikkhave, āvāsikānaŋ bhikkhūnaŋ vattaŋ paññapessāmi yathā āvāsikehi bhikkhūhi sammā vattitabbaŋ. Āvāsikena, bhikkhave, bhikkhunā āgantukaŋ bhikkhuŋ vuḍḍhataraŋ disvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ paccuggantvā pattacīvaraŋ paṭiggahetabbaŋ, pānīyena pucchitabbo . Sace ussahati, upāhanā puñchitabbā. Upāhanā puñchantena paṭhamaŋ sukkhena coḷakena puñchitabbā, pacchā allena. Upāhanāpuñchanacoḷakaŋ dhovitvā ekamantaŋ vissajjetabbaŋ.

‘Āgantuko bhikkhu vuḍḍhataro abhivādetabbo. Senāsanaŋ paññapetabbaŋ– “etaŋ te senāsanaŋ pāpuṇātī” ti. Ajjhāvuṭṭhaŋ vā anajjhāvuṭṭhaŋ vā ācikkhitabbaŋ. Gocaro ācikkhitabbo. Agocaro ācikkhitabbo. Sekkhasammatāni kulāni ācikkhitabbāni. Vaccaṭṭhānaŋ ācikkhitabbaŋ. Passāvaṭṭhānaŋ ācikkhitabbaŋ. Pānīyaŋ ācikkhitabbaŋ. Paribhojanīyaŋ ācikkhitabbaŋ. Kattaradaṇḍo ācikkhitabbo. Sanghassa katikasaṇṭhānaŋ ācikkhitabbaŋ– “imaŋ kālaŋ pavisitabbaŋ, imaŋ kālaŋ nikkhamitabban” ti

‘Sace navako hoti, nisinnakeneva ācikkhitabbaŋ– “atra pattaŋ nikkhipāhi, atra cīvaraŋ nikkhipāhi, idaŋ āsanaŋ nisīdāhī” ti. Pānīyaŋ ācikkhitabbaŋ. Paribhojanīyaŋ ācikkhitabbaŋ. Upāhanāpuñchanacoḷakaŋ ācikkhitabbaŋ. Āgantuko bhikkhu navako abhivādāpetabbo. Senāsanaŋ ācikkhitabbaŋ– “etaŋ te senāsanaŋ pāpuṇātī” ti. Ajjhāvuṭṭhaŋ vā anajjhāvuṭṭhaŋ vā ācikkhitabbaŋ. Gocaro ācikkhitabbo. Agocaro ācikkhitabbo. Sekkhasammatāni kulāni ācikkhitabbāni. Vaccaṭṭhānaŋ ācikkhitabbaŋ. Passāvaṭṭhānaŋ ācikkhitabbaŋ. Pānīyaŋ ācikkhitabbaŋ. Paribhojanīyaŋ ācikkhitabbaŋ. Kattaradaṇḍo ācikkhitabbo. Sanghassa katikasaṇṭhānaŋ ācikkhitabbaŋ– “imaŋ kālaŋ pavisitabbaŋ, imaŋ kālaŋ nikkhamitabban” ti. Idaŋ kho, bhikkhave (p. 378) āvāsikānaŋ bhikkhūnaŋ vattaŋ yathā āvāsikehi bhikkhūhi sammā vattitabban’ ti.

3. Gamikavattakathā

360. Tena kho pana samayena gamikā bhikkhū dārubhaṇḍaŋ mattikābhaṇḍaŋ appaṭisāmetvā dvāravātapānaŋ vivaritvā senāsanaŋ anāpucchā pakkamanti. Dārubhaṇḍaŋ mattikābhaṇḍaŋ nassati. Senāsanaŋ aguttaŋ hoti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma gamikā bhikkhū dārubhaṇḍaŋ mattikābhaṇḍaŋ appaṭisāmetvā dvāravātapānaŋ vivaritvā senāsanaŋ anāpucchā pakkamissanti! Dārubhaṇḍaŋ mattikābhaṇḍaŋ nassati. Senāsanaŋ aguttaŋ hotī’ ti. Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave …pe… saccaŋ bhagavāti …pe… vigarahitvā …pe… dhammiŋ kathaŋ katvā bhikkhū āmantesi–

361. ‘Tena hi, bhikkhave, gamikānaŋ bhikkhūnaŋ vattaŋ paññapessāmi yathā gamikehi bhikkhūhi sammā vattitabbaŋ. Gamikena, bhikkhave, bhikkhunā dārubhaṇḍaŋ mattikābhaṇḍaŋ paṭisāmetvā dvāravātapānaŋ thaketvā senāsanaŋ āpucchā pakkamitabbaŋ . Sace bhikkhu na hoti, sāmaṇero āpucchitabbo. Sace sāmaṇero na hoti, ārāmiko āpucchitabbo. Sace ārāmiko na hoti, upāsako āpucchitabbo. Sace na hoti bhikkhu vā sāmaṇero vā ārāmiko vā upāsako vā, catūsu pāsāṇesu mañcaŋ paññapetvā mañce mañcaŋ āropetvā pīṭhe pīṭhaŋ āropetvā senāsanaŋ upari puñjaŋ karitvā dārubhaṇḍaŋ mattikābhaṇḍaŋ paṭisāmetvā dvāravātapānaŋ thaketvā pakkamitabbaŋ. Sace vihāro ovassati, sace ussahati, chādetabbo, ussukaŋ vā kātabbaŋ– “kinti nu kho vihāro chādiyethā” ti. Evañcetaŋ labhetha, iccetaŋ kusalaŋ. No ce labhetha, yo deso anovassako hoti, tattha catūsu pāsāṇesu mañcaŋ paññapetvā mañce mañcaŋ āropetvā pīṭhe pīṭhaŋ āropetvā senāsanaŋ upari puñjaŋ karitvā dārubhaṇḍaŋ mattikābhaṇḍaŋ paṭisāmetvā dvāravātapānaŋ thaketvā pakkamitabbaŋ. Sace sabbo vihāro ovassati, sace ussahati, senāsanaŋ gāmaŋ atiharitabbaŋ, ussukaŋ vā kātabbaŋ (p. 379) “kinti nu kho senāsanaŋ gāmaŋ atihariyethā” ti. Evañcetaŋ labhetha, iccetaŋ kusalaŋ. No ce labhetha, ajjhokāse catūsu pāsāṇesu mañcaŋ paññapetvā mañce mañcaŋ āropetvā pīṭhe pīṭhaŋ āropetvā senāsanaŋ upari puñjaŋ karitvā dārubhaṇḍaŋ mattikābhaṇḍaŋ paṭisāmetvā tiṇena vā paṇṇena vā paṭicchādetvā pakkamitabbaŋ– appeva nāma angānipi seseyyunti. Idaŋ kho, bhikkhave, gamikānaŋ bhikkhūnaŋ vattaŋ yathā gamikehi bhikkhūhi sammā vattitabban’ ti.

4. Anumodanavattakathā

362. Tena kho pana samayena bhikkhū bhattagge na anumodanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā bhattagge na anumodissantī’ ti! Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, bhattagge anumoditun’ ti. Atha kho tesaŋ bhikkhūnaŋ etadahosi– ‘kena nu kho bhattagge anumoditabban’ ti? Bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, therena bhikkhunā bhattagge anumoditun’ ti.

Tena kho pana samayena aññatarassa pūgassa sanghabhattaŋ hoti Āyasmā sāriputto sanghatthero hoti. Bhikkhū– “bhagavatā anuññātaŋ therena bhikkhunā bhattagge anumoditun” ti– āyasmantaŋ sāriputtaŋ ekakaŋ ohāya pakkamiŋsu. Atha kho āyasmā sāriputto te manusse paṭisammoditvā pacchā ekako agamāsi. Addasā kho bhagavā āyasmantaŋ sāriputtaŋ dūratova ekakaŋ āgacchantaŋ. Disvāna āyasmantaŋ sāriputtaŋ etadavoca– ‘kacci, sāriputta, bhattaŋ iddhaŋ ahosī’ ti? ‘Iddhaŋ kho, bhante, bhattaŋ ahosi; apica maŋ bhikkhū ekakaŋ ohāya pakkantā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, bhattagge catūhi pañcahi therānutherehi bhikkhūhi āgametun’ ti.

Tena (p. 380) kho pana samayena aññataro thero bhattagge vaccito āgamesi. So vaccaŋ sandhāretuŋ asakkonto mucchito papati. Bhagavato etamatthaŋ ārocesuŋ. ‘Anujānāmi, bhikkhave, sati karaṇīye ānantarikaŋ bhikkhuŋ āpucchitvā gantun’ ti.

5. Bhattaggavattakathā

363. Tena kho pana samayena chabbaggiyā bhikkhū dunnivatthā duppārutā anākappasampannā bhattaggaŋ gacchanti, vokkammapi therānaŋ bhikkhūnaŋ purato purato gacchanti, therepi bhikkhū anupakhajja nisīdanti navepi bhikkhū āsanena paṭibāhanti, sanghāṭimpi ottharitvā antaraghare nisīdanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū dunnivatthā duppārutā anākappasampannā bhattaggaŋ gacchissanti, vokkammapi therānaŋ bhikkhūnaŋ purato purato gacchissanti, therepi bhikkhū anupakhajja nisīdissanti, navepi bhikkhū āsanenapi paṭibāhissanti, sanghāṭimpi ottharitvā antaraghare nisīdissantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū dunnivatthā duppārutā anākappasampannā bhattaggaŋ gacchanti, vokkammapi therānaŋ bhikkhūnaŋ purato purato gacchanti, therepi bhikkhū anupakhajja nisīdanti, navepi bhikkhū āsanena paṭibāhanti, sanghāṭimpi ottharitvā antaraghare nisīdantī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

364. ‘Tena hi, bhikkhave, bhikkhūnaŋ bhattaggavattaŋ paññapessāmi yathā bhikkhūhi bhattagge sammā vattitabbaŋ. Sace ārāme kālo ārocito hoti, timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā sādhukaŋ ataramānena gāmo pavisitabbo.

‘Na vokkamma therānaŋ bhikkhūnaŋ purato purato gantabbaŋ. Suppaṭicchannena antaraghare gantabbaŋ. Susaŋvutena antaraghare gantabbaŋ. Okkhittacakkhunā antaraghare gantabbaŋ. Na ukkhittakāya antaraghare gantabbaŋ. Na ujjagghikāya antaraghare gantabbaŋ. Appasaddena antaraghare gantabbaŋ. Na kāyappacālakaŋ antaraghare gantabbaŋ (p. 381) Na bāhuppacālakaŋ antaraghare gantabbaŋ. Na sīsappacālakaŋ antaraghare gantabbaŋ. Na khambhakatena antaraghare gantabbaŋ. Na oguṇṭhitena antaraghare gantabbaŋ. Na ukkuṭikāya antaraghare gantabbaŋ.

‘Suppaṭicchannena antaraghare nisīditabbaŋ. Susaŋvutena antaraghare nisīditabbaŋ. Okkhittacakkhunā antaraghare nisīditabbaŋ. Na ukkhittakāya antaraghare nisīditabbaŋ na ujjagghikāya antaraghare nisīditabbaŋ, appasaddena antaraghare nisīditabba. Na kāyappacālakaŋ antaraghare nisīditabbaŋ. Na bāhuppacālakaŋ antaraghare nisīditabbaŋ. Na sīsappacālakaŋ antaraghare nisīditabbaŋ. Na khambhakatena antaraghare nisīditabbaŋ. Na oguṇṭhitena antaraghare nisīditabbaŋ. Na pallatthikāya antaraghare nisīditabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Na sanghāṭiŋ ottharitvā antaraghare nisīditabbaŋ.

‘Udake diyyamāne ubhohi hatthehi pattaŋ paṭiggahetvā udakaŋ paṭiggahetabbaŋ. Nīcaŋ katvā sādhukaŋ appaṭighaŋsantena patto dhovitabbo. Sace udakappaṭiggāhako hoti, nīcaŋ katvā udakappaṭiggahe udakaŋ āsiñcitabbaŋ– mā udakappaṭiggāhako udakena osiñci, mā sāmantā bhikkhū udakena osiñciŋsu, mā sanghāṭi udakena osiñcīti. Sace udakappaṭiggāhako na hoti, nīcaŋ katvā chamāya udakaŋ āsiñcitabbaŋ– mā sāmantā bhikkhū udakena osiñciŋsu, mā sanghāṭi udakena osiñcīti.

‘Odane diyyamāne ubhohi hatthehi pattaŋ paṭiggahetvā odano paṭiggahetabbo, sūpassa okāso kātabbo. Sace hoti sappi vā telaŋ vā uttaribhangaŋ vā, therena vattabbo– “sabbesaŋ samakaŋ sampādehī” ti. Sakkaccaŋ piṇḍapāto paṭiggahetabbo. Pattasaññinā piṇḍapāto paṭiggahetabbo. Samasūpako piṇḍapāto paṭiggahetabbo. Samatittiko piṇḍapāto paṭiggahetabbo.

‘Na tāva therena bhuñjitabbaŋ yāva na sabbesaŋ odano sampatto hoti. Sakkaccaŋ piṇḍapāto bhuñjitabbo. Pattasaññinā piṇḍapāto bhuñjitabbo. Sapadānaŋ piṇḍapāto bhuñjitabbo. Samasūpako piṇḍapāto bhuñjitabbo (p. 382) Na thūpakato omadditvā piṇḍipāto bhuñjitabbo. Na sūpaŋ vā byañjanaŋ vā odanena paṭicchādetabbaŋ bhiyyokamyataŋ upādāya. Na sūpaŋ vā odanaŋ vā agilānena attano atthāya viññāpetvā bhuñjitabbaŋ. Na ujjhānasaññinā paresaŋ patto oloketabbo. Nātimahanto kabaḷo kātabbo. Parimaṇḍalo ālopo kātabbo. Na anāhaṭe kabaḷe mukhadvāraŋ vivaritabbaŋ. Na bhuñjamānena sabbo hattho mukhe pakkhipitabbo. Na sakabaḷena mukhena byāharitabbaŋ. Na piṇḍukkhepakaŋ bhuñjitabbaŋ. Na kabaḷāvacchedakaŋ bhuñjitabbaŋ. Na avagaṇḍakārakaŋ bhuñjitabbaŋ. Na hatthaniddhunakaŋ bhuñjitabbaŋ. Na sitthāvakārakaŋ bhuñjitabbaŋ. Na jivhānicchārakaŋ bhuñjitabbaŋ. Na capucapukārakaŋ bhuñjitabbaŋ. Na surusurukārakaŋ bhuñjitabbaŋ. Na hatthanillehakaŋ bhuñjitabbaŋ. Na pattanillehakaŋ bhuñjitabbaŋ. Na oṭṭhanillehakaŋ bhuñjitabbaŋ.

‘Na sāmisena hatthena pānīyathālako paṭiggahetabbo. Na tāva therena udakaŋ paṭiggahetabbaŋ yāva na sabbeva bhuttāvino honti. Udake diyyamāne ubhohi hatthehi pattaŋ paṭiggahetvā udakaŋ paṭiggahetabbaŋ. Nīcaŋ katvā sādhukaŋ appaṭighaŋsantena patto dhovitabbo. Sace udakappaṭiggāhako hoti, nīcaŋ katvā udakappaṭiggahe udakaŋ āsiñcitabbaŋ– mā udakappaṭiggāhako udakena osiñci, mā sāmantā bhikkhū udakena osiñciŋsu, mā sanghāṭi udakena osiñcīti. Sace udakappaṭiggāhako na hoti, nīcaŋ katvā chamāya udakaŋ āsiñcitabbaŋ– mā sāmantā bhikkhū udakena osiñciŋsu, mā sanghāṭi udakena osiñcīti. Na sasitthakaŋ pattadhovanaŋ antaraghare chaḍḍetabbaŋ.

‘Nivattantena navakehi bhikkhūhi paṭhamataraŋ nivattitabbaŋ. Pacchā therehi suppaṭicchannena antaraghare gantabbaŋ. Susaŋvutena antaraghare gantabbaŋ. Okkhittacakkhunā antaraghare gantabbaŋ. Na ukkhittakāya antaraghare gantabbaŋ. Na ujjagghikāya antaraghare gantabbaŋ. Appasaddena antaraghare gantabbaŋ. Na kāyappacālakaŋ antaraghare gantabbaŋ. Na bāhuppacālakaŋ antaraghare gantabbaŋ Na sīsappacālakaŋ antaraghare gantabbaŋ. Na khambhakatena antaraghare gantabbaŋ. Na oguṇṭhitena antaraghare gantabbaŋ. Na ukkuṭikāya antaraghare gantabbaŋ. Idaŋ kho, bhikkhave, bhikkhūnaŋ bhattaggavattaŋ yathā bhikkhūhi bhattagge sammā vattitabban’ ti.

Paṭhamabhāṇavāro niṭṭhito.

6. Piṇḍacārikavattakathā

365. Tena (p. 383) kho pana samayena piṇḍacārikā bhikkhū dunnivatthā duppārutā anākappasampannā piṇḍāya caranti, asallakkhetvāpi nivesanaŋ pavisanti, asallakkhetvāpi nikkhamanti, atisahasāpi pavisanti, atisahasāpi nikkhamanti, atidūrepi tiṭṭhanti, accāsannepi tiṭṭhanti, aticirampi tiṭṭhanti, atilahumpi nivattanti. Aññataropi piṇḍacāriko bhikkhu asallakkhetvā nivesanaŋ pāvisi. So ca dvāraŋ maññamāno aññataraŋ ovarakaŋ pāvisi. Tasmimpi ovarake itthī naggā uttānā nipannā hoti. Addasā kho so bhikkhu taŋ itthiŋ naggaŋ uttānaŋ nipannaŋ. Disvāna– ‘nayidaŋ dvāraŋ, ovarakaŋ idan’ ti tamhā ovarakā nikkhami. Addasā kho tassā itthiyā sāmiko taŋ itthiŋ naggaŋ uttānaŋ nipannaŋ. Disvāna– ‘iminā me bhikkhunā pajāpatī dūsitā’ ti taŋ bhikkhuŋ gahetvā ākoṭesi. Atha kho sā itthī tena saddena paṭibujjhitvā taŋ purisaŋ etadavoca– ‘kissa tvaŋ, ayya, imaŋ bhikkhuŋ ākoṭesī’ ti? ‘Imināsi tvaŋ bhikkhunā dūsitā’ ti? ‘Nāhaŋ, ayya, iminā bhikkhunā dūsitā; akārako so bhikkhū’ ti taŋ bhikkhuŋ muñcāpesi. Atha kho so bhikkhu ārāmaŋ gantvā bhikkhūnaŋ etamatthaŋ ārocesi. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma piṇḍacārikā bhikkhū dunnivatthā duppārutā anākappasampannā piṇḍāya carissanti, asallakkhetvāpi nivesanaŋ pavisissanti, asallakkhetvāpi nikkhamissanti, atisahasāpi pavisissanti, atisahasāpi nikkhamissanti, atidūrepi tiṭṭhissanti, accāsannepi tiṭṭhissanti, aticirampi tiṭṭhissanti, atilahumpi nivattissantī’ ti! Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave …pe… saccaŋ bhagavāti …pe… vigarahitvā …pe… dhammiŋ kathaŋ katvā bhikkhū āmantesi–

366. ‘Tena hi, bhikkhave, piṇḍacārikānaŋ bhikkhūnaŋ vattaŋ paññāpessāmi yathā piṇḍacārikehi bhikkhūhi sammā vattitabbaŋ. Piṇḍacārikena, bhikkhave, bhikkhunā– “idāni gāmaŋ pavisissāmī” ti timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā sādhukaŋ ataramānena gāmo pavisitabbo.

‘Suppaṭicchannena (p. 384) antaraghare gantabbaŋ Susaŋvutena antaraghare gantabbaŋ. Okkhittacakkhunā antaraghare gantabbaŋ. Na ukkhittakāya antaraghare gantabbaŋ. Na ujjagghikāya antaraghare gantabbaŋ. Appasaddena antaraghare gantabbaŋ. Na kāyappacālakaŋ antaraghare gantabbaŋ. Na bāhuppacālakaŋ antaraghare gantabbaŋ. Na sīsappacālakaŋ antaraghare gantabbaŋ. Na khambhakatena antaraghare gantabbaŋ. Na oguṇṭhitena antaraghare gantabbaŋ. Na ukkuṭikāya antaraghare gantabbaŋ.

‘Nivesanaŋ pavisantena sallakkhetabbaŋ– “iminā pavisissāmi, iminā nikkhamissāmī” ti. Nātisahasā pavisitabbaŋ. Nātisahasā nikkhamitabbaŋ. Nātidūre ṭhātabbaŋ. Nāccāsanne ṭhātabbaŋ. Nāticiraŋ ṭhātabbaŋ. Nātilahuŋ nivattitabbaŋ. Ṭhitakena sallakkhetabbaŋ– “bhikkhaŋ dātukāmā vā adātukāmā vā” ti. Sace kammaŋ vā nikkhipati, āsanā vā vuṭṭhāti, kaṭacchuŋ vā parāmasati, bhājanaŋ vā parāmasati, ṭhapeti vā– dātukāmassāti ṭhātabbaŋ. Bhikkhāya diyyamānāya vāmena hatthena sanghāṭiŋ uccāretvā dakkhiṇena hatthena pattaŋ paṇāmetvā ubhohi hatthehi pattaŋ paṭiggahetvā bhikkhā paṭiggahetabbā. Na ca bhikkhādāyikāya mukhaŋ ulloketabbaŋ . Sallakkhetabbaŋ– “sūpaŋ dātukāmā vā adātukāmā vā” ti. Sace kaṭacchuŋ vā parāmasati, bhājanaŋ vā parāmasati, ṭhapeti vā– dātukāmassāti ṭhātabbaŋ. Bhikkhāya dinnāya sanghāṭiyā pattaŋ paṭicchādetvā sādhukaŋ ataramānena nivattitabbaŋ.

‘Suppaṭicchannena antaraghare gantabbaŋ. Susaŋvutena antaraghare gantabbaŋ. Okkhittacakkhunā antaraghare gantabbaŋ. Na ukkhittakāya antaraghare gantabbaŋ. Na ujjagghikāya antaraghare gantabbaŋ. Appasaddena antaraghare gantabbaŋ. Na kāyappacālakaŋ antaraghare gantabbaŋ. Na bāhuppacālakaŋ antaraghare gantabbaŋ. Na sīsappacālakaŋ antaraghare gantabbaŋ. Na khambhakatena antaraghare gantabbaŋ. Na oguṇṭhitena antaraghare gantabbaŋ. Na ukkuṭikāya antaraghare gantabbaŋ. Yo paṭhamaŋ gāmato piṇḍāya paṭikkamati, tena āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, avakkārapāti dhovitvā upaṭṭhāpetabbā, pānīyaŋ paribhojanīyaŋ upaṭṭhāpetabbaŋ. Yo pacchā gāmato piṇḍāya paṭikkamati, sace hoti bhuttāvaseso, sace ākankhati, bhuñjitabbaŋ (p. 385) No ce ākankhati, appaharite vā chaḍḍetabbaŋ, appāṇake vā udake opilāpetabbaŋ. Tena āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ, avakkārapāti dhovitvā paṭisāmetabbā, pānīyaŋ paribhojanīyaŋ paṭisāmetabbaŋ bhattaggaŋ sammajjitabbaŋ. Yo passati pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ tena upaṭṭhāpetabbaŋ. Sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpetabbaŋ, na ca tappaccayā vācā bhinditabbā. Idaŋ kho, bhikkhave, piṇḍacārikānaŋ bhikkhūnaŋ vattaŋ yathā piṇḍacārikehi bhikkhūhi sammā vattitabban’ ti.

7. Āraññikavattakathā

367. Tena kho pana samayena sambahulā bhikkhū araññe viharanti. Te neva pānīyaŋ upaṭṭhāpenti, na paribhojanīyaŋ upaṭṭhāpenti na aggiŋ upaṭṭhāpenti, na araṇisahitaŋ upaṭṭhāpenti, na nakkhattapadāni jānanti, na disābhāgaŋ jānanti. Corā tattha gantvā te bhikkhū etadavocuŋ– ‘atthi, bhante, pānīyan’ ti? ‘Natthāvuso’ ti. ‘Atthi, bhante, paribhojanīyan’ ti? ‘Natthāvuso’ ti. ‘Atthi, bhante, aggī’ ti? ‘Natthāvuso’ ti. ‘Atthi, bhante, araṇisahitan’ ti? ‘Natthāvuso’ ti. ( ) ‘kenajja, bhante, yuttan’ ti? ‘Na kho mayaŋ, āvuso, jānāmā’ ti. ‘Katamāyaŋ, bhante, disā’ ti? ‘Na kho mayaŋ, āvuso, jānāmā’ ti. Atha kho te corā– “nevimesaŋ pānīyaŋ atthi, na paribhojanīyaŋ atthi, na aggi atthi, na araṇisahitaŋ atthi, na nakkhattapadāni jānanti, na disābhāgaŋ jānanti; corā ime, nayime bhikkhū” ti– ākoṭetvā pakkamiŋsu. Atha kho te bhikkhū bhikkhūnaŋ etamatthaŋ ārocesuŋ. Bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi–

368. ‘Tena hi, bhikkhave, āraññikānaŋ bhikkhūnaŋ vattaŋ paññapessāmi yathā āraññikehi bhikkhūhi sammā vattitabbaŋ. Āraññikena, bhikkhave, bhikkhunā kālasseva uṭṭhāya pattaŋ thavikāya pakkhipitvā aŋse ālaggetvā (p. 386) cīvaraŋ khandhe karitvā upāhanā ārohitvā dārubhaṇḍaŋ mattikābhaṇḍaŋ paṭisāmetvā dvāravātapānaŋ thaketvā senāsanā otaritabbaŋ idāni gāmaŋ pavisissāmīti. Upāhanā omuñcitvā nīcaŋ katvā papphoṭetvā thavikāya pakkhipitvā aŋse ālaggetvā timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā sādhukaŋ ataramānena gāmo pavisitabbo. Suppaṭicchannena antaraghare gantabbaŋ …pe… na khambhakatena antaraghare gantabbaŋ. Na oguṇṭhitena antaraghare gantabbaŋ. Na ukkuṭikāya antaraghare gantabbaŋ.

‘Nivesanaŋ pavisantena sallakkhetabbaŋ– “iminā pavisissāmi, iminā nikkhamissāmī” ti. Nātisahasā pavisitabbaŋ. Nātisahasā nikkhamitabbaŋ. Nātidūre ṭhātabbaŋ. Nāccāsanne ṭhātabbaŋ. Nāticiraŋ ṭhātabbaŋ. Nātilahuŋ nivattitabbaŋ. Ṭhitakena sallakkhetabbaŋ– “bhikkhaŋ dātukāmā vā adātukāmā vā” ti. Sace kammaŋ vā nikkhipati, āsanā vā vuṭṭhāti, kaṭacchuŋ vā parāmasati, bhājanaŋ vā parāmasati, ṭhapeti vā– dātukāmassāti ṭhātabbaŋ. Bhikkhāya diyyamānāya vāmena hatthena sanghāṭiŋ uccāretvā dakkhiṇena hatthena pattaŋ paṇāmetvā ubhohi hatthehi pattaŋ paṭiggahetvā bhikkhā paṭiggahetabbā. Na ca bhikkhādāyikāya mukhaŋ ulloketabbaŋ. Sallakkhetabbaŋ– “sūpaŋ dātukāmā vā adātukāmā vā” ti. Sace kaṭacchu vā parāmasati, bhājanaŋ vā parāmasati, ṭhapeti vā– dātukāmassāti ṭhātabbaŋ. Bhikkhāya dinnāya sanghāṭiyā pattaŋ paṭicchādetvā sādhukaŋ ataramānena nivattitabbaŋ.

‘Suppaṭicchannena antaraghare gantabbaŋ …pe… na ukkuṭikāya antaraghare gantabbaŋ. Gāmato nikkhamitvā pattaŋ thavikāya pakkhipitvā aŋse ālaggetvā cīvaraŋ sangharitvā sīse karitvā upāhanā ārohitvā gantabbaŋ.

‘Āraññikena, bhikkhave, bhikkhunā pānīyaŋ upaṭṭhāpetabbaŋ, paribhojanīyaŋ upaṭṭhāpetabbaŋ, aggi upaṭṭhāpetabbo, araṇisahitaŋ upaṭṭhāpetabbaŋ, kattaradaṇḍo upaṭṭhāpetabbo, nakkhattapadāni uggahetabbāni– sakalāni vā ekadesāni vā, disākusalena bhavitabbaŋ. Idaŋ kho, bhikkhave, āraññikānaŋ bhikkhūnaŋ vattaŋ yathā āraññikehi bhikkhūhi sammā vattitabban’ ti.

8. Senāsanavattakathā

369. Tena (p. 387) kho pana samayena sambahulā bhikkhū ajjhokāse cīvarakammaŋ karonti. Chabbaggiyā bhikkhū paṭivāte angaṇe senāsanaŋ papphoṭesuŋ. Bhikkhū rajena okiriŋsu. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū paṭivāte angaṇe senāsanaŋ papphoṭessanti! Bhikkhū rajena okiriŋsū’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū paṭivāte angaṇe senāsanaŋ papphoṭenti, bhikkhū rajena okiriŋsū’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

370. ‘Tena hi, bhikkhave, bhikkhūnaŋ senāsanavattaŋ paññapessāmi yathā bhikkhūhi senāsane sammā vattitabbaŋ. Yasmiŋ vihāre viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; bhisibibbohanaŋ nīharitvā ekamantaŋ nikkhipitabbaŋ; mañco nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; kheḷamallako nīharitvā ekamantaŋ nikkhipitabbo; apassenaphalakaŋ nīharitvā ekamantaŋ nikkhipitabbaŋ; bhummattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā pariphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Na (p. 388) bhikkhusāmantā senāsanaŋ papphoṭetabbaŋ. Na vihārasāmantā senāsanaŋ papphoṭetabbaŋ. Na pānīyasāmantā senāsanaŋ papphoṭetabbaŋ. Na paribhojanīyasāmantā senāsanaŋ papphoṭetabbaŋ. Na paṭivāte angaṇe senāsanaŋ papphoṭetabbaŋ. Adhovāte senāsanaŋ papphoṭetabbaŋ.

‘Bhummattharaṇaŋ ekamantaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā ekamantaŋ otāpetvā pamajjitvā atiharitvā yathāṭhāne ṭhapetabbā. Mañco ekamantaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ ekamantaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ ekamantaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Nisīdanapaccattharaṇaŋ ekamantaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako ekamantaŋ otāpetvā pamajjitvā atiharitvā yathāṭhāne ṭhapetabbo. Apassenaphalakaŋ ekamantaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajju vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace (p. 389) pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace vuḍḍhena saddhiŋ ekavihāre viharati, na vuḍḍhaŋ anāpucchā uddeso dātabbo, na paripucchā dātabbā, na sajjhāyo kātabbo, na dhammo bhāsitabbo, na padīpo kātabbo, na padīpo vijjhāpetabbo, na vātapānā vivaritabbā, na vātapānā thaketabbā. Sace vuḍḍhena saddhiŋ ekacankame cankamati, yena vuḍḍho tena parivattitabbaŋ, na ca vuḍḍho sanghāṭikaṇṇena ghaṭṭetabbo. Idaŋ kho, bhikkhave, bhikkhūnaŋ senāsanavattaŋ yathā bhikkhūhi senāsane sammā vattitabban’ ti.

9. Jantāgharavattakathā

371. Tena kho pana samayena chabbaggiyā bhikkhū jantāghare therehi bhikkhūhi nivāriyamānā anādariyaŋ paṭicca pahūtaŋ kaṭṭhaŋ āropetvā aggiŋ datvā dvāraŋ thaketvā dvāre nisīdanti. Bhikkhū uṇhābhitattā dvāraŋ alabhamānā mucchitā papatanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū jantāghare therehi bhikkhūhi nivāriyamānā anādariyaŋ paṭicca pahūtaŋ kaṭṭhaŋ āropetvā aggiŋ datvā dvāraŋ thaketvā dvāre nisīdissanti! Bhikkhū uṇhābhitattā dvāraŋ alabhamānā mucchitā papatantī’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū jantāghare therehi bhikkhūhi nivāriyamānā anādariyaŋ paṭicca pahūtaŋ kaṭṭhaŋ āropetvā aggiŋ datvā dvāraŋ thaketvā dvāre nisīdanti; bhikkhū uṇhābhitattā dvāraŋ alabhamānā mucchitā papatantī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na (p. 390) bhikkhave, jantāghare therena bhikkhunā nivāriyamānena anādariyaŋ paṭicca pahūtaŋ kaṭṭhaŋ āropetvā aggi dātabbo. Yo dadeyya, āpatti dukkaṭassa. Na, bhikkhave, dvāraŋ thaketvā dvāre nisīditabbaŋ. Yo nisīdeyya, āpatti dukkaṭassa.

372. ‘Tena hi, bhikkhave, bhikkhūnaŋ jantāgharavattaŋ paññapessāmi yathā bhikkhūhi jantāghare sammā vattitabbaŋ. Yo paṭhamaŋ jantāgharaŋ gacchati, sace chārikā ussannā hoti, chārikā chaḍḍetabbā. Sace jantāgharaŋ uklāpaŋ hoti, jantāgharaŋ sammajjitabbaŋ. Sace paribhaṇḍaŋ uklāpaŋ hoti, paribhaṇḍaŋ sammajjitabbaŋ. Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo Sace jantāgharasālā uklāpā hoti, jantāgharasālā sammajjitabbā.

‘Cuṇṇaŋ sannetabbaŋ, mattikā temetabbā, udakadoṇikāya udakaŋ āsiñcitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Sace ussahati, jantāghare therānaŋ bhikkhūnaŋ parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ. Sace ussahati, udakepi therānaŋ bhikkhūnaŋ parikammaŋ kātabbaŋ. Na therānaŋ bhikkhūnaŋ puratopi nahāyitabbaŋ, na uparitopi nahāyitabbaŋ. Nahātena uttarantena otarantānaŋ maggo dātabbo. Yo pacchā jantāgharā nikkhamati, sace jantāgharaŋ cikkhallaŋ hoti, dhovitabbaŋ. Mattikādoṇikaŋ dhovitvā jantāgharapīṭhaŋ paṭisāmetvā aggiŋ vijjhāpetvā dvāraŋ thaketvā pakkamitabbaŋ. Idaŋ kho, bhikkhave, bhikkhūnaŋ jantāgharavattaŋ yathā bhikkhūhi jantāghare sammā vattitabban’ ti.

10. Vaccakuṭivattakathā

373. Tena kho pana samayena aññataro bhikkhu brāhmaṇajātiko vaccaŋ katvā na icchati ācametuŋ– ko imaŋ vasalaŋ duggandhaŋ āmasissatīti (p. 391) . Tassa vaccamagge kimi saṇṭhāti. Atha kho so bhikkhu bhikkhūnaŋ etamatthaŋ ārocesi. ‘Kiŋ pana tvaŋ, āvuso, vaccaŋ katvā na ācamesī’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhu vaccaŋ katvā na ācamessatī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira tvaŋ, bhikkhu, vaccaŋ katvā na ācamesī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, vaccaŋ katvā sati udake nācametabbaŋ. Yo nācameyya, āpatti dukkaṭassā’ ti.

Tena kho pana samayena bhikkhū vaccakuṭiyā yathāvuḍḍhaŋ vaccaŋ karonti. Navakā bhikkhū paṭhamataraŋ āgantvā vaccitā āgamenti. Te vaccaŋ sandhārentā mucchitā papatanti. Bhagavato etamatthaŋ ārocesuŋ …pe… saccaŋ kira bhikkhave …pe… saccaŋ bhagavāti …pe… ‘na, bhikkhave, vaccakuṭiyā yathāvuḍḍhaŋ vacco kātabbo. Yo kareyya, āpatti dukkaṭassa. Anujānāmi, bhikkhave, āgatapaṭipāṭiyā vaccaŋ kātun’ ti.

Tena kho pana samayena chabbaggiyā bhikkhū atisahasāpi vaccakuṭiŋ pavisanti, ubbhajitvāpi pavisanti, nitthunantāpi vaccaŋ karonti dantakaṭṭhaŋ khādantāpi vaccaŋ karonti, bahiddhāpi vaccadoṇikāya vaccaŋ karonti, bahiddhāpi passāvadoṇikāya passāvaŋ karonti, passāvadoṇikāyapi kheḷaŋ karonti, pharusenapi kaṭṭhena avalekhanti, avalekhanakaṭṭhampi vaccakūpamhi pātenti, atisahasāpi nikkhamanti, ubbhajitvāpi nikkhamanti, capucapukārakampi ācamenti, ācamanasarāvakepi udakaŋ sesenti. Ye te bhikkhū appicchā …pe… te ujjhāyanti khiyyanti vipācenti ‘kathañhi nāma chabbaggiyā bhikkhū atisahasāpi vaccakuṭiŋ pavisissanti, ubbhajitvāpi pavisissanti, nitthunantāpi vaccaŋ karissanti, dantakaṭṭhaŋ khādantāpi vaccaŋ karissanti, bahiddhāpi vaccadoṇikāya vaccaŋ karissanti, bahiddhāpi passāvadoṇikāya passāvaŋ karissanti, passāvadoṇikāyapi kheḷaŋ karissanti, pharusenapi kaṭṭhena avalekhissanti, avalekhanakaṭṭhampi vaccakūpamhi pātessanti, atisahasāpi nikkhamissanti, ubbhajitvāpi nikkhamissanti, capucapukārakampi ācamessanti, ācamanasarāvakepi udakaŋ sesessantī’ ti! Atha kho te bhikkhū bhagavato etamatthaŋ (p. 392) ārocesuŋ …pe… saccaŋ kira, bhikkhave …pe… saccaŋ bhagavāti …pe… vigarahitvā …pe… dhammiŋ kathaŋ katvā bhikkhū āmantesi–

374. ‘Tena hi, bhikkhave, bhikkhūnaŋ vaccakuṭivattaŋ paññapessāmi yathā bhikkhūhi vaccakuṭiyā sammā vattitabbaŋ. Yo vaccakuṭiŋ gacchati tena bahi ṭhitena ukkāsitabbaŋ. Anto nisinnenapi ukkāsitabbaŋ. Cīvaravaŋse vā cīvararajjuyā vā cīvaraŋ nikkhipitvā sādhukaŋ ataramānena vaccakuṭī pavisitabbā. Nātisahasā pavisitabbā. Na ubbhajitvā pavisitabbā. Vaccapādukāya ṭhitena ubbhajitabbaŋ. Na nitthunantena vacco kātabbo. Na dantakaṭṭhaŋ khādantena vacco kātabbo. Na bahiddhā vaccadoṇikāya vacco kātabbo. Na bahiddhā passāvadoṇikāya passāvo kātabbo. Na passāvadoṇikāya kheḷo kātabbo. Na pharusena kaṭṭhena avalekhitabbaŋ. Na avalekhanakaṭṭhaŋ vaccakūpamhi pātetabbaŋ. Vaccapādukāya ṭhitena paṭicchādetabbaŋ. Nātisahasā nikkhamitabbaŋ. Na ubbhajitvā nikkhamitabbaŋ. Ācamanapādukāya ṭhitena ubbhajitabbaŋ. Na capucapukārakaŋ ācametabbaŋ. Na ācamanasarāvake udakaŋ sesetabbaŋ. Ācamanapādukāya ṭhitena paṭicchādetabbaŋ.

‘Sace vaccakuṭi uhatā hoti, dhovitabbā. Sace avalekhanapidharo pūro hoti, avalekhanakaṭṭhaŋ chaḍḍetabbaŋ. Sace vaccakuṭi uklāpā hoti, vaccakuṭi sammajjitabbā. Sace paribhaṇḍaŋ uklāpaŋ hoti, paribhaṇḍaŋ sammajjitabbaŋ. Sace pariveṇaŋ uklāpaŋ hoti, pariveṇaŋ sammajjitabbaŋ Sace koṭṭhako uklāpo hoti, koṭṭhako sammajjitabbo. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ Idaŋ kho, bhikkhave, bhikkhūnaŋ vaccakuṭivattaŋ yathā bhikkhūhi vaccakuṭiyā sammā vattitabban’ ti.

11. Upajjhāyavattakathā

375. Tena kho pana samayena saddhivihārikā upajjhāyesu na sammā vattanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma saddhivihārikā upajjhāyesu na sammā vattissantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, saddhivihārikā upajjhāyesu na sammā vattantī’ ti? ‘Saccaŋ bhagavā’ ti vigarahi buddho (p. 393) bhagavā …pe… ‘kathañhi nāma, bhikkhave, saddhivihārikā upajjhāyesu na sammā vattissanti! Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

376. ‘Tena hi, bhikkhave, saddhivihārikānaŋ upajjhāyesu vattaŋ paññapessāmi yathā saddhivihārikehi upajjhāyesu sammā vattitabbaŋ. Saddhivihārikena, bhikkhave, upajjhāyamhi sammā vattitabbaŋ. Tatrāyaŋ sammāvattanā–

‘Kālasseva uṭṭhāya upāhanā omuñcitvā ekaŋsaŋ uttarāsangaŋ karitvā dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā. Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Upajjhāyamhi vuṭṭhite āsanaŋ uddharitabbaŋ. Sace so deso uklāpo hoti so deso sammajjitabbo.

‘Sace upajjhāyo gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo. Sace upajjhāyo pacchāsamaṇaŋ ākankhati, timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā upajjhāyassa pacchāsamaṇena hotabbaŋ. Nātidūre gantabbaŋ, nāccāsanne gantabbaŋ pattapariyāpannaŋ paṭiggahetabbaŋ. Na upajjhāyassa bhaṇamānassa antarantarā kathā opātetabbā. Upajjhāyo āpattisāmantā bhaṇamāno nivāretabbo.

‘Nivattantena paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ. Cīvaraŋ sangharitabbaŋ. Cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace (p. 394) piṇḍapāto hoti, upajjhāyo ca bhuñjitukāmo hoti, udakaŋ datvā piṇḍapāto upanāmetabbo. Upajjhāyo pānīyena pucchitabbo. Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe otāpetabbo. Na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ. Upajjhāyamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace upajjhāyo nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace upajjhāyo jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya upajjhāyassa piṭṭhito piṭṭhito gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati, jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Jantāghare upajjhāyassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi upajjhāyassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā upajjhāyassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ. Upajjhāyo pānīyena pucchitabbo. Sace uddisāpetukāmo hoti, uddisitabbo. Sace paripucchitukāmo hoti, paripucchitabbo.

‘Yasmiŋ (p. 395) vihāre upajjhāyo viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; bhisibibbohanaŋ nīharitvā ekamantaŋ nikkhipitabbaŋ; mañco nīcaŋ katvā sādhukaŋ appaṭighaŋsantena asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; kheḷamallako nīharitvā ekamantaŋ nikkhipitabbo; apassenaphalakaŋ nīharitvā ekamantaŋ nikkhipitabbaŋ; bhūmattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā pariphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako otāpetvā pamajjitvā atiharitvā yathāṭhāne ṭhapetabbo. Apassenaphalakaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto (p. 396) nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace upajjhāyassa anabhirati uppannā hoti, saddhivihārikena vūpakāsetabbo, vūpakāsāpetabbo, dhammakathā vāssa kātabbā. Sace upajjhāyassa kukkuccaŋ uppannaŋ hoti, saddhivihārikena vinodetabbaŋ, vinodāpetabbaŋ, dhammakathā vāssa kātabbā. Sace upajjhāyassa diṭṭhigataŋ uppannaŋ hoti, saddhivihārikena vivecetabbaŋ, vivecāpetabbaŋ, dhammakathā vāssa kātabbā. Sace upajjhāyo garudhammaŋ ajjhāpanno hoti parivāsāraho, saddhivihārikena ussukkaŋ kātabbaŋ– kinti nu kho sangho upajjhāyassa parivāsaŋ dadeyyāti. Sace upajjhāyo mūlāyapaṭikassanāraho hoti, saddhivihārikena ussukkaŋ kātabbaŋ– kinti nu kho sangho upajjhāyaŋ mūlāya paṭikasseyyāti. Sace upajjhāyo mānattāraho hoti, saddhivihārikena ussukkaŋ kātabbaŋ– kinti nu kho sangho upajjhāyassa mānattaŋ dadeyyāti. Sace upajjhāyo abbhānāraho hoti, saddhivihārikena ussukkaŋ kātabbaŋ– kinti nu kho (p. 397) sangho upajjhāyaŋ abbheyyāti. Sace sangho upajjhāyassa kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, saddhivihārikena ussukkaŋ kātabbaŋ– kinti nu kho sangho upajjhāyassa kammaŋ na kareyya, lahukāya vā pariṇāmeyyāti. Kataŋ vā panassa hoti sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, saddhivihārikena ussukkaŋ kātabbaŋ– kinti nu kho upajjhāyo sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace upajjhāyassa cīvaraŋ dhovitabbaŋ hoti saddhivihārikena dhovitabbaŋ, ussukkaŋ vā kātabbaŋ– kinti nu kho upajjhāyassa cīvaraŋ dhoviyethāti. Sace upajjhāyassa cīvaraŋ kātabbaŋ hoti, saddhivihārikena kātabbaŋ, ussukkaŋ vā kātabbaŋ– kinti nu kho upajjhāyassa cīvaraŋ kariyethāti. Sace upajjhāyassa rajanā pacitabbā hoti, saddhivihārikena pacitabbā, ussukkaŋ vā kātabbaŋ– kinti nu kho upajjhāyassa rajanaŋ paciyethāti. Sace upajjhāyassa cīvaraŋ rajitabbaŋ hoti, saddhivihārikena rajitabbaŋ, ussukkaŋ vā kātabbaŋ– kinti nu kho upajjhāyassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ, na ca acchinne theve pakkamitabbaŋ.

‘Na upajjhāyaŋ anāpucchā ekaccassa patto dātabbo, na ekaccassa patto paṭiggahetabbo; na ekaccassa cīvaraŋ dātabbaŋ, na ekaccassa cīvaraŋ paṭiggahetabbaŋ; na ekaccassa parikkhāro dātabbo, na ekaccassa parikkhāro paṭiggahetabbo; na ekaccassa kesā chedetabbā, na ekaccena kesā chedāpetabbā; na ekaccassa parikammaŋ kātabbaŋ, na ekaccena parikammaŋ kārāpetabbaŋ; na ekaccassa veyyāvacco kātabbo, na ekaccena veyyāvacco kārāpetabbo; na ekaccassa pacchāsamaṇena hotabbaŋ, na ekacco pacchāsamaṇo ādātabbo; na ekaccassa piṇḍapāto nīharitabbo, na ekaccena piṇḍapāto nīharāpetabbo; na upajjhāyaŋ anāpucchā gāmo pavisitabbo; na susānaŋ gantabbaŋ; na disā pakkamitabbā. Sace upajjhāyo gilāno hoti, yāvajīvaŋ upaṭṭhātabbo (p. 398) vuṭṭhānamassa āgametabbaŋ. Idaŋ kho, bhikkhave, saddhivihārikānaŋ upajjhāyesu vattaŋ yathā saddhivihārikehi upajjhāyesu sammā vattitabban’ ti.

12. Saddhivihārikavattakathā

377. Tena kho pana samayena upajjhāyā saddhivihārikesu na sammā vattanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma upajjhāyā saddhivihārikesu na sammā vattissantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, upajjhāyā saddhivihārikesu na sammā vattantī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

378. ‘Tena hi, bhikkhave, upajjhāyānaŋ saddhivihārikesu vattaŋ paññapessāmi yathā upajjhāyehi saddhivihārikesu sammā vattitabbaŋ. Upajjhāyena, bhikkhave, saddhivihārikamhi sammā vattitabbaŋ Tatrāyaŋ sammāvattanā–

‘Upajjhāyena, bhikkhave, saddhivihāriko sangahetabbo anuggahetabbo uddesena paripucchāya ovādena anusāsaniyā. Sace upajjhāyassa patto hoti, saddhivihārikassa patto na hoti, upajjhāyena saddhivihārikassa patto dātabbo, ussukkaŋ vā kātabbaŋ– kinti nu kho saddhivihārikassa patto uppajjiyethāti. Sace upajjhāyassa cīvaraŋ hoti, saddhivihārikassa cīvaraŋ na hoti, upajjhāyena saddhivihārikassa cīvaraŋ dātabbaŋ, ussukkaŋ vā kātabbaŋ– kinti nu kho saddhivihārikassa cīvaraŋ uppajjiyethāti. Sace upajjhāyassa parikkhāro hoti, saddhivihārikassa parikkhāro na hoti, upajjhāyena saddhivihārikassa parikkhāro dātabbo, ussukkaŋ vā kātabbaŋ– kinti nu kho saddhivihārikassa parikkhāro uppajjiyethāti.

‘Sace saddhivihāriko gilāno hoti, kālasseva uṭṭhāya dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā. Yāguŋ pītassa udakaŋ (p. 399) datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Saddhivihārikamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace saddhivihāriko gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ kāyabandhanaŋ dātabbaŋ, saguṇaŋ katvā sanghāṭiyo dātabbā dhovitvā patto sodako dātabbo.

‘Ettāvatā nivattissatīti āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ. Cīvaraŋ sangharitabbaŋ. Cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti, saddhivihāriko ca bhuñjitukāmo hoti, udakaŋ datvā piṇḍapāto upanāmetabbo. Saddhivihāriko pānīyena pucchitabbo. Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ. Saddhivihārikamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo

‘Sace saddhivihāriko nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace (p. 400) saddhivihāriko jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ, na navā bhikkhū āsanena paṭibāhitabbā. Jantāghare saddhivihārikassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi saddhivihārikassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā saddhivihārikassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ. Saddhivihāriko pānīyena pucchitabbo.

‘Yasmiŋ vihāre saddhivihāriko viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ …pe… sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace saddhivihārikassa anabhirati uppannā hoti, upajjhāyena vūpakāsetabbo, vūpakāsāpetabbo, dhammakathā vāssa kātabbā. Sace saddhivihārikassa kukkuccaŋ uppannaŋ hoti, upajjhāyena vinodetabbaŋ, vinodāpetabbaŋ, dhammakathā vāssa kātabbā. Sace saddhivihārikassa diṭṭhigataŋ uppannaŋ hoti, upajjhāyena vivecetabbaŋ, vivecāpetabbaŋ, dhammakathā vāssa kātabbā. Sace saddhivihāriko garudhammaŋ ajjhāpanno hoti parivāsāraho, upajjhāyena ussukkaŋ kātabbaŋ– kinti nu kho sangho saddhivihārikassa parivāsaŋ dadeyyāti. Sace saddhivihāriko mūlāyapaṭikassanāraho hoti, upajjhāyena ussukkaŋ kātabbaŋ– kinti nu kho sangho saddhivihārikaŋ mūlāya paṭikasseyyāti. Sace saddhivihāriko mānattāraho hoti, upajjhāyena ussukkaŋ kātabbaŋ– kinti nu kho sangho (p. 401) saddhivihārikassa mānattaŋ dadeyyāti. Sace saddhivihāriko abbhānāraho hoti, upajjhāyena ussukkaŋ kātabbaŋ– kinti nu kho sangho saddhivihārikaŋ abbheyyāti. Sace sangho saddhivihārikassa kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, upajjhāyena ussukkaŋ kātabbaŋ– kinti nu kho sangho saddhivihārikassa kammaŋ na kareyya, lahukāya vā pariṇāmeyyāti. Kataŋ vā panassa hoti sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā, ukkhepanīyaŋ vā, upajjhāyena ussukkaŋ kātabbaŋ– kinti nu kho saddhivihāriko sammā vatteyya lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace saddhivihārikassa cīvaraŋ dhovitabbaŋ hoti, upajjhāyena ācikkhitabbaŋ– evaŋ dhoveyyāsīti, ussukkaŋ vā kātabbaŋ– kinti nu kho saddhivihārikassa cīvaraŋ dhoviyethāti. Sace saddhivihārikassa cīvaraŋ kātabbaŋ hoti, upajjhāyena ācikkhitabbaŋ– evaŋ kareyyāsīti, ussukkaŋ vā kātabbaŋ– kinti nu kho saddhivihārikassa cīvaraŋ kariyethāti. Sace saddhivihārikassa rajanaŋ pacitabbaŋ hoti, upajjhāyena ācikkhitabbaŋ– evaŋ paceyyāsīti, ussukkaŋ vā kātabbaŋ– kinti nu kho saddhivihārikassa rajanaŋ paciyethāti. Sace saddhivihārikassa cīvaraŋ rajitabbaŋ hoti, upajjhāyena ācikkhitabbaŋ– evaŋ rajeyyāsīti, ussukkaŋ vā kātabbaŋ– kinti nu kho saddhivihārikassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ, na ca acchinne theve pakkamitabbaŋ. Sace saddhivihāriko gilāno hoti, yāvajīvaŋ upaṭṭhātabbo, vuṭṭhānamassa āgametabbaŋ. Idaŋ kho, bhikkhave upajjhāyānaŋ saddhivihārikesu vattaŋ yathā upajjhāyehi saddhivihārikesu sammā vattitabban’ ti.

Dutiyabhāṇavāro niṭṭhito.

13. Ācariyavattakathā

379. Tena kho pana samayena antevāsikā ācariyesu na sammā vattanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma antevāsikā ācariyesu na sammā vattissantī’ ti! Atha (p. 402) kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, antevāsikā ācariyesu na sammā vattantī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

380. ‘Tena hi, bhikkhave, antevāsikānaŋ ācariyesu vattaŋ paññapessāmi yathā antevāsikehi ācariyesu sammā vattitabbaŋ. Antevāsikena, bhikkhave, ācariyamhi sammā vattitabbaŋ. Tatrāyaŋ sammāvattanā–

‘Kālasseva uṭṭhāya upāhanā omuñcitvā ekaŋsaŋ uttarāsangaŋ karitvā dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā. Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Ācariyamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace ācariyo gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo. Sace ācariyo pacchāsamaṇaŋ ākankhati, timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā ācariyassa pacchāsamaṇena hotabbaŋ. Nātidūre gantabbaŋ, nāccāsanne gantabbaŋ, pattapariyāpannaŋ paṭiggahetabbaŋ. Na ācariyassa bhaṇamānassa antarantarā kathā opātetabbā. Ācariyo āpattisāmantā bhaṇamāno nivāretabbo.

‘Nivattantena paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ. Cīvaraŋ sangharitabbaŋ. Cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti, ācariyo ca bhuñjitukāmo hoti, udakaŋ datvā piṇḍapāto upanāmetabbo. Ācariyo pānīyena pucchitabbo (p. 403) Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajitvā pārato antaŋ orato bhogaŋ katvā cīvaraŋ nikkhipitabbaŋ. Ācariyamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace ācariyo nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace ācariyo jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya ācariyassa piṭṭhito piṭṭhito gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati, jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Jantāghare ācariyassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi ācariyassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā ācariyassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ. Ācariyo pānīyena pucchitabbo. Sace uddisāpetukāmo hoti, uddisitabbo. Sace paripucchitukāmo hoti, paripucchitabbo.

‘Yasmiŋ (p. 404) vihāre ācariyo viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; bhisibibbohanaŋ nīharitvā ekamantaŋ nikkhipitabbaŋ; mañco nīcaŋ katvā sādhukaŋ appaṭighaŋsantena asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; kheḷamallako nīharitvā ekamantaŋ nikkhipitabbo; apassenaphalakaŋ nīharitvā ekamantaŋ nikkhipitabbaŋ; bhūmattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā pariphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako otāpetvā pamajjitvā atiharitvā yathāṭhāne ṭhapetabbo. Apassenaphalakaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā (p. 405) patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace ācariyassa anabhirati uppannā hoti, antevāsikena vūpakāsetabbā, vūpakāsāpetabbā, dhammakathā vāssa kātabbā. Sace ācariyassa kukkuccaŋ uppannaŋ hoti, antevāsikena vinodetabbaŋ, vinodāpetabbaŋ, dhammakathā vāssa kātabbā. Sace ācariyassa diṭṭhigataŋ uppannaŋ hoti antevāsikena vivecetabbaŋ, vivecāpetabbaŋ, dhammakathā vāssa kātabbā. Sace ācariyo garudhammaŋ ajjhāpanno hoti, parivāsāraho, antevāsikena ussukkaŋ kātabbaŋ– kinti nu kho sangho ācariyassa parivāsaŋ dadeyyāti. Sace ācariyo mūlāyapaṭikassanāraho hoti, antevāsikena ussukkaŋ kātabbaŋ– kinti nu kho sangho ācariyaŋ mūlāya paṭikasseyyāti. Sace ācariyo mānattāraho hoti, antevāsikena ussukkaŋ kātabbaŋ– kinti nu kho sangho ācariyassa mānattaŋ dadeyyāti. Sace ācariyo abbhānāraho hoti, antevāsikena ussukkaŋ kātabbaŋ– kinti nu kho sangho ācariyaŋ abbheyyāti. Sace sangho ācariyassa (p. 406) kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, antevāsikena ussukkaŋ kātabbaŋ– kinti nu kho sangho ācariyassa kammaŋ na kareyya, lahukāya vā pariṇāmeyyāti. Kataŋ vā panassa hoti sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, antevāsikena ussukkaŋ kātabbaŋ– kinti nu kho ācariyo sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace ācariyassa cīvaraŋ dhovitabbaŋ hoti, antevāsikena dhovitabbaŋ, ussukkaŋ vā kātabbaŋ– kinti nu kho ācariyassa cīvaraŋ dhoviyethāti. Sace ācariyassa cīvaraŋ kātabbaŋ hoti, antevāsikena kātabbaŋ, ussukkaŋ vā kātabbaŋ– kinti nu kho ācariyassa cīvaraŋ kariyethāti. Sace ācariyassa rajanaŋ pacitabbaŋ hoti, antevāsikena pacitabbaŋ, ussukkaŋ vā kātabbaŋ– kinti nu kho ācariyassa rajanaŋ paciyethāti. Sace ācariyassa cīvaraŋ rajitabbaŋ hoti, antevāsikena rajitabbaŋ, ussukkaŋ vā kātabbaŋ– kinti nu kho ācariyassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ, na ca acchinne theve pakkamitabbaŋ.

‘Na ācariyaŋ anāpucchā ekaccassa patto dātabbo, na ekaccassa patto paṭiggahetabbo; na ekaccassa cīvaraŋ dātabbaŋ, na ekaccassa cīvaraŋ paṭiggahetabbaŋ; na ekaccassa parikkhāro dātabbo, na ekaccassa parikkhāro paṭiggahetabbo; na ekaccassa kesā cheditabbā, na ekaccena kesā chedāpetabbā; na ekaccassa parikammaŋ kātabbaŋ, na ekaccena parikammaŋ kārāpetabbaŋ; na ekaccassa veyyāvacco kātabbo, na ekaccena veyyāvacco kārāpetabbo; na ekaccassa pacchāsamaṇena hotabbaŋ, na ekacco pacchāsamaṇo ādātabbo; na ekaccassa piṇḍapāto nīharitabbo, na ekaccena piṇḍapāto nīharāpetabbo; na ācariyaŋ anāpucchā gāmo pavisitabbo; na susānaŋ gantabbaŋ; na disā pakkamitabbā. Sace ācariyo gilāno hoti, yāvajīvaŋ upaṭṭhātabbo (p. 407) vuṭṭhānamassa āgametabbaŋ. Idaŋ kho, bhikkhave, antevāsikānaŋ ācariyesu vattaŋ yathā antevāsikehi ācariyesu sammā vattitabban’ ti.

14. Antevāsikavattakathā

381. Tena kho pana samayena ācariyā antevāsikesu na sammā vattanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma ācariyā antevāsikesu na sammā vattissantī’ ti! Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, ācariyā antevāsikesu na sammā vattantī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi–

382. ‘Tena hi, bhikkhave, ācariyānaŋ antevāsikesu vattaŋ paññapessāmi yathā ācariyehi antevāsikesu sammā vattitabbaŋ. Ācariyena, bhikkhave, antevāsikamhi sammā vattitabbaŋ. Tatrāyaŋ sammāvattanā–

‘Ācariyena, bhikkhave, antevāsiko sangahetabbo anuggahetabbo uddesena paripucchāya ovādena anusāsaniyā. Sace ācariyassa patto hoti, antevāsikassa patto na hoti, ācariyena antevāsikassa patto dātabbo, ussukkaŋ vā kātabbaŋ– kinti nu kho antevāsikassa patto uppajjiyethāti. Sace ācariyassa cīvaraŋ hoti, antevāsikassa cīvaraŋ na hoti, ācariyena antevāsikassa cīvaraŋ dātabbaŋ, ussukkaŋ vā kātabbaŋ– kinti nu kho antevāsikassa cīvaraŋ uppajjiyethāti. Sace ācariyassa parikkhāro hoti, antevāsikassa parikkhāro na hoti, ācariyena antevāsikassa parikkhāro dātabbo, ussukkaŋ vā kātabbaŋ– kinti nu kho antevāsikassa parikkhāro uppajjiyethāti.

‘Sace antevāsiko gilāno hoti, kālasseva uṭṭhāya dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti (p. 408) bhājanaŋ dhovitvā yāgu upanāmetabbā. Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ Antevāsikamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace antevāsiko gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo.

‘Ettāvatā nivattissatīti āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ. Cīvaraŋ sangharitabbaŋ. Cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti, antevāsiko ca bhuñjitukāmo hoti, udakaŋ datvā piṇḍapāto upanāmetabbo. Antevāsiko pānīyena pucchitabbo. Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena …pe… cīvaraŋ nikkhipantena …pe… pārato antaŋ orato bhogaŋ katvā cīvaraŋ nikkhipitabbaŋ. Antevāsikamhi uṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace antevāsiko nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace antevāsiko jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati jantāgharaŋ pavisitabbaŋ. Jantāgharaŋ pavisantena (p. 409) mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā Jantāghare antevāsikassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi antevāsikassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā antevāsikassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, antevāsiko pānīyena pucchitabbo.

‘Yasmiŋ vihāre antevāsiko viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ …pe… ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace antevāsikassa anabhirati uppannā hoti, ācariyena vūpakāsetabbo, vūpakāsāpetabbo, dhammakathā vāssa kātabbā. Sace antevāsikassa kukkuccaŋ uppannaŋ hoti, ācariyena vinodetabbaŋ, vinodāpetabbaŋ, dhammakathā vāssa kātabbā. Sace antevāsikassa diṭṭhigataŋ uppannaŋ hoti, ācariyena vivecetabbaŋ, vivecāpetabbaŋ, dhammakathā vāssa kātabbā. Sace antevāsiko garudhammaŋ ajjhāpanno hoti, parivāsāraho, ācariyena ussukkaŋ kātabbaŋ– kinti nu kho sangho antevāsikassa parivāsaŋ dadeyyāti. Sace antevāsiko mūlāyapaṭikassanāraho hoti, ācariyena ussukkaŋ kātabbaŋ– kinti nu kho sangho antevāsikaŋ mūlāya paṭikasseyyāti. Sace antevāsiko mānattāraho hoti, ācariyena ussukkaŋ kātabbaŋ kinti nu kho sangho antevāsikassa mānattaŋ dadeyyāti. Sace antevāsiko abbhānāraho hoti, ācariyena ussukkaŋ kātabbaŋ– kinti nu kho sangho antevāsikaŋ abbheyyāti. Sace sangho antevāsikassa kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, ācariyena ussukkaŋ kātabbaŋ– kinti nu kho sangho antevāsikassa kammaŋ na kareyya (p. 410) lahukāya vā pariṇāmeyyāti. Kataŋ vā panassa hoti, sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, ācariyena ussukkaŋ kātabbaŋ– kinti nu kho antevāsiko sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace antevāsikassa cīvaraŋ dhovitabbaŋ hoti, ācariyena ācikkhitabbaŋ– evaŋ dhoveyyāsīti, ussukkaŋ vā kātabbaŋ– kinti nu kho antevāsikassa cīvaraŋ dhoviyethāti. Sace antevāsikassa cīvaraŋ kātabbaŋ hoti, ācariyena ācikkhitabbaŋ– evaŋ kareyyāsīti, ussukkaŋ vā kātabbaŋ– kinti nu kho antevāsikassa cīvaraŋ kariyethāti. Sace antevāsikassa rajanaŋ pacitabbaŋ hoti, ācariyena ācikkhitabbaŋ– evaŋ paceyyāsīti, ussukkaŋ vā kātabbaŋ– kinti nu kho antevāsikassa rajanaŋ paciyethāti. Sace antevāsikassa cīvaraŋ rajitabbaŋ hoti, ācariyena ācikkhitabbaŋ– evaŋ rajeyyāsīti, ussukkaŋ vā kātabbaŋ kinti nu kho antevāsikassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ. Na ca acchinne theve pakkamitabbaŋ. Sace antevāsiko gilāno hoti, yāvajīvaŋ upaṭṭhātabbo, vuṭṭhānamassa āgametabbaŋ. Idaŋ kho, bhikkhave, ācariyānaŋ antevāsikesu vattaŋ yathā ācariyehi antevāsikesu sammā vattitabban’ ti.

Vattakkhandhako aṭṭhamo.

Imamhi khandhake vatthū ekūnavīsati, vattā cuddasa.

Tassuddānaŋ–

Sa-upāhanā chattā ca, oguṇṭhi sīsaŋ pānīyaŋ;

Nābhivāde na pucchanti, ahi ujjhanti pesalā.

Omuñci chattaŋ khandhe ca, atarañca paṭikkamaŋ;

Pattacīvaraŋ nikkhipā, patirūpañca pucchitā.

Āsiñceyya dhovitena, sukkhenallenupāhanā;

Vuḍḍho navako puccheyya, ajjhāvuṭṭhañca gocarā.

Sekkhā (p. 411) vaccā pānī pari, kattaraŋ katikaŋ tato;

Kālaŋ muhuttaŋ uklāpo, bhūmattharaṇaŋ nīhare.

Paṭipādo bhisibibbo, mañcapīṭhañca mallakaŋ;

Apassenullokakaṇṇā, gerukā kāḷa akatā.

Sankārañca bhūmattharaṇaŋ, paṭipādakaŋ mañcapīṭhaŋ;

Bhisi nisīdanampi, mallakaŋ apassena ca.

Pattacīvaraŋ bhūmi ca, pārantaŋ orato bhogaŋ;

Puratthimā pacchimā ca, uttarā atha dakkhiṇā.

Sītuṇhe ca divārattiŋ, pariveṇañca koṭṭhako;

Upaṭṭhānaggi sālā ca, vattaŋ vaccakuṭīsu ca.

Pānī paribhojaniyā, kumbhi ācamanesu ca;

Anopamena paññattaŋ, vattaŋ āgantukehime .

Nevāsanaŋ na udakaŋ, na paccu na ca pāniyaŋ;

Nābhivāde napaññape, ujjhāyanti ca pesalā.

Vuḍḍhāsanañca udakaŋ, paccuggantvā ca pāniyaŋ;

Upāhane ekamantaŋ, abhivāde ca paññape.

Vutthaŋ gocarasekkho ca, ṭhānaŋ pāniyabhojanaŋ;

Kattaraŋ katikaŋ kālaŋ, navakassa nisinnake.

Abhivādaye ācikkhe, yathā heṭṭhā tathā naye;

Niddiṭṭhaŋ satthavāhena vattaŋ āvāsikehime.

Gamikā dārumatti ca, vivaritvā na pucchiya;

Nassanti ca aguttañca, ujjhāyanti ca pesalā.

Paṭisāmetvā thaketvā, āpucchitvāva pakkame;

Bhikkhu vā sāmaṇero vā, ārāmiko upāsako.

Pāsāṇakesu ca puñjaŋ, paṭisāme thakeyya ca;

Sace ussahati ussukkaŋ, anovasse tatheva ca.

Sabbo (p. 412) ovassati gāmaŋ, ajjhokāse tatheva ca;

Appevangāni seseyyuŋ, vattaŋ gamikabhikkhunā.

Nānumodanti therena, ohāya catupañcahi;

Vaccito mucchito āsi, vattānumodanesume.

Chabbaggiyā dunnivatthā, athopi ca duppārutā;

Anākappā ca vokkamma, there anupakhajjane.

Nave bhikkhū ca sanghāṭi, ujjhāyanti ca pesalā;

Timaṇḍalaŋ nivāsetvā, kāyasaguṇagaṇṭhikā.

Na vokkamma paṭicchannaŋ, susaŋvutokkhittacakkhu;

Ukkhittojjagghikāsaddo, tayo ceva pacālanā.

Khambhoguṇṭhi-ukkuṭikā, paṭicchannaŋ susaŋvuto;

Okkhittukkhitta-ujjagghi, appasaddo tayo calā.

Khambhoguṇṭhipallatthi ca, anupakhajja nāsane;

Ottharitvāna udake, nīcaŋ katvāna siñciyā.

Paṭi sāmantā sanghāṭi, odane ca paṭiggahe;

Sūpaŋ uttaribhangena, sabbesaŋ samatitthi ca.

Sakkaccaŋ pattasaññī ca, sapadānañca sūpakaŋ;

Na thūpato paṭicchāde, viññattujjhānasaññinā.

Mahantamaṇḍaladvāraŋ, sabbahattho na byāhare;

Ukkhepo chedanāgaṇḍa, dhunaŋ sitthāvakārakaŋ.

Jivhānicchārakañceva, capucapu surusuru;

Hatthapattoṭṭhanillehaŋ, sāmisena paṭiggahe.

Yāva na sabbe udake, nīcaŋ katvāna siñciyaŋ;

Paṭi sāmantā sanghāṭi, nīcaŋ katvā chamāya ca.

Sasitthakaŋ nivattante, suppaṭicchannamukkuṭi;

Dhammarājena paññattaŋ, idaŋ bhattaggavattanaŋ.

Dunnivatthā (p. 413) anākappā, asallekkhetvā ca sahasā;

Dūre acca ciraŋ lahuŋ, tatheva piṇḍacāriko.

Paṭicchannova gaccheyya, suŋsavutokkhittacakkhu;

Ukkhittojjagghikāsaddo, tayo ceva pacālanā.

Khambhoguṇṭhi-ukkuṭikā, sallakkhetvā ca sahasā;

Dūre acca ciraŋ lahuŋ, āsanakaŋ kaṭacchukā.

Bhājanaŋ vā ṭhapeti ca, uccāretvā paṇāmetvā;

Paṭiggahe na ulloke, sūpesupi tatheva taŋ.

Bhikkhu sanghāṭiyā chāde, paṭicchanneva gacchiyaŋ;

Saŋvutokkhittacakkhu ca, ukkhittojjagghikāya ca.

Appasaddo tayo cālā, khambhoguṇṭhika-ukkuṭi.

Paṭhamāsanavakkāra pāniyaŋ paribhojanī;

Pacchākankhati bhuñjeyya, opilāpeyya uddhare.

Paṭisāmeyya sammajje, rittaŋ tucchaŋ upaṭṭhape;

Hatthavikāre bhindeyya, vattidaŋ piṇḍacārike.

Pānī pari aggiraṇi, nakkhattadisacorā ca;

Sabbaŋ natthīti koṭṭetvā, pattaŋse cīvaraŋ tato.

Idāni aŋse laggetvā, timaṇḍalaŋ parimaṇḍalaŋ;

Yathā piṇḍacārivattaŋ, naye āraññakesupi.

Pattaŋse cīvaraŋ sīse, ārohitvā ca pāniyaŋ;

Paribhojaniyaŋ aggi, araṇī cāpi kattaraŋ.

Nakkhattaŋ sappadesaŋ vā, disāpi kusalo bhave;

Sattuttamena paññattaŋ, vattaŋ āraññakesume.

Ajjhokāse okiriŋsu, ujjhāyanti ca pesalā;

Sace vihāro uklāpo, paṭhamaŋ pattacīvaraŋ.

Bhisibibbohanaŋ mañcaŋ, pīṭhañca kheḷamallakaŋ;

Apassenullokakaṇṇā, gerukā kāḷa akatā.

Sankāraŋ (p. 414) bhikkhusāmantā, senāvihārapāniyaŋ;

Paribhojanasāmantā, paṭivāte ca angaṇe.

Adhovāte attharaṇaŋ, paṭipādakamañco ca;

Pīṭhaŋ bhisi nisīdanaŋ, mallakaŋ apassena ca.

Pattacīvaraŋ bhūmi ca, pārantaŋ orato bhogaŋ;

Puratthimā ca pacchimā, uttarā atha dakkhiṇā.

Sītuṇhe ca divā rattiŋ, pariveṇañca koṭṭhako;

Upaṭṭhānaggisālā ca, vaccakuṭī ca pāniyaŋ.

Ācamanakumbhi vuḍḍhe ca, uddesapucchanā sajjhā;

Dhammo padīpaŋ vijjhāpe, na vivare napi thake.

Yena vuḍḍho parivatti, kaṇṇenapi na ghaṭṭaye;

Paññapesi mahāvīro, vattaŋ senāsanesu taŋ.

Nivāriyamānā dvāraŋ, mucchitujjhanti pesalā;

Chārikaŋ chaḍḍaye jantā, paribhaṇḍaŋ tatheva ca.

Pariveṇaŋ koṭṭhako sālā, cuṇṇamattikadoṇikā;

Mukhaŋ purato na there, na nave ussahati sace.

Purato uparimaggo, cikkhallaŋ matti pīṭhakaŋ;

Vijjhāpetvā thaketvā ca, vattaŋ jantāgharesume.

Nācameti yathāvuḍḍhaŋ, paṭipāṭi ca sahasā;

Ubbhaji nitthuno kaṭṭhaŋ, vaccaŋ passāva kheḷakaŋ.

Pharusā kūpa sahasā, ubbhaji capu sesena;

Bahi anto ca ukkāse, rajju ataramānañca.

Sahasā ubbhaji ṭhite, nitthune kaṭṭha vaccañca;

Passāva kheḷa pharusā, kūpañca vaccapāduke.

Nātisahasā ubbhaji, pādukāya capucapu;

Na sesaye paṭicchāde, uhatapidharena ca.

Vaccakuṭī (p. 415) paribhaṇḍaŋ, pariveṇañca koṭṭhako;

Ācamane ca udakaŋ, vattaŋ vaccakuṭīsume.

Upāhanā dantakaṭṭhaŋ, mukhodakañca āsanaŋ;

Yāgu udakaŋ dhovitvā, uddhāruklāpa gāma ca.

Nivāsanā kāyabandhā, saguṇaŋ pattasodakaŋ;

Pacchā timaṇḍalo ceva, parimaṇḍala bandhanaŋ.

Saguṇaŋ dhovitvā pacchā, nātidūre paṭiggahe;

Bhaṇamānassa āpatti, paṭhamāgantvāna āsanaŋ.

Udakaŋ pīṭhakathali, paccuggantvā nivāsanaŋ;

Otāpe nidahi bhango, obhoge bhuñjitu name.

Pānīyaŋ udakaŋ nīcaŋ, muhuttaŋ na ca nidahe;

Pattacīvaraŋ bhūmi ca, pārantaŋ orato bhogaŋ.

Uddhare paṭisāme ca, uklāpo ca nahāyituŋ;

Sītaŋ uṇhaŋ jantāgharaŋ, cuṇṇaŋ mattika piṭṭhito.

Pīṭhañca cīvaraŋ cuṇṇaŋ, mattikussahati mukhaŋ;

Purato there nave ca, parikammañca nikkhame.

Purato udake nhāte, nivāsetvā upajjhāyaŋ;

Nivāsanañca sanghāṭi, pīṭhakaŋ āsanena ca.

Pādo pīṭhaŋ kathaliñca, pānīyuddesapucchanā;

Uklāpaŋ susodheyya, paṭhamaŋ pattacīvaraŋ.

Nisīdanapaccattharaṇaŋ, bhisi bibbohanāni ca;

Mañco pīṭhaŋ paṭipādaŋ, mallakaŋ apassena ca.

Bhūma santāna āloka, gerukā kāḷa akatā;

Bhūmattharapaṭipādā, mañco pīṭhaŋ bibbohanaŋ.

Nisīdattharaṇaŋ kheḷa, apasse pattacīvaraŋ;

Puratthimā pacchimā ca, uttarā atha dakkhiṇā.

Sītuṇhañca (p. 416) divā rattiŋ, pariveṇañca koṭṭhako;

Upaṭṭhānaggisālā ca, vaccapāniyabhojanī.

Ācamaŋ anabhirati, kukkuccaŋ diṭṭhi ca garu;

Mūlamānatta-abbhānaŋ, tajjanīyaŋ niyassakaŋ.

Pabbāja paṭisāraṇī, ukkhepañca kataŋ yadi;

Dhove kātabbaŋ rajañca, raje samparivattakaŋ.

Pattañca cīvarañcāpi, parikkhārañca chedanaŋ;

Parikammaŋ veyyāvaccaŋ, pacchā piṇḍaŋ pavisanaŋ.

Na susānaŋ disā ceva, yāvajīvaŋ upaṭṭhahe;

Saddhivihārikenetaŋ, vattupajjhāyakesume.

Ovādasāsanuddesā, pucchā pattañca cīvaraŋ;

Parikkhāro gilāno ca, na pacchāsamaṇo bhave.

Upajjhāyesu ye vattā, evaŋ ācariyesupi;

Saddhivihārike vattā, tatheva antevāsike.

Āgantukesu ye vattā, puna āvāsikesu ca;

Gamikānumodanikā, bhattagge piṇḍacārike.

Āraññakesu yaŋ vattaŋ, yañca senāsanesupi;

Jantāghare vaccakuṭī, upajjhā saddhivihārike.

Ācariyesu yaŋ vattaŋ, tatheva antevāsike;

Ekūnavīsati vatthū, vattā cuddasa khandhake.

Vattaŋ aparipūrento, na sīlaŋ paripūrati;

Asuddhasīlo duppañño, cittekaggaŋ na vindati.

Vikkhittacittonekaggo, sammā dhammaŋ na passati;

Apassamāno saddhammaŋ, dukkhā na parimuccati.

Yaŋ (p. 417) vattaŋ paripūrento, sīlampi paripūrati;

Visuddhasīlo sappañño, cittekaggampi vindati.

Avikkhittacitto ekaggo, sammā dhammaŋ vipassati;

Sampassamāno saddhammaŋ, dukkhā so parimuccati.

Tasmā hi vattaŋ pūreyya, jinaputto vicakkhaṇo;

Ovādaŋ buddhaseṭṭhassa, tato nibbānamehitīti.

Vattakkhandhakaŋ niṭṭhitaŋ.

9. Pātimokkhaṭṭhapanakkhandhakaŋ

1. Pātimokkhuddesayācanā

383. Tena (p. 418) samayena buddho bhagavā sāvatthiyaŋ viharati pubbārāme migāramātu pāsāde. Tena kho pana samayena bhagavā tadahuposathe bhikkhusanghaparivuto nisinno hoti. Atha kho āyasmā ānando abhikkantāya rattiyā nikkhante paṭhame yāme uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā bhagavantaŋ etadavoca– ‘abhikkantā, bhante, ratti, nikkhanto paṭhamo yāmo, ciranisinno bhikkhusangho. Uddisatu, bhante, bhagavā bhikkhūnaŋ pātimokkhan’ ti. Evaŋ vutte bhagavā tuṇhī ahosi. Dutiyampi kho āyasmā ānando abhikkantāya rattiyā nikkhante majjhime yāme uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā bhagavantaŋ etadavoca– ‘abhikkantā, bhante, ratti, nikkhanto majjhimo yāmo, ciranisinno bhikkhusangho. Uddisatu, bhante, bhagavā bhikkhūnaŋ pātimokkhan’ ti. Dutiyampi kho bhagavā tuṇhī ahosi. Tatiyampi kho āyasmā ānando abhikkantāya rattiyā nikkhante pacchime yāme uddhaste aruṇe nandimukhiyā rattiyā uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā bhagavantaŋ etadavoca– ‘abhikkantā bhante, ratti, nikkhanto pacchimo yāmo, uddhastaŋ aruṇaŋ nandimukhi ratti, ciranisinno bhikkhusangho. Uddisatu, bhante, bhagavā bhikkhūnaŋ pātimokkhan’ ti. ‘Aparisuddhā, ānanda, parisā’ ti.

Atha kho āyasmato mahāmoggallānassa etadahosi– ‘kaŋ nu kho bhagavā puggalaŋ sandhāya evamāha– “aparisuddhā, ānanda, parisā”’ ti? Atha kho āyasmā mahāmoggallāno sabbāvantaŋ bhikkhusanghaŋ cetasā ceto paricca manasākāsi. Addasā kho āyasmā mahāmoggallāno taŋ puggalaŋ dussīlaŋ pāpadhammaŋ asucisankassarasamācāraŋ paṭicchannakammantaŋ assamaṇaŋ samaṇapaṭiññaŋ abrahmacāriŋ brahmacāripaṭiññaŋ antopūtiŋ avassutaŋ kasambujātaŋ majjhe bhikkhusanghassa nisinnaŋ. Disvāna yena so puggalo (p. 419) tenupasankami upasankamitvā taŋ puggalaŋ etadavoca– ‘uṭṭhehi, āvuso, diṭṭhosi bhagavatā; natthi te bhikkhūhi saddhiŋ saŋvāso’ ti. Evaŋ vutte so puggalo tuṇhī ahosi. Dutiyampi kho āyasmā mahāmoggallāno taŋ puggalaŋ etadavoca– ‘uṭṭhehi, āvuso, diṭṭhosi bhagavatā; natthi te bhikkhūhi saddhiŋ saŋvāso’ ti. Dutiyampi kho so puggalo tuṇhī ahosi. Tatiyampi kho āyasmā mahāmoggallāno taŋ puggalaŋ etadavoca– ‘uṭṭhehi, āvuso, diṭṭhosi bhagavatā; natthi te bhikkhūhi saddhiŋ saŋvāso’ ti. Tatiyampi kho so puggalo tuṇhī ahosi. Atha kho āyasmā mahāmoggallāno taŋ puggalaŋ bāhāyaŋ gahetvā bahidvārakoṭṭhakā nikkhāmetvā sūcighaṭikaŋ datvā yena bhagavā tenupasankami, upasankamitvā bhagavantaŋ etadavoca– ‘nikkhāmito so, bhante, puggalo mayā; suddhā parisā; uddisatu, bhante, bhagavā bhikkhūnaŋ pātimokkhan’ ti.

‘Acchariyaŋ, moggallāna, abbhutaŋ, moggallāna, yāva bāhāgahaṇāpi nāma so moghapuriso āgamessatī’ ti! Atha kho bhagavā bhikkhū āmantesi–

2. Mahāsamudde-aṭṭhacchariyaŋ

384. ‘Aṭṭhime, bhikkhave, mahāsamudde acchariyā abbhutā dhammā, ye disvā disvā asurā mahāsamudde abhiramanti. Katame aṭṭha?

‘Mahāsamuddo, bhikkhave, anupubbaninno anupubbapoṇo anupubbapabbhāro na āyatakeneva papāto. Yampi, bhikkhave, mahāsamuddo anupubbaninno anupubbapoṇo anupubbapabbhāro na āyatakeneva papāto– ayaŋ, bhikkhave, mahāsamudde paṭhamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo ṭhitadhammo velaŋ nātivattati. Yampi, bhikkhave, mahāsamuddo ṭhitadhammo velaŋ nātivattati– ayaŋ, bhikkhave, mahāsamudde dutiyo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna (p. 420) caparaŋ, bhikkhave, mahāsamuddo na matena kuṇapena saŋvasati Yaŋ hoti mahāsamudde mataŋ kuṇapaŋ, taŋ khippaññeva tīraŋ vāheti, thalaŋ ussāreti. Yampi, bhikkhave, mahāsamuddo na matena kuṇapena saŋvasati, yaŋ hoti mahāsamudde mataŋ kuṇapaŋ, taŋ khippaññeva tīraŋ vāheti, thalaŋ ussāreti– ayaŋ, bhikkhave, mahāsamudde tatiyo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, yā kāci mahānadiyo, seyyathidaŋ– gangā, yamunā, aciravatī, sarabhū, mahī, tā mahāsamuddaŋ pattā jahanti purimāni nāmagottāni, mahāsamuddo tveva sankhaŋ gacchanti. Yampi, bhikkhave, yākāci mahānadiyo, seyyathidaŋ– gangā, yamunā, aciravatī, sarabhū, mahī, tā mahāsamuddaŋ pattā jahanti purimāni nāmagottāni, mahāsamuddo tveva sankhaŋ gacchanti– ayaŋ, bhikkhave, mahāsamudde catuttho acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, yā ca loke savantiyo mahāsamuddaŋ appenti, yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati. Yampi, bhikkhave, yā ca loke savantiyo mahāsamuddaŋ appenti, yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati– ayaŋ, bhikkhave, mahāsamudde pañcamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo ekaraso loṇaraso. Yampi, bhikkhave, mahāsamuddo ekaraso loṇaraso– ayaŋ, bhikkhave, mahāsamudde chaṭṭho acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo bahuratano anekaratano. Tatrimāni ratanāni, seyyathidaŋ– muttā, maṇi, veḷuriyo, sankho, silā, pavāḷaŋ, rajataŋ, jātarūpaŋ, lohitako, masāragallaŋ. Yampi, bhikkhave, mahāsamuddo bahuratano anekaratano, tatrimāni ratanāni, seyyathidaŋ– muttā, maṇi, veḷuriyo, sankho, silā, pavāḷaŋ, rajataŋ, jātarūpaŋ, lohitako (p. 421) masāragallaŋ– ayaŋ, bhikkhave, mahāsamudde sattamo acchariyo abbhuto dhammo, yaŋ disvā disvā asurā mahāsamudde abhiramanti.

‘Puna caparaŋ, bhikkhave, mahāsamuddo mahataŋ bhūtānaŋ āvāso. Tatrime bhūtā– timi, timingalo, timitimingalo, asurā, nāgā, gandhabbā. Santi mahāsamudde yojanasatikāpi attabhāvā, dviyojanasatikāpi attabhāvā, tiyojanasatikāpi attabhāvā, catuyojanasatikāpi attabhāvā, pañcayojanasatikāpi attabhāvā. Yampi, bhikkhave, mahāsamuddo mahataŋ bhūtānaŋ āvāso, tatrime bhūtā– timi, timingalo, timitimingalo, asurā, nāgā, gandhabbā; santi mahāsamudde, yojanasatikāpi attabhāvā …pe… pañcayojanasatikāpi attabhāvā– ayaŋ, bhikkhave, mahāsamudde aṭṭhamo acchariyo abbhuto dhammo, yaŋ disvā disvā asurā mahāsamudde abhiramanti. Ime kho, bhikkhave, mahāsamudde aṭṭha acchariyā abbhutā dhammā, ye disvā disvā asurā mahāsamudde abhiraman’ ti.

3. Imasmiŋdhammavinaye-aṭṭhacchariyaŋ

385. ‘Evameva kho, bhikkhave, imasmiŋ dhammavinaye aṭṭha acchariyā abbhutā dhammā, ye disvā disvā bhikkhū imasmiŋ dhammavinaye abhiramanti. Katame aṭṭha?

‘Seyyathāpi, bhikkhave, mahāsamuddo anupubbaninno anupubbapoṇo anupubbapabbhāro na āyatakeneva papāto; evameva kho, bhikkhave, imasmiŋ dhammavinaye anupubbasikkhā anupubbakiriyā anupubbapaṭipadā na āyatakeneva aññāpaṭivedho. Yampi, bhikkhave, imasmiŋ dhammavinaye anupubbasikkhā anupubbakiriyā anupubbapaṭipadā na āyatakeneva aññāpaṭivedho– ayaŋ, bhikkhave, imasmiŋ dhammavinaye paṭhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, mahāsamuddo ṭhitadhammo velaŋ nātivattati evameva kho, bhikkhave, yaŋ mayā sāvakānaŋ sikkhāpadaŋ paññattaŋ, taŋ mama sāvakā jīvitahetupi nātikkamanti. Yampi, bhikkhave, mayā mama sāvakānaŋ sikkhāpadaŋ (p. 422) paññattaŋ, taŋ mama sāvakā jīvitahetupi nātikkamanti– ayaŋ, bhikkhave, imasmiŋ dhammavinaye dutiyo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, mahāsamuddo na matena kuṇapena saŋvasati, yaŋ hoti mahāsamudde mataŋ kuṇapaŋ taŋ khippameva tīraŋ vāheti, thalaŋ ussāreti; evameva kho, bhikkhave, yo so puggalo dussīlo pāpadhammo asucisankassarasamācāro paṭicchannakammanto assamaṇo samaṇapaṭiñño abrahmacārī brahmacāripaṭiñño antopūti avassuto kasambujāto, na tena sangho saŋvasati, khippameva naŋ sannipatitvā ukkhipati, kiñcāpi kho so hoti majjhe bhikkhusanghassa nisinno. Atha kho so ārakāva sanghamhā, sangho ca tena. Yampi, bhikkhave, yo so puggalo dussīlo pāpadhammo asucisankassarasamācāro paṭicchannakammanto assamaṇo samaṇapaṭiñño abrahmacārī brahmacāripaṭiñño antopūti avassuto kasambujāto, na tena sangho saŋvasati, khippameva naŋ sannipūtitvā ukkhipati, kiñcāpi kho so hoti majjhe bhikkhusanghassa nisinno, atha kho so ārakāva sanghamhā, sangho ca tena– ayaŋ bhikkhave, imasmiŋ dhammavinaye tatiyo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, yā kāci mahānadiyo, seyyathidaŋ– gangā, yamunā, aciravatī, sarabhū, mahī, tā mahāsamuddaŋ pattā jahanti purimāni nāmagottāni, mahāsamuddo tveva sankhaŋ gacchanti; evameva kho, bhikkhave, cattārome vaṇṇā– khattiyā, brāhmaṇā, vessā, suddā. Te tathāgatappavedite dhammavinaye agārasmā anagāriyaŋ pabbajitvā jahanti purimāni nāmagottāni, samaṇā sakyaputtiyā tveva sankhaŋ gacchanti. Yampi, bhikkhave, cattārome vaṇṇā khattiyā brāhmaṇā vessā suddā, te tathāgatappavedite dhammavinaye agārasmā anagāriyaŋ pabbajitvā jahanti purimāni nāmagottāni, samaṇā sakyaputtiyā tveva sankhaŋ gacchanti– ayaŋ, bhikkhave, imasmiŋ dhammavinaye catuttho acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi (p. 423) bhikkhave, yā ca loke savantiyo mahāsamuddaŋ appenti, yā ca antalikkhā dhārā papatanti, na tena mahāsamuddassa ūnattaŋ vā pūrattaŋ vā paññāyati; evameva kho, bhikkhave, bahū cepi bhikkhū anupādisesāya nibbānadhātuyā parinibbāyanti, na tena nibbānadhātuyā ūnattaŋ vā pūrattaŋ vā paññāyati. Yampi, bhikkhave, bahū cepi bhikkhū anupādisesāya nibbānadhātuyā parinibbāyanti na tena nibbānadhātuyā ūnattaŋ vā pūrattaŋ vā paññāyati– ayaŋ, bhikkhave, imasmiŋ dhammavinaye pañcamo acchariyo abbhuto dhammo yaŋ disvā disvā bhikkhū imasmiŋ dhammavinaye abhiramanti.

‘Seyyathāpi, bhikkhave, mahāsamuddo ekaraso loṇaraso, evameva kho, bhikkhave, ayaŋ dhammavinayo ekaraso vimuttiraso. Yampi, bhikkhave, ayaŋ dhammavinayo ekaraso vimuttiraso– ayaŋ, bhikkhave, imasmiŋ dhammavinaye chaṭṭho acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi bhikkhave, mahāsamuddo bahuratano anekaratano, tatrimāni ratanāni, seyyathidaŋ– muttā, maṇi, veḷuriyo, sankho, silā, pavāḷaŋ, rajataŋ, jātarūpaŋ, lohitako, masāragallaŋ; evameva kho, bhikkhave, ayaŋ dhammavinayo bahuratano anekaratano. Tatrimāni ratanāni, seyyathidaŋ– cattāro satipaṭṭhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aṭṭhangiko maggo. Yampi, bhikkhave, ayaŋ dhammavinayo bahuratano anekaratano, tatrimāni ratanāni, seyyathidaŋ– cattāro satipaṭṭhānā …pe… ariyo aṭṭhangiko maggo– ayaŋ, bhikkhave, imasmiŋ dhammavinaye sattamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti.

‘Seyyathāpi bhikkhave, mahāsamuddo mahataŋ bhūtānaŋ āvāso, tatrime bhūtā– timi, timingalo, timitimingalo, asurā, nāgā, gandhabbā, santi mahāsamudde yojanasatikāpi attabhāvā, dviyojanasatikāpi attabhāvā, tiyojanasatikāpi attabhāvā, catuyojanasatikāpi attabhāvā, pañcayojanasatikāpi attabhāvā; evameva kho, bhikkhave, ayaŋ dhammavinayo mahataŋ bhūtānaŋ āvāso. Tatrime bhūtā– sotāpanno, sotāpattiphalasacchikiriyāya paṭipanno; sakadāgāmī, sakadāgāmiphalasacchikiriyāya (p. 424) paṭipanno; anāgāmī, anāgāmiphalasacchikiriyāya paṭipanno; arahā, arahattaphalasacchikiriyāya paṭipanno. Yampi, bhikkhave, ayaŋ dhammavinayo mahataŋ bhūtānaŋ āvāso, tatrime bhūtā– sotāpanno, sotāpattiphalasacchikiriyāya paṭipanno …pe… arahā, arahataphalasacchikiriyāya paṭipanno– ayaŋ, bhikkhave, imasmiŋ dhammavinaye aṭṭhamo acchariyo abbhuto dhammo, yaŋ disvā disvā bhikkhū imasmiŋ dhammavinaye abhiramanti. ‘Ime kho, bhikkhave, imasmiŋ dhammavinaye aṭṭha acchariyā abbhutā dhammā, ye disvā disvā bhikkhū imasmiŋ dhammavinaye abhiramantī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


 ‘Channamativassati, vivaṭaŋ nātivassati;


Tasmā channaŋ vivaretha, evaŋ taŋ nātivassatī’ ti.

4. Pātimokkhasavanāraho

386. Atha kho bhagavā bhikkhū āmantesi– ‘nadānāhaŋ, bhikkhave, ito paraŋ uposathaŋ karissāmi, pātimokkhaŋ uddisissāmi. Tumhevadāni, bhikkhave, ito paraŋ uposathaŋ kareyyātha, pātimokkhaŋ uddiseyyātha. Aṭṭhānametaŋ, bhikkhave, anavakāso yaŋ tathāgato aparisuddhāya parisāya uposathaŋ kareyya, pātimokkhaŋ uddiseyya. Na ca, bhikkhave, sāpattikena pātimokkhaŋ sotabbaŋ. Yo suṇeyya, āpatti dukkaṭassa. Anujānāmi, bhikkhave, yo sāpattiko pātimokkhaŋ suṇāti, tassa pātimokkhaŋ ṭhapetuŋ. Evañca pana, bhikkhave, ṭhapetabbaŋ. Tadahuposathe cātuddase vā pannarase vā tasmiŋ puggale sammukhībhūte sanghamajjhe udāharitabbaŋ–

“Suṇātu me bhante, sangho. Itthannāmo puggalo sāpattiko, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabban” ti ṭhapitaŋ hoti pātimokkhan’ ti.

Tena (p. 425) kho pana samayena chabbaggiyā bhikkhū “nāmhe koci jānātī” ti sāpattikāva pātimokkhaŋ suṇanti. Therā bhikkhū paracittaviduno bhikkhūnaŋ ārocenti– ‘itthannāmo ca itthannāmo ca, āvuso, chabbaggiyā bhikkhū “nāmhe koci jānātī” ti sāpattikāva pātimokkhaŋ suṇantī’ ti. Assosuŋ kho chabbaggiyā bhikkhū– ‘therā kira bhikkhū paracittaviduno amhe bhikkhūnaŋ ārocenti– itthannāmo ca itthannāmo ca, āvuso, chabbaggiyā bhikkhū “nāmhe koci jānātī” ti sāpattikāva pātimokkhaŋ suṇantī’ ti.

Te– puramhākaŋ pesalā bhikkhū pātimokkhaŋ ṭhapentīti– paṭikacceva suddhānaŋ bhikkhūnaŋ anāpattikānaŋ avatthusmiŋ akāraṇe pātimokkhaŋ ṭhapenti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū suddhānaŋ bhikkhūnaŋ anāpattikānaŋ avatthusmiŋ akāraṇe pātimokkhaŋ ṭhapessantī’ ti! Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū suddhānaŋ bhikkhūnaŋ anāpattikānaŋ avatthusmiŋ akāraṇe pātimokkhaŋ ṭhapentī’ ti? ‘Saccaŋ bhagavā’ ti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, suddhānaŋ bhikkhūnaŋ anāpattikānaŋ avatthusmiŋ akāraṇe pātimokkhaŋ ṭhapetabbaŋ. Yo ṭhapeyya, āpatti dukkaṭassa’.

5. Dhammikādhammikapātimokkhaṭṭhapanaŋ

387. ‘Ekaŋ bhikkhave, adhammikaŋ pātimokkhaṭṭhapanaŋ, ekaŋ dhammikaŋ; pātimokkhaṭṭhapanaŋ, dve adhammikāni; pātimokkhaṭṭhapanāni, dve dhammikāni; tīṇi adhammikāni pātimokkhaṭṭhapanāni, tīṇi dhammikāni, cattāri adhammikāni pātimokkhaṭṭhapanāni, cattāri dhammikāni; pañca adhammikāni pātimokkhaṭṭhapanāni, pañca dhammikāni; cha adhammikāni pātimokkhaṭṭhapanāni, cha dhammikāni; satta adhammikāni pātimokkhaṭṭhapanāni, satta dhammikāni; aṭṭha adhammikāni pātimokkhaṭṭhapanāni, aṭṭha dhammikāni; nava adhammikāni pātimokkhaṭṭhapanāni nava dhammikāni; dasa adhammikāni pātimokkhaṭṭhapanāni, dasa dhammikāni.

‘Katamaŋ (p. 426) ekaŋ adhammikaŋ pātimokkhaṭṭhapanaŋ? Amūlikāya sīlavipattiyā pātimokkhaŋ ṭhapeti– idaŋ ekaŋ adhammikaŋ pātimokkhaṭṭhapanaŋ. Katamaŋ ekaŋ dhammikaŋ pātimokkhaṭṭhapanaŋ? Samūlikāya sīlavipattiyā pātimokkhaŋ ṭhapeti– idaŋ ekaŋ dhammikaŋ pātimokkhaṭṭhapanaŋ.

‘Katamāni dve adhammikāni pātimokkhaṭṭhapanāni? Amūlikāya sīlavipattiyā pātimokkhaŋ ṭhapeti, amūlikāya ācāravipattiyā pātimokkhaŋ ṭhapeti– imāni dve adhammikāni pātimokkhaṭṭhapanāni. Katamāni dve dhammikāni pātimokkhaṭṭhapanāni? Samūlikāya sīlavipattiyā pātimokkhaŋ ṭhapeti, samūlikāya ācāravipattiyā pātimokkhaŋ ṭhapeti– imāni dve dhammikāni pātimokkhaṭṭhapanāni.

‘Katamāni tīṇi adhammikāni pātimokkhaṭṭhapanāni? Amūlikāya sīlavipattiyā pātimokkhaŋ ṭhapeti, amūlikāya ācāravipattiyā pātimokkhaŋ ṭhapeti, amūlikāya diṭṭhivipattiyā pātimokkhaŋ ṭhapeti– imāni tīṇi adhammikāni pātimokkhaṭṭhapanāni. Katamāni tīṇi dhammikāni pātimokkhaṭṭhapanāni? Samūlikāya sīlavipattiyā pātimokkhaŋ ṭhapeti, samūlikāya ācāravipattiyā pātimokkhaŋ ṭhapeti, samūlikāya diṭṭhivipattiyā pātimokkhaŋ ṭhapeti– imāni tīṇi dhammikāni pātimokkhaṭṭhapanāni.

‘Katamāni cattāri adhammikāni pātimokkhaṭṭhapanāni? Amūlikāya sīlavipattiyā pātimokkhaŋ ṭhapeti, amūlikāya ācāravipattiyā pātimokkhaŋ ṭhapeti, amūlikāya diṭṭhivipattiyā pātimokkhaŋ ṭhapeti, amūlikāya ājīvavipattiyā pātimokkhaŋ ṭhapeti– imāni cattāri adhammikāni pātimokkhaṭṭhapanāni. Katamāni cattāri dhammikāni pātimokkhaṭṭhapanāni? Samūlikāya sīlavipattiyā pātimokkhaŋ ṭhapeti, samūlikāya ācāravipattiyā pātimokkhaŋ ṭhapeti, samūlikāya diṭṭhivipattiyā pātimokkhaŋ ṭhapeti, samūlikāya ājīvavipattiyā pātimokkhaŋ ṭhapeti– imāni cattāri dhammikāni pātimokkhaṭṭhapanāni.

‘Katamāni pañca adhammikāni pātimokkhaṭṭhapanāni? Amūlakena pārājikena pātimokkhaŋ ṭhapeti, amūlakena sanghādisesena …pe… amūlakena pācittiyena… amūlakena pāṭidesanīyena… amūlakena dukkaṭena pātimokkhaŋ (p. 427) ṭhapeti– imāni pañca adhammikāni pātimokkhaṭṭhapanāni. Katamāni pañca dhammikāni pātimokkhaṭṭhapanāni? Samūlakena pārājikena pātimokkhaŋ ṭhapeti, samūlakena sanghādisesena …pe… pācittiyena… pāṭidesanīyena… dukkaṭena pātimokkhaŋ ṭhapeti– imāni pañca dhammikāni pātimokkhaṭṭhapanāni.

‘Katamāni cha adhammikāni pātimokkhaṭṭhapanāni? Amūlikāya sīlavipattiyā pātimokkhaŋ ṭhapeti akatāya, amūlikāya sīlavipattiyā pātimokkhaŋ ṭhapeti katāya; amūlikāya ācāravipattiyā pātimokkhaŋ ṭhapeti akatāya, amūlikāya ācāravipattiyā pātimokkhaŋ ṭhapeti katāya; amūlikāya diṭṭhivipattiyā pātimokkhaŋ ṭhapeti akatāya, amūlikāya diṭṭhivipattiyā pātimokkhaŋ ṭhapeti katāya– imāni cha adhammikāni pātimokkhaṭṭhapanāni. Katamāni cha dhammikāni pātimokkhaṭṭhapanāni? Samūlikāya sīlavipattiyā pātimokkhaŋ ṭhapeti akatāya, samūlikāya sīlavipattiyā pātimokkhaŋ ṭhapeti katāya; samūlikāya ācāravipattiyā …pe… diṭṭhivipattiyā pātimokkhaŋ ṭhapeti akatāya …pe… katāya– imāni cha dhammikāni pātimokkhaṭṭhapanāni.

‘Katamāni satta adhammikāni pātimokkhaṭṭhapanāni? Amūlakena pārājikena pātimokkhaŋ ṭhapeti, amūlakena sanghādisesena …pe… thullaccayena pācittiyena pāṭidesanīyena dukkaṭena dubbhāsitena pātimokkhaŋ ṭhapeti– imāni satta adhammikāni pātimokkhaṭṭhapanāni. Katamāni satta dhammikāni pātimokkhaṭṭhapanāni? Samūlakena pārājikena pātimokkhaŋ ṭhapeti, samūlakena sanghādisesena …pe… thullaccayena pācittiyena pāṭidesanīyena dukkaṭena dubbhāsitena pātimokkhaŋ ṭhapeti– imāni satta dhammikāni pātimokkhaṭṭhapanāni.

‘Katamāni aṭṭha adhammikāni pātimokkhaṭṭhapanāni? Amūlikāya sīlavipattiyā pātimokkhaŋ ṭhapeti akatāya, amūlikāya sīlavipattiyā pātimokkhaŋ ṭhapeti katāya; amūlikāya ācāravipattiyā …pe… diṭṭhivipattiyā …pe… ājīvavipattiyā pātimokkhaŋ ṭhapeti akatāya …pe… katāya– imāni aṭṭha adhammikāni pātimokkhaṭṭhapanāni. Katamāni aṭṭha dhammikāni pātimokkhaṭṭhapanāni? Samūlikāya sīlavipattiyā pātimokkhaŋ ṭhapeti akatāya, samūlikāya sīlavipattiyā pātimokkhaŋ ṭhapeti (p. 428) katāya; samūlikāya ācāravipattiyā …pe… diṭṭhivipattiyā …pe… ājīvavipattiyā pātimokkhaŋ ṭhapeti akatāya …pe… katāya. Imāni aṭṭha dhammikāni pātimokkhaṭṭhapanāni.

‘Katamāni nava adhammikāni pātimokkhaṭṭhapanāni? Amūlikāya sīlavipattiyā pātimokkhaŋ ṭhapeti akatāya, amūlikāya sīlavipattiyā pātimokkhaŋ ṭhapeti katāya, amūlikāya sīlavipattiyā pātimokkhaŋ ṭhapeti katākatāya; amūlikāya ācāravipattiyā …pe… diṭṭhivipattiyā pātimokkhaŋ ṭhapeti akatāya …pe… katāya …pe… katākatāya imāni nava adhammikāni pātimokkhaṭṭhapanāni. Katamāni nava dhammikāni pātimokkhaṭṭhapanāni? Samūlikāya sīlavipattiyā pātimokkhaŋ ṭhapeti akatāya, samūlikāya sīlavipattiyā pātimokkhaŋ ṭhapeti katāya, samūlikāya sīlavipattiyā pātimokkhaŋ ṭhapeti katākatāya; samūlikāya ācāravipattiyā …pe… diṭṭhivipattiyā pātimokkhaŋ ṭhapeti akatāya …pe… katāya– katākatāya …pe… imāni nava dhammikāni pātimokkhaṭṭhapanāni.

‘Katamāni dasa adhammikāni pātimokkhaṭṭhapanāni? Na pārājiko tassaŋ parisāyaŋ nisinno hoti, na pārājikakathā vippakatā hoti; na sikkhaŋ paccakkhātako tassaŋ parisāyaŋ nisinno hoti, na sikkhaŋ paccakkhātakathā vippakatā hoti; dhammikaŋ sāmaggiŋ upeti, na dhammikaŋ sāmaggiŋ paccādiyati, na dhammikāya sāmaggiyā paccādānakathā vippakatā hoti; na sīlavipattiyā diṭṭhasutaparisankito hoti, na ācāravipattiyā diṭṭhasutaparisankito hoti, na diṭṭhivipattiyā diṭṭhasutaparisankito hoti– imāni dasa adhammikāni pātimokkhaṭṭhapanāni. Katamāni dasa dhammikāni pātimokkhaṭṭhapanāni? Pārājiko tassaŋ parisāyaŋ nisinno hoti, pārājikakathā vippakatā hoti; sikkhaŋ paccakkhātako tassaŋ parisāyaŋ nisinno hoti, sikkhaŋ paccakkhātakathā vippakatā hoti; dhammikaŋ sāmaggiŋ na upeti, dhammikaŋ sāmaggiŋ paccādiyati, dhammikāya sāmaggiyā paccādānakathā vippakatā hoti; sīlavipattiyā diṭṭhasutaparisankito hoti, ācāravipattiyā diṭṭhasutaparisankito hoti, diṭṭhivipattiyā diṭṭhasutaparisankito hoti– imāni dasa dhammikāni pātimokkhaṭṭhapanāni.

6. Dhammikapātimokkhaṭṭhapanaŋ

388. ‘Kathaŋ (p. 429) pārājiko tassaŋ parisāyaŋ nisinno hoti? Idha, bhikkhave, yehi ākārehi yehi lingehi yehi nimittehi pārājikassa dhammassa ajjhāpatti hoti, tehi ākārehi tehi lingehi tehi nimittehi bhikkhu bhikkhuŋ passati pārājikaŋ dhammaŋ ajjhāpajjantaŋ. Na heva kho bhikkhu bhikkhuŋ passati pārājikaŋ dhammaŋ ajjhāpajjantaŋ, api ca añño bhikkhu bhikkhussa āroceti– “itthannāmo, āvuso, bhikkhu pārājikaŋ dhammaŋ ajjhāpanno” ti. Na heva kho bhikkhu bhikkhuŋ passati pārājikaŋ dhammaŋ ajjhāpajjantaŋ, nāpi añño bhikkhu bhikkhussa āroceti– “itthannāmo, āvuso, bhikkhu pārājikaŋ dhammaŋ ajjhāpanno” ti, apica sova bhikkhu bhikkhussa āroceti– “ahaŋ, āvuso, pārājikaŋ dhammaŋ ajjhāpanno” ti. Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmo puggalo pārājikaŋ dhammaŋ ajjhāpanno, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

389. ‘Bhikkhussa pātimokkhe ṭhapite parisā vuṭṭhāti, dasannaŋ antarāyānaŋ aññatarena – rājantarāyena vā, corantarāyena vā, agyantarāyena vā, udakantarāyena vā, manussantarāyena vā, amanussantarāyena vā, vāḷantarāyena vā, sarīsapantarāyena vā, jīvitantarāyena vā, brahmacariyantarāyena vā. Ākankhamāno, bhikkhave, bhikkhu tasmiŋ vā āvāse, aññasmiŋ vā āvāse, tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmassa puggalassa pārājikakathā vippakatā, taŋ vatthu avinicchitaŋ. Yadi sanghassa pattakallaŋ, sangho taŋ vatthuŋ vinicchineyyāti.

‘Evañcetaŋ labhetha, iccetaŋ kusalaŋ. No ce labhetha, tadahuposathe cātuddase vā pannarase vā tasmiŋ puggale sammukhībhūte sanghamajjhe udāharitabbaŋ–

‘Suṇātu (p. 430) me, bhante, sangho. Itthannāmassa puggalassa pārājikakathā vippakatā, taŋ vatthu avinicchitaŋ. Tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

390. ‘Kathaŋ sikkhaŋ paccakkhātako tassaŋ parisāyaŋ nisinno hoti? Idha pana, bhikkhave, bhikkhu yehi ākārehi yehi lingehi yehi nimittehi sikkhā paccakkhātā hoti, tehi ākārehi tehi lingehi tehi nimittehi bhikkhu bhikkhuŋ passati sikkhaŋ paccakkhantaŋ. Na heva kho bhikkhu bhikkhuŋ passati sikkhaŋ paccakkhantaŋ, apica añño bhikkhu bhikkhussa āroceti– “itthannāmena, āvuso, bhikkhunā sikkhā paccakkhātā” ti. Na heva kho bhikkhu bhikkhuŋ passati sikkhaŋ paccakkhantaŋ, nāpi añño bhikkhu bhikkhussa āroceti– “itthannāmena, āvuso, bhikkhunā sikkhā paccakkhātā” ti, apica sova bhikkhu bhikkhussa āroceti– “mayā, āvuso, sikkhā paccakkhātā” ti. Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmena puggalena sikkhā paccakkhātā, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

391. ‘Bhikkhussa pātimokkhe ṭhapite parisā vuṭṭhāti, dasannaŋ antarāyānaŋ aññatarena– rājantarāyena vā …pe… brahmacariyantarāyena vā, ākankhamāno, bhikkhave, bhikkhu tasmiŋ vā āvāse, aññasmiŋ vā āvāse, tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmassa puggalassa sikkhaŋ paccakkhātakathā vippakatā, taŋ vatthu avinicchitaŋ. Yadi sanghassa pattakallaŋ, sangho taŋ vatthuŋ vinicchineyyāti.

‘Evañcetaŋ labhetha, iccetaŋ kusalaŋ. No ce labhetha, tadahuposathe cātuddase vā pannarase vā tasmiŋ puggale sammukhībhūte sanghamajjhe udāharitabbaŋ–

‘Suṇātu (p. 431) me, bhante, sangho. Itthannāmassa puggalassa sikkhaŋ paccakkhātakathā vippakatā, taŋ vatthu avinicchitaŋ. Tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

392. ‘Kathaŋ dhammikaŋ sāmaggiŋ na upeti? Idha pana, bhikkhave, bhikkhu yehi ākārehi yehi lingehi yehi nimittehi dhammikāya sāmaggiyānupagamanaŋ hoti, tehi ākārehi tehi lingehi tehi nimittehi bhikkhu bhikkhuŋ passati dhammikaŋ sāmaggiŋ na upentaŋ. Na heva kho bhikkhu bhikkhuŋ passati dhammikaŋ sāmaggiŋ na upentaŋ, api ca añño bhikkhu bhikkhussa āroceti– “itthannāmo, āvuso, bhikkhu dhammikaŋ sāmaggiŋ na upetī” ti. Na heva kho bhikkhu bhikkhuŋ passati dhammikaŋ sāmaggiŋ na upentaŋ, nāpi añño bhikkhu bhikkhussa āroceti– “itthannāmo, āvuso, bhikkhu dhammikaŋ sāmaggiŋ na upetī” ti, api ca sova bhikkhu bhikkhussa āroceti– “ahaŋ, āvuso, dhammikaŋ sāmaggiŋ na upemī” ti. Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmo puggalo dhammikaŋ sāmaggiŋ na upeti tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

393. ‘Kathaŋ dhammikaŋ sāmaggiŋ paccādiyati? Idha, bhikkhave, bhikkhu yehi ākārehi yehi lingehi yehi nimittehi dhammikāya sāmaggiyā paccādānaŋ hoti, tehi ākārehi tehi lingehi tehi nimittehi bhikkhu bhikkhuŋ passati dhammikaŋ sāmaggiŋ paccādiyantaŋ na heva kho bhikkhu bhikkhuŋ passati dhammikaŋ sāmaggiŋ paccādiyantaŋ, api ca añño bhikkhu bhikkhussa āroceti– “itthannāmo, āvuso, bhikkhu dhammikaŋ sāmaggiŋ paccādiyatī” ti. Na heva kho bhikkhu bhikkhuŋ passati dhammikaŋ sāmaggiŋ paccādiyantaŋ, nāpi añño bhikkhu bhikkhussa āroceti– “itthannāmo, āvuso, bhikkhu dhammikaŋ sāmaggiŋ paccādiyatī” ti, api ca sova bhikkhu bhikkhussa āroceti– “ahaŋ, āvuso, dhammikaŋ sāmaggiŋ paccādiyāmī” ti (p. 432) Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmo puggalo dhammikaŋ sāmaggiŋ paccādiyati, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

394. ‘Bhikkhussa pātimokkhe ṭhapite parisā vuṭṭhāti, dasannaŋ antarāyānaŋ aññatarena– rājantarāyena vā …pe… brahmacariyantarāyena vā. Ākankhamāno, bhikkhave, bhikkhu tasmiŋ vā āvāse, aññasmiŋ vā āvāse, tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmassa puggalassa dhammikāya sāmaggiyā paccādānakathā vippakatā, taŋ vatthu avinicchitaŋ. Yadi sanghassa pattakallaŋ, sangho taŋ vatthuŋ vinicchineyyāti.

‘Evañcetaŋ labhetha, iccetaŋ kusalaŋ. No ce labhetha, tadahuposathe cātuddase vā pannarase vā tasmiŋ puggale sammukhībhūte sanghamajjhe udāharitabbaŋ–

‘Suṇātu me, bhante, sangho. Itthannāmassa puggalassa dhammikāya sāmaggiyā paccādānakathā vippakatā, taŋ vatthu avinicchitaŋ. Tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

395. ‘Kathaŋ sīlavipattiyā diṭṭhasutaparisankito hoti? Idha pana, bhikkhave, bhikkhu yehi ākārehi yehi lingehi yehi nimittehi sīlavipattiyā diṭṭhasutaparisankito hoti, tehi ākārehi tehi lingehi tehi nimittehi bhikkhu bhikkhuŋ passati sīlavipattiyā diṭṭhasutaparisankitaŋ. Na heva kho bhikkhu bhikkhuŋ passati sīlavipattiyā diṭṭhasutaparisankitaŋ, api ca añño bhikkhu bhikkhussa āroceti– “itthannāmo, āvuso, bhikkhu sīlavipattiyā diṭṭhasutaparisankito” ti. Na heva kho bhikkhu bhikkhuŋ passati sīlavipattiyā diṭṭhasutaparisankitaŋ, nāpi añño bhikkhu bhikkhussa āroceti– “itthannāmo, āvuso, bhikkhu (p. 433) sīlavipattiyā diṭṭhasutaparisankito” ti, api ca sova bhikkhu bhikkhussa āroceti– “ahaŋ, āvuso, sīlavipattiyā diṭṭhasutaparisankitomhī” ti. Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmo puggalo sīlavipattiyā diṭṭhasutaparisankito, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

396. ‘Kathaŋ ācāravipattiyā diṭṭhasutaparisankito hoti? Idha pana, bhikkhave, bhikkhu yehi ākārehi yehi lingehi yehi nimittehi ācāravipattiyā diṭṭhasutaparisankito hoti tehi ākārehi tehi lingehi tehi nimittehi bhikkhu bhikkhuŋ passati ācāravipattiyā diṭṭhasutaparisankitaŋ. Na heva kho bhikkhu bhikkhuŋ passati ācāravipattiyā diṭṭhasutaparisankitaŋ, api ca añño bhikkhu bhikkhussa āroceti– “itthannāmo, āvuso, bhikkhu ācāravipattiyā diṭṭhasutaparisankito” ti. Na heva kho bhikkhu bhikkhuŋ passati ācāravipattiyā diṭṭhasutaparisankitaŋ, nāpi añño bhikkhu bhikkhussa āroceti– “itthannāmo, āvuso, bhikkhu ācāravipattiyā diṭṭhasutaparisankito” ti, api ca sova bhikkhu bhikkhussa āroceti– “ahaŋ, āvuso, ācāravipattiyā diṭṭhasutaparisankitomhī” ti. Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmo puggalo ācāravipattiyā diṭṭhasutaparisankito, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

397. ‘Kathaŋ diṭṭhivipattiyā diṭṭhasutaparisankito hoti? Idha pana, bhikkhave, bhikkhu yehi ākārehi yehi lingehi yehi nimittehi diṭṭhivipattiyā (p. 434) diṭṭhasutaparisankito hoti, tehi ākārehi tehi lingehi tehi nimittehi bhikkhu bhikkhuŋ passati diṭṭhivipattiyā diṭṭhasutaparisankitaŋ. Na heva kho bhikkhu bhikkhuŋ passati diṭṭhivipattiyā diṭṭhasutaparisankitaŋ, api ca añño bhikkhu bhikkhussa āroceti– “itthannāmo, āvuso, bhikkhu diṭṭhivipattiyā diṭṭhasutaparisankito” ti. Na heva kho bhikkhu bhikkhuŋ passati diṭṭhivipattiyā diṭṭhasutaparisankitaŋ, nāpi añño bhikkhu bhikkhussa āroceti– “itthannāmo, āvuso, bhikkhu diṭṭhivipattiyā diṭṭhasutaparisankito” ti, api ca sova bhikkhu bhikkhussa āroceti– “ahaŋ, āvuso, diṭṭhivipattiyā diṭṭhasutaparisankitomhī” ti. Ākankhamāno, bhikkhave, bhikkhu tena diṭṭhena tena sutena tāya parisankāya tadahuposathe cātuddase vā pannarase vā tasmiŋ puggale sammukhībhūte sanghamajjhe udāhareyya–

‘Suṇātu me, bhante, sangho. Itthannāmo puggalo diṭṭhivipattiyā diṭṭhasutaparisankito, tassa pātimokkhaŋ ṭhapemi, na tasmiŋ sammukhībhūte pātimokkhaŋ uddisitabbanti– dhammikaŋ pātimokkhaṭṭhapanaŋ.

‘Imāni dasa dhammikāni pātimokkhaṭṭhapanānī’ ti.

Paṭhamabhāṇavāro niṭṭhito.

7. Attādāna-angaŋ

398. Atha kho āyasmā upāli yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca– ‘attādānaŋ ādātukāmena, bhante, bhikkhunā katamangasamannāgataŋ attādānaŋ ādātabban’ ti?

‘Attādānaŋ (p. 435) ādātukāmena, upāli, bhikkhunā pañcangasamannāgataŋ attādānaŋ ādātabbaŋ. Attādānaŋ ādātukāmena, upāli, bhikkhunā evaŋ paccavekkhitabbaŋ– “yaŋ kho ahaŋ imaŋ attādānaŋ ādātukāmo, kālo nu kho imaŋ attādānaŋ ādātuŋ udāhu no” ti? Sace, upāli, bhikkhu paccavekkhamāno evaŋ jānāti– “akālo imaŋ attādānaŋ ādātuŋ, no kālo” ti, na taŋ, upāli, attādānaŋ ādātabbaŋ.

‘Sace panupāli, bhikkhu paccavekkhamāno evaŋ jānāti– “kālo imaŋ attādānaŋ ādātuŋ, no akālo” ti, tenupāli, bhikkhunā uttari paccavekkhitabbaŋ– “yaŋ kho ahaŋ imaŋ attādānaŋ ādātukāmo, bhūtaŋ nu kho idaŋ attādānaŋ udāhu no” ti? Sace, upāli, bhikkhu paccavekkhamāno evaŋ jānāti– “abhūtaŋ idaŋ attādānaŋ, no bhūtan” ti, na taŋ, upāli, attādānaŋ ādātabbaŋ.

‘Sace panupāli, bhikkhu paccavekkhamāno evaŋ jānāti– “bhūtaŋ idaŋ attādānaŋ, no abhūtan” ti, tenupāli, bhikkhunā uttari paccavekkhitabbaŋ– “yaŋ kho ahaŋ imaŋ attādānaŋ ādātukāmo, atthasañhitaŋ nu kho idaŋ attādānaŋ udāhu no” ti? Sace, upāli, bhikkhu paccavekkhamāno evaŋ jānāti– “anatthasañhitaŋ idaŋ attādānaŋ, no atthasañhitan” ti, na taŋ, upāli, attādānaŋ ādātabbaŋ.

‘Sace panupāli, bhikkhu paccavekkhamāno evaŋ jānāti– “atthasañhitaŋ idaŋ attādānaŋ, no anatthasañhitan” ti, tenupāli, bhikkhunā uttari paccavekkhitabbaŋ– “imaŋ kho ahaŋ attādānaŋ ādiyamāno labhissāmi sandiṭṭhe sambhatte bhikkhū dhammato vinayato pakkhe udāhu no” ti? Sace, upāli, bhikkhu paccavekkhamāno evaŋ jānāti– “imaŋ kho ahaŋ attādānaŋ ādiyamāno na labhissāmi sandiṭṭhe sambhatte bhikkhū dhammato vinayato pakkhe” ti, na taŋ, upāli, attādānaŋ ādātabbaŋ.

‘Sace panupāli, bhikkhu paccavekkhamāno evaŋ jānāti– “imaŋ kho ahaŋ attādānaŋ ādiyamāno labhissāmi sandiṭṭhe sambhatte bhikkhū dhammato vinayato pakkhe” ti, tenupāli, bhikkhunā uttari paccavekkhitabbaŋ– “imaŋ kho me attādānaŋ ādiyato bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ udāhu no” ti? Sace upāli, bhikkhu paccavekkhamāno evaŋ jānāti– “imaŋ kho me attādānaŋ ādiyato bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ (p. 436) sanghanānākaraṇan” ti, na taŋ, upāli, attādānaŋ ādātabbaŋ. Sace panupāli, bhikkhu paccavekkhamāno evaŋ jānāti– “imaŋ kho me attādānaŋ ādiyato na bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇan” ti, ādātabbaŋ taŋ, upāli, attādānaŋ. Evaŋ pañcangasamannāgataŋ kho, upāli, attādānaŋ ādinnaŋ, pacchāpi avippaṭisārakaraŋ bhavissatī” ti.

8. Codakenapaccavekkhitabbadhammā

399. ‘Codakena, bhante, bhikkhunā paraŋ codetukāmena kati dhamme ajjhattaŋ paccavekkhitvā paro codetabbo’ ti? ‘Codakena, upāli, bhikkhunā paraŋ codetukāmena pañca dhamme ajjhattaŋ paccavekkhitvā paro codetabbo.

‘Codakena, upāli, bhikkhunā paraŋ codetukāmena evaŋ paccavekkhitabbaŋ– “parisuddhakāyasamācāro nu khomhi, parisuddhenamhi kāyasamācārena samannāgato– acchiddena appaṭimaŋsena? Saŋvijjati nu kho me eso dhammo udāhu no” ti? No ce, upāli, bhikkhu parisuddhakāyasamācāro hoti, parisuddhena kāyasamācārena samannāgato– acchiddena appaṭimaŋsena, tassa bhavanti vattāro– “ingha tāva āyasmā kāyikaŋ sikkhassū” ti. Itissa bhavanti vattāro.

‘Puna caparaŋ, upāli, codakena bhikkhunā paraŋ codetukāmena evaŋ paccavekkhitabbaŋ– “parisuddhavacīsamācāro nu khomhi, parisuddhenamhi vacīsamācārena samannāgato– acchiddena appaṭimaŋsena? Saŋvijjati nu kho me eso dhammo udāhu no” ti? No ce, upāli, bhikkhu parisuddhavacīsamācāro hoti, parisuddhena vacīsamācārena samannāgato– acchiddena appaṭimaŋsena, tassa bhavanti vattāro– “ingha tāva āyasmā vācasikaŋ sikkhassū” ti. Itissa bhavanti vattāro.

‘Puna caparaŋ, upāli, codakena bhikkhunā paraŋ codetukāmena evaŋ paccavekkhitabbaŋ– “mettaŋ nu kho me cittaŋ paccupaṭṭhitaŋ sabrahmacārīsu anāghātaŋ saŋvijjati nu kho me eso dhammo udāhu no” ti? No ce, upāli, bhikkhuno mettacittaŋ paccupaṭṭhitaŋ hoti sabrahmacārīsu anāghātaŋ tassa (p. 437) bhavanti vattāro– “ingha tāva āyasmā sabrahmacārīsu mettacittaŋ upaṭṭhāpehī” ti. Itissa bhavanti vattāro.

‘Puna caparaŋ, upāli, codakena bhikkhunā paraŋ codetukāmena evaŋ paccavekkhitabbaŋ– “bahussuto nu khomhi, sutadharo, sutasanniccayo? Ye te dhammā ādikalyāṇā majjhekalyāṇā pariyosānakalyāṇā, sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ abhivadanti, tathārūpā me dhammā bahussutā honti dhātā vacasā paricitā manasānupekkhitā diṭṭhiyā suppaṭividdhā? Saŋvijjati nu kho me eso dhammo udāhu no” ti? No ce, upāli, bhikkhu bahussuto hoti, sutadharo, sutasanniccayo; ye te dhammā ādikalyāṇā majjhekalyāṇā pariyosānakalyāṇā, sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ abhivadanti, tathārūpassa dhammā na bahussutā honti dhātā vacasā paricitā manasānupekkhitā diṭṭhiyā suppaṭividdhā, tassa bhavanti vattāro– “ingha tāva āyasmā āgamaŋ pariyāpuṇassū” ti. Itissa bhavanti vattāro.

‘Puna caparaŋ, upāli, codakena bhikkhunā paraŋ codetukāmena evaŋ paccavekkhitabbaŋ– “ubhayāni kho me pātimokkhāni vitthārena svāgatāni honti, suvibhattāni, suppavattīni, suvinicchitāni– suttaso, anubyañjanaso? Saŋviñjati nu kho me eso dhammo udāhu no” ti? No ce, upāli, bhikkhuno ubhayāni pātimokkhāni vitthārena svāgatāni honti, suvibhattāni, suppavattīni, suvinicchitāni– suttaso, anubyañjanaso, “idaŋ panāvuso, kattha vuttaŋ bhagavatā” ti, iti puṭṭho na sampāyati, tassa bhavanti vattāro– “ingha tāva āyasmā, vinayaŋ pariyāpuṇassū” ti. Itissa bhavanti vattāro. Codakenupāli, bhikkhunā paraŋ codetukāmena ime pañca dhamme ajjhattaŋ paccavekkhitvā paro codetabbo’ ti.

9. Codakena-upaṭṭhāpetabbadhammā

400. ‘Codakena, bhante, bhikkhunā paraŋ codetukāmena kati dhamme ajjhattaŋ upaṭṭhāpetvā paro codetabbo’ ti? ‘Codakenupāli, bhikkhunā paraŋ codetukāmena pañca dhamme ajjhattaŋ upaṭṭhāpetvā paro codetabbo– kālena vakkhāmi, no akālena; bhūtena vakkhāmi, no abhūtena; saṇhena (p. 438) vakkhāmi, no pharusena; atthasaŋhitena vakkhāmi, no anatthasaŋhitena; mettacitto vakkhāmi, no dosantaroti. Codakenupāli, bhikkhunā paraŋ codetukāmena ime pañca dhamme ajjhattaŋ upaṭṭhāpetvā paro codetabbo’ ti.

10. Codakacuditakapaṭisaŋyuttakathā

401. ‘Adhammacodakassa, bhante, bhikkhuno katīhākārehi vippaṭisāro upadahātabbo’ ti? ‘Adhammacodakassa, upāli, bhikkhuno pañcahākārehi vippaṭisāro upadahātabbo– akālenāyasmā codesi, no kālena, alaŋ te vippaṭisārāya; abhūtenāyasmā codesi, no bhūtena, alaŋ te vippaṭisārāya; pharusenāyasmā codesi, no saṇhena, alaŋ te vippaṭisārāya; anatthasaŋhitenāyasmā codesi, no atthasaŋhitena, alaŋ te vippaṭisārāya; dosantaro āyasmā codesi, no mettacitto, alaŋ te vippaṭisārāyāti. Adhammacodakassa, upāli, bhikkhuno imehi pañcahākārehi vippaṭisāro upadahātabbo. Taŋ kissa hetu? Yathā na aññopi bhikkhu abhūtena codetabbaŋ maññeyyā’ ti.

‘Adhammacuditassa pana, bhante, bhikkhuno katihākārehi avippaṭisāro upadahātabbo’ ti? ‘Adhammacuditassa, upāli, bhikkhuno pañcahākārehi avippaṭisāro upadahātabbo– akālenāyasmā cudito, no kālena, alaŋ te avippaṭisārāya; abhūtenāyasmā cudito, no bhūtena, alaŋ te avippaṭisārāya; pharusenāyasmā cudito no saṇhena, alaŋ te avippaṭisārāya; anatthasaŋhitenāyasmā cudito, no atthasaŋhitena, alaŋ te avippaṭisārāya; dosantarenāyasmā cudito, no mettacittena, alaŋ te avippaṭisārāyāti. Adhammacuditassa, upāli, bhikkhuno imehi pañcahākārehi avippaṭisāro upadahātabbo’ ti.

‘Dhammacodakassa, bhante, bhikkhuno katihākārehi avippaṭisāro upadahātabbo’ ti? ‘Dhammacodakassa, upāli, bhikkhuno pañcahākārehi avippaṭisāro upadahātabbo– kālenāyasmā codesi, no akālena, alaŋ te avippaṭisārāya; bhūtenāyasmā codesi, no abhūtena (p. 439) alaŋ te avippaṭisārāya; saṇhenāyasmā codesi, no pharusena, alaŋ te avippaṭisārāya; atthasaŋhitenāyasmā codesi, no anatthasaŋhitena, alaŋ te avippaṭisārāya; mettacitto āyasmā codesi, no dosantaro, alaŋ te avippaṭisārāyāti. Dhammacodakassa, upāli, bhikkhuno imehi pañcahākārehi avippaṭisāro upadahātabbo. Taŋ kissa hetu? Yathā aññopi bhikkhu bhūtena codetabbaŋ maññeyyā’ ti.

‘Dhammacuditassa pana, bhante, bhikkhuno katihākārehi vippaṭisāro upadahātabbo’ ti? ‘Dhammacuditassa, upāli, bhikkhuno pañcahākārehi vippaṭisāro upadahātabbo– kālenāyasmā cudito, no akālena, alaŋ te vippaṭisārāya; bhūtenāyasmā cudito, no abhūtena alaŋ te vippaṭisārāya; saṇhenāyasmā cudito, no pharusena, alaŋ te vippaṭisārāya; atthasaŋhitenāyasmā cudito, no anatthasaŋhitena, alaŋ te vippaṭisārāya; mettacittenāyasmā cudito, no dosantarena, alaŋ te vippaṭisārāyāti. Dhammacuditassa, upāli, bhikkhuno imehi pañcahākārehi vippaṭisāro upadahātabbo’ ti.

‘Codakena, bhante, bhikkhunā paraŋ codetukāmena kati dhamme ajjhattaŋ manasi karitvā paro codetabbo’ ti? ‘Codakenupāli, bhikkhunā paraŋ codetukāmena pañca dhamme ajjhattaŋ manasi karitvā paro codetabbo– kāruññatā, hitesitā, anukampitā, āpattivuṭṭhānatā, vinayapurekkhāratāti. Codakenupāli, bhikkhunā paraŋ codetukāmena ime pañca dhamme ajjhattaŋ manasi karitvā paro codetabbo’ ti.

‘Cuditena pana, bhante, bhikkhunā katisu dhammesu patiṭṭhātabban’ ti? ‘Cuditenupāli, bhikkhunā dvīsu dhammesu patiṭṭhātabbaŋ– sacce ca akuppe cā’ ti.

Dutiyabhāṇavāro niṭṭhito.

Pātimokkhaṭṭhapanakkhandhako navamo.

Imamhi khandhake vatthū tiŋsa.

Tassuddānaŋ–

Uposathe (p. 440) yāvatikaŋ, pāpabhikkhu na nikkhami;

Moggallānena nicchuddho, accherā jinasāsane.

Ninnonupubbasikkhā ca, ṭhitadhammo nātikkamma;

Kuṇapukkhipati sangho, savantiyo jahanti ca.

Savanti parinibbanti, ekarasa vimutti ca;

Bahu dhammavinayopi, bhūtaṭṭhāriyapuggalā.

Samuddaŋ upamaŋ katvā, vācesi sāsane guṇaŋ;

Uposathe pātimokkhaŋ, na amhe koci jānāti.

Paṭikacceva ujjhanti, eko dve tīṇi cattāri;

Pañca cha satta aṭṭhāni, navā ca dasamāni ca.

Sīla-ācāra-diṭṭhi ca, ājīvaŋ catubhāgike.

Pārājikañca sanghādi, pācitti pāṭidesani.

Dukkaṭaŋ pañcabhāgesu, sīlācāravipatti ca;

Akatāya katāya ca, chabhāgesu yathāvidhi.

Pārājikañca sanghādi, thullaŋ pācittiyena ca;

Pāṭidesaniyañceva dukkaṭañca dubbhāsitaŋ.

Sīlācāravipatti ca, diṭṭhi-ājīvavipatti;

Yā ca aṭṭhā katākate, tenetā sīlācāradiṭṭhiyā.

Akatāya katāyāpi, katākatāyameva ca;

Evaŋ navavidhā vuttā, yathābhūtena ñāyato.

Pārājiko vippakatā, paccakkhāto tatheva ca;

Upeti paccādiyati, paccādānakathā ca yā.

Sīlācāravipatti ca, tathā diṭṭhivipattiyā;

Diṭṭhasutaparisankitaŋ, dasadhā taŋ vijānātha.

Bhikkhu (p. 441) vipassati bhikkhuŋ, añño cārocayāti taŋ;

So yeva tassa akkhāti, pātimokkhaŋ ṭhapeti so.

Vuṭṭhāti antarāyena, rājacoraggudakā ca;

Manussa-amanussā ca, vāḷasarīsapā jīvibrahmaŋ.

Dasannamaññatarena, tasmiŋ aññataresu vā;

Dhammikādhammikā ceva, yathā maggena jānātha.

Kālabhūtatthasaŋhitaŋ labhissāmi bhavissati;

Kāyavācasikā mettā, bāhusaccaŋ ubhayāni.

Kālabhūtena saṇhena, atthamettena codaye;

Vippaṭisāradhammena, tathā vācā vinodaye.

Dhammacodacuditassa, vinodeti vippaṭisāro;

Karuṇā hitānukampi, vuṭṭhānapurekkhārato.

Codakassa paṭipatti, sambuddhena pakāsitā;

Sacce ceva akuppe ca, cuditasseva dhammatāti.

Pātimokkhaṭṭhapanakkhandhakaŋ niṭṭhitaŋ.

10. Bhikkhunikkhandhakaŋ

1. Paṭhamabhāṇavāro

Mahāpajāpatigotamīvatthu

402. Tena (p. 442) samayena buddho bhagavā sakkesu viharati kapilavatthusmiŋ nigrodhārāme. Atha kho mahāpajāpati gotamī yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpati gotamī bhagavantaŋ etadavoca– ‘sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, gotami, mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti. Dutiyampi kho …pe… tatiyampi kho mahapajāpati gotamī bhagavantaŋ etadavoca– ‘sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, gotami, mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti. Atha kho mahāpajāpati gotamī– na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjanti– dukkhī dummanā assumukhī rudamānā bhagavantaŋ abhivādetvā padakkhiṇaŋ katvā pakkāmi.

Atha kho bhagavā kapilavatthusmiŋ yathābhirantaŋ viharitvā yena vesālī tena cārikaŋ pakkāmi. Anupubbena cārikaŋ caramāno yena vesālī tadavasari. Tatra sudaŋ bhagavā vesāliyaŋ viharati mahāvane kūṭāgārasālāyaŋ. Atha kho mahāpajāpati gotamī kese chedāpetvā kāsāyāni vatthāni acchādetvā sambahulāhi sākiyānīhi saddhiŋ yena vesālī tena pakkāmi. Anupubbena yena vesālī mahāvanaŋ kūṭāgārasālā tenupasankami. Atha kho mahāpajāpati gotamī sūnehi pādehi rajokiṇṇena gattena dukkhī dummanā assumukhī rudamānā bahidvārakoṭṭhake aṭṭhāsi. Addasā kho āyasmā ānando mahāpajāpatiŋ gotamiŋ sūnehi pādehi rajokiṇṇena gattena dukkhiŋ dummanaŋ assumukhiŋ rudamānaŋ bahidvārakoṭṭhake ṭhitaŋ. Disvāna mahāpajāpatiŋ gotamiŋ (p. 443) etadavoca– ‘kissa tvaŋ, gotami, sūnehi pādehi rajokiṇṇena gattena dukkhī dummanā assumukhī rudamānā bahidvārakoṭṭhake ṭhitā’ ti? ‘Tathā hi pana, bhante ānanda, na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjan’ ti. ‘Tena hi tvaŋ, gotami, muhuttaŋ idheva tāva hohi, yāvāhaŋ bhagavantaŋ yācāmi mātugāmassa tathāgatappavedite dhammavinaye agārasmā anagāriyaŋ pabbajjan’ ti.

Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘esā, bhante, mahāpajāpati gotamī sūnehi pādehi rajokiṇṇena gattena dukkhī dummanā assumukhī rudamānā bahidvārakoṭṭhake ṭhitā– na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjanti. Sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, ānanda, mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti. Dutiyampi kho …pe… tatiyampi kho āyasmā ānando bhagavantaŋ etadavoca– ‘sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti. ‘Alaŋ, ānanda, mā te rucci mātugāmassa tathāgatappavedite dhammavinaye agārasmā anagāriyaŋ pabbajjā’ ti.

Atha kho āyasmā ānando – ‘na bhagavā anujānāti mātugāmassa tathāgatappavedite dhammavinaye agārasmā anagāriyaŋ pabbajjaŋ; yaŋnūnāhaŋ aññenapi pariyāyena bhagavantaŋ yāceyyaŋ mātugāmassa tathāgatappavedite dhammavinaye agārasmā anagāriyaŋ pabbajjan’ ti. Atha kho āyasmā ānando bhagavantaŋ etadavoca– ‘bhabbo nu kho, bhante, mātugāmo tathāgatappavedite dhammavinaye agārasmā anagāriyaŋ pabbajitvā sotāpattiphalaŋ vā sakadāgāmiphalaŋ vā anāgāmiphalaŋ vā arahattaphalaŋ vā sacchikātun’ ti? ‘Bhabbo, ānanda, mātugāmo tathāgatappavedite dhammavinaye agārasmā anagāriyaŋ pabbajitvā sotāpattiphalampi sakadāgāmiphalampi (p. 444) anāgāmiphalampi arahattaphalampi sacchikātun’ ti. ‘Sace, bhante, bhabbo mātugāmo tathāgatappavedite dhammavinaye agārasmā anagāriyaŋ pabbajitvā sotāpattiphalampi sakadāgāmiphalampi anāgāmiphalampi arahattaphalampi sacchikātuŋ; bahūpakārā, bhante, mahāpajāpati gotamī bhagavato mātucchā āpādikā posikā, khīrassa dāyikā, bhagavantaŋ janettiyā kālankatāya thaññaŋ pāyesi; sādhu, bhante, labheyya mātugāmo tathāgatappavedite dhammavinaye agārasmā anagāriyaŋ pabbajjan’ ti.

Aṭṭhagarudhammā

403. ‘Sace, ānanda, mahāpajāpatī gotamī aṭṭha garudhamme paṭiggaṇhāti, sāvassā. Hotu upasampadā.

‘Vassasatūpasampannāya bhikkhuniyā tadahupasampannassa bhikkhuno abhivādanaŋ paccuṭṭhānaŋ añjalikammaŋ sāmīcikammaŋ kātabbaŋ. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Na bhikkhuniyā abhikkhuke āvāse vassaŋ vasitabbaŋ. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Anvaddhamāsaŋ bhikkhuniyā bhikkhusanghato dve dhammā paccāsīsitabbā– uposathapucchakañca, ovādūpasankamanañca. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Vassaŋvuṭṭhāya bhikkhuniyā ubhatosanghe tīhi ṭhānehi pavāretabbaŋ– diṭṭhena vā, sutena vā, parisankāya vā. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Garudhammaŋ ajjhāpannāya bhikkhuniyā ubhatosanghe pakkhamānattaŋ caritabbaŋ. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Dve vassāni chasu dhammesu sikkhitasikkhāya sikkhamānāya ubhatosanghe upasampadā pariyesitabbā. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Na (p. 445) bhikkhuniyā kenaci pariyāyena bhikkhu akkositabbo paribhāsitabbo. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Ajjatagge ovaṭo bhikkhunīnaŋ bhikkhūsu vacanapatho, anovaṭo bhikkhūnaŋ bhikkhunīsu vacanapatho. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Sace, ānanda, mahāpajāpati gotamī ime aṭṭha garudhamme paṭiggaṇhāti, sāvassā hotu upasampadā’ ti.

Atha kho āyasmā ānando bhagavato santike aṭṭha garudhamme uggahetvā yena mahāpajāpati gotamī tenupasankami, upasankamitvā mahāpajāpatiŋ gotamiŋ etadavoca– ‘sace kho tvaŋ, gotami, aṭṭha garudhamme paṭiggaṇheyyāsi, sāva te bhavissati upasampadā.

‘Vassasatūpasampannāya bhikkhuniyā tadahupasampannassa bhikkhuno abhivādanaŋ paccuṭṭhānaŋ añjalikammaŋ sāmīcikammaŋ kātabbaŋ. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Na bhikkhuniyā abhikkhuke āvāse vassaŋ vasitabbaŋ. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Anvaddhamāsaŋ bhikkhuniyā bhikkhusanghato dve dhammā paccāsīsitabbā– uposathapucchakañca, ovādūpasankamanañca. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Vassaŋvuṭṭhāya bhikkhuniyā ubhatosanghe tīhi ṭhānehi pavāretabbaŋ– diṭṭhena vā, sutena vā, parisankāya vā. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Garudhammaŋ ajjhāpannāya bhikkhuniyā ubhatosanghe pakkhamānattaŋ caritabbaŋ. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Dve vassāni chasu dhammesu sikkhitasikkhāya sikkhamānāya ubhatosanghe upasampadā pariyesitabbā. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Na (p. 446) bhikkhuniyā kenaci pariyāyena bhikkhu akkositabbo paribhāsitabbo. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Ajjatagge ovaṭo bhikkhunīnaŋ bhikkhūsu vacanapatho, anovaṭo bhikkhūnaŋ bhikkhunīsu vacanapatho. Ayampi dhammo sakkatvā garukatvā mānetvā pūjetvā yāvajīvaŋ anatikkamanīyo.

‘Sace kho tvaŋ, gotami, ime aṭṭha garudhamme paṭiggaṇheyyāsi, sāva te bhavissati upasampadā’ ti.

‘Seyyathāpi, bhante ānanda, itthī vā puriso vā daharo, yuvā, maṇḍanakajātiko sīsaŋnahāto uppalamālaŋ vā vassikamālaŋ vā atimuttakamālaŋ vā labhitvā ubhohi hatthehi paṭiggahetvā uttamange sirasmiŋ patiṭṭhāpeyya; evameva kho ahaŋ, bhante, ānanda ime aṭṭha garudhamme paṭiggaṇhāmi yāvajīvaŋ anatikkamanīye’ ti.

Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘paṭiggahitā, bhante, mahāpajāpatiyā gotamiyā aṭṭha garudhammā, upasampannā bhagavato mātucchā’ ti.

‘Sace, ānanda, nālabhissa mātugāmo tathāgatappavedite dhammavinaye agārasmā anagāriyaŋ pabbajjaŋ, ciraṭṭhitikaŋ, ānanda, brahmacariyaŋ abhavissa, vassasahassaŋ saddhammo tiṭṭheyya. Yato ca kho, ānanda, mātugāmo tathāgatappavedite dhammavinaye agārasmā anagāriyaŋ pabbajito, na dāni, ānanda, brahmacariyaŋ ciraṭṭhitikaŋ bhavissati. Pañceva dāni, ānanda, vassasatāni saddhammo ṭhassati.

‘Seyyathāpi, ānanda, yāni kānici kulāni bahutthikāni appapurisakāni, tāni suppadhaŋsiyāni honti corehi kumbhathenakehi; evameva kho, ānanda, yasmiŋ dhammavinaye labhati mātugāmo agārasmā anagāriyaŋ pabbajjaŋ, na taŋ brahmacariyaŋ ciraṭṭhitikaŋ hoti.

‘Seyyathāpi (p. 447) ānanda, sampanne sālikkhette setaṭṭikā nāma rogajāti nipatati, evaŋ taŋ sālikkhettaŋ na ciraṭṭhitikaŋ hoti; evameva kho, ānanda, yasmiŋ dhammavinaye labhati mātugāmo agārasmā anagāriyaŋ pabbajjaŋ, na taŋ brahmacariyaŋ ciraṭṭhitikaŋ hoti.

‘Seyyathāpi, ānanda, sampanne ucchukkhette mañjiṭṭhikā nāma rogajāti nipatati, evaŋ taŋ ucchukkhettaŋ na ciraṭṭhitikaŋ hoti; evameva kho, ānanda, yasmiŋ dhammavinaye labhati mātugāmo agārasmā anagāriyaŋ pabbajjaŋ, na taŋ brahmacariyaŋ ciraṭṭhitikaŋ hoti.

‘Seyyathāpi, ānanda, puriso mahato taḷākassa paṭikacceva āḷiŋ bandheyya yāvadeva udakassa anatikkamanāya; evameva kho, ānanda, mayā paṭikacceva bhikkhunīnaŋ aṭṭha garudhammā paññattā yāvajīvaŋ anatikkamanīyā’ ti.

Bhikkhunīnaŋ aṭṭha garudhammā niṭṭhitā.

Bhikkhunī-upasampadānujānanaŋ

404. Atha kho mahāpajāpati gotamī yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpatī gotamī bhagavantaŋ etadavoca– ‘kathāhaŋ, bhante, imāsu sākiyānīsu paṭipajjāmī’ ti? Atha kho bhagavā mahāpajāpatiŋ gotamiŋ dhammiyā kathāya sandassesi samādapesi samuttejesi sampahaŋsesi. Atha kho mahāpajāpati gotamī bhagavatā dhammiyā kathāya sandassitā samādapitā samuttejitā sampahaŋsitā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, bhikkhūhi bhikkhuniyo upasampādetun’ ti.

Atha kho tā bhikkhuniyo mahāpajāpatiŋ gotamiŋ etadavocuŋ– ‘ayyā anupasampannā, mayañcamhā upasampannā; evañhi bhagavatā paññattaŋ bhikkhūhi bhikkhuniyo upasampādetabbā’ ti. Atha kho mahāpajāpati gotamī (p. 448) yenāyasmā ānando tenupasankami, upasankamitvā āyasmantaŋ ānandaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpati gotamī āyasmantaŋ ānandaŋ etadavoca– ‘imā maŋ, bhante ānanda, bhikkhuniyo evamāhaŋsu– “ayyā anupasampannā, mayañcamhā upasampannā; evañhi bhagavatā paññattaŋ bhikkhūhi bhikkhuniyo upasampādetabbā”’ ti.

Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘mahāpajāpati, bhante, gotamī evamāha– “imā maŋ, bhante ānanda, bhikkhuniyo evamāhaŋsu– ayyā anupasampannā, mayañcamhā upasampannā; evañhi bhagavatā paññattaŋ bhikkhūhi bhikkhuniyo upasampādetabbā”’ ti.

‘Yadaggena, ānanda, mahāpajāpatiyā gotamiyā aṭṭha garudhammā paṭiggahitā, tadeva sā upasampannā’ ti.

405. Atha kho mahāpajāpati gotamī yenāyasmā ānando tenupasankami, upasankamitvā āyasmantaŋ ānandaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpati gotamī āyasmantaŋ ānandaŋ etadavoca– ‘ekāhaŋ, bhante ānanda, bhagavantaŋ varaŋ yācāmi. Sādhu, bhante, bhagavā anujāneyya bhikkhūnañca bhikkhunīnañca yathāvuḍḍhaŋ abhivādanaŋ paccuṭṭhānaŋ añjalikammaŋ sāmīcikamman’ ti.

Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘mahāpajāpati, bhante, gotamī evamāha– “ekāhaŋ, bhante ānanda, bhagavantaŋ varaŋ yācāmi. Sādhu, bhante, bhagavā anujāneyya bhikkhūnañca bhikkhunīnañca yathāvuḍḍhaŋ abhivādanaŋ paccuṭṭhānaŋ añjalikammaŋ sāmīcikamman”’ ti.

‘Aṭṭhānametaŋ, ānanda, anavakāso yaŋ tathāgato anujāneyya mātugāmassa abhivādanaŋ paccuṭṭhānaŋ añjalikammaŋ sāmīcikammaŋ. Imehi nāma, ānanda, aññatitthiyā durakkhātadhammā mātugāmassa abhivādanaŋ paccuṭṭhānaŋ añjalikammaŋ (p. 449) sāmīcikammaŋ na karissanti kimangaŋ pana tathāgato anujānissati mātugāmassa abhivādanaŋ paccuṭṭhānaŋ añjalikammaŋ sāmīcikamman’ ti?

Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, mātugāmassa abhivādanaŋ paccuṭṭhānaŋ añjalikammaŋ sāmīcikammaŋ kātabbaŋ. Yo kareyya, āpatti dukkaṭassā’ ti.

Atha kho mahāpajāpati gotamī yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpati gotamī bhagavantaŋ etadavoca– ‘yāni tāni, bhante, bhikkhunīnaŋ sikkhāpadāni bhikkhūhi sādhāraṇāni, kathaŋ mayaŋ, bhante, tesu sikkhāpadesu paṭipajjāmā’ ti? ‘Yāni tāni, gotami, bhikkhunīnaŋ sikkhāpadāni bhikkhūhi sādhāraṇāni, yathā bhikkhū sikkhanti tathā tesu sikkhāpadesu sikkhathā’ ti. ‘Yāni pana tāni, bhante, bhikkhunīnaŋ sikkhāpadāni bhikkhūhi asādhāraṇāni, kathaŋ mayaŋ, bhante, tesu sikkhāpadesu paṭipajjāmā’ ti? ‘Yāni tāni, gotami, bhikkhunīnaŋ sikkhāpadāni bhikkhūhi asādhāraṇāni, yathāpaññattesu sikkhāpadesu sikkhathā’ ti.

406. Atha kho mahāpajāpati gotamī yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpati gotamī bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā ekā vūpakaṭṭhā appamattā ātāpinī pahitattā vihareyyan’ ti. ‘Ye kho tvaŋ, gotami, dhamme jāneyyāsi– ime dhammā sarāgāya saŋvattanti no virāgāya, saññogāya saŋvattanti no visaññogāya, ācayāya saŋvattanti no apacayāya, mahicchatāya saŋvattanti no appicchatāya, asantuṭṭhiyā saŋvattanti no santuṭṭhiyā, sangaṇikāya saŋvattanti no pavivekāya, kosajjāya saŋvattanti no vīriyārambhāya, dubbharatāya saŋvattanti no subharatāya; ekaŋsena, gotami, dhāreyyāsi– neso dhammo, neso vinayo, netaŋ satthusāsananti. Ye ca kho tvaŋ, gotami, dhamme jāneyyāsi– ime dhammā virāgāya saŋvattanti no sarāgāya, visaññogāya saŋvattanti no saññogāya, apacayāya saŋvattanti no ācayāya, appicchatāya saŋvattanti no (p. 450) mahicchatāya, santuṭṭhiyā saŋvattanti no asantuṭṭhiyā, pavivekāya saŋvattanti no sangaṇikāya, vīriyārambhāya saŋvattanti no kosajjāya, subharatāya saŋvattanti no dubbharatāya; ekaŋsena, gotami, dhāreyyāsi– eso dhammo, eso vinayo, etaŋ satthusāsanan’ ti.

407. Tena kho pana samayena bhikkhunīnaŋ pātimokkhaŋ na uddisīyati. Bhagavato etamatthaŋ ārocesuŋ …pe… ‘anujānāmi, bhikkhave, bhikkhunīnaŋ pātimokkhaŋ uddisitun’ ti. Atha kho bhikkhūnaŋ etadahosi– ‘kena nu kho bhikkhunīnaŋ pātimokkhaŋ uddisitabban’ ti? Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ pātimokkhaŋ uddisitun’ ti.

Tena kho pana samayena bhikkhū bhikkhunupassayaŋ upasankamitvā bhikkhunīnaŋ pātimokkhaŋ uddisanti. Manussā ujjhāyanti khiyyanti vipācenti– ‘jāyāyo imā imesaŋ, jāriyo imā imesaŋ, idāni ime imāhi saddhiŋ abhiramissantī’ ti! Bhagavato etamatthaŋ ārocesuŋ. ‘Na, bhikkhave, bhikkhūhi bhikkhunīnaŋ pātimokkhaŋ uddisitabbaŋ. Yo uddiseyya, āpatti dukkaṭassa. Anujānāmi, bhikkhave, bhikkhunīhi bhikkhunīnaŋ pātimokkhaŋ uddisitun’ ti. Bhikkhuniyo na jānanti– ‘evaŋ pātimokkhaŋ uddisitabban’ ti. Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ ācikkhituŋ– “evaŋ pātimokkhaŋ uddiseyyāthā”’ ti.

408. Tena kho pana samayena bhikkhuniyo āpattiŋ na paṭikaronti. Bhagavato etamatthaŋ ārocesuŋ. ‘Na, bhikkhave, bhikkhuniyā āpatti na paṭikātabbā. Yā na paṭikareyya, āpatti dukkaṭassā’ ti. Bhikkhuniyo na jānanti– ‘evaŋ āpatti paṭikātabbā’ ti Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ ācikkhituŋ– “evaŋ āpattiŋ paṭikareyyāthā”’ ti. Atha kho bhikkhūnaŋ etadahosi– ‘kena nu kho bhikkhunīnaŋ āpatti paṭiggahetabbā’ ti? Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ āpattiŋ paṭiggahetun’ ti.

Tena kho pana samayena bhikkhuniyo rathikāyapi byūhepi singhāṭakepi bhikkhuŋ passitvā pattaŋ bhūmiyaŋ nikkhipitvā ekaŋsaŋ uttarāsangaŋ karitvā ukkuṭikaŋ (p. 451) nisīditvā añjaliŋ paggahetvā āpattiŋ paṭikaronti. Manussā ujjhāyanti khiyyanti vipācenti– ‘jāyāyo imā imesaŋ, jāriyo imā imesaŋ, rattiŋ vimānetvā idāni khamāpentī’ ti. Bhagavato etamatthaŋ ārocesuŋ ‘Na, bhikkhave, bhikkhūhi bhikkhunīnaŋ āpatti paṭiggahetabbā. Yo paṭiggaṇheyya, āpatti dukkaṭassa. Anujānāmi, bhikkhave, bhikkhunīhi bhikkhunīnaŋ āpattiŋ paṭiggahetun’ ti. Bhikkhuniyo na jānanti– ‘evaŋ āpatti paṭiggahetabbā’ ti. Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ ācikkhituŋ– “evaŋ āpattiŋ paṭiggaṇheyyāthā”’ ti.

409. Tena kho pana samayena bhikkhunīnaŋ kammaŋ na kariyati Bhagavato etamatthaŋ ārocesuŋ. ‘Anujānāmi, bhikkhave, bhikkhunīnaŋ kammaŋ kātun’ ti. Atha kho bhikkhūnaŋ etadahosi– ‘kena nu kho bhikkhunīnaŋ kammaŋ kātabban’ ti? Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ kammaŋ kātun’ ti.

Tena kho pana samayena katakammā bhikkhuniyo rathikāyapi byūhepi singhāṭakepi bhikkhuŋ passitvā pattaŋ bhūmiyaŋ nikkhipitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā khamāpenti “evaŋ nūna kātabban” ti maññamānā. Manussā tatheva ujjhāyanti khiyyanti vipācenti– ‘jāyāyo imā imesaŋ, jāriyo imā imesaŋ, rattiŋ vimānetvā idāni khamāpentī’ ti. Bhagavato etamatthaŋ ārocesuŋ. ‘Na, bhikkhave, bhikkhūhi bhikkhunīnaŋ kammaŋ kātabbaŋ. Yo kareyya, āpatti dukkaṭassa. Anujānāmi, bhikkhave, bhikkhunīhi bhikkhunīnaŋ kammaŋ kātun’ ti. Bhikkhuniyo na jānanti– ‘evaŋ kammaŋ kātabban’ ti. Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ ācikkhituŋ– “evaŋ kammaŋ kareyyāthā”’ ti.

410. Tena kho pana samayena bhikkhuniyo sanghamajjhe bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti. Na sakkonti taŋ adhikaraṇaŋ vūpasametuŋ. Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ adhikaraṇaŋ vūpasametun’ ti.

Tena (p. 452) kho pana samayena bhikkhū bhikkhunīnaŋ adhikaraṇaŋ vūpasamenti. Tasmiŋ kho pana adhikaraṇe vinicchiyamāne dissanti bhikkhuniyo kammappattāyopi āpattigāminiyopi. Bhikkhuniyo evamāhaŋsu– ‘sādhu, bhante, ayyāva bhikkhunīnaŋ kammaŋ karontu, ayyāva bhikkhunīnaŋ āpattiŋ paṭiggaṇhantu; evañhi bhagavatā paññattaŋ bhikkhūhi bhikkhunīnaŋ adhikaraṇaŋ vūpasametabban’ ti. Bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ kammaŋ āropetvā bhikkhunīnaŋ niyyādetuŋ– bhikkhunīhi bhikkhunīnaŋ kammaŋ kātuŋ, bhikkhūhi bhikkhunīnaŋ āpattiŋ āropetvā bhikkhunīnaŋ niyyādetuŋ, bhikkhunīhi bhikkhunīnaŋ āpattiŋ paṭiggahetun’ ti.

Tena kho pana samayena uppalavaṇṇāya bhikkhuniyā antevāsinī bhikkhunī satta vassāni bhagavantaŋ anubandhā hoti vinayaŋ pariyāpuṇantī. Tassā muṭṭhassatiniyā gahito gahito mussati. Assosi kho sā bhikkhunī– ‘bhagavā kira sāvatthiŋ gantukāmo’ ti. Atha kho tassā bhikkhuniyā etadahosi– ‘ahaŋ kho satta vassāni bhagavantaŋ anubandhiŋ vinayaŋ pariyāpuṇantī. Tassā me muṭṭhassatiniyā gahito gahito mussati. Dukkaraŋ kho pana mātugāmena yāvajīvaŋ satthāraŋ anubandhituŋ. Kathaŋ nu kho mayā paṭipajjitabban’ ti? Atha kho sā bhikkhunī bhikkhunīnaŋ etamatthaŋ ārocesi. Bhikkhuniyo bhikkhūnaŋ etamatthaŋ ārocesuŋ. Bhikkhū bhagavato etamatthaŋ ārocesuŋ. ‘Anujānāmi, bhikkhave, bhikkhūhi bhikkhunīnaŋ vinayaŋ vācetun’ ti.

Paṭhamabhāṇavāro niṭṭhito.

2. Dutiyabhāṇavāro

411. Atha kho bhagavā vesāliyaŋ yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme Tena kho pana samayena chabbaggiyā bhikkhū bhikkhuniyo kaddamodakena osiñcanti– appeva nāma amhesu sārajjeyyunti. Bhagavato etamatthaŋ ārocesuŋ. ‘Na, bhikkhave, bhikkhunā (p. 453) bhikkhuniyo kaddamodakena osiñcitabbā. Yo osiñceyya, āpatti dukkaṭassa. Anujānāmi, bhikkhave, tassa bhikkhuno daṇḍakammaŋ kātun’ ti. Atha kho bhikkhūnaŋ etadahosi– ‘kiŋ nu kho daṇḍakammaŋ kātabban’ ti? Bhagavato etamatthaŋ ārocesuŋ. ‘Avandiyo so, bhikkhave, bhikkhu bhikkhunisanghena kātabbo’ ti.

Tena kho pana samayena chabbaggiyā bhikkhū kāyaŋ vivaritvā bhikkhunīnaŋ dassenti …pe… ūruŋ vivaritvā bhikkhunīnaŋ dassenti, angajātaŋ vivaritvā bhikkhunīnaŋ dassenti, bhikkhuniyo obhāsenti, bhikkhunīhi saddhiŋ sampayojenti– appeva nāma amhesu sārajjeyyunti. Bhagavato etamatthaŋ ārocesuŋ. ‘Na, bhikkhave, bhikkhunā kāyo vivaritvā bhikkhunīnaŋ dassetabbo, na ūru vivaritvā bhikkhunīnaŋ dassetabbo, na angajātaŋ vivaritvā bhikkhunīnaŋ dassetabbaŋ, na bhikkhuniyo obhāsitabbā, na bhikkhunīhi saddhiŋ sampayojetabbaŋ. Yo sampayojeyya, āpatti dukkaṭassa. Anujānāmi, bhikkhave, tassa bhikkhuno daṇḍakammaŋ kātun’ ti. Atha kho bhikkhūnaŋ etadahosi– ‘kiŋ nu kho daṇḍakammaŋ kātabban’ ti? Bhagavato etamatthaŋ ārocesuŋ. ‘Avandiyo so, bhikkhave, bhikkhu bhikkhunisanghena kātabbo’ ti.

Tena kho pana samayena chabbaggiyā bhikkhuniyo bhikkhuŋ kaddamodakena osiñcanti– appeva nāma amhesu sārajjeyyunti. Bhagavato etamatthaŋ ārocesuŋ. ‘Na, bhikkhave, bhikkhuniyā bhikkhu kaddamodakena osiñcitabbo. Yā osiñceyya, āpatti dukkaṭassa. Anujānāmi, bhikkhave, tassā bhikkhuniyā daṇḍakammaŋ kātun’ ti. Atha kho bhikkhūnaŋ etadahosi– ‘kiŋ nu kho daṇḍakammaŋ kātabban’ ti? Bhagavato etamatthaŋ ārocesuŋ. ‘Anujānāmi bhikkhave, āvaraṇaŋ kātun’ ti. Āvaraṇe kate na ādiyanti. Bhagavato etamatthaŋ ārocesuŋ. ‘Anujānāmi, bhikkhave, ovādaŋ ṭhapetun’ ti.

Tena kho pana samayena chabbaggiyā bhikkhuniyo kāyaŋ vivaritvā bhikkhūnaŋ dassenti, thanaŋ vivaritvā bhikkhūnaŋ dassenti, ūruŋ vivaritvā bhikkhūnaŋ dassenti, angajātaŋ vivaritvā bhikkhūnaŋ dassenti, bhikkhū obhāsenti, bhikkhūhi saddhiŋ sampayojenti– appeva nāma amhesu sārajjeyyunti. Bhagavato etamatthaŋ ārocesuŋ. ‘Na, bhikkhave, bhikkhuniyā kāyo vivaritvā bhikkhūnaŋ dassetabbo …pe… na thano vivaritvā (p. 454) bhikkhūnaŋ dassetabbo, na ūru vivaritvā bhikkhūnaŋ dassetabbo, na angajātaŋ vivaritvā bhikkhūnaŋ dassetabbaŋ, na bhikkhū obhāsitabbā, na bhikkhūhi saddhiŋ sampayojetabbaŋ. Yā sampayojeyya, āpatti dukkaṭassa. Anujānāmi, bhikkhave, tassā bhikkhuniyā daṇḍakammaŋ kātun’ ti. Atha kho bhikkhūnaŋ etadahosi– ‘kiŋ nu kho daṇḍakammaŋ kātabban’ ti? Bhagavato etamatthaŋ ārocesuŋ. ‘Anujānāmi, bhikkhave, āvaraṇaŋ kātun’ ti. Āvaraṇe kate na ādiyanti. Bhagavato etamatthaŋ ārocesuŋ. ‘Anujānāmi, bhikkhave, ovādaŋ ṭhapetun’ ti. Atha kho bhikkhūnaŋ etadahosi– ‘kappati nu kho ovādaṭṭhapitāya bhikkhuniyā saddhiŋ uposathaŋ kātuŋ, na nu kho kappatī’ ti? Bhagavato etamatthaŋ ārocesuŋ. ‘Na, bhikkhave, ovādaṭṭhapitāya bhikkhuniyā saddhiŋ uposatho kātabbo, yāva na taŋ adhikaraṇaŋ vūpasantaŋ hotī’ ti.

412. Tena kho pana samayena āyasmā udāyī ovādaŋ ṭhapetvā cārikaŋ pakkāmi. Bhikkhuniyo ujjhāyanti khiyyanti vipācenti– ‘kathañhi nāma ayyo udāyī ovādaŋ ṭhapetvā cārikaŋ pakkamissatī’ ti! Bhagavato etamatthaŋ ārocesuŋ. ‘Na, bhikkhave, ovādaŋ ṭhapetvā cārikā pakkamitabbā. Yo pakkameyya, āpatti dukkaṭassā’ ti.

Tena kho pana samayena bālā abyattā ovādaŋ ṭhapenti. Bhagavato etamatthaŋ ārocesuŋ. ‘Na, bhikkhave, bālena abyattena ovādo ṭhapetabbo. Yo ṭhapeyya, āpatti dukkaṭassā’ ti.

Tena kho pana samayena bhikkhū avatthusmiŋ akāraṇe ovādaŋ ṭhapenti. Bhagavato etamatthaŋ ārocesuŋ. ‘Na, bhikkhave, avatthusmiŋ akāraṇe ovādo ṭhapetabbo. Yo ṭhapeyya, āpatti dukkaṭassā’ ti.

Tena kho pana samayena bhikkhū ovādaŋ ṭhapetvā vinicchayaŋ na denti. Bhagavato etamatthaŋ ārocesuŋ. ‘Na, bhikkhave, ovādaŋ ṭhapetvā vinicchayo na dātabbo. Yo na dadeyya, āpatti dukkaṭassā’ ti.

413. Tena (p. 455) kho pana samayena bhikkhuniyo ovādaŋ na gacchanti. Bhagavato etamatthaŋ ārocesuŋ. ‘Na, bhikkhave, bhikkhuniyā ovādo na gantabbo. Yā na gaccheyya, yathādhammo kāretabbo’ ti.

Tena kho pana samayena sabbo bhikkhunisangho ovādaŋ gacchati. Manussā ujjhāyanti khiyyanti vipācenti– ‘jāyāyo imā imesaŋ, jāriyo imā imesaŋ, idāni ime imāhi saddhiŋ abhiramissantī’ ti! Bhagavato etamatthaŋ ārocesuŋ. ‘Na, bhikkhave, sabbena bhikkhunisanghena ovādo gantabbo. Gaccheyya ce, āpatti dukkaṭassa. Anujānāmi, bhikkhave, catūhi pañcahi bhikkhunīhi ovādaŋ gantun’ ti.

Tena kho pana samayena catasso pañca bhikkhuniyo ovādaŋ gacchanti. Manussā tatheva ujjhāyanti khiyyanti vipācenti– ‘jāyāyo imā imesaŋ, jāriyo imā imesaŋ, idāni ime imāhi saddhiŋ abhiramissantī’ ti! Bhagavato etamatthaŋ ārocesuŋ. ‘Na, bhikkhave, catūhi pañcahi bhikkhunīhi ovādo gantabbo. Gaccheyyuŋ ce, āpatti dukkaṭassa. Anujānāmi, bhikkhave, dve tisso bhikkhuniyo ovādaŋ gantuŋ. Ekaŋ bhikkhuŋ upasankamitvā ekaŋsaŋ uttarāsangaŋ karitvā pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “bhikkhunisangho, ayya, bhikkhusanghassa pāde vandati, ovādūpasankamanañca yācati; labhatu kira, ayya, bhikkhunisangho ovādūpasankamanan” ti. Tena bhikkhunā pātimokkhuddesako upasankamitvā evamassa vacanīyo– “bhikkhunīsangho, bhante, bhikkhusanghassa pāde vandati, ovādūpasankamanañca yācati; labhatu kira, bhante, bhikkhunisangho ovādūpasankamanan” ti. Pātimokkhuddesakena vattabbo– “atthi koci bhikkhu bhikkhunovādako sammato” ti? Sace hoti koci bhikkhu bhikkhunovādako sammato, pātimokkhuddesakena vattabbo– “itthannāmo bhikkhu bhikkhunovādako sammato, taŋ bhikkhunisangho upasankamatū” ti. Sace na hoti koci bhikkhu bhikkhunovādako sammato, pātimokkhuddesakena vattabbo– “ko āyasmā ussahati bhikkhuniyo ovaditun” ti? Sace koci ussahati bhikkhuniyo ovadituŋ, so ca hoti aṭṭhahangehi samannāgato, sammannitvā vattabbo– “itthannāmo bhikkhu (p. 456) bhikkhunovādako sammato, taŋ bhikkhunisangho upasankamatū” ti. Sace na koci ussahati bhikkhuniyo ovadituŋ, pātimokkhuddesakena vattabbo– “natthi koci bhikkhu bhikkhunovādako sammato, pāsādikena bhikkhunisangho sampādetū’ ti.

414. Tena kho pana samayena bhikkhū ovādaŋ na gaṇhanti. Bhagavato etamatthaŋ ārocesuŋ. ‘Na, bhikkhave, ovādo na gahetabbo. Yo na gaṇheyya, āpatti dukkaṭassā’ ti.

Tena kho pana samayena aññataro bhikkhu bālo hoti. Taŋ bhikkhuniyo upasankamitvā etadavocuŋ– ‘ovādaŋ, ayya, gaṇhāhī’ ti ‘Ahañhi, bhaginī, bālo; kathāhaŋ ovādaŋ gaṇhāmī’ ti? ‘Gaṇhāhayya ovādaŋ; evañhi bhagavatā paññattaŋ– bhikkhūhi bhikkhunīnaŋ ovādo gahetabbo’ ti. Bhagavato etamatthaŋ ārocesuŋ. ‘Anujānāmi, bhikkhave, ṭhapetvā bālaŋ, avasesehi ovādaŋ gahetun’ ti.

Tena kho pana samayena aññataro bhikkhu gilāno hoti. Taŋ bhikkhuniyo upasankamitvā etadavocuŋ– ‘ovādaŋ, ayya gaṇhāhī’ ti. ‘Ahañhi, bhaginī, gilāno; kathāhaŋ ovādaŋ gaṇhāmī’ ti? ‘Gaṇhāhayya, ovādaŋ; evañhi bhagavatā paññattaŋ– ṭhapetvā bālaŋ, avasesehi ovādo gahetabbo’ ti. Bhagavato etamatthaŋ ārocesuŋ. ‘Anujānāmi, bhikkhave, ṭhapetvā bālaŋ, ṭhapetvā gilānaŋ, avasesehi ovādaŋ gahetun’ ti.

Tena kho pana samayena aññataro bhikkhu gamiko hoti. Taŋ bhikkhuniyo upasankamitvā etadavocuŋ– ‘ovādaŋ, ayya, gaṇhāhī’ ti. ‘Ahañhi, bhaginī, gamiko; kathāhaŋ ovādaŋ gaṇhāmī’ ti? ‘Gaṇhāhayya, ovādaŋ; evañhi bhagavatā paññattaŋ– ṭhapetvā bālaŋ, ṭhapetvā gilānaŋ, avasesehi ovādo gahetabbo’ ti. Bhagavato etamatthaŋ ārocesuŋ. ‘Anujānāmi, bhikkhave, ṭhapetvā bālaŋ, ṭhapetvā gilānaŋ, ṭhapetvā gamikaŋ, avasesehi ovādaŋ gahetun’ ti.

Tena kho pana samayena aññataro bhikkhu araññe viharati. Taŋ bhikkhuniyo upasankamitvā etadavocuŋ– ‘ovādaŋ, ayya, gaṇhāhī’ ti. ‘Ahañhi, bhaginī, araññe viharāmi; kathāhaŋ ovādaŋ gaṇhāmī’ ti? ‘Gaṇhāhayya (p. 457) ovādaŋ; evañhi bhagavatā paññattaŋ– ṭhapetvā bālaŋ, ṭhapetvā gilānaŋ, ṭhapetvā gamikaŋ, avasesehi ovādo gahetabbo’ ti. Bhagavato etamatthaŋ ārocesuŋ. ‘Anujānāmi, bhikkhave, āraññikena bhikkhunā ovādaŋ gahetuŋ, sanketañca kātuŋ– atra patiharissāmī’ ti.

415. Tena kho pana samayena bhikkhū ovādaŋ gahetvā na ārocenti. Bhagavato etamatthaŋ ārocesuŋ. ‘Na, bhikkhave, ovādo na ārocetabbo. Yo na āroceyya, āpatti dukkaṭassā’ ti.

Tena kho pana samayena bhikkhū ovādaŋ gahetvā na paccāharanti. Bhagavato etamatthaŋ ārocesuŋ. ‘Na, bhikkhave, ovādo na paccāharitabbo. Yo na paccāhareyya, āpatti dukkaṭassā’ ti.

Tena kho pana samayena bhikkhuniyo sanketaŋ na gacchanti. Bhagavato etamatthaŋ ārocesuŋ. ‘Na, bhikkhave, bhikkhuniyā sanketaŋ na gantabbaŋ. Yā na gaccheyya, āpatti dukkaṭassā’ ti.

416. Tena kho pana samayena bhikkhuniyo dīghāni kāyabandhanāni dhārenti, teheva phāsukā nāmenti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā dīghaŋ kāyabandhanaŋ dhāretabbaŋ. Yā dhāreyya, āpatti dukkaṭassa. Anujānāmi, bhikkhave, bhikkhuniyā ekapariyākataŋ kāyabandhanaŋ, na ca tena phāsukā nāmetabbā. Yā nāmeyya, āpatti dukkaṭassā’ ti.

Tena kho pana samayena bhikkhuniyo vilīvena paṭṭena phāsukā nāmenti …pe… cammapaṭṭena phāsukā nāmenti. Dussapaṭṭena phāsukā nāmenti. Dussaveṇiyā phāsukā nāmenti. Dussavaṭṭiyā phāsukā nāmenti. Coḷapaṭṭena phāsukā nāmenti. Coḷaveṇiyā phāsukā nāmenti. Coḷavaṭṭiyā phāsukā nāmenti. Suttaveṇiyā phāsukā nāmenti. Suttavaṭṭiyā phāsukā nāmenti. Manussā ujjhāyanti khiyyanti vipācenti– seyyathāpi gihinī kāmabhoginiyoti. Bhagavato etamatthaŋ ārocesuŋ (p. 458) ‘Na, bhikkhave, bhikkhuniyā vilīvena paṭṭena phāsukā nāmetabbā …pe… na suttavaṭṭiyā phāsukā nāmetabbā. Yā nāmeyya āpatti dukkaṭassā’ ti.

Tena kho pana samayena bhikkhuniyo aṭṭhillena jaghanaŋ ghaŋsāpenti …pe… gohanukena jaghanaŋ koṭṭāpenti, hatthaŋ koṭṭāpenti, hatthakocchaŋ koṭṭāpenti, pādaŋ koṭṭāpenti, pādakocchaŋ koṭṭāpenti, ūruŋ koṭṭāpenti, mukhaŋ koṭṭāpenti, dantamaŋsaŋ koṭṭāpenti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā aṭṭhillena jaghanaŋ ghaŋsāpetabbaŋ …pe… na dantamaŋsaŋ koṭṭāpetabbaŋ. Yā koṭṭāpeyya, āpatti dukkaṭassā’ ti.

417. Tena kho pana samayena chabbaggiyā bhikkhuniyo mukhaŋ ālimpanti …pe… mukhaŋ ummaddenti, mukhaŋ cuṇṇenti, manosilikāya mukhaŋ lañchenti, angarāgaŋ karonti, mukharāgaŋ karonti, angarāgamukharāgaŋ karonti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave bhikkhuniyā mukhaŋ ālimpitabbaŋ …pe… na mukhaŋ ummadditabbaŋ, na mukhaŋ cuṇṇetabbaŋ, na manosilikāya mukhaŋ lañchitabbaŋ, na angarāgo kātabbo, na mukharāgo kātabbo, na angarāgamukharāgo kātabbo. Yā kareyya, āpatti dukkaṭassā’ ti.

Tena kho pana samayena chabbaggiyā bhikkhuniyo avangaŋ karonti …pe… visesakaŋ karonti, olokanakena olokenti, sāloke tiṭṭhanti; naccaŋ kārāpenti, vesiŋ vuṭṭhāpenti, pānāgāraŋ ṭhapenti, sūnaŋ ṭhapenti, āpaṇaŋ pasārenti, vaḍḍhiŋ payojenti, vaṇijjaŋ payojenti, dāsaŋ upaṭṭhāpenti, dāsiŋ upaṭṭhāpenti, kammakāraŋ upaṭṭhāpenti, kammakāriŋ upaṭṭhāpenti, tiracchānagataŋ upaṭṭhāpenti, harītakapakkikaŋ pakiṇanti, namatakaŋ dhārenti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā avangaŋ kātabbaŋ …pe… na visesakaŋ kātabbaŋ, na olokanakena (p. 459) oloketabbaŋ, na sāloke ṭhātabbaŋ, na naccaŋ kārāpetabbaŋ, na vesī vuṭṭhāpetabbā, na pānāgāraŋ ṭhapetabbaŋ, na sūnā ṭhapetabbā, na āpaṇo pasāretabbo, na vaḍḍhi payojetabbā, na vaṇijjā payojetabbā, na dāso upaṭṭhāpetabbo, na dāsī upaṭṭhāpetabbā, na kammakāro upaṭṭhāpetabbo, na kammakārī upaṭṭhāpetabbā, na tiracchānagato upaṭṭhāpetabbo, na harītakapakkikaŋ pakiṇitabbaŋ, na namatakaŋ dhāretabbaŋ. Yā dhāreyya, āpatti dukkaṭassā’ ti.

418. Tena kho pana samayena chabbaggiyā bhikkhuniyo sabbanīlakāni cīvarāni dhārenti …pe… sabbapītakāni cīvarāni dhārenti, sabbalohitakāni cīvarāni dhārenti, sabbamañjiṭṭhikāni cīvarāni dhārenti, sabbakaṇhāni cīvarāni dhārenti, sabbamahārangarattāni cīvarāni dhārenti, sabbamahānāmarattāni cīvarāni dhārenti, acchinnadasāni cīvarāni dhārenti, dīghadasāni cīvarāni dhārenti, pupphadasāni cīvarāni dhārenti, phaladasāni cīvarāni dhārenti, kañcukaŋ dhārenti, tirīṭakaŋ dhārenti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā sabbanīlakāni cīvarāni dhāretabbāni …pe… na tirīṭakaŋ dhāretabbaŋ. Yā dhāreyya, āpatti dukkaṭassā’ ti.

419. Tena kho pana samayena aññatarā bhikkhunī kālaŋ karontī evamāha– ‘mamaccayena mayhaŋ parikkhāro sanghassa hotū’ ti. Tattha bhikkhū ca bhikkhuniyo ca vivadanti ‘amhākaŋ hoti, amhākaŋ hotī’ ti. Bhagavato etamatthaŋ ārocesuŋ. ‘Bhikkhunī ce, bhikkhave kālaŋ karontī evaŋ vadeyya– “mamaccayena mayhaŋ parikkhāro sanghassa hotū” ti, anissaro tattha bhikkhusangho, bhikkhunisanghassevetaŋ. Sikkhamānā ce, bhikkhave …pe… sāmaṇerī ce, bhikkhave, kālaŋ karontī evaŋ vadeyya– “mamaccayena mayhaŋ parikkhāro sanghassa hotū” ti, anissaro tattha bhikkhusangho, bhikkhunisanghassevetaŋ. Bhikkhu ce, bhikkhave, kālaŋ karonto evaŋ vadeyya– “mamaccayena mayhaŋ parikkhāro sanghassa hotū” ti, anissaro tattha bhikkhunisangho, bhikkhusanghassevetaŋ. Sāmaṇero ce, bhikkhave …pe… upāsako ce, bhikkhave …pe… upāsikā ce, bhikkhave …pe… añño ce, bhikkhave, koci kālaŋ karonto evaŋ vadeyya– “mamaccayena mayhaŋ parikkhāro (p. 460) sanghassa hotū” ti, anissaro tattha bhikkhunisangho, bhikkhusanghassevetan’ ti.

420. Tena kho pana samayena aññatarā itthī purāṇamallī bhikkhunīsu pabbajitā hoti. Sā rathikāya dubbalakaŋ bhikkhuŋ passitvā aŋsakūṭena pahāraŋ datvā pātesi . Bhikkhū ujjhāyanti khiyyanti vipācenti– ‘kathañhi nāma, bhikkhunī, bhikkhussa pahāraŋ dassatī’ ti. Bhagavato etamatthaŋ ārocesuŋ. ‘Na, bhikkhave, bhikkhuniyā bhikkhussa pahāro dātabbo. Yā dadeyya, āpatti dukkaṭassa. Anujānāmi, bhikkhave, bhikkhuniyā bhikkhuŋ passitvā dūratova okkamitvā maggaŋ dātun’ ti.

Tena kho pana samayena aññatarā itthī pavutthapatikā jārena gabbhinī hoti. Sā gabbhaŋ pātetvā kulūpikaŋ bhikkhuniŋ etadavoca– ‘handayye, imaŋ gabbhaŋ pattena nīharā’ ti. Atha kho sā bhikkhunī taŋ gabbhaŋ patte pakkhipitvā sanghāṭiyā paṭicchādetvā agamāsi. Tena kho pana samayena aññatarena piṇḍacārikena bhikkhunā samādānaŋ kataŋ hoti– “yāhaŋ paṭhamaŋ bhikkhaŋ labhissāmi, na taŋ adatvā bhikkhussa vā bhikkhuniyā vā paribhuñjissāmī” ti. Atha kho so bhikkhu taŋ bhikkhuniŋ passitvā etadavoca– ‘handa, bhagini, bhikkhaŋ paṭiggaṇhā’ ti. ‘Alaŋ ayyā’ ti. Dutiyampi kho …pe… tatiyampi kho so bhikkhu taŋ bhikkhuniŋ etadavoca– ‘handa, bhagini, bhikkhaŋ paṭiggaṇhā’ ti. ‘Alaŋ ayyā’ ti. ‘Mayā kho, bhagini, samādānaŋ kataŋ– “yāhaŋ paṭhamaŋ bhikkhaŋ labhissāmi, na taŋ adatvā bhikkhussa vā bhikkhuniyā vā paribhuñjissāmī” ti. Handa bhagini, bhikkhaŋ paṭiggaṇhā’ ti. Atha kho sā bhikkhunī tena bhikkhunā nippīḷiyamānā nīharitvā pattaŋ dassesi– ‘passa, ayya, patte gabbhaŋ; mā ca kassaci ārocesī’ ti. Atha kho so bhikkhu ujjhāyati khiyyati vipāceti– ‘kathañhi nāma bhikkhunī pattena gabbhaŋ nīharissatī’ ti! Atha kho so bhikkhu bhikkhūnaŋ etamatthaŋ ārocesi. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhunī pattena gabbhaŋ nīharissatī’ ti! Bhagavato etamatthaŋ ārocesuŋ. ‘Na, bhikkhave, bhikkhuniyā pattena gabbho nīharitabbo. Yā (p. 461) nīhareyya, āpatti dukkaṭassa. Anujānāmi, bhikkhave, bhikkhuniyā bhikkhuŋ passitvā nīharitvā pattaŋ dassetun’ ti.

Tena kho pana samayena chabbaggiyā bhikkhuniyo bhikkhuŋ passitvā parivattetvā pattamūlaŋ dassenti. Bhikkhū ujjhāyanti khiyyanti vipācenti– ‘kathañhi nāma chabbaggiyā bhikkhuniyo bhikkhuŋ passitvā parivattetvā pattamūlaŋ dassessantī’ ti! Atha kho te bhikkhū bhagavato etamatthaŋ ārocesuŋ. ‘Na, bhikkhave, bhikkhuniyā bhikkhuŋ passitvā parivattetvā pattamūlaŋ dassetabbaŋ. Yā dasseyya, āpatti dukkaṭassa. Anujānāmi, bhikkhave, bhikkhuniyā bhikkhuŋ passitvā ukkujjitvā pattaŋ dassetuŋ. Yañca patte āmisaŋ hoti, tena ca bhikkhu nimantetabbo’ ti.

Tena kho pana samayena sāvatthiyaŋ rathikāya purisabyañjanaŋ chaḍḍitaŋ hoti. Taŋ bhikkhuniyo sakkaccaŋ upanijjhāyiŋsu. Manussā ukkuṭṭhiŋ akaŋsu. Tā bhikkhuniyo mankū ahesuŋ. Atha kho tā bhikkhuniyo upassayaŋ gantvā bhikkhunīnaŋ etamatthaŋ ārocesuŋ. Yā tā bhikkhuniyo appicchā …pe… tā ujjhāyanti khiyyanti vipācenti– ‘kathañhi nāma bhikkhuniyo purisabyañjanaŋ upanijjhāyissantī’ ti! Atha kho tā bhikkhuniyo bhikkhūnaŋ etamatthaŋ ārocesuŋ. Bhikkhū bhagavato etamatthaŋ ārocesuŋ. ‘Na, bhikkhave, bhikkhuniyā purisabyañjanaŋ upanijjhāyitabbaŋ. Yā upanijjhāyeyya, āpatti dukkaṭassā’ ti.

421. Tena kho pana samayena manussā bhikkhūnaŋ āmisaŋ denti. Bhikkhū bhikkhunīnaŋ denti. Manussā ujjhāyanti khiyyanti vipācenti– ‘kathañhi nāma bhadantā attano paribhogatthāya dinnaŋ aññesaŋ dassanti! Mayampi na jānāma dānaŋ dātun’ ti. Bhagavato etamatthaŋ ārocesuŋ. ‘Na, bhikkhave, attano paribhogatthāya dinnaŋ aññesaŋ dātabbaŋ. Yo dadeyya, āpatti dukkaṭassā’ ti.

Tena kho pana samayena bhikkhūnaŋ āmisaŋ ussannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, sanghassa dātun’ ti. Bāḷhataraŋ ussannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, puggalikampi dātun’ ti.

Tena (p. 462) kho pana samayena bhikkhūnaŋ sannidhikataŋ āmisaŋ ussannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, bhikkhūnaŋ sannidhiŋ bhikkhunīhi paṭiggāhāpetvā paribhuñjitun’ ti.

Tena kho pana samayena manussā bhikkhunīnaŋ āmisaŋ denti. Bhikkhuniyo bhikkhūnaŋ denti. Manussā ujjhāyanti khiyyanti vipācenti– ‘kathañhi nāma bhikkhuniyo attano paribhogatthāya dinnaŋ aññesaŋ dassanti! Mayampi na jānāma dānaŋ dātun’ ti. Bhagavato etamatthaŋ ārocesuŋ. ‘Na, bhikkhave, bhikkhuniyā attano paribhogatthāya dinnaŋ aññesaŋ dātabbaŋ. Yā dadeyya, āpatti dukkaṭassā’ ti.

Tena kho pana samayena bhikkhunīnaŋ āmisaŋ ussannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, sanghassa dātun’ ti. Bāḷhataraŋ ussannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, puggalikampi dātun’ ti.

Tena kho pana samayena bhikkhunīnaŋ sannidhikataŋ āmisaŋ ussannaŋ hoti. Bhagavato etamatthaŋ ārocesuŋ. ‘Anujānāmi, bhikkhave, bhikkhunīnaŋ sannidhiŋ bhikkhūhi bhikkhunīhi paṭiggāhāpetvā paribhuñjitun’ ti.

422. Tena kho pana samayena bhikkhūnaŋ senāsanaŋ ussannaŋ hoti, bhikkhunīnaŋ na hoti. Bhikkhuniyo bhikkhūnaŋ santike dūtaŋ pāhesuŋ– “sādhu, bhante, ayyā amhākaŋ senāsanaŋ dentu tāvakālikan” ti. Bhagavato etamatthaŋ ārocesuŋ. ‘Anujānāmi, bhikkhave, bhikkhunīnaŋ senāsanaŋ dātuŋ tāvakālikan’ ti.

Tena kho pana samayena utuniyo bhikkhuniyo onaddhamañcaŋ onaddhapīṭhaŋ abhinisīdantipi abhinipajjantipi. Senāsanaŋ lohitena makkhiyyati Bhagavato etamatthaŋ ārocesuŋ. ‘Na, bhikkhave, bhikkhuniyā onaddhamañcaŋ onaddhapīṭhaŋ abhinisīditabbaŋ abhinipajjitabbaŋ. Yā abhinisīdeyya vā abhinipajjeyya vā āpatti dukkaṭassa. Anujānāmi, bhikkhave, āvasathacīvaran’ ti. Āvasathacīvaraŋ lohitena makkhiyyati. Bhagavato etamatthaŋ ārocesuŋ. ‘Anujānāmi (p. 463) bhikkhave, āṇicoḷakan’ ti. Coḷakaŋ nipatati. Bhagavato etamatthaŋ ārocesuŋ. ‘Anujānāmi, bhikkhave, suttakena bandhitvā ūruyā bandhitun’ ti Suttaŋ chijjati. Bhagavato etamatthaŋ ārocesuŋ. ‘Anujānāmi, bhikkhave, saŋvelliyaŋ, kaṭisuttakan’ ti.

Tena kho pana samayena chabbaggiyā bhikkhuniyo sabbakālaŋ kaṭisuttakaŋ dhārenti. Manussā ujjhāyanti khiyyanti vipācenti– seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā sabbakālaŋ kaṭisuttakaŋ dhāretabbaŋ. Yā dhāreyya, āpatti dukkaṭassa. Anujānāmi, bhikkhave, utuniyā kaṭisuttakan’ ti.

Dutiyabhāṇavāro niṭṭhito.

3. Tatiyabhāṇavāro

423. Tena kho pana samayena upasampannāyo dissanti– animittāpi, nimittamattāpi, alohitāpi, dhuvalohitāpi, dhuvacoḷāpi, paggharantīpi, sikhariṇīpi, itthipaṇḍakāpi, vepurisikāpi, sambhinnāpi, ubhatobyañjanāpi. Bhagavato etamatthaŋ ārocesuŋ. ‘Anujānāmi, bhikkhave, upasampādentiyā catuvīsati antarāyike dhamme pucchituŋ. Evañca pana bhikkhave, pucchitabbā– “nasi animittā, nasi nimittamattā, nasi alohitā, nasi dhuvalohitā, nasi dhuvacoḷā, nasi paggharantī, nasi sikharaṇī, nasi itthipaṇḍakā, nasi vepurisikā, nasi sambhinnā, nasi ubhatobyañjanā? Santi te evarūpā ābādhā– kuṭṭhaŋ, gaṇḍo, kilāso, soso, apamāro? Manussāsi, itthīsi, bhujissāsi, aṇaṇāsi, nasi rājabhaṭī? Anuññātāsi mātāpitūhi, sāmikena? Paripuṇṇavīsativassāsi, paripuṇṇaŋ te pattacīvaraŋ, kinnāmāsi, kānāmā te pavattinī’ ti?

Tena kho pana samayena bhikkhū bhikkhunīnaŋ antarāyike dhamme pucchanti. Upasampadāpekkhāyo vitthāyanti, mankū honti, na sakkonti vissajjetuŋ. Bhagavato etamatthaŋ ārocesuŋ. ‘Anujānāmi, bhikkhave, ekato-upasampannāya bhikkhunisanghe visuddhāya bhikkhusanghe upasampādetun’ ti.

Tena (p. 464) kho pana samayena bhikkhuniyo ananusiṭṭhā upasampadāpekkhāyo antarāyike dhamme pucchanti. Upasampadāpekkhāyo vitthāyanti, mankū honti, na sakkonti vissajjetuŋ. Bhagavato etamatthaŋ ārocesuŋ. ‘Anujānāmi, bhikkhave, paṭhamaŋ anusāsitvā pacchā antarāyike dhamme pucchitun’ ti.

Tattheva sanghamajjhe anusāsanti. Upasampadāpekkhāyo tatheva vitthāyanti, mankū honti na sakkonti vissajjetuŋ. Bhagavato etamatthaŋ ārocesuŋ. ‘Anujānāmi, bhikkhave, ekamantaŋ anusāsitvā sanghamajjhe antarāyike dhamme pucchituŋ. Evañca pana, bhikkhave, anusāsitabbā.

424. ‘Paṭhamaŋ upajjhaŋ gāhāpetabbā. Upajjhaŋ gāhāpetvā pattacīvaraŋ ācikkhitabbaŋ– “ayaŋ te patto, ayaŋ sanghāṭi, ayaŋ uttarāsango, ayaŋ antaravāsako, idaŋ sankaccikaŋ, ayaŋ udakasāṭikā; gaccha amumhi okāse tiṭṭhāhī’ ti.

Bālā abyattā anusāsanti. Duranusiṭṭhā upasampadāpekkhāyo vitthāyanti, mankū honti, na sakkonti vissajjetuŋ. Bhagavato etamatthaŋ ārocesuŋ. ‘Na, bhikkhave, bālāya abyattāya anusāsitabbā. Yā anusāseyya, āpatti dukkaṭassa. Anujānāmi, bhikkhave, byattāya bhikkhuniyā paṭibalāya anusāsitun’ ti.

Asammatā anusāsanti. Bhagavato etamatthaŋ ārocesuŋ. ‘Na, bhikkhave, asammatāya anusāsitabbā. Yā anusāseyya, āpatti dukkaṭassa. Anujānāmi, bhikkhave, sammatāya anusāsituŋ. Evañca pana, bhikkhave, sammannitabbā– attanā vā attānaŋ sammannitabbaŋ, parāya vā parā sammannitabbā.

‘Kathañca attanāva attānaŋ sammannitabbaŋ? Byattāya bhikkhuniyā paṭibalāya sangho ñāpetabbo– “suṇātu me, ayye, sangho. Itthannāmā itthannāmāya ayyāya upasampadāpekkhā. Yadi sanghassa pattakallaŋ, ahaŋ itthannāmā itthannāmaŋ anusāseyyan” ti. Evaŋ attanāva attānaŋ sammannitabbaŋ.

‘Kathañca parāya parā sammannitabbā? Byattāya bhikkhuniyā paṭibalāya sangho ñāpetabbo– “suṇātu me, ayye, sangho. Itthannāmā itthannāmāya (p. 465) ayyāya upasampadāpekkhā. Yadi sanghassa pattakallaŋ, itthannāmā itthannāmaŋ anusāseyyā” ti. Evaŋ parāya parā sammannitabbā.

‘Tāya sammatāya bhikkhuniyā upasampadāpekkhaŋ upasankamitvā evamassa vacanīyā– “suṇasi itthannāme. Ayaŋ te saccakālo, bhūtakālo. Yaŋ jātaŋ taŋ sanghamajjhe pucchante santaŋ atthīti vattabbaŋ, asantaŋ natthīti vattabbaŋ. Mā kho vitthāyi, mā kho manku ahosi. Evaŋ taŋ pucchissanti– nasi animittā, nasi nimittamattā, nasi alohitā, nasi dhuvalohitā, nasi dhuvacoḷā, nasi paggharantī, nasi sikhariṇī, nasi itthipaṇḍakā, nasi vepurisikā, nasi sambhinnā, nasi ubhatobyañjanā? Santi te evarūpā ābādhā– kuṭṭhaŋ, gaṇḍo, kilāso, soso, apamāro? Manussāsi, itthīsi, bhujissāsi, aṇaṇāsi, nasi rājabhaṭī? Anuññātāsi mātāpitūhi, sāmikena? Paripuṇṇavīsativassāsi, paripuṇṇaŋ te pattacīvaraŋ, kinnāmāsi, kānāmā te pavattinī” ti

‘Ekato āgacchanti. Na ekato āgantabbaŋ. Anusāsikāya paṭhamataraŋ āgantvā sangho ñāpetabbo– “suṇātu me, ayye, sangho. Itthannāmā itthannāmāya ayyāya upasampadāpekkhā. Anusiṭṭhā sā mayā. Yadi sanghassa pattakallaŋ, itthannāmā āgaccheyyā” ti. “Āgacchāhī” ti vattabbā.

‘Ekaŋsaŋ uttarāsangaŋ kārāpetvā bhikkhunīnaŋ pāde vandāpetvā ukkuṭikaŋ nisīdāpetvā añjaliŋ paggaṇhāpetvā upasampadaŋ yācāpetabbā– “sanghaŋ, ayye, upasampadaŋ yācāmi. Ullumpatu maŋ, ayye, sangho anukampaŋ upādāya. Dutiyampi, ayye, sanghaŋ upasampadaŋ yācāmi. Ullumpatu maŋ, ayye, sangho anukampaŋ upādāya. Tatiyampi, ayye, sanghaŋ upasampadaŋ yācāmi. Ullumpatu maŋ, ayye, sangho anukampaŋ upādāyā” ti. Byattāya bhikkhuniyā paṭibalāya sangho ñāpetabbo–

‘Suṇātu me, ayye, sangho. Ayaŋ itthannāmā itthannāmāya ayyāya upasampadāpekkhā. Yadi sanghassa pattakallaŋ, ahaŋ itthannāmaŋ antarāyike dhamme puccheyyanti.

‘Suṇasi (p. 466) itthannāme. Ayaŋ te saccakālo, bhūtakālo. Yaŋ jātaŋ taŋ pucchāmi santaŋ atthīti vattabbaŋ, asantaŋ natthīti vattabbaŋ. Nasi animittā …pe… kinnāmāsi, kānāmā te pavattinīti. Byattāya bhikkhuniyā paṭibalāya sangho ñāpetabbo–

425. ‘Suṇātu me, ayye, sangho. Ayaŋ itthannāmā itthannāmāya ayyāya upasampadāpekkhā. Parisuddhā antarāyikehi dhammehi, paripuṇṇassā pattacīvaraŋ. Itthannāmā sanghaŋ upasampadaŋ yācati itthannāmāya ayyāya pavattiniyā. Yadi sanghassa pattakallaŋ, sangho itthannāmaŋ upasampādeyya itthannāmāya ayyāya pavattiniyā. Esā ñatti.

‘Suṇātu me, ayye, sangho. Ayaŋ itthannāmā itthannāmāya ayyāya upasampadāpekkhā Parisuddhā antarāyikehi dhammehi, paripuṇṇassā pattacīvaraŋ. Itthannāmā sanghaŋ upasampadaŋ yācati itthannāmāya ayyāya pavattiniyā. Sangho itthannāmaŋ upasampādeti itthannāmāya ayyāya pavattiniyā. Yassā ayyāya khamati itthannāmāya upasampadā itthannāmāya ayyāya pavattiniyā, sā tuṇhassa; yassā nakkhamati, sā bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, ayye, sangho. Ayaŋ itthannāmā itthannāmāya ayyāya upasampadāpekkhā. Parisuddhā antarāyikehi dhammehi, paripuṇṇassā pattacīvaraŋ. Itthannāmā sanghaŋ upasampadaŋ yācati itthannāmāya ayyāya pavattiniyā. Sangho itthannāmaŋ upasampādeti itthannāmāya ayyāya pavattiniyā. Yassā ayyāya khamati itthannāmāya upasampadā itthannāmāya ayyāya pavattiniyā, sā tuṇhassa; yassā nakkhamati, sā bhāseyya.

‘Upasampannā sanghena itthannāmā itthannāmāya ayyāya pavattiniyā. Khamati sanghassa, tasmā tuṇhī, evametaŋ dhārayāmīti.

‘Tāvadeva taŋ ādāya bhikkhusanghaŋ upasankamitvā ekaŋsaŋ uttarāsangaŋ kārāpetvā bhikkhūnaŋ pāde vandāpetvā ukkuṭikaŋ nisīdāpetvā añjaliŋ paggaṇhāpetvā upasampadaŋ yācāpetabbā– “ahaŋ, ayyā, itthannāmā itthannāmāya ayyāya upasampadāpekkhā Ekato-upasampannā bhikkhunisanghe, visuddhā; sanghaŋ, ayyā, upasampadaŋ yācāmi. Ullumpatu maŋ, ayyā, sangho anukampaŋ upādāya. Ahaŋ, ayyā, itthannāmā itthannāmāya ayyāya (p. 467) upasampadāpekkhā. Ekato-upasampannā bhikkhunisanghe, visuddhā. Dutiyampi, ayyā, sanghaŋ upasampadaŋ yācāmi. Ullumpatu maŋ, ayyā, sangho anukampaŋ upādāya. Ahaŋ, ayyā, itthannāmā itthannāmāya ayyāya upasampadāpekkhā. Ekato-upasampannā bhikkhunisanghe, visuddhā. Tatiyampi, ayyā, sanghaŋ upasampadaŋ yācāmi. Ullumpatu maŋ, ayyā, sangho anukampaŋ upādāyā” ti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmā itthannāmāya upasampadāpekkhā. Ekato-upasampannā bhikkhunisanghe, visuddhā. Itthannāmā sanghaŋ upasampadaŋ yācati itthannāmāya pavattiniyā. Yadi sanghassa pattakallaŋ, sangho itthannāmaŋ upasampādeyya, itthannāmāya pavattiniyā. Esā ñatti.

‘Suṇātu me, bhante, sangho. Ayaŋ itthannāmā itthannāmāya upasampadāpekkhā. Ekato-upasampannā bhikkhunisanghe, visuddhā. Itthannāmā sanghaŋ upasampadaŋ yācati itthannāmāya pavattiniyā. Sangho itthannāmaŋ upasampādeti itthannāmāya pavattiniyā. Yassāyasmato khamati itthannāmāya upasampadā itthannāmāya pavattiniyā, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi– suṇātu me, bhante, sangho. Ayaŋ itthannāmā itthannāmāya upasampadāpekkhā. Ekato-upasampannā bhikkhunisanghe, visuddhā. Itthannāmā sanghaŋ upasampadaŋ yācati itthannāmāya pavattiniyā. Sangho itthannāmaŋ upasampādeti itthannāmāya pavattiniyā. Yassāyasmato khamati itthannāmāya upasampadā itthannāmāya pavattiniyā, so tuṇhassa; yassa nakkhamati, so bhāseyya.

‘Upasampannā sanghena itthannāmā itthannāmāya pavattiniyā. Khamati sanghassa, tasmā tuṇhī, evametaŋ dhārayāmīti.

‘Tāvadeva chāyā metabbā, utuppamāṇaŋ ācikkhitabbaŋ, divasabhāgo ācikkhitabbo, sangīti ācikkhitabbā, bhikkhuniyo vattabbā– imissā tayo ca nissaye, aṭṭha ca akaraṇīyāni ācikkheyyāthā’ ti.

426. Tena kho pana samayena bhikkhuniyo bhattagge āsanaŋ sankasāyantiyo kālaŋ vītināmesuŋ. Bhagavato etamatthaŋ ārocesuŋ (p. 468) ‘Anujānāmi, bhikkhave, aṭṭhannaŋ bhikkhunīnaŋ yathāvuḍḍhaŋ, avasesānaŋ yathāgatikan’ ti.

Tena kho pana samayena bhikkhuniyo– bhagavatā anuññātaŋ aṭṭhannaŋ bhikkhunīnaŋ yathāvuḍḍhaŋ, avasesānaŋ yathāgatikanti– sabbattha aṭṭheva bhikkhuniyo yathāvuḍḍhaŋ paṭibāhanti, avasesāyo yathāgatikaŋ. Bhagavato etamatthaŋ ārocesuŋ. ‘Anujānāmi, bhikkhave, bhattagge aṭṭhannaŋ bhikkhunīnaŋ yathāvuḍḍhaŋ, avasesānaŋ yathāgatikaŋ; aññattha sabbattha yathāvuḍḍhaŋ na paṭibāhitabbaŋ. Yā paṭibāheyya, āpatti dukkaṭassā’ ti.

427. Tena kho pana samayena bhikkhuniyo na pavārenti. Bhagavato etamatthaŋ ārocesuŋ. ‘Na, bhikkhave, bhikkhuniyā na pavāretabbaŋ. Yā na pavāreyya, yathādhammo kāretabbo’ ti.

Tena kho pana samayena bhikkhuniyo attanā pavāretvā bhikkhusanghaŋ na pavārenti. Bhagavato etamatthaŋ ārocesuŋ. ‘Na, bhikkhave, bhikkhuniyā attanā pavāretvā bhikkhusangho na pavāretabbo. Yā na pavāreyya, yathādhammo kāretabbo’ ti.

Tena kho pana samayena bhikkhuniyo bhikkhūhi saddhiŋ ekato pavārentiyo kolāhalaŋ akaŋsu. Bhagavato etamatthaŋ ārocesuŋ. ‘Na, bhikkhave, bhikkhuniyā bhikkhūhi saddhiŋ ekato pavāretabbaŋ. Yā pavāreyya, āpatti dukkaṭassā’ ti.

Tena kho pana samayena bhikkhuniyo purebhattaŋ pavārentiyo kālaŋ vītināmesuŋ. Bhagavato etamatthaŋ ārocesuŋ. ‘Anujānāmi, bhikkhave, pacchābhattaŋ pavāretun’ ti. Pacchābhattaŋ pavārentiyo vikāle ahesuŋ. Bhagavato etamatthaŋ ārocesuŋ. ‘Anujānāmi, bhikkhave, ajjatanā bhikkhunisanghaŋ pavāretvā aparajju bhikkhusanghaŋ pavāretun’ ti.

Tena kho pana samayena sabbo bhikkhunisangho pavārento kolāhalaŋ akāsi. Bhagavato etamatthaŋ ārocesuŋ. ‘Anujānāmi, bhikkhave, ekaŋ bhikkhuniŋ byattaŋ paṭibalaŋ sammannituŋ– bhikkhunisanghassa atthāya bhikkhusanghaŋ (p. 469) pavāretuŋ. Evañca pana, bhikkhave, sammannitabbā. Paṭhamaŋ bhikkhunī yācitabbā, yācitvā byattāya bhikkhuniyā paṭibalāya sangho ñāpetabbo–

‘Suṇātu me, ayye, sangho. Yadi sanghassa pattakallaŋ, sangho itthannāmaŋ bhikkhuniŋ sammanneyya bhikkhunisanghassa atthāya bhikkhusanghaŋ pavāretuŋ. Esā ñatti.

‘Suṇātu me, ayye, sangho. Sangho itthannāmaŋ bhikkhuniŋ sammannati bhikkhunisanghassa atthāya bhikkhusanghaŋ pavāretuŋ. Yassā ayyāya khamati itthannāmāya bhikkhuniyā sammuti bhikkhunisanghassa atthāya bhikkhusanghaŋ pavāretuŋ, sā tuṇhassa; yassā nakkhamati, sā bhāseyya.

‘Sammatā sanghena itthannāmā bhikkhunī bhikkhunisanghassa atthāya bhikkhusanghaŋ pavāretuŋ. Khamati sanghassa, tasmā tuṇhī, evametaŋ dhārayāmīti.

‘Tāya sammatāya bhikkhuniyā bhikkhunisanghaŋ ādāya bhikkhusanghaŋ upasankamitvā ekaŋsaŋ uttarāsangaŋ karitvā bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “bhikkhunīsangho ayyā, bhikkhusanghaŋ pavāreti– diṭṭhena vā, sutena vā parisankāya vā. Vadatu, ayyā, bhikkhusangho bhikkhunisanghaŋ anukampaŋ upādāya, passanto paṭikarissati. Dutiyampi, ayyā …pe… tatiyampi, ayyā, bhikkhunisangho bhikkhusanghaŋ pavāreti– diṭṭhena vā, sutena vā, parisankāya vā. Vadatu, ayyā, bhikkhusangho bhikkhunisanghaŋ anukampaŋ upādāya, passanto paṭikarissatī’ ti.

428. Tena kho pana samayena bhikkhuniyo bhikkhūnaŋ uposathaŋ ṭhapenti, pavāraṇaŋ ṭhapenti, savacanīyaŋ karonti, anuvādaŋ paṭṭhapenti, okāsaŋ kārenti, codenti, sārenti. Bhagavato etamatthaŋ ārocesuŋ. ‘Na, bhikkhave, bhikkhuniyā bhikkhussa uposatho ṭhapetabbo; ṭhapitopi aṭṭhapito; ṭhapentiyā āpatti dukkaṭassa. Na pavāraṇā ṭhapetabbā; ṭhapitāpi aṭṭhapitā; ṭhapentiyā āpatti dukkaṭassa. Na savacanīyaŋ kātabbaŋ; katampi akataŋ; karontiyā āpatti dukkaṭassa. Na anuvādo paṭṭhapetabbo; paṭṭhapitopi appaṭṭhapito; paṭṭhapentiyā āpatti dukkaṭassa. Na okāso kāretabbo (p. 470) kāritopi akārito; kārentiyā āpatti dukkaṭassa. Na codetabbo; coditopi acodito; codentiyā āpatti dukkaṭassa Na sāretabbo; sāritopi asārito; sārentiyā āpatti dukkaṭassā’ ti.

Tena kho pana samayena bhikkhū bhikkhunīnaŋ uposathaŋ ṭhapenti, pavāraṇaŋ ṭhapenti, savacanīyaŋ karonti, anuvādaŋ paṭṭhapenti, okāsaŋ kārenti, codenti, sārenti. Bhagavato etamatthaŋ ārocesuŋ. ‘Anujānāmi, bhikkhave bhikkhunā bhikkhuniyā uposathaŋ ṭhapetuŋ; ṭhapitopi suṭṭhapito; ṭhapentassa anāpatti. Pavāraṇaŋ ṭhapetuŋ; ṭhapitāpi suṭṭhapitā; ṭhapentassa anāpatti. Savacanīyaŋ kātuŋ; katampi sukataŋ; karontassa anāpatti. Anuvādaŋ paṭṭhapetuŋ; paṭṭhapitopi suppaṭṭhapito; paṭṭhapentassa anāpatti. Okāsaŋ kāretuŋ; kāritopi sukārito; kārentassa anāpatti. Codetuŋ; coditāpi sucoditā; codentassa anāpatti. Sāretuŋ; sāritāpi susāritā; sārentassa anāpattī’ ti.

429. Tena kho pana samayena chabbaggiyā bhikkhuniyo yānena yāyanti– itthiyuttenapi purisantarena, purisayuttenapi itthantarena. Manussā ujjhāyanti khiyyanti vipācenti …pe… ‘seyyathāpi gangāmahiyāyā’ ti . Bhagavato etamatthaŋ ārocesuŋ. ‘Na, bhikkhave, bhikkhuniyā yānena yāyitabbaŋ. Yā yāyeyya, yathādhammo kāretabbo’ ti.

Tena kho pana samayena aññatarā bhikkhunī gilānā hoti, na sakkoti padasā gantuŋ. Bhagavato etamatthaŋ ārocesuŋ. ‘Anujānāmi bhikkhave, gilānāya yānan’ ti. Atha kho bhikkhunīnaŋ etadahosi– ‘itthiyuttaŋ nu kho, purisayuttaŋ nu kho’ ti? Bhagavato etamatthaŋ ārocesuŋ. ‘Anujānāmi, bhikkhave, itthiyuttaŋ purisayuttaŋ hatthavaṭṭakan’ ti.

Tena kho pana samayena aññatarissā bhikkhuniyā yānugghātena bāḷhataraŋ aphāsu ahosi. Bhagavato etamatthaŋ ārocesuŋ. ‘Anujānāmi, bhikkhave, sivikaŋ pāṭankin’ ti.

430. Tena (p. 471) kho pana samayena aḍḍhakāsī gaṇikā bhikkhunīsu pabbajitā hoti. Sā ca sāvatthiŋ gantukāmā hoti– “bhagavato santike upasampajjissāmī” ti. Assosuŋ kho dhuttā– “aḍḍhakāsī kira gaṇikā sāvatthiŋ gantukāmā” ti. Te magge pariyuṭṭhiŋsu. Assosi kho aḍḍhakāsī gaṇikā– “dhuttā kira magge pariyuṭṭhitā” ti. Bhagavato santike dūtaŋ pāhesi– ‘ahañhi upasampajjitukāmā; kathaŋ nu kho mayā paṭipajjitabban’ ti? Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, dūtenapi upasampādetun’ ti.

Bhikkhudūtena upasampādenti. Bhagavato etamatthaŋ ārocesuŋ. ‘Na, bhikkhave, bhikkhudūtena upasampādetabbā. Yo upasampādeyya, āpatti dukkaṭassā’ ti. Sikkhamānadūtena

Upasampādenti …pe… sāmaṇeradūtena upasampādenti …pe… sāmaṇeridūtena upasampādenti …pe… bālāya abyattāya dūtena upasampādenti. ‘Na, bhikkhave, bālāya abyattāya dūtena upasampādetabbā. Yo upasampādeyya, āpatti dukkaṭassa. Anujānāmi, bhikkhave, byattāya bhikkhuniyā paṭibalāya dūtena upasampādetunti.

‘Tāya dūtāya bhikkhuniyā sanghaŋ upasankamitvā ekaŋsaŋ uttarāsangaŋ karitvā bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “itthannāmā, ayyā, itthannāmāya ayyāya upasampadāpekkhā. Ekato-upasampannā bhikkhunisanghe, visuddhā. Sā kenacideva antarāyena na āgacchati. Itthannāmā, ayyā, sanghaŋ upasampadaŋ yācati. Ullumpatu taŋ, ayyā, sangho anukampaŋ upādāya. Itthannāmā, ayyā, itthannāmāya ayyāya upasampadāpekkhā. Ekato-upasampannā bhikkhunisanghe, visuddhā. Sā kenacideva antarāyena na āgacchati. Dutiyampi, ayyā, itthannāmā sanghaŋ upasampadaŋ yācati. Ullumpatu taŋ, ayyā, sangho anukampaŋ upādāya. Itthannāmā, ayyā, itthannāmāya ayyāya upasampadāpekkhā. Ekato-upasampannā bhikkhunisanghe, visuddhā. Sā kenacideva antarāyena na āgacchati. Tatiyampi, ayyā, itthannāmā sanghaŋ upasampadaŋ yācati. Ullumpatu taŋ, ayyā, sangho anukampaŋ upādāyā” ti Byattena bhikkhunā paṭibalena sangho ñāpetabbo–

‘Suṇātu (p. 472) me, bhante, sangho. Itthannāmā itthannāmāya upasampadāpekkhā. Ekato-upasampannā bhikkhunisanghe, visuddhā. Sā kenacideva antarāyena na āgacchati. Itthannāmā sanghaŋ upasampadaŋ yācati itthannāmāya pavattiniyā. Yadi sanghassa pattakallaŋ, sangho itthannāmaŋ upasampādeyya itthannāmāya pavattiniyā. Esā ñatti.

‘Suṇātu me bhante, sangho. Itthannāmā itthannāmāya upasampadāpekkhā. Ekato-upasampannā bhikkhunisanghe, visuddhā. Sā kenacideva antarāyena na āgacchati. Itthannāmā sanghaŋ upasampadaŋ yācati itthannāmāya pavattiniyā. Sangho itthannāmaŋ upasampādeti itthannāmāya pavattiniyā. Yassāyasmato khamati itthannāmāya upasampadā itthannāmāya pavattiniyā, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi. Suṇātu me, bhante, sangho. Itthannāmā itthannāmāya upasampadāpekkhā. Ekato-upasampannā bhikkhunisanghe, visuddhā. Sā kenacideva antarāyena na āgacchati. Itthannāmā sanghaŋ upasampadaŋ yācati itthannāmāya pavattiniyā. Sangho itthannāmaŋ upasampādeti itthannāmāya pavattiniyā. Yassāyasmato khamati itthannāmāya upasampadā itthannāmāya pavattiniyā, so tuṇhassa; yassa nakkhamati, so bhāseyya.

‘Upasampannā sanghena itthannāmā itthannāmāya pavattiniyā. Khamati sanghassa, tasmā tuṇhī, evametaŋ dhārayāmīti.

‘Tāvadeva chāyā metabbā, utuppamāṇaŋ ācikkhitabbaŋ, divasabhāgo ācikkhitabbo, sangīti ācikkhitabbā, bhikkhuniyo vattabbā– tassā tayo ca nissaye, aṭṭha ca akaraṇīyāni ācikkheyyāthā’ ti.

431. Tena kho pana samayena bhikkhuniyo araññe viharanti. Dhuttā dūsenti. Bhagavato etamatthaŋ, ārocesuŋ. ‘Na, bhikkhave, bhikkhuniyā araññe vatthabbaŋ. Yā vaseyya, āpatti dukkaṭassā’ ti.

Tena kho pana samayena aññatarena upāsakena bhikkhunisanghassa uddosito dinno hoti. Bhagavato etamatthaŋ ārocesuŋ. ‘Anujānāmi, bhikkhave, uddositan’ ti. Uddosito na sammati. Bhagavato etamatthaŋ (p. 473) ārocesuŋ. ‘Anujānāmi, bhikkhave, upassayan’ ti. Upassayo na sammati. Bhagavato etamatthaŋ ārocesuŋ. ‘Anujānāmi, bhikkhave, navakamman’ ti. Navakammaŋ na sammati. Bhagavato etamatthaŋ ārocesuŋ. ‘Anujānāmi, bhikkhave, puggalikampi kātun’ ti.

432. Tena kho pana samayena aññatarā itthī sannisinnagabbhā bhikkhunīsu pabbajitā hoti. Tassā pabbajitāya gabbho vuṭṭhāti. Atha kho tassā bhikkhuniyā etadahosi– ‘kathaŋ nu kho mayā imasmiŋ dārake paṭipajjitabban’ ti? Bhagavato etamatthaŋ ārocesuŋ ‘Anujānāmi, bhikkhave, posetuŋ, yāva so dārako viññutaŋ pāpuṇātī’ ti.

Atha kho tassā bhikkhuniyā etadahosi– ‘mayā ca na labbhā ekikāya vatthuŋ, aññāya ca bhikkhuniyā na labbhā dārakena saha vatthuŋ, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Anujānāmi, bhikkhave, ekaŋ bhikkhuniŋ sammannitvā tassā bhikkhuniyā dutiyaŋ dātuŋ. Evañca pana, bhikkhave, sammannitabbā. Paṭhamaŋ bhikkhunī yācitabbā, yācitvā byattāya bhikkhuniyā paṭibalāya sangho ñāpetabbo–

‘Suṇātu me, ayye, sangho. Yadi sanghassa pattakallaŋ, sangho itthannāmaŋ bhikkhuniŋ sammanneyya itthannāmāya bhikkhuniyā dutiyaŋ. Esā ñatti.

‘Suṇātu me, ayye, sangho. Sangho itthannāmaŋ bhikkhuniŋ sammannati itthannāmāya bhikkhuniyā dutiyaŋ. Yassā ayyāya khamati itthannāmāya bhikkhuniyā sammuti itthannāmāya bhikkhuniyā dutiyāya, sā tuṇhassa; yassā nakkhamati, sā bhāseyya.

‘Sammatā sanghena itthannāmā bhikkhunī itthannāmāya bhikkhuniyā dutiyā. Khamati sanghassa, tasmā tuṇhī, evametaŋ dhārayāmī’ ti.

Atha kho tassā dutiyikāya bhikkhuniyā etadahosi– ‘kathaŋ nu kho mayā imasmiŋ dārake paṭipajjitabban’ ti? Bhagavato etamatthaŋ ārocesuŋ. ‘Anujānāmi, bhikkhave, ṭhapetvā sāgāraŋ yathā aññasmiŋ purise paṭipajjanti evaŋ tasmiŋ dārake paṭipajjitun’ ti.

433. Tena (p. 474) kho pana samayena aññatarā bhikkhunī garudhammaŋ ajjhāpannā hoti mānattacārinī. Atha kho tassā bhikkhuniyā etadahosi– ‘mayā ca na labbhā ekikāya vatthuŋ, aññāya ca bhikkhuniyā na labbhā saha mayā vatthuŋ, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. ‘Anujānāmi, bhikkhave, ekaŋ bhikkhuniŋ sammannitvā tassā bhikkhuniyā dutiyaŋ dātuŋ. Evañca pana, bhikkhave, sammannitabbā. Paṭhamaŋ bhikkhunī yācitabbā, yācitvā byattāya bhikkhuniyā paṭibalāya sangho ñāpetabbo–

‘Suṇātu me, ayye, sangho. Yadi sanghassa pattakallaŋ, sangho itthannāmaŋ bhikkhuniŋ sammanneyya itthannāmāya bhikkhuniyā dutiyaŋ. Esā ñatti.

‘Suṇātu me, ayye, sangho. Sangho itthannāmaŋ bhikkhuniŋ sammannati itthannāmāya bhikkhuniyā dutiyaŋ. Yassā ayyāya khamati itthannāmāya bhikkhuniyā sammuti itthannāmāya bhikkhuniyā dutiyāya, sā tuṇhassa; yassā nakkhamati, sā bhāseyya.

‘Sammatā sanghena itthannāmā bhikkhunī itthannāmāya bhikkhuniyā dutiyā. Khamati sanghassa, tasmā tuṇhī, evametaŋ dhārayāmī’ ti.

434. Tena kho pana samayena aññatarā bhikkhunī sikkhaŋ paccakkhāya vibbhami. Sā puna paccāgantvā bhikkhuniyo upasampadaŋ yāci Bhagavato etamatthaŋ ārocesuŋ. ‘Na, bhikkhave, bhikkhuniyā sikkhāpaccakkhānaŋ; yadeva sā vibbhantā tadeva sā abhikkhunī’ ti.

Tena kho pana samayena aññatarā bhikkhunī sakāvāsā titthāyatanaŋ sankami. Sā puna paccāgantvā bhikkhuniyo upasampadaŋ yāci. Bhagavato etamatthaŋ ārocesuŋ. ‘Yā sā, bhikkhave, bhikkhunī sakāvāsā titthāyatanaŋ sankantā, sā āgatā na upasampādetabbā’ ti.

Tena kho pana samayena bhikkhuniyo purisehi abhivādanaŋ kesacchedanaŋ, nakhacchedanaŋ, vaṇappaṭikammaŋ, kukkuccāyantā na sādiyanti. Bhagavato etamatthaŋ ārocesuŋ. ‘Anujānāmi, bhikkhave, sāditun’ ti .

435. Tena (p. 475) kho pana samayena bhikkhuniyo pallankena nisīdanti paṇhīsamphassaŋ sādiyantī . Bhagavato etamatthaŋ ārocesuŋ. ‘Na, bhikkhave, bhikkhuniyā pallankena nisīditabbaŋ. Yā nisīdeyya, āpatti dukkaṭassā’ ti.

Tena kho pana samayena aññatarā bhikkhunī gilānā hoti. Tassā vinā pallankena na phāsu hoti. Bhagavato etamatthaŋ ārocesuŋ. ‘Anujānāmi, bhikkhave, bhikkhuniyā aḍḍhapallankan’ ti.

Tena kho pana samayena bhikkhuniyo vaccakuṭiyā vaccaŋ karonti Chabbaggiyā bhikkhuniyo tattheva gabbhaŋ pātenti. Bhagavato etamatthaŋ ārocesuŋ. ‘Na, bhikkhave, bhikkhuniyā vaccakuṭiyā vacco kātabbo. Yā kareyya, āpatti dukkaṭassa. Anujānāmi, bhikkhave, heṭṭhā vivaṭe uparipaṭicchanne vaccaŋ kātun’ ti.

436. Tena kho pana samayena bhikkhuniyo cuṇṇena nahāyanti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ ‘Na, bhikkhave, bhikkhuniyā cuṇṇena nahāyitabbaŋ. Yā nahāyeyya, āpatti dukkaṭassa. Anujānāmi, bhikkhave, kukkusaŋ mattikan’ ti.

Tena kho pana samayena bhikkhuniyo vāsitakāya mattikāya nahāyanti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā vāsitakāya mattikāya nahāyitabbaŋ. Yā nahāyeyya, āpatti dukkaṭassa. Anujānāmi, bhikkhave, pakatimattikan’ ti.

Tena kho pana samayena bhikkhuniyo jantāghare nahāyantiyo kolāhalaŋ akaŋsu. Bhagavato etamatthaŋ ārocesuŋ. ‘Na, bhikkhave, bhikkhuniyā jantāghare nahāyitabbaŋ. Yā nahāyeyya, āpatti dukkaṭassā’ ti.

Tena kho pana samayena bhikkhuniyo paṭisote nahāyanti dhārāsamphassaŋ sādiyantī. Bhagavato etamatthaŋ ārocesuŋ. ‘Na, bhikkhave bhikkhuniyā (p. 476) paṭisote nahāyitabbaŋ. Yā nahāyeyya, āpatti dukkaṭassā’ ti.

Tena kho pana samayena bhikkhuniyo atitthe nahāyanti. Dhuttā dūsenti. Bhagavato etamatthaŋ ārocesuŋ. ‘Na, bhikkhave, bhikkhuniyā atitthe nahāyitabbaŋ. Yā nahāyeyya, āpatti dukkaṭassā’ ti.

Tena kho pana samayena bhikkhuniyo purisatitthe nahāyanti. Manussā ujjhāyanti khiyyanti vipācenti …pe… seyyathāpi gihinī kāmabhoginiyoti. Bhagavato etamatthaŋ ārocesuŋ. ‘Na, bhikkhave, bhikkhuniyā purisatitthe nahāyitabbaŋ. Yā nahāyeyya, āpatti dukkaṭassa. Anujānāmi, bhikkhave, mahilātitthe nahāyitun’ ti.

Tatiyabhāṇavāro niṭṭhito.

Bhikkhunikkhandhako dasamo.

Imasmiŋ khandhake vatthū ekasataŋ.

Tassuddānaŋ–

Pabbajjaŋ gotamī yāci, nānuññāsi tathāgato;

Kapilavatthu vesāliŋ, agamāsi vināyako.

Rajokiṇṇena koṭṭhake, ānandassa pavedayi;

Bhabboti nayato yāci, mātāti posikāti ca.

Vassasataŋ tadahu ca, abhikkhupaccāsīsanā;

Pavāraṇā garudhammā, dve vassā anakkosanā.

Ovaṭo ca aṭṭha dhammā, yāvajīvānuvattanā;

Garudhammapaṭiggāho sāvassā upasampadā.

Vassasahassaŋ pañceva, kumbhathenakasetaṭṭi;

Mañjiṭṭhika-upamāhi, evaŋ saddhammahiŋsanā.

Āḷiŋ bandheyya pā-eva, puna saddhammasaṇṭhiti;

Upasampādetuŋ ayyā, yathāvuḍḍhābhivādanā.

Na (p. 477) karissanti kimeva, sādhāraṇāsādhāraṇaŋ;

Ovādaŋ pātimokkhañca, kena nu kho upassayaŋ.

Na jānanti ca ācikkhi, na karonti ca bhikkhuhi;

Paṭiggahetuŋ bhikkhūhi, bhikkhunīhi paṭiggaho.

Ācikkhi kammaŋ bhikkhūhi, ujjhāyanti bhikkhunīhi vā;

Ācikkhituŋ bhaṇḍanañca, ropetvā uppalāya ca.

Sāvatthiyā kaddamoda, avandi kāya ūru ca;

Angajātañca obhāsaŋ, sampayojenti vaggikā.

Avandiyo daṇḍakammaŋ, bhikkhuniyo tathā puna;

Āvaraṇañca ovādaŋ, kappati nu kho pakkami.

Bālā vatthuvinicchayā, ovādaŋ sangho pañcahi;

Duve tisso na gaṇhanti, bālā gilānagamikaŋ.

Āraññiko nārocenti, na paccāgacchanti ca;

Dīghaŋ vilīvacammañca, dussā ca veṇivaṭṭi ca.

Coḷaveṇi ca vaṭṭi ca, suttaveṇi ca vaṭṭikā.

Aṭṭhillaŋ gohanukena, hatthakocchaŋ pādaŋ tathā;

Ūruŋ mukhaŋ dantamaŋsaŋ, ālimpomaddacuṇṇanā.

Lañchenti angarāgañca, mukharāgaŋ tathā duve;

Avangaŋ visesoloko, sālokena naccena ca .

Vesī pānāgāraŋ sūnaŋ, āpaṇaŋ vaḍḍhi vaṇijjā;

Dāsaŋ dāsiŋ kammakaraŋ, kammakāriŋ upaṭṭhayyuŋ.

Tiracchānaharītaki, sandhārayanti namatakaŋ;

Nīlaŋ pītaŋ lohitakaŋ, mañjiṭṭhakaṇhacīvarā.

Mahārangamahānāma-acchinnā dīghameva ca;

Pupphaphalakañcukañca, tirīṭakañca dhārayuŋ.

Bhikkhunī (p. 478) sikkhamānāya, sāmaṇerāya accaye;

Niyyādite parikkhāre, bhikkhuniyova issarā.

Bhikkhussa sāmaṇerassa, upāsakassupāsikā;

Aññesañca parikkhāre, niyyāte bhikkhu-issarā.

Mallī gabbhaŋ pattamūlaŋ, byañjanaŋ āmisena ca;

Ussannañca bāḷhataraŋ, sannidhikatamāmisaŋ.

Bhikkhūnaŋ yādisaŋ bhoṭṭhaŋ, bhikkhunīnaŋ tathā kare;

Senāsanaŋ utuniyo, makkhīyati paṭāṇi ca.

Chijjanti sabbakālañca, animittāpi dissare;

Nimittā lohitā ceva, tatheva dhuvalohitā.

Dhuvacoḷapaggharantī, sikharaṇitthipaṇḍakā;

Vepurisī ca sambhinnā, ubhatobyañjanāpi ca.

Animittādito katvā, yāva ubhatobyañjanā;

Etaŋ peyyālato heṭṭhā, kuṭṭhaŋ gaṇḍo kilāso ca.

Sosāpamāro mānusī, itthīsi bhujissāsi ca;

Aṇaṇā na rājabhaṭī, anuññātā ca vīsati.

Paripuṇṇā ca kinnāmā, kānāmā te pavattinī;

Catuvīsantarāyānaŋ, pucchitvā upasampadā.

Vitthāyanti ananusiṭṭhā, sanghamajjhe tatheva ca;

Upajjhāgāha sanghāṭi, uttarantaravāsako.

Sankaccudakasāṭi ca, ācikkhitvāna pesaye;

Bālā asammatekato, yāce pucchantarāyikā.

Ekato-upasampannā, bhikkhusanghe tathā puna;

Chāyā utu divasā ca, sangīti tayo nissaye.

Aṭṭha akaraṇīyāni, kālaŋ sabbattha aṭṭheva;

Na pavārenti bhikkhunī, bhikkhusanghaŋ tatheva ca.

Kolāhalaŋ (p. 479) purebhattaŋ, vikāle ca kolāhalaŋ;

Uposathaŋ pavāraṇaŋ, savacanīyānuvādanaŋ.

Okāsaŋ code sārenti, paṭikkhittaŋ mahesinā;

Tatheva bhikkhu bhikkhunī, anuññātaŋ mahesinā.

Yānaŋ gilānayuttañca, yānugghātaḍḍhakāsikā;

Bhikkhu sikkhā sāmaṇera, sāmaṇerī ca bālāya.

Araññe upāsakena, uddosito upassayaŋ;

Na sammati navakammaŋ, nisinnagabbha-ekikā.

Sāgārañca garudhammaŋ, paccakkhāya ca sankami;

Abhivādanakesā ca, nakhā ca vaṇakammanā.

Pallankena gilānā ca, vaccaŋ cuṇṇena vāsitaŋ;

Jantāghare paṭisote, atitthe purisena ca.

Mahāgotamī āyāci, ānando cāpi yoniso;

Parisā catasso honti, pabbajjā jinasāsane.

Saŋvegajananatthāya saddhammassa ca vuddhiyā;

Āturassāva bhesajjaŋ, evaŋ buddhena desitaŋ.

Evaŋ vinītā saddhamme, mātugāmāpi itarā;

Yāyanti accutaŋ ṭhānaŋ, yattha gantvā na socareti.

Bhikkhunikkhandhakaŋ niṭṭhitaŋ.

11. Pañcasatikakkhandhakaŋ

1. Sangītinidānaŋ

437. Atha (p. 480) kho āyasmā mahākassapo bhikkhū āmantesi– ‘ekamidāhaŋ, āvuso, samayaŋ pāvāya kusināraŋ addhānamaggappaṭipanno mahatā bhikkhusanghena saddhiŋ pañcamattehi bhikkhusatehi. Atha khvāhaŋ, āvuso, maggā okkamma aññatarasmiŋ rukkhamūle nisīdiŋ.

‘Tena kho pana samayena aññataro ājīvako kusinārāya mandāravapupphaŋ gahetvā pāvaŋ addhānamaggappaṭipanno hoti. Addasaŋ kho ahaŋ, āvuso, taŋ ājīvakaŋ dūratova āgacchantaŋ. Disvāna taŋ ājīvakaŋ etadavocaŋ– “apāvuso, amhākaŋ satthāraŋ jānāsī” ti? “Āmāvuso, jānāmi. Ajja sattāhaparinibbuto samaṇo gotamo. Tato me idaŋ mandāravapupphaŋ gahitan” ti. Tatrāvuso, ye te bhikkhū avītarāgā appekacce bāhā paggayha kandanti, chinnapātaŋ papatanti, āvaṭṭanti, vivaṭṭanti– atikhippaŋ bhagavā parinibbuto, atikhippaŋ sugato parinibbuto, atikhippaŋ cakkhuŋ loke antarahitanti. Ye pana te bhikkhū vītarāgā te satā sampajānā adhivāsenti– aniccā sankhārā, taŋ kutettha labbhāti.

‘Atha khvāhaŋ, āvuso, te bhikkhū etadavocaŋ– “alaŋ, āvuso, mā socittha; mā paridevittha. Nanvetaŋ, āvuso, bhagavatā paṭikacceva akkhātaŋ– sabbeheva piyehi manāpehi nānābhāvo vinābhāvo aññathābhāvo. Taŋ kutettha āvuso labbhā, yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjīti– netaŋ ṭhānaŋ vijjatī” ti.

‘Tena kho panāvuso, samayena subhaddo nāma vuḍḍhapabbajito tassaŋ parisāyaŋ nisinno hoti Atha kho, āvuso, subhaddo vuḍḍhapabbajito te bhikkhū etadavoca– “alaŋ, āvuso, mā socittha; mā paridevittha. Sumuttā mayaŋ tena mahāsamaṇena upaddutā ca mayaŋ homa– idaŋ vo kappati, idaŋ vo na kappatīti. Idāni pana mayaŋ yaŋ icchissāma taŋ karissāma, yaŋ na icchissāma na taŋ karissāmā” ti. Handa (p. 481) mayaŋ, āvuso, dhammañca vinayañca sangāyāma. Pure adhammo dippati, dhammo paṭibāhiyyati; pure avinayo dippati vinayo paṭibāhiyyati; pure adhammavādino balavanto honti, dhammavādino dubbalā honti; pure avinayavādino balavanto honti, vinayavādino dubbalā hontī’ ti.

‘Tena hi, bhante, thero bhikkhū uccinatū’ ti. Atha kho āyasmā mahākassapo ekenūnapañca-arahantasatāni uccini. Bhikkhū āyasmantaŋ mahākassapaŋ etadavocuŋ– ‘ayaŋ, bhante, āyasmā ānando kiñcāpi sekkho, abhabbo chandā dosā mohā bhayā agatiŋ gantuŋ. Bahu ca anena bhagavato santike dhammo ca vinayo ca pariyatto. Tena hi, bhante, thero āyasmantampi ānandaŋ uccinatū’ ti Atha kho āyasmā mahākassapo āyasmantampi ānandaŋ uccini.

Atha kho therānaŋ bhikkhūnaŋ etadahosi– ‘kattha nu kho mayaŋ dhammañca vinayañca sangāyeyyāmā’ ti? Atha kho therānaŋ bhikkhūnaŋ etadahosi– ‘rājagahaŋ kho mahāgocaraŋ pahūtasenāsanaŋ, yaŋnūna mayaŋ rājagahe vassaŋ vasantā dhammañca vinayañca sangāyeyyāma. Na aññe bhikkhū rājagahe vassaŋ upagaccheyyun’ ti.

Atha kho āyasmā mahākassapo sanghaŋ ñāpesi–

438. ‘Suṇātu me, āvuso, sangho. Yadi sanghassa pattakallaŋ, sangho imāni pañca bhikkhusatāni sammanneyya– rājagahe vassaŋ vasantāni dhammañca vinayañca sangāyituŋ, na aññehi bhikkhūhi rājagahe vassaŋ vasitabbanti. Esā ñatti.

‘Suṇātu me, āvuso, sangho. Imāni pañca bhikkhusatāni sammannati– rājagahe vassaŋ vasantāni dhammañca vinayañca sangāyituŋ, na aññehi bhikkhūhi rājagahe vassaŋ vasitabbanti. Yassāyasmato khamati imesaŋ pañcannaŋ bhikkhusatānaŋ sammuti– rājagahe vassaŋ vasantānaŋ dhammañca vinayañca sangāyituŋ, na aññehi bhikkhūhi rājagahe vassaŋ vasitabbanti– so tuṇhassa; yassa nakkhamati, so bhāseyya.

‘Sammatāni (p. 482) sanghena imāni pañca bhikkhusatāni rājagahe vassaŋ vasantāni dhammañca vinayañca sangāyituŋ, na aññehi bhikkhūhi rājagahe vassaŋ vasitabbanti. Khamati sanghassa, tasmā tuṇhī, evametaŋ dhārayāmī’ ti.

Atha kho therā bhikkhū rājagahaŋ agamaŋsu dhammañca vinayañca sangāyituŋ. Atha kho therānaŋ bhikkhūnaŋ etadahosi– ‘bhagavatā kho, āvuso, khaṇḍaphullappaṭisankharaṇaŋ vaṇṇitaŋ. Handa mayaŋ, āvuso, paṭhamaŋ māsaŋ khaṇḍaphullaŋ paṭisankharoma; majjhimaŋ māsaŋ sannipatitvā dhammañca vinayañca sangāyissāmā’ ti.

Atha kho therā bhikkhū paṭhamaŋ māsaŋ khaṇḍaphullaŋ paṭisankhariŋsu. Atha kho āyasmā ānando– sve sannipāto na kho metaŋ patirūpaŋ, yohaŋ sekkho samāno sannipātaŋ gaccheyyanti– bahudeva rattiŋ kāyagatāya satiyā vītināmetvā rattiyā paccūsasamayaŋ “nipajjissāmī” ti kāyaŋ āvajjesi. Appattañca sīsaŋ bibbohanaŋ, bhūmito ca pādā muttā. Etasmiŋ antare anupādāya āsavehi cittaŋ vimucci.

439. Atha kho āyasmā ānando arahā samāno sannipātaŋ agamāsi. Atha kho āyasmā mahākassapo sanghaŋ ñāpesi–

‘Suṇātu me, āvuso, sangho. Yadi sanghassa pattakallaŋ, ahaŋ upāliŋ vinayaŋ puccheyyan’ ti.

Āyasmā upāli sanghaŋ ñāpesi–

‘Suṇātu me, bhante, sangho. Yadi sanghassa pattakallaŋ, ahaŋ āyasmatā mahākassapena vinayaŋ puṭṭho vissajjeyyan’ ti.

Atha kho āyasmā mahākassapo āyasmantaŋ upāliŋ etadavoca– ‘paṭhamaŋ, āvuso upāli pārājikaŋ kattha paññattan’ ti? ‘Vesāliyaŋ bhante’ ti. ‘Kaŋ ārabbhā’ ti? ‘Sudinnaŋ kalandaputtaŋ ārabbhā’ ti. ‘Kismiŋ vatthusmin’ ti? ‘Methunadhamme’ ti. Atha kho āyasmā mahākassapo āyasmantaŋ upāliŋ paṭhamassa pārājikassa vatthumpi pucchi, nidānampi pucchi, puggalampi pucchi, paññattimpi pucchi, anupaññattimpi pucchi, āpattimpi pucchi, anāpattimpi (p. 483) pucchi. ‘Dutiyaŋ panāvuso upāli, pārājikaŋ kattha paññattan’ ti? ‘Rājagahe bhante’ ti. ‘Kaŋ ārabbhā’ ti? ‘Dhaniyaŋ kumbhakāraputtaŋ ārabbhā’ ti. ‘Kismiŋ vatthusmin’ ti? ‘Adinnādāne’ ti. Atha kho āyasmā mahākassapo āyasmantaŋ upāliŋ dutiyassa pārājikassa vatthumpi pucchi, nidānampi pucchi, puggalampi pucchi, paññattimpi pucchi, anupaññattimpi pucchi, āpattimpi pucchi, anāpattimpi pucchi. ‘Tatiyaŋ panāvuso upāli, pārājikaŋ kattha paññattan’ ti? ‘Vesāliyaŋ bhante’ ti. ‘Kaŋ ārabbhā’ ti? ‘Sambahule bhikkhū ārabbhā’ ti. ‘Kismiŋ vatthusmin’ ti? ‘Manussaviggahe’ ti. Atha kho āyasmā mahākassapo āyasmantaŋ upāliŋ tatiyassa pārājikassa vatthumpi pucchi, nidānampi pucchi, puggalampi pucchi, paññattimpi pucchi, anupaññattimpi pucchi, āpattimpi pucchi, anāpattimpi pucchi. ‘Catutthaŋ panāvuso upāli, pārājikaŋ kattha paññattan’ ti? ‘Vesāliyaŋ bhante’ ti. ‘Kaŋ ārabbhā’ ti? ‘Vaggumudātīriye bhikkhū ārabbhā’ ti. ‘Kismiŋ vatthusmin’ ti? ‘Uttarimanussadhamme’ ti. Atha kho āyasmā mahākassapo āyasmantaŋ upāliŋ catutthassa pārājikassa vatthumpi pucchi, nidānampi pucchi, puggalampi pucchi, paññattimpi pucchi, anupaññattimpi pucchi, āpattimpi pucchi, anāpattimpi pucchi. Eteneva upāyena ubhatovibhange pucchi. Puṭṭho puṭṭho āyasmā upāli vissajjesi.

440. Atha kho āyasmā mahākassapo sanghaŋ ñāpesi–

‘Suṇātu me, āvuso, sangho. Yadi sanghassa pattakallaŋ, ahaŋ ānandaŋ dhammaŋ puccheyyan’ ti.

Āyasmā ānando sanghaŋ ñāpesi–

‘Suṇātu me, bhante, sangho. Yadi sanghassa pattakallaŋ, ahaŋ āyasmatā mahākassapena dhammaŋ puṭṭho vissajjeyyan’ ti.

Atha kho āyasmā mahākassapo āyasmantaŋ ānandaŋ etadavoca– ‘brahmajālaŋ, āvuso ānanda, kattha bhāsitan’ ti? ‘Antarā ca, bhante, rājagahaŋ antarā ca nāḷandaŋ rājāgārake ambalaṭṭhikāyā’ ti. ‘Kaŋ ārabbhā’ ti? ‘Suppiyañca paribbājakaŋ brahmadattañca māṇavan’ ti. Atha kho āyasmā mahākassapo āyasmantaŋ ānandaŋ brahmajālassa nidānampi pucchi, puggalampi pucchi. ‘Sāmaññaphalaŋ panāvuso ānanda, kattha bhāsitan’ ti? ‘Rājagahe, bhante, jīvakambavane’ ti. ‘Kena saddhin’ ti? ‘Ajātasattunā vedehiputtena (p. 484) saddhin’ ti. Atha kho āyasmā mahākassapo āyasmantaŋ ānandaŋ sāmaññaphalassa nidānampi pucchi, puggalampi pucchi. Eteneva upāyena pañcapi nikāye pucchi. Puṭṭho puṭṭho āyasmā ānando vissajjesi.

2. Khuddānukhuddakasikkhāpadakathā

441. Atha kho āyasmā ānando there bhikkhū etadavoca– ‘bhagavā maŋ, bhante, parinibbānakāle evamāha– “ākankhamāno, ānanda, sangho mamaccayena khuddānukhuddakāni sikkhāpadāni samūhaneyyā”’ ti. ‘Pucchi pana tvaŋ, āvuso ānanda, bhagavantaŋ– “katamāni pana, bhante, khuddānukhuddakāni sikkhāpadānī”’ ti? ‘Na khohaŋ, bhante, bhagavantaŋ pucchiŋ– “katamāni pana, bhante, khuddānukhuddakāni sikkhāpadānī’ ti. Ekacce therā evamāhaŋsu– ‘cattāri pārājikāni ṭhapetvā, avasesāni khuddānukhuddakāni sikkhāpadānī’ ti. Ekacce therā evamāhaŋsu– ‘cattāri pārājikāni ṭhapetvā terasa sanghādisese ṭhapetvā, avasesāni khuddānukhuddakāni sikkhāpadānī’ ti. Ekacce therā evamāhaŋsu– ‘cattāri pārājikāni ṭhapetvā, terasa sanghādisese ṭhapetvā, dve aniyate ṭhapetvā, avasesāni khuddānukhuddakāni sikkhāpadānī’ ti. Ekacce therā evamāhaŋsu– ‘cattāri pārājikāni ṭhapetvā, terasa sanghādisese ṭhapetvā, dve aniyate ṭhapetvā, tiŋsa nissaggiye pācittiye ṭhapetvā, avasesāni khuddānukhuddakāni sikkhāpadānī’ ti. Ekacce therā evamāhaŋsu– ‘cattāri pārājikāni ṭhapetvā, terasa sanghādisese ṭhapetvā, dve aniyate ṭhapetvā, tiŋsa nissaggiye pācittiye ṭhapetvā, dvenavuti pācittiye ṭhapetvā, avasesāni khuddānukhuddakāni sikkhāpadānī’ ti. Ekacce therā evamāhaŋsu– ‘cattāri pārājikāni ṭhapetvā, terasa sanghādisese ṭhapetvā, dve aniyate ṭhapetvā, tiŋsa nissaggiye pācittiye ṭhapetvā, dvenavuti pācittiye ṭhapetvā, cattāro pāṭidesanīye ṭhapetvā, avasesāni khuddānukhuddakāni sikkhāpadānī’ ti.

442. Atha kho āyasmā mahākassapo sanghaŋ ñāpesi–

‘Suṇātu me, āvuso, sangho. Santamhākaŋ sikkhāpadāni gihigatāni. Gihinopi jānanti– “idaŋ vo samaṇānaŋ sakyaputtiyānaŋ kappati, idaŋ vo na kappatī” ti. Sace mayaŋ khuddānukhuddakāni sikkhāpadāni samūhanissāma, bhavissanti (p. 485) vattāro– “dhūmakālikaŋ samaṇena gotamena sāvakānaŋ sikkhāpadaŋ paññattaŋ. Yāvimesaŋ satthā aṭṭhāsi tāvime sikkhāpadesu sikkhiŋsu. Yato imesaŋ satthā parinibbuto, na dānime sikkhāpadesu sikkhantī” ti. Yadi sanghassa pattakallaŋ, sangho appaññattaŋ nappaññapeyya, paññattaŋ na samucchindeyya, yathāpaññattesu sikkhāpadesu samādāya vatteyya. Esā ñatti.

‘Suṇātu me, āvuso, sangho. Santamhākaŋ sikkhāpadāni gihigatāni. Gihinopi jānanti– “idaŋ vo samaṇānaŋ sakyaputtiyānaŋ kappati, idaŋ vo na kappatī” ti. Sace mayaŋ khuddānukhuddakāni sikkhāpadāni samūhanissāma, bhavissanti vattāro– “dhūmakālikaŋ samaṇena gotamena sāvakānaŋ sikkhāpadaŋ paññattaŋ Yāvimesaŋ satthā aṭṭhāsi tāvime sikkhāpadesu sikkhiŋsu. Yato imesaŋ satthā parinibbuto, na dānime sikkhāpadesu sikkhantī” ti. Sangho appaññattaŋ nappaññapeti, paññattaŋ na samucchindati, yathāpaññattesu sikkhāpadesu samādāya vattati. Yassāyasmato khamati appaññattassa appaññāpanā, paññattassa asamucchedo, yathāpaññattesu sikkhāpadesu samādāya vattanā, so tuṇhassa; yassa nakkhamati, so bhāseyya.

‘Sangho appaññattaŋ nappaññapeti, paññattaŋ na samucchindati, yathāpaññattesu sikkhāpadesu samādāya vattati. Khamati sanghassa, tasmā tuṇhī, evametaŋ dhārayāmī’ ti.

443. Atha kho therā bhikkhū āyasmantaŋ ānandaŋ etadavocuŋ– ‘idaŋ te, āvuso ānanda, dukkaṭaŋ, yaŋ tvaŋ bhagavantaŋ na pucchi– “katamāni pana, bhante, khuddānukhuddakāni sikkhāpadānī” ti. Desehi taŋ dukkaṭan’ ti. ‘Ahaŋ kho, bhante, assatiyā bhagavantaŋ na pucchiŋ– “katamāni pana, bhante, khuddānukhuddakāni sikkhāpadānī” ti. Nāhaŋ taŋ dukkaṭaŋ passāmi, api cāyasmantānaŋ saddhāya desemi taŋ dukkaṭan’ ti. ‘Idampi te, āvuso ānanda, dukkaṭaŋ, yaŋ tvaŋ bhagavato vassikasāṭikaŋ akkamitvā sibbesi. Desehi taŋ dukkaṭan’ ti. ‘Ahaŋ kho, bhante, na agāravena bhagavato vassikasāṭikaŋ akkamitvā sibbesiŋ. Nāhaŋ taŋ dukkaṭaŋ passāmi, api cāyasmantānaŋ saddhāya desemi taŋ dukkaṭan’ ti. ‘Idampi te, āvuso ānanda, dukkaṭaŋ, yaŋ tvaŋ mātugāmehi bhagavato (p. 486) sarīraŋ paṭhamaŋ vandāpesi, tāsaŋ rodantīnaŋ bhagavato sarīraŋ assukena makkhitaŋ. Desehi taŋ dukkaṭan’ ti. Ahaŋ kho, bhante– māyimāsaŋ vikāle ahesunti– mātugāmehi bhagavato sarīraŋ paṭhamaŋ vandāpesiŋ. Nāhaŋ taŋ dukkaṭaŋ passāmi, api cāyasmantānaŋ saddhāya desemi taŋ dukkaṭan’ ti. ‘Idampi te, āvuso ānanda, dukkaṭaŋ, yaŋ tvaŋ bhagavatā oḷārike nimitte kayiramāne, oḷārike obhāse kayiramāne, na bhagavantaŋ yāci– “ tiṭṭhatu bhagavā kappaŋ, tiṭṭhatu sugato kappaŋ, bahujanahitāya bahujanasukhāya lokānukampāya atthāya hitāya sukhāya devamanussānan” ti. Desehi taŋ dukkaṭan’ ti. ‘Ahaŋ kho, bhante, mārena pariyuṭṭhitacitto na bhagavantaŋ yāciŋ– “ tiṭṭhatu bhagavā kappaŋ, tiṭṭhatu sugato kappaŋ, bahujanahitāya bahujanasukhāya lokānukampāya atthāya hitāya sukhāya devamanussānan” ti. Nāhaŋ taŋ dukkaṭaŋ passāmi, api cāyasmantānaŋ saddhāya desemi taŋ dukkaṭan’ ti. ‘Idampi te, āvuso ānanda, dukkaṭaŋ yaŋ tvaŋ mātugāmassa tathāgatappavedite dhammavinaye pabbajjaŋ ussukkaŋ akāsi. Desehi taŋ dukkaṭan’ ti. ‘Ahaŋ kho, bhante, ayaŋ mahāpajāpati gotamī bhagavato mātucchā āpādikā posikā khīrassa dāyikā bhagavantaŋ janettiyā kālankatāya thaññaŋ pāyesīti mātugāmassa tathāgatappavedite dhammavinaye pabbajjaŋ ussukkaŋ akāsiŋ. Nāhaŋ taŋ dukkaṭaŋ passāmi, api cāyasmantānaŋ saddhāya desemi taŋ dukkaṭan’ ti.

444. Tena kho pana samayena āyasmā purāṇo dakkhiṇāgirismiŋ cārikaŋ carati mahatā bhikkhusanghena saddhiŋ pañcamattehi bhikkhusatehi. Atha kho āyasmā purāṇo therehi bhikkhūhi dhamme ca vinaye ca sangīte dakkhiṇāgirismiŋ yathābhirantaŋ viharitvā yena rājagahaŋ yena veḷuvanaŋ kalandakanivāpo yena therā bhikkhū tenupasankami, upasankamitvā therehi bhikkhūhi saddhiŋ paṭisammoditvā ekamantaŋ nisīdi. Ekamantaŋ nisinnaŋ kho āyasmantaŋ purāṇaŋ therā bhikkhū etadavocuŋ– ‘therehi, āvuso purāṇa, dhammo ca vinayo ca sangīto. Upehi taŋ sangītin’ ti. ‘Susangītāvuso, therehi dhammo ca vinayo ca. Apica yatheva mayā bhagavato sammukhā sutaŋ, sammukhā paṭiggahitaŋ, tathevāhaŋ dhāressāmī’ ti.

3. Brahmadaṇḍakathā

445. Atha (p. 487) kho āyasmā ānando there bhikkhū etadavoca– ‘bhagavā maŋ, bhante, parinibbānakāle evamāha– “tena hānanda, sangho mamaccayena channassa bhikkhuno brahmadaṇḍaŋ āṇāpetū”’ ti ‘Pucchi pana tvaŋ, āvuso ānanda, bhagavantaŋ– “katamo pana, bhante, brahmadaṇḍo”’ ti? ‘Pucchiŋ khohaŋ, bhante, bhagavantaŋ– “katamo pana, bhante, brahmadaṇḍo”’ ti? ‘Channo, ānanda, bhikkhu yaŋ iccheyya taŋ vadeyya. Bhikkhūhi channo bhikkhu neva vattabbo, na ovaditabbo, nānusāsitabbo’ ti. ‘Tena hāvuso ānanda, tvaŋyeva channassa bhikkhuno brahmadaṇḍaŋ āṇāpehī’ ti. ‘Kathāhaŋ, bhante, channassa bhikkhuno brahmadaṇḍaŋ āṇāpemi, caṇḍo so bhikkhu pharuso’ ti? “Tena hāvuso ānanda, bahukehi bhikkhūhi saddhiŋ gacchāhī’ ti. ‘Evaŋ bhante’ ti kho āyasmā ānando therānaŋ bhikkhūnaŋ paṭissutvā mahatā bhikkhusanghena saddhiŋ pañcamattehi bhikkhusatehi nāvāya ujjavanikāya kosambiŋ ujjavi, nāvāya paccorohitvā rañño udenassa uyyānassa avidūre aññatarasmiŋ rukkhamūle nisīdi. Tena kho pana samayena rājā udeno uyyāne paricāresi saddhiŋ orodhena. Assosi kho rañño udenassa orodho– ‘amhākaŋ kira ācariyo ayyo ānando uyyānassa avidūre aññatarasmiŋ rukkhamūle nisinno’ ti. Atha kho rañño udenassa orodho rājānaŋ udenaŋ etadavoca– ‘amhākaŋ kira, deva, ācariyo ayyo ānando uyyānassa avidūre aññatarasmiŋ rukkhamūle nisinno. Icchāma mayaŋ, deva, ayyaŋ ānandaŋ passitun’ ti. ‘Tena hi tumhe samaṇaŋ ānandaŋ passathā’ ti.

Atha kho rañño udenassa orodho yenāyasmā ānando tenupasankami, upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinnaŋ kho rañño udenassa orodhaŋ āyasmā ānando dhammiyā kathāya sandassesi samādapesi samuttejesi sampahaŋsesi Atha kho rañño udenassa orodho āyasmatā ānandena dhammiyā kathāya sandassito samādapito samuttejito sampahaŋsito āyasmato ānandassa pañca uttarāsangasatāni pādāsi. Atha (p. 488) kho rañño udenassa orodho āyasmato ānandassa bhāsitaŋ abhinanditvā anumoditvā uṭṭhāyāsanā āyasmantaŋ ānandaŋ abhivādetvā padakkhiṇaŋ katvā yena rājā udeno tenupasankami. Addasā kho rājā udeno orodhaŋ dūratova āgacchantaŋ. Disvāna orodhaŋ etadavoca– ‘api nu kho tumhe samaṇaŋ ānandaŋ passitthā’ ti? ‘Apassimhā kho mayaŋ, deva, ayyaŋ ānandan’ ti. ‘Api nu tumhe samaṇassa ānandassa kiñci adatthā’ ti? ‘Adamhā kho mayaŋ, deva, ayyassa ānandassa pañca uttarāsangasatānī’ ti. Rājā udeno ujjhāyati khiyyati vipāceti– ‘kathañhi nāma samaṇo ānando tāva bahuŋ cīvaraŋ paṭiggahessati! Dussavāṇijjaŋ vā samaṇo ānando karissati, paggāhikasālaŋ vā pasāressatī’ ti!

Atha kho rājā udeno yenāyasmā ānando tenupasankami, upasankamitvā āyasmatā ānandena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho rājā udeno āyasmantaŋ ānandaŋ etadavoca– ‘āgamā nu khvidha, bho ānanda, amhākaŋ orodho’ ti? ‘Āgamāsi kho te idha, mahārāja, orodho’ ti. ‘Api pana bhoto ānandassa kiñci adāsī’ ti? ‘Adāsi kho me, mahārāja, pañca uttarāsangasatānī’ ti. ‘Kiŋ pana bhavaŋ ānando tāva bahuŋ cīvaraŋ karissatī’ ti? ‘Ye te, mahārāja, bhikkhū dubbalacīvarā tehi saddhiŋ saŋvibhajissāmī’ ti. ‘Yāni kho pana, bho ānanda, porāṇakāni dubbalacīvarāni tāni kathaŋ karissathā’ ti? ‘Tāni, mahārāja, uttarattharaṇaŋ karissāmā’ ti. ‘Yāni pana, bho ānanda, porāṇakāni uttarattharaṇāni tāni kathaŋ karissathā’ ti? ‘Tāni, mahārāja, bhisicchaviyo karissāmā’ ti. ‘Yā pana, bho ānanda, porāṇakā bhisicchaviyo tā kathaŋ karissathā’ ti? ‘Tā, mahārāja, bhūmattharaṇaŋ karissāmā’ ti. ‘Yāni pana, bho ānanda, porāṇakāni bhūmattharaṇāni tāni kathaŋ karissathā’ ti? ‘Tāni, mahārāja, pādapuñchaniyo karissāmā’ ti. ‘Yā pana, bho ānanda, porāṇakā pādapuñchaniyo tā kathaŋ karissathā’ ti?. ‘Tā, mahārāja, rajoharaṇaŋ karissāmā’ ti. ‘Yāni pana, bho (p. 489) ānanda, porāṇakāni rajoharaṇāni tāni kathaŋ karissathā’ ti? ‘Tāni, mahārāja, koṭṭetvā cikkhallena madditvā paribhaṇḍaŋ limpissāmā’ ti.

Atha kho rājā udeno– sabbevime samaṇā sakyaputtiyā yoniso upanenti, na kulavaŋ gamentīti āyasmato ānandassa aññānipi pañca dussasatāni pādāsi. Ayañcarahi āyasmato ānandassa paṭhamaŋ cīvarabhikkhā uppajji cīvarasahassaŋ. Atha kho āyasmā ānando yena ghositārāmo tenupasankami, upasankamitvā paññatte āsane nisīdi. Atha kho āyasmā channo yenāyasmā ānando tenupasankami, upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ channaŋ āyasmā ānando etadavoca– ‘sanghena te, āvuso channa, brahmadaṇḍo āṇāpito’ ti.

‘Katamo pana, bhante ānanda, brahmadaṇḍo āṇāpito’ ti? ‘Tvaŋ, āvuso channa, bhikkhū yaŋ iccheyyāsi taŋ vadeyyāsi. Bhikkhūhi tvaŋ neva vattabbo, na ovaditabbo, nānusāsitabbo’ ti. ‘Nanvāhaŋ, bhante ānanda, hato ettāvatā, yatohaŋ bhikkhūhi neva vattabbo, na ovaditabbo, nānusāsitabbo’ ti tattheva mucchito papato. Atha kho āyasmā channo brahmadaṇḍena aṭṭīyamāno harāyamāno jigucchamāno eko vūpakaṭṭho appamatto ātāpī pahitatto viharanto nacirasseva yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro ca panāyasmā channo arahataŋ ahosi. Atha kho āyasmā channo arahattaŋ patto yenāyasmā ānando tenupasankami, upasankamitvā āyasmantaŋ ānandaŋ etadavoca– ‘paṭippassambhehi dāni me, bhante ānanda, brahmadaṇḍan’ ti. ‘Yadaggena tayā, āvuso channa, arahattaŋ sacchikataŋ tadaggena te brahmadaṇḍo paṭippassaddho’ ti. Imāya kho pana vinayasangītiyā pañca bhikkhusatāni anūnāni anadhikāni ahesuŋ. Tasmā ayaŋ vinayasangīti ‘pañcasatikā’ ti vuccatīti.

Pañcasatikakkhandhako ekādasamo.

Imamhi khandhake vatthū tevīsati.

Tassuddānaŋ–

Parinibbute (p. 490) sambuddhe, thero kassapasavhayo;

Āmantayi bhikkhugaṇaŋ, saddhammamanupālako.

Pāvāyaddhānamaggamhi, subhaddena paveditaŋ.

Sangāyissāma saddhammaŋ, adhammo pure dippati.

Ekenūna pañcasataŋ, ānandampi ca uccini;

Dhammavinayasangītiŋ, vasanto guhamuttame.

Upāliŋ vinayaŋ pucchi, suttantānandapaṇḍitaŋ;

Piṭakaŋ tīṇi sangītiŋ, akaŋsu jinasāvakā.

Na pucchi akkamitvāna, vandāpesi na yāci ca.

Pabbajjaŋ mātugāmassa, saddhāya dukkaṭāni me;

Purāṇo brahmadaṇḍañca, orodho udenena saha.

Tāva bahu dubbalañca, uttarattharaṇā bhisi;

Bhūmattharaṇā puñchaniyo, rajo cikkhallamaddanā.

Sahassacīvaraŋ uppajji, paṭhamānandasavhayo;

Tajjito brahmadaṇḍena, catussaccaŋ apāpuṇi;

Vasībhūtā pañcasatā, tasmā pañcasatī iti.

Pañcasatikakkhandhakaŋ niṭṭhitaŋ.

12. Sattasatikakkhandhakaŋ

1. Paṭhamabhāṇavāro

446. Tena (p. 491) kho pana samayena vassasataparinibbute bhagavati vesālikā vajjiputtakā bhikkhū vesāliyaŋ dasa vatthūni dīpenti– kappati singiloṇakappo, kappati dvangulakappo, kappati gāmantarakappo, kappati āvāsakappo, kappati anumatikappo, kappati āciṇṇakappo, kappati amathitakappo, kappati jaḷogiŋ pātuŋ, kappati adasakaŋ nisīdanaŋ, kappati jātarūparajatanti.

Tena kho pana samayena āyasmā yaso kākaṇḍakaputto vajjīsu cārikaŋ caramāno yena vesālī tadavasari. Tatra sudaŋ āyasmā yaso kākaṇḍakaputto vesāliyaŋ viharati mahāvane kūṭāgārasālāyaŋ. Tena kho pana samayena vesālikā vajjiputtakā bhikkhū tadahuposathe kaŋsapātiŋ udakena pūretvā majjhe bhikkhusanghassa ṭhapetvā āgatāgate vesālike upāsake evaŋ vadanti– ‘dethāvuso, sanghassa kahāpaṇampi aḍḍhampi pādampi māsakarūpampi. Bhavissati sanghassa parikkhārena karaṇīyan’ ti. Evaŋ vutte āyasmā yaso kākaṇḍakaputto vesālike upāsake etadavoca– ‘māvuso, adattha sanghassa kahāpaṇampi aḍḍhampi pādampi māsakarūpampi. Na kappati samaṇānaŋ sakyaputtiyānaŋ jātarūparajataŋ; na sādiyanti samaṇā sakyaputtiyā jātarūparajataŋ; na paṭiggaṇhanti samaṇā sakyaputtiyā jātarūparajataŋ; nikkhittamaṇisuvaṇṇā samaṇā sakyaputtiyā apetajātarūparajatā’ ti. Evampi kho vesālikā upāsakā āyasmatā yasena kākaṇḍakaputtena vuccamānā adaŋsuyeva sanghassa kahāpaṇampi aḍḍhampi pādampi māsakarūpampi.

Atha kho vesālikā vajjiputtakā bhikkhū tassā rattiyā accayena taŋ hiraññaŋ bhikkhaggena paṭivīsaŋ ṭhapetvā bhājesuŋ. Atha kho vesālikā vajjiputtakā bhikkhū āyasmantaŋ yasaŋ kākaṇḍakaputtaŋ etadavocuŋ– ‘eso te, āvuso yasa, hiraññassa paṭivīso’ ti. ‘Natthi, me āvuso, hiraññassa paṭivīso, nāhaŋ hiraññaŋ sādiyāmī’ ti. Atha (p. 492) kho vesālikā vajjiputtakā bhikkhū– ‘ayaŋ āvuso yaso kākaṇḍakaputto upāsake saddhe pasanne akkosati, paribhāsati, appasādaŋ karoti; handassa mayaŋ paṭisāraṇīyakammaŋ karomā’ ti te. Tassa paṭisāraṇīyakammaŋ akaŋsu. Atha kho āyasmā yaso kākaṇḍakaputto vesālike vajjiputtake bhikkhū etadavoca– ‘bhagavatā, āvuso, paññattaŋ– “paṭisāraṇīyakammakatassa bhikkhuno anudūto dātabbo” ti. Detha me, āvuso, anudūtaŋ bhikkhun’ ti.

Atha kho vesālikā vajjiputtakā bhikkhū ekaŋ bhikkhuŋ sammannitvā āyasmato yasassa kākaṇḍakaputtassa anudūtaŋ adaŋsu. Atha kho āyasmā yaso kākaṇḍakaputto anudūtena bhikkhunā saddhiŋ vesāliŋ pavisitvā vesālike upāsake etadavoca– ‘ahaŋ kirāyasmante upāsake saddhe pasanne akkosāmi, paribhāsāmi, appasādaŋ karomi; yohaŋ adhammaŋ adhammoti vadāmi, dhammaŋ dhammoti vadāmi, avinayaŋ avinayoti vadāmi, vinayaŋ vinayoti vadāmi.

447. ‘Ekamidaŋ, āvuso, samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho, āvuso, bhagavā bhikkhū āmantesi– “cattārome, bhikkhave, candimasūriyānaŋ upakkilesā, yehi upakkilesehi upakkiliṭṭhā candimasūriyā na tapanti, na bhāsanti, na virocanti. Katame cattāro? Abbhaŋ, bhikkhave, candimasūriyānaŋ upakkileso, yena upakkilesena upakkiliṭṭhā candimasūriyā na tapanti, na bhāsanti na virocanti. Mahikā, bhikkhave, candimasūriyānaŋ upakkileso, yena upakkilesena upakkiliṭṭhā candimasūriyā na tapanti, na bhāsanti, na virocanti, dhūmarajo, bhikkhave, candimasūriyānaŋ upakkileso, yena upakkilesena upakkiliṭṭhā candimasūriyā na tapanti, na bhāsanti, na virocanti. Rāhu, bhikkhave, asurindo candimasūriyānaŋ upakkileso, yena upakkilesena upakkiliṭṭhā candimasūriyā na tapanti, na bhāsanti, na virocanti. Ime kho, bhikkhave, cattāro candimasūriyānaŋ upakkilesā, yehi upakkilesehi upakkiliṭṭhā candimasūriyā na tapanti, na bhāsanti, na virocanti. Evameva kho, bhikkhave, cattārome samaṇabrāhmaṇānaŋ upakkilesā, yehi upakkilesehi upakkiliṭṭhā eke samaṇabrāhmaṇā na tapanti, na bhāsanti, na virocanti. Katame cattāro? Santi, bhikkhave, eke samaṇabrāhmaṇā suraŋ pivanti, merayaŋ pivanti, surāmerayapānā appaṭiviratā– ayaŋ, bhikkhave, paṭhamo samaṇabrāhmaṇānaŋ upakkileso, yena upakkilesena upakkiliṭṭhā eke samaṇabrāhmaṇā na (p. 493) tapanti, na bhāsanti, na virocanti. Puna caparaŋ, bhikkhave, eke samaṇabrāhmaṇā methunaŋ dhammaŋ paṭisevanti, methunadhammā appaṭiviratā– ayaŋ, bhikkhave, dutiyo samaṇabrāhmaṇānaŋ upakkileso, yena upakkilesena upakkiliṭṭhā eke samaṇabrāhmaṇā na tapanti, na bhāsanti, na virocanti. Puna caparaŋ, bhikkhave, eke samaṇabrāhmaṇā jātarūparajataŋ sādiyanti, jātarūparajatappaṭiggahaṇā appaṭiviratā– ayaŋ, bhikkhave, tatiyo samaṇabrāhmaṇānaŋ upakkileso, yena upakkilesena upakkiliṭṭhā eke samaṇabrāhmaṇā na tapanti, na bhāsanti, na virocanti. Puna caparaŋ, bhikkhave, eke samaṇabrāhmaṇā micchājīvena jīvitaŋ kappenti; micchājīvā appaṭiviratā– ayaŋ, bhikkhave, catuttho samaṇabrāhmaṇānaŋ upakkileso, yena upakkilesena upakkiliṭṭhā eke samaṇabrāhmaṇā na tapanti, na bhāsanti, na virocanti. Ime kho, bhikkhave, cattāro samaṇabrāhmaṇānaŋ upakkilesā, yehi upakkilesehi upakkiliṭṭhā eke samaṇabrāhmaṇā na tapanti, na bhāsanti na virocanti”. ‘Idamavocāvuso, bhagavā. Idaŋ vatvāna sugato athāparaŋ etadavoca satthā–


‘Rāgadosaparikliṭṭhā, eke samaṇabrāhmaṇā;


Avijjānivuṭā posā, piyarūpābhinandino.


‘Suraŋ pivanti merayaŋ, paṭisevanti methunaŋ;


Rajataŋ jātarūpañca, sādiyanti aviddasū.


‘Micchājīvena jīvanti, eke samaṇabrāhmaṇā;


Ete upakkilesā vuttā, buddhenādiccabandhunā.


‘Yehi upakkilesehi upakkiliṭṭhā, eke samaṇabrāhmaṇā;


Na tapanti na bhāsanti, asuddhā sarajā magā.


‘Andhakārena onaddhā, taṇhādāsā sanettikā;


Vaḍḍhenti kaṭasiŋ ghoraŋ, ādiyanti punabbhavanti.

‘Evaŋvādī (p. 494) kirāhaŋ āyasmante upāsake saddhe pasanne akkosāmi, paribhāsāmi, appasādaŋ karomi; yohaŋ adhammaŋ adhammoti vadāmi, dhammaŋ dhammoti vadāmi, avinayaŋ avinayoti vadāmi, vinayaŋ vinayoti vadāmi.

448. ‘Ekamidaŋ, āvuso, samayaŋ bhagavā rājagahe viharati veḷuvane kalandakanivāpe. Tena kho pana samayena rājantepure rājaparisāyaŋ sannisinnānaŋ sannipatitānaŋ ayamantarakathā udapādi– “kappati samaṇānaŋ sakyaputtiyānaŋ jātarūparajataŋ; sādiyanti samaṇā sakyaputtiyā jātarūparajataŋ; paṭiggaṇhanti samaṇā sakyaputtiyā jātarūparajatan” ti. Tena kho panāvuso samayena, maṇicūḷako gāmaṇī tassaŋ parisāyaŋ nisinno hoti. Atha kho, āvuso, maṇicūḷako gāmaṇī taŋ parisaŋ etadavoca– “mā ayyā evaŋ avacuttha. Na kappati samaṇānaŋ sakyaputtiyānaŋ jātarūparajataŋ; na sādiyanti samaṇā sakyaputtiyā jātarūparajataŋ; na paṭiggaṇhanti samaṇā sakyaputtiyā jātarūparajataŋ; nikkhittamaṇisuvaṇṇā samaṇā sakyaputtiyā apetajātarūparajatā” ti. Asakkhi kho, āvuso, maṇicūḷako gāmaṇī taŋ parisaŋ saññāpetuŋ.

‘Atha kho, āvuso, maṇicūḷako gāmaṇī taŋ parisaŋ saññāpetvā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho, āvuso, maṇicūḷako gāmaṇī bhagavantaŋ etadavoca– “idha, bhante, rājantepure rājaparisāyaŋ sannisinnānaŋ sannipatitānaŋ ayamantarakathā udapādi– kappati samaṇānaŋ sakyaputtiyānaŋ jātarūparajataŋ; sādiyanti samaṇā sakyaputtiyā jātarūparajataŋ; paṭiggaṇhanti samaṇā sakyaputtiyā jātarūparajatanti. Evaŋ vutte ahaŋ bhante, taŋ parisaŋ etadavocaŋ– mā ayyā evaŋ avacuttha. Na kappati samaṇānaŋ sakyaputtiyānaŋ jātarūparajataŋ; na sādiyanti samaṇā sakyaputtiyā jātarūparajataŋ na paṭiggaṇhanti samaṇā sakyaputtiyā jātarūparajataŋ; nikkhittamaṇisuvaṇṇā samaṇā sakyaputtiyā apetajātarūparajatāti. Asakkhiŋ kho ahaŋ, bhante, taŋ parisaŋ saññāpetuŋ. Kaccāhaŋ, bhante, evaŋ byākaramāno vuttavādī ceva bhagavato homi, na ca bhagavantaŋ abhūtena abbhācikkhāmi, dhammassa cānudhammaŋ byākaromi, na ca koci sahadhammiko vādānuvādo gārayhaŋ ṭhānaŋ āgacchatī” ti? “Taggha tvaŋ, gāmaṇi, evaŋ byākaramāno vuttavādī ceva me hosi; na ca maŋ abhūtena abbhācikkhasi (p. 495), dhammassa cānudhammaŋ byākarosi, na ca koci sahadhammiko vādānuvādo gārayhaŋ ṭhānaŋ āgacchati. Na hi, gāmaṇi, kappati samaṇānaŋ sakyaputtiyānaŋ jātarūparajataŋ; na sādiyanti samaṇā sakyaputtiyā jātarūparajataŋ; na paṭiggaṇhanti samaṇā sakyaputtiyā jātarūparajataŋ; nikkhittamaṇisuvaṇṇā samaṇā sakyaputtiyā apetajātarūparajatā. Yassa kho, gāmaṇi, jātarūparajataŋ kappati, pañcapi tassa kāmaguṇā kappanti. Yassa pañca kāmaguṇā kappanti ekaŋsenetaŋ, gāmaṇi, dhāreyyāsi– assamaṇadhammo asakyaputtiyadhammoti. Api cāhaŋ, gāmaṇi, evaŋ vadāmi tiṇaŋ tiṇatthikena pariyesitabbaŋ; dāru dārutthikena pariyesitabbaŋ; sakaṭaŋ sakaṭatthikena pariyesitabbaŋ; puriso purisatthikena pariyesitabbo. Na tvevāhaŋ, gāmaṇi, kenaci pariyāyena jātarūparajataŋ sāditabbaŋ pariyesitabbanti vadāmī” ti.

‘Evaŋvādī kirāhaŋ āyasmante upāsake saddhe pasanne akkosāmi, paribhāsāmi, appasādaŋ karomi; yohaŋ adhammaŋ adhammoti vadāmi, dhammaŋ dhammoti vadāmi, avinayaŋ avinayoti vadāmi, vinayaŋ vinayoti vadāmi.

449. ‘Ekamidaŋ, āvuso, samayaŋ bhagavā rājagahe āyasmantaŋ upanandaŋ sakyaputtaŋ ārabbha jātarūparajataŋ paṭikkhipi, sikkhāpadañca paññapesi. Evaŋvādī kirāhaŋ āyasmante upāsake saddhe pasanne akkosāmi, paribhāsāmi, appasādaŋ karomi; yohaŋ adhammaŋ adhammoti vadāmi, dhammaŋ dhammoti vadāmi, avinayaŋ avinayoti vadāmi, vinayaŋ vinayoti vadāmī’ ti.

Evaŋ vutte vesālikā upāsakā āyasmantaŋ yasaŋ kākaṇḍakaputtaŋ etadavocuŋ– ‘ekova bhante, ayyo yaso kākaṇḍakaputto samaṇo sakyaputtiyo. Sabbevime assamaṇā asakyaputtiyā. Vasatu, bhante, ayyo yaso kākaṇḍakaputto vesāliyaŋ. Mayaŋ ayyassa yasassa kākaṇḍakaputtassa ussukkaŋ karissāma cīvarapiṇḍapātasenāsanagilānappaccayabhesajjaparikkhārānan’ ti. Atha kho āyasmā yaso kākaṇḍakaputto vesālike upāsake saññāpetvā anudūtena bhikkhunā saddhiŋ ārāmaŋ agamāsi.

Atha kho vesālikā vajjiputtakā bhikkhū anudūtaŋ bhikkhuŋ pucchiŋsu– ‘khamāpitāvuso, yasena kākaṇḍakaputtena vesālikā upāsakā’ ti (p. 496) ‘Upāsakehi pāpikaŋ no, āvuso, kataŋ. Ekova yaso kākaṇḍakaputto samaṇo sakyaputtiyo kato. Sabbeva mayaŋ assamaṇā asakyaputtiyā katā’ ti. Atha kho vesālikā vajjiputtakā bhikkhū– ‘ayaŋ, āvuso, yaso kākaṇḍakaputto amhehi asammato gihīnaŋ pakāsesi; handassa mayaŋ ukkhepanīyakammaŋ karomā’ ti. Te tassa ukkhepanīyakammaŋ kattukāmā sannipatiŋsu. Atha kho āyasmā yaso kākaṇḍakaputto vehāsaŋ abbhuggantvā kosambiyaŋ paccuṭṭhāsi.

450. Atha kho āyasmā yaso kākaṇḍakaputto pāveyyakānañca avantidakkhiṇāpathakānañca bhikkhūnaŋ santike dūtaŋ pāhesi– ‘āgacchantu āyasmantā; imaŋ adhikaraṇaŋ ādiyissāma. Pure adhammo dippati, dhammo paṭibāhiyyati; avinayo dippati, vinayo paṭibāhiyyati; pure adhammavādino balavanto honti, dhammavādino dubbalā honti; avinayavādino balavanto honti, vinayavādino dubbalā hontī’ ti.

Tena kho pana samayena āyasmā sambhūto sāṇavāsī ahogange pabbate paṭivasati. Atha kho āyasmā yaso kākaṇḍakaputto yena ahogango pabbato, yenāyasmā sambhūto sāṇavāsī tenupasankami, upasankamitvā āyasmantaŋ sambhūtaŋ sāṇavāsiŋ abhivādetvā ekamantaŋ nisīdi. Ekamantaŋ nisinno kho āyasmā yaso kākaṇḍakaputto āyasmantaŋ sambhūtaŋ sāṇavāsiŋ etadavoca– ‘ime, bhante, vesālikā vajjiputtakā bhikkhū vesāliyaŋ dasa vatthūni dīpenti– kappati singiloṇakappo, kappati dvangulakappo, kappati gāmantarakappo, kappati āvāsakappo, kappati anumatikappo, kappati āciṇṇakappo, kappati amathitakappo, kappati jaḷogiŋ pātuŋ, kappati adasakaŋ nisīdanaŋ, kappati jātarūparajatanti. Handa mayaŋ, bhante, imaŋ adhikaraṇaŋ ādiyissāma. Pure adhammo dippati, dhammo paṭibāhiyyati; avinayo dippati, vinayo paṭibāhiyyati; pure adhammavādino balavanto honti, dhammavādino dubbalā honti; avinayavādino balavanto honti, vinayavādino dubbalā hontī’ ti. ‘Evamāvuso’ ti kho āyasmā sambhūto sāṇavāsī āyasmato yasassa kākaṇḍakaputtassa paccassosi. Atha (p. 497) kho saṭṭhimattā pāveyyakā bhikkhū– sabbe āraññikā, sabbe piṇḍapātikā, sabbe paŋsukūlikā, sabbe tecīvarikā, sabbeva arahanto– ahogange pabbate sannipatiŋsu. Aṭṭhāsītimattā avantidakkhiṇāpathakā bhikkhū– appekacce āraññikā, appekacce piṇḍapātikā, appekacce paŋsukūlikā, appekacce tecīvarikā, sabbeva arahanto– ahogange pabbate sannipatiŋsu. Atha kho therānaŋ bhikkhūnaŋ mantayamānānaŋ etadahosi– ‘idaŋ kho adhikaraṇaŋ kakkhaḷañca, vāḷañca; kaŋ nu kho mayaŋ pakkhaŋ labheyyāma, yena mayaŋ imasmiŋ adhikaraṇe balavantatarā assāmā’ ti.

451. Tena kho pana samayena āyasmā revato soreyye paṭivasati– bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. Atha kho therānaŋ bhikkhūnaŋ etadahosi– ‘ayaŋ kho āyasmā revato soreyye paṭivasati– bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. Sace mayaŋ āyasmantaŋ revataŋ pakkhaŋ labhissāma, evaŋ mayaŋ imasmiŋ adhikaraṇe balavantatarā assāmā’ ti. Assosi kho āyasmā revato– dibbāya sotadhātuyā visuddhāya atikkantamānusikāya– therānaŋ bhikkhūnaŋ mantayamānānaŋ. Sutvānassa etadahosi– ‘idaŋ kho adhikaraṇaŋ kakkhaḷañca vāḷañca. Na kho metaŋ patirūpaŋ yohaŋ evarūpe adhikaraṇe osakkeyyaŋ. Idāni ca pana te bhikkhū āgacchissanti. Sohaŋ tehi ākiṇṇo na phāsu gamissāmi. Yaŋnūnāhaŋ paṭikacceva gaccheyyan’ ti. Atha kho āyasmā revato soreyyā sankassaŋ agamāsi.

Atha kho therā bhikkhū soreyyaŋ gantvā pucchiŋsu– ‘kahaŋ āyasmā revato’ ti? Te evamāhaŋsu– ‘esāyasmā revato sankassaŋ gato’ ti. Atha kho āyasmā revato sankassā kaṇṇakujjaŋ agamāsi. Atha kho therā bhikkhū sankassaŋ gantvā pucchiŋsu– ‘kahaŋ āyasmā revato’ ti? Te evamāhaŋsu– ‘esāyasmā revato kaṇṇakujjaŋ gato’ ti. Atha kho āyasmā revato kaṇṇakujjā udumbaraŋ (p. 498) agamāsi. Atha kho therā bhikkhū kaṇṇakujjaŋ gantvā pucchiŋsu– ‘kahaŋ āyasmā revato’ ti? Te evamāhaŋsu– ‘esāyasmā revato udumbaraŋ gato’ ti. Atha kho āyasmā revato udumbarā aggaḷapuraŋ agamāsi. Atha kho therā bhikkhū udumbaraŋ gantvā pucchiŋsu– ‘kahaŋ āyasmā revato’ ti? Te evamāhaŋsu– ‘esāyasmā revato aggaḷapuraŋ gato’ ti. Atha kho āyasmā revato aggaḷapurā sahajātiŋ agamāsi. Atha kho therā bhikkhū aggaḷapuraŋ gantvā pucchiŋsu– ‘kahaŋ āyasmā revato’ ti? Te evamāhaŋsu– ‘esāyasmā revato sahajātiŋ gato’ ti. Atha kho therā bhikkhū āyasmantaŋ revataŋ sahajātiyaŋ sambhāvesuŋ.

452. Atha kho āyasmā sambhūto sāṇavāsī āyasmantaŋ yasaŋ kākaṇḍakaputtaŋ etadavoca– ‘ayaŋ, āvuso, āyasmā revato bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. Sace mayaŋ āyasmantaŋ revataŋ pañhaŋ pucchissāma, paṭibalo āyasmā revato ekeneva pañhena sakalampi rattiŋ vītināmetuŋ. Idāni ca panāyasmā revato antevāsikaŋ sarabhāṇakaŋ bhikkhuŋ ajjhesissati. So tvaŋ tassa bhikkhuno sarabhaññapariyosāne āyasmantaŋ revataŋ upasankamitvā imāni dasa vatthūni puccheyyāsī’ ti. ‘Evaŋ bhante’ ti kho āyasmā yaso kākaṇḍakaputto āyasmato sambhūtassa sāṇavāsissa paccassosi. Atha kho āyasmā revato antevāsikaŋ sarabhāṇakaŋ bhikkhuŋ ajjhesi. Atha kho āyasmā yaso kākaṇḍakaputto tassa bhikkhuno sarabhaññapariyosāne yenāyasmā revato tenupasankami, upasankamitvā āyasmantaŋ revataŋ abhivādetvā ekamantaŋ nisīdi. Ekamantaŋ nisinno kho āyasmā yaso kākaṇḍakaputto āyasmantaŋ revataŋ etadavoca– ‘kappati, bhante, singiloṇakappo’ ti? ‘Ko so, āvuso, singiloṇakappo’ ti? ‘Kappati, bhante, singinā loṇaŋ pariharituŋ– yattha aloṇakaŋ bhavissati tattha paribhuñjissāmī’ ti? ‘Nāvuso, kappatī’ ti. ‘Kappati, bhante, dvangulakappo’ ti (p. 499) ‘Ko so, āvuso, dvangulakappo’ ti? ‘Kappati, bhante, dvangulāya chāyāya vītivattāya, vikāle bhojanaŋ bhuñjitun’ ti? ‘Nāvuso, kappatī’ ti. ‘Kappati, bhante, gāmantarakappo’ ti? ‘Ko so, āvuso, gāmantarakappo’ ti? ‘Kappati, bhante– idāni gāmantaraŋ gamissāmīti– bhuttāvinā pavāritena anatirittaŋ bhojanaŋ bhuñjitun’ ti? ‘Nāvuso, kappatī’ ti. ‘Kappati, bhante, āvāsakappo’ ti? ‘Ko so, āvuso, āvāsakappo’ ti? ‘Kappati, bhante, sambahulā āvāsā samānasīmā nānuposathaŋ kātun’ ti? ‘Nāvuso kappatī’ ti. ‘Kappati bhante, anumatikappo’ ti? ‘Ko so, āvuso, anumatikappo’ ti? ‘Kappati, bhante, vaggena sanghena kammaŋ kātuŋ– āgate bhikkhū anumānessāmā’ ti? ‘Nāvuso, kappatī’ ti. ‘Kappati, bhante, āciṇṇakappo’ ti? ‘Ko so, āvuso, āciṇṇakappo’ ti? ‘Kappati, bhante, idaŋ me upajjhāyena ajjhāciṇṇaŋ, idaŋ me ācariyena ajjhāciṇṇaŋ, taŋ ajjhācaritun’ ti? ‘Āciṇṇakappo kho, āvuso, ekacco kappati, ekacco na kappatī’ ti. ‘Kappati, bhante, amathitakappo’ ti? ‘Ko so, āvuso, amathitakappo’ ti? ‘Kappati, bhante, yaŋ taŋ khīraŋ khīrabhāvaŋ vijahitaŋ, asampattaŋ dadhibhāvaŋ, taŋ bhuttāvinā pavāritena anatirittaŋ pātun’ ti? ‘Nāvuso, kappatī’ ti? ‘Kappati, bhante, jaḷogiŋ pātun’ ti? ‘Kā sā, āvuso, jaḷogī’ ti? ‘Kappati, bhante, yā sā surā āsutā, asampattā majjabhāvaŋ, sā pātun’ ti? ‘Nāvuso, kappatī’ ti. ‘Kappati, bhante, adasakaŋ nisīdanan’ ti? ‘Nāvuso, kappatī’ ti. ‘Kappati, bhante, jātarūparajatan’ ti? ‘Nāvuso, kappatī’ ti. ‘Ime, bhante, vesālikā vajjiputtakā bhikkhū vesāliyaŋ imāni dasa vatthūni dīpenti. Handa mayaŋ, bhante, imaŋ adhikaraṇaŋ ādiyissāma. Pure adhammo dippati, dhammo paṭibāhiyyati; avinayo dippati, vinayo paṭibāhiyyati; pure adhammavādino balavanto honti, dhammavādino dubbalā honti; avinayavādino balavanto honti, vinayavādino dubbalā hontī’ ti. ‘Evamāvuso’ ti kho āyasmā revato āyasmato yasassa kākaṇḍakaputtassa paccassosi.

Paṭhamabhāṇavāro niṭṭhito.

2. Dutiyabhāṇavāro

453. Assosuŋ (p. 500) kho vesālikā vajjiputtakā bhikkhū– ‘yaso kira kākaṇḍakaputto idaŋ adhikaraṇaŋ ādiyitukāmo pakkhaŋ pariyesati, labhati ca kira pakkhan’ ti. Atha kho vesālikānaŋ vajjiputtakānaŋ bhikkhūnaŋ etadahosi– ‘idaŋ kho adhikaraṇaŋ kakkhaḷañca vāḷañca. Kaŋ nu kho mayaŋ pakkhaŋ labheyyāma, yena mayaŋ imasmiŋ adhikaraṇe balavantatarā assāmā’ ti.

Atha kho vesālikānaŋ vajjiputtakānaŋ bhikkhūnaŋ etadahosi– ‘ayaŋ kho āyasmā revato bahussuto āgatāgamo dhammadharo vinayadharo mātikādharo paṇḍito viyatto medhāvī lajjī kukkuccako sikkhākāmo. Sace mayaŋ āyasmantaŋ revataŋ pakkhaŋ labheyyāma, evaŋ mayaŋ imasmiŋ adhikaraṇe balavantatarā assāmā’ ti.

Atha kho vesālikā vajjiputtakā bhikkhū pahūtaŋ sāmaṇakaŋ parikkhāraŋ paṭiyādesuŋ– pattampi, cīvarampi, nisīdanampi, sūcigharampi, kāyabandhanampi, parissāvanampi, dhammakaraṇampi. Atha kho vesālikā vajjiputtakā bhikkhū taŋ sāmaṇakaŋ parikkhāraŋ ādāya nāvāya sahajātiŋ ujjaviŋsu; nāvāya paccorohitvā aññatarasmiŋ rukkhamūle bhattavissaggaŋ karonti. Atha kho āyasmato sāḷhassa rahogatassa paṭisallīnassa evaŋ cetaso parivitakko udapādi– ‘ke nu kho dhammavādino– pācīnakā vā bhikkhū, pāveyyakā vā’ ti? Atha kho āyasmato sāḷhassa, dhammañca vinayañca cetasā paccavekkhantassa, etadahosi– ‘adhammavādino pācīnakā bhikkhū, dhammavādino pāveyyakā bhikkhū’ ti.

Atha kho aññatarā suddhāvāsakāyikā devatā āyasmato sāḷhassa cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ sammiñjeyya, evameva suddhāvāsesu devesu antarahitā– āyasmato sāḷhassa sammukhe pāturahosi. Atha kho sā devatā āyasmantaŋ sāḷhaŋ etadavoca– ‘sādhu, bhante sāḷha, adhammavādī pācīnakā bhikkhū, dhammavādī pāveyyakā bhikkhū. Tena hi, bhante sāḷha, yathādhammo tathā tiṭṭhāhī’ ti. ‘Pubbepi cāhaŋ, devate, etarahi ca yathādhammo tathā ṭhito (p. 501) api cāhaŋ na tāva diṭṭhiŋ āvi karomi, appeva nāma maŋ imasmiŋ adhikaraṇe sammanneyyā’ ti.

454. Atha kho vesālikā vajjiputtakā bhikkhū taŋ sāmaṇakaŋ parikkhāraŋ ādāya yenāyasmā revato tenupasankamiŋsu, upasankamitvā āyasmantaŋ revataŋ etadavocuŋ– ‘paṭiggaṇhātu, bhante, thero sāmaṇakaŋ parikkhāraŋ– pattampi, cīvarampi, nisīdanampi, sūcigharampi, kāyabandhanampi, parissāvanampi, dhammakaraṇampī’ ti. ‘Alaŋ, āvuso, paripuṇṇaŋ me pattacīvaran’ ti na icchi paṭiggahetuŋ.

Tena kho pana samayena uttaro nāma bhikkhu vīsativasso āyasmato revatassa upaṭṭhāko hoti. Atha kho vesālikā vajjiputtakā bhikkhū yenāyasmā uttaro tenupasankamiŋsu, upasankamitvā āyasmantaŋ uttaraŋ etadavocuŋ– ‘paṭiggaṇhātu āyasmā uttaro sāmaṇakaŋ parikkhāraŋ– pattampi, cīvarampi, nisīdanampi, sūcigharampi, kāyabandhanampi, parissāvanampi, dhammakaraṇampī’ ti. ‘Alaŋ, āvuso, paripuṇṇaŋ me pattacīvaran’ ti na icchi paṭiggahetuŋ. ‘Manussā kho, āvuso uttara, bhagavato sāmaṇakaŋ parikkhāraŋ upanāmenti. Sace bhagavā paṭiggaṇhāti, teneva te attamanā honti. No ce bhagavā paṭiggaṇhāti, āyasmato ānandassa upanāmenti– paṭiggaṇhātu, bhante, thero sāmaṇakaŋ parikkhāraŋ. Yathā bhagavatā paṭiggahito, evameva so bhavissatīti. Paṭiggaṇhātu āyasmā uttaro sāmaṇakaŋ parikkhāraŋ. Yathā therena paṭiggahito, evameva so bhavissatī’ ti. Atha kho āyasmā uttaro vesālikehi vajjiputtehi bhikkhūhi nippīḷiyamāno ekaŋ cīvaraŋ aggahesi. ‘Vadeyyātha, āvuso, yena attho’ ti. ‘Ettakaŋ āyasmā uttaro theraŋ vadetu; ettakañca, bhante, thero sanghamajjhe vadetu– “puratthimesu janapadesu buddhā bhagavanto uppajjanti. Dhammavādī pācīnakā bhikkhū, adhammavādī pāveyyakā bhikkhū”’ ti. ‘Evamāvuso’ ti kho āyasmā uttaro vesālikānaŋ vajjiputtakānaŋ bhikkhūnaŋ paṭissutvā yenāyasmā revato tenupasankami, upasankamitvā āyasmantaŋ revataŋ etadavoca– ‘ettakaŋ, bhante, thero sanghamajjhe vadetu– “puratthimesu janapadesu buddhā bhagavanto uppajjanti (p. 502) Dhammavādī pācīnakā bhikkhū, adhammavādī pāveyyakā bhikkhū”’ ti. ‘Adhamme maŋ tvaŋ, bhikkhu, niyojesī’ ti thero āyasmantaŋ uttaraŋ paṇāmesi.

Atha kho vesālikā vajjiputtakā bhikkhū āyasmantaŋ uttaraŋ etadavocuŋ– ‘kiŋ, āvuso uttara, thero āhā’ ti? ‘Pāpikaŋ no, āvuso, kataŋ. “Adhamme maŋ tvaŋ, bhikkhu, niyojesī”’ ti thero maŋ paṇāmesīti. ‘Nanu tvaŋ, āvuso, vuḍḍho vīsativassosī’ ti? ‘Āmāvuso, api ca mayaŋ garunissayaŋ gaṇhāmā’ ti.

455. Atha kho sangho taŋ adhikaraṇaŋ vinicchinitukāmo sannipati. Atha kho āyasmā revato sanghaŋ ñāpesi–

‘Suṇātu me, āvuso, sangho. Sace mayaŋ imaŋ adhikaraṇaŋ idha vūpasamessāma, siyāpi mūlādāyakā bhikkhū punakammāya ukkoṭeyyuŋ. Yadi sanghassa pattakallaŋ, yatthevimaŋ adhikaraṇaŋ samuppannaŋ, sangho tatthevimaŋ adhikaraṇaŋ vūpasameyyā’ ti.

Atha kho therā bhikkhū vesāliŋ agamaŋsu– taŋ adhikaraṇaŋ vinicchinitukāmā.

Tena kho pana samayena sabbakāmī nāma pathabyā sanghatthero vīsavassasatiko upasampadāya, āyasmato ānandassa saddhivihāriko, vesāliyaŋ paṭivasati. Atha kho āyasmā revato āyasmantaŋ sambhūtaŋ sāṇavāsiŋ etadavoca– ‘ahaŋ, āvuso, yasmiŋ vihāre sabbakāmī thero viharati, taŋ vihāraŋ upagacchāmi. So tvaŋ kālasseva āyasmantaŋ sabbakāmiŋ upasankamitvā imāni dasa vatthūni puccheyyāsī’ ti.

‘Evaŋ bhante’ ti kho āyasmā sambhūto sāṇavāsī āyasmato revatassa paccassosi. Atha kho āyasmā revato, yasmiŋ vihāre sabbakāmī thero viharati, taŋ vihāraŋ upagacchi. Gabbhe āyasmato sabbakāmissa senāsanaŋ paññattaŋ hoti, gabbhappamukhe āyasmato revatassa. Atha kho āyasmā revato– ayaŋ thero mahallako na nipajjatīti– na seyyaŋ kappesi. Āyasmā sabbakāmī– ayaŋ bhikkhu āgantuko kilanto na nipajjatīti– na seyyaŋ kappesi. Atha kho āyasmā (p. 503) sabbakāmī rattiyā paccūsasamayaŋ paccuṭṭhāya āyasmantaŋ revataŋ etadavoca– ‘katamena tvaŋ bhūmi vihārena etarahi bahulaŋ viharasī’ ti? ‘Mettāvihārena kho ahaŋ bhante, etarahi bahulaŋ viharāmī’ ti. ‘Kullakavihārena kira tvaŋ bhūmi etarahi bahulaŋ viharasi Kullakavihāro eso bhūmi yadidaŋ mettā’ ti. ‘Pubbepi me, bhante, gihibhūtassa āciṇṇā mettā. Tenāhaŋ etarahipi mettāvihārena bahulaŋ viharāmi, api ca kho mayā cirappattaŋ arahattan’ ti. ‘Thero pana, bhante, katamena vihārena etarahi bahulaŋ viharatī’ ti? ‘Suññatāvihārena kho ahaŋ bhūmi etarahi bahulaŋ viharāmī’ ti. ‘Mahāpurisavihārena kira, bhante, thero etarahi bahulaŋ viharati. Mahāpurisavihāro eso, bhante, yadidaŋ suññatā’ ti. ‘Pubbepi me bhūmi gihibhūtassa āciṇṇā suññatā. Tenāhaŋ etarahipi suññatāvihārena bahulaŋ viharāmi, api ca mayā cirappattaŋ arahattan’ ti. Ayañcarahi therānaŋ bhikkhūnaŋ antarākathā vippakatā, athāyasmā sambhūto sāṇavāsī tasmiŋ anuppatto hoti. Atha kho āyasmā sambhūto sāṇavāsī yenāyasmā sabbakāmī tenupasankami, upasankamitvā āyasmantaŋ sabbakāmiŋ abhivādetvā ekamantaŋ nisīdi. Ekamantaŋ nisinno kho āyasmā sambhūto sāṇavāsī āyasmantaŋ sabbakāmiŋ etadavoca– ‘ime, bhante, vesālikā vajjiputtakā bhikkhū vesāliyaŋ dasa vatthūni dīpenti– kappati singiloṇakappo, kappati dvangulakappo, kappati gāmantarakappo, kappati āvāsakappo, kappati anumatikappo, kappati āciṇṇakappo, kappati amathitakappo, kappati jaḷogiŋ pātuŋ kappati adasakaŋ nisīdanaŋ, kappati jātarūparajatanti. Therena, bhante, upajjhāyassa mūle bahudhammo ca vinayo ca pariyatto. Therassa bhante, dhammañca vinayañca paccavekkhantassa kathaŋ hoti? Ke nu kho dhammavādino– pācīnakā vā bhikkhū, pāveyyakā vā’ ti? ‘Tayāpi kho, āvuso, upajjhāyassa mūle bahu dhammo ca vinayo ca pariyatto. Tuyhaŋ pana, āvuso, dhammañca vinayañca paccavekkhantassa kathaŋ hoti? Ke nu kho dhammavādino– pācīnakā vā bhikkhū, pāveyyakā vā’ ti? ‘Mayhaŋ kho, bhante, dhammañca vinayañca paccavekkhantassa evaŋ hoti– adhammavādī pācīnakā bhikkhū, dhammavādī pāveyyakā bhikkhūti; api cāhaŋ na (p. 504) tāva diṭṭhiŋ āvi karomi, appeva nāma maŋ imasmiŋ adhikaraṇe sammanneyyā’ ti. ‘Mayhampi kho, āvuso, dhammañca vinayañca paccavekkhantassa evaŋ hoti adhammavādī pācīnakā bhikkhū, dhammavādī pāveyyakā bhikkhūti; api cāhaŋ na tāva diṭṭhiŋ āvi karomi, appeva nāma maŋ imasmiŋ adhikaraṇe sammanneyyā’ ti.

456. Atha kho sangho taŋ adhikaraṇaŋ vinicchinitukāmo sannipati. Tasmiŋ kho pana adhikaraṇe vinicchiyamāne anaggāni ceva bhassāni jāyanti, na cekassa bhāsitassa attho viññāyati. Atha kho āyasmā revato sanghaŋ ñāpesi–

‘Suṇātu me, bhante, sangho. Amhākaŋ imasmiŋ adhikaraṇe vinicchiyamāne anaggāni ceva bhassāni jāyanti, na cekassa bhāsitassa attho viññāyati. Yadi sanghassa pattakallaŋ, sangho imaŋ adhikaraṇaŋ ubbāhikāya vūpasameyyā’ ti. Sangho cattāro pācīnake bhikkhū, cattāro pāveyyake bhikkhū uccini. Pācīnakānaŋ bhikkhūnaŋ– āyasmantañca sabbakāmiŋ, āyasmantañca sāḷhaŋ, āyasmantañca khujjasobhitaŋ, āyasmantañca vāsabhagāmikaŋ; pāveyyakānaŋ bhikkhūnaŋ– āyasmantañca revataŋ, āyasmantañca sambhūtaŋ sāṇavāsiŋ, āyasmantañca yasaŋ kākaṇḍakaputtaŋ, āyasmantañca sumananti. Atha kho āyasmā revato sanghaŋ ñāpesi–

‘Suṇātu me, bhante, sangho. Amhākaŋ imasmiŋ adhikaraṇe vinicchiyamāne anaggāni ceva bhassāni jāyanti, na cekassa bhāsitassa attho viññāyati. Yadi sanghassa pattakallaŋ, sangho cattāro pācīnake bhikkhū, cattāro pāveyyake bhikkhū sammanneyya ubbāhikāya imaŋ adhikaraṇaŋ vūpasametuŋ. Esā ñatti.

‘Suṇātu me, bhante, sangho. Amhākaŋ imasmiŋ adhikaraṇe vinicchiyamāne anaggāni ceva bhassāni jāyanti, na cekassa bhāsitassa attho viññāyati. Sangho cattāro pācīnake bhikkhū, cattāro pāveyyake bhikkhū sammannati ubbāhikāya imaŋ adhikaraṇaŋ vūpasametuŋ. Yassāyasmato khamati catunnaŋ pācīnakānaŋ bhikkhūnaŋ, catunnaŋ pāveyyakānaŋ bhikkhūnaŋ sammuti, ubbāhikāya imaŋ adhikaraṇaŋ vūpasametuŋ so tuṇhassa; yassa nakkhamati, so bhāseyya.

‘Sammatā (p. 505) sanghena cattāro pācīnakā bhikkhū, cattāro pāveyyakā bhikkhū, ubbāhikāya imaŋ adhikaraṇaŋ vūpasametuŋ. Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena ajito nāma bhikkhu dasavasso sanghassa pātimokkhuddesako hoti. Atha kho sangho āyasmantampi ajitaŋ sammannati– therānaŋ bhikkhūnaŋ āsanapaññāpakaŋ. Atha kho therānaŋ bhikkhūnaŋ etadahosi– ‘kattha nu kho mayaŋ imaŋ adhikaraṇaŋ vūpasameyyāmā’ ti? Atha kho therānaŋ bhikkhūnaŋ etadahosi– ‘ayaŋ kho vālikārāmo ramaṇīyo appasaddo appanigghoso. Yaŋnūna mayaŋ vālikārāme imaŋ adhikaraṇaŋ vūpasameyyāmā’ ti.

457. Atha kho therā bhikkhū vālikārāmaŋ agamaŋsu– taŋ adhikaraṇaŋ vinicchinitukāmā. Atha kho āyasmā revato sanghaŋ ñāpesi–

‘Suṇātu me, bhante, sangho. Yadi sanghassa pattakallaŋ, ahaŋ āyasmantaŋ sabbakāmiŋ vinayaŋ puccheyyan’ ti.

Āyasmā sabbakāmī sanghaŋ ñāpesi–

‘Suṇātu me, āvuso, sangho. Yadi sanghassa pattakallaŋ, ahaŋ revatena vinayaŋ puṭṭho vissajjeyyan’ ti.

Atha kho āyasmā revato āyasmantaŋ sabbakāmiŋ etadavoca– ‘kappati, bhante, singiloṇakappo’ ti? ‘Ko so, āvuso, singiloṇakappo’ ti? ‘Kappati, bhante, singinā loṇaŋ pariharituŋ– yattha aloṇakaŋ bhavissati tattha paribhuñjissāmā’ ti? ‘Nāvuso, kappatī’ ti. ‘Kattha paṭikkhittan’ ti? ‘Sāvatthiyaŋ, suttavibhange’ ti. ‘Kiŋ āpajjatī’ ti? ‘Sannidhikārakabhojane pācittiyan’ ti.

‘Suṇātu me, bhante, sangho. Idaŋ paṭhamaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ paṭhamaŋ salākaŋ nikkhipāmi’.

‘Kappati, bhante, dvangulakappo’ ti? ‘Ko so, āvuso, dvangulakappo’ ti? ‘Kappati, bhante, dvangulāya chāyāya vītivattāya vikāle bhojanaŋ bhuñjitun’ ti (p. 506) ‘Nāvuso, kappatī’ ti . ‘Kattha paṭikkhittan’ ti? ‘Rājagahe, suttavibhange’ ti. ‘Kiŋ āpajjatī’ ti? Vikālabhojane pācittiyan’ ti.

‘Suṇātu me, bhante, sangho. Idaŋ dutiyaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ dutiyaŋ salākaŋ nikkhipāmi’.

‘Kappati, bhante, gāmantarakappo’ ti? ‘Ko so, āvuso, gāmantarakappo’ ti? ‘Kappati, bhante– idāni gāmantaraŋ gamissāmīti– bhuttāvinā pavāritena anatirittaŋ bhojanaŋ bhuñjitun’ ti? ‘Nāvuso, kappatī’ ti . ‘Kattha paṭikkhittan’ ti? ‘Sāvatthiyaŋ, suttavibhange’ ti. ‘Kiŋ āpajjatī’ ti? ‘Anatirittabhojane pācittiyan’ ti.

‘Suṇātu me, bhante, sangho. Idaŋ tatiyaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ tatiyaŋ salākaŋ nikkhipāmi’.

‘Kappati bhante, āvāsakappo’ ti? ‘Ko so, āvuso, āvāsakappo’ ti? ‘Kappati bhante, sambahulā āvāsā samānasīmā nānuposathaŋ kātun’ ti. ‘Nāvuso, kappatī’ ti . ‘Kattha paṭikkhittan’ ti? ‘Rājagahe, uposathasaŋyutte’ ti. ‘Kiŋ āpajjatī’ ti? ‘Vinayātisāre dukkaṭan’ ti.

‘Suṇātu me, bhante, sangho. Idaŋ catutthaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ catutthaŋ salākaŋ nikkhipāmi’.

‘Kappati, bhante, anumatikappo’ ti? ‘Ko so, āvuso, anumatikappo’ ti? ‘Kappati, bhante, vaggena sanghena kammaŋ kātuŋ– āgate bhikkhū anumānessāmā’ ti? ‘Nāvuso, kappatī’ ti . ‘Kattha paṭikkhittan’ ti? ‘Campeyyake, vinayavatthusmin’ ti. ‘Kiŋ āpajjatī’ ti? ‘Vinayātisāre dukkaṭan’ ti.

‘Suṇātu me, bhante, sangho. Idaŋ pañcamaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ pañcamaŋ salākaŋ nikkhipāmi’.

‘Kappati, bhante, āciṇṇakappo’ ti? ‘Ko so, āvuso, āciṇṇakappo’ ti? ‘Kappati, bhante– idaŋ me upajjhāyena ajjhāciṇṇaŋ, idaŋ me ācariyena (p. 507) ajjhāciṇṇaŋ– taŋ ajjhācaritun’ ti? ‘Āciṇṇakappo kho, āvuso, ekacco kappati, ekacco na kappatī’ ti.

‘Suṇātu me, bhante, sangho. Idaŋ chaṭṭhaŋ vatthu sanghena vinicchitaŋ Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ chaṭṭhaŋ salākaŋ nikkhipāmi’.

‘Kappati bhante, amathitakappo’ ti? ‘Ko so, āvuso, amathitakappo’ ti? ‘Kappati, bhante, yaŋ taŋ khīraŋ khīrabhāvaŋ vijahitaŋ, asampattaŋ dadhibhāvaŋ, taŋ bhuttāvinā pavāritena anatirittaŋ pātun’ ti? ‘Nāvuso, kappatī’ ti . ‘Kattha paṭikkhittan’ ti? ‘Sāvatthiyaŋ, suttavibhange’ ti. ‘Kiŋ āpajjatī’ ti? ‘Anatirittabhojane pācittiyan’ ti.

‘Suṇātu me, bhante, sangho. Idaŋ sattamaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ sattamaŋ salākaŋ nikkhipāmi’.

‘Kappati, bhante, jaḷogiŋ pātun’ ti? ‘Kā sā, āvuso, jaḷogī’ ti? ‘Kappati, bhante, yā sā surā āsutā asampattā majjabhāvaŋ, sā pātun’ ti? ‘Nāvuso, kappatī’ ti . ‘Kattha paṭikkhittan’ ti? ‘Kosambiyaŋ, suttavibhange’ ti. ‘Kiŋ āpajjatī’ ti. ‘Surāmerayapāne pācittiyan’ ti.

‘Suṇātu me, bhante, sangho. Idaŋ aṭṭhamaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ aṭṭhamaŋ salākaŋ nikkhipāmi’.

‘Kappati, bhante, adasakaŋ nisīdanan’ ti? ‘Nāvuso, kappatī’ ti . ‘Kattha paṭikkhittan’ ti? ‘Sāvatthiyaŋ, suttavibhange’ ti. ‘Kiŋ āpajjatī’ ti? ‘Chedanake pācittiyan’ ti.

‘Suṇātu me, bhante, sangho. Idaŋ navamaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ navamaŋ salākaŋ nikkhipāmi’.

‘Kappati, bhante, jātarūparajatan’ ti? ‘Nāvuso, kappatī’ ti . ‘Kattha paṭikkhittan’ ti. ‘Rājagahe, suttavibhange’ ti. ‘Kiŋ āpajjatī’ ti? ‘Jātarūparajatapaṭiggahaṇe pācittiyan’ ti.

‘Suṇātu (p. 508) me, bhante, sangho. Idaŋ dasamaŋ vatthu sanghena vinicchitaŋ. Itipidaŋ vatthu uddhammaŋ, ubbinayaŋ, apagatasatthusāsanaŋ. Idaŋ dasamaŋ salākaŋ nikkhipāmi.

‘Suṇātu me, bhante, sangho. Imāni dasa vatthūni sanghena vinicchitāni. Itipimāni dasavatthūni uddhammāni, ubbinayāni, apagatasatthusāsanānī’ ti.

458. ‘Nihatametaŋ, āvuso, adhikaraṇaŋ, santaŋ vūpasantaŋ suvūpasantaŋ. Api ca maŋ tvaŋ, āvuso, sanghamajjhepi imāni dasa vatthūni puccheyyāsi– tesaŋ bhikkhūnaŋ saññattiyā’ ti. Atha kho āyasmā revato āyasmantaŋ sabbakāmiŋ sanghamajjhepi imāni dasa vatthūni pucchi. Puṭṭho puṭṭho āyasmā sabbakāmī vissajjesi. Imāya kho pana vinayasangītiyā satta bhikkhusatāni anūnāni anadhikāni ahesuŋ, tasmāyaŋ vinayasangīti ‘sattasatikā’ ti vuccatīti.

Dutiyabhāṇavāro niṭṭhito.

Sattasatikakkhandhako dvādasamo.

Imamhi khandhake vatthū pañcavīsati.

Tassuddānaŋ–

Dasa vatthūni pūretvā, kammaŋ dūtena pāvisi;

Cattāro puna rūpañca, kosambi ca pāveyyako.

Maggo soreyyaŋ sankassaŋ, kaṇṇakujjaŋ udumbaraŋ;

Sahajāti ca majjhesi, assosi kaŋ nu kho mayaŋ.

Pattanāvāya ujjavi, rahosi upanāmayaŋ;

Garu sangho ca vesāliŋ, mettā sangho ubbāhikāti.

Sattasatikakkhandhako niṭṭhito.

Cūḷavaggo niṭṭhito.

Cūḷavaggapāḷi niṭṭhitā.

